
Namo tassa bhagavato arahato sammāsambuddhassa.

Visuddhimaggo

(Dutiyo bhāgo)

12. Iddhividhaniddeso
Abhiññākathā
365. Idāni (p. 2.001) yāsaŋ lokikābhiññānaŋ vasena ayaŋ samādhibhāvanā abhiññānisaŋsāti vuttā, tā abhiññā sampādetuŋ yasmā pathavīkasiņādīsu adhigatacatutthajjhānena yoginā yogo kātabbo. Evañhissa sā samādhibhāvanā adhigatānisaŋsā ceva bhavissati thiratarā ca, so adhigatānisaŋsāya thiratarāya samādhibhāvanāya samannāgato sukheneva paññābhāvanaŋ sampādessati. Tasmā abhiññākathaŋ tāva ārabhissāma.

Bhagavatā hi adhigatacatutthajjhānasamādhīnaŋ kulaputtānaŋ samādhibhāvanānisaŋsadassanatthañceva uttaruttari paņītapaņītadhammadesanatthañca ‘so evaŋ samāhite citte parisuddhe pariyodāte anangaņe vigatūpakkilese mudubhūte kammaniye ṭhite āneñjappatte iddhividhāya cittaŋ abhinīharati abhininnāmeti. So anekavihitaŋ iddhividhaŋ paccanubhoti ekopi hutvā bahudhā hotī’ ti-ādinā (dī. ni. 1.238) nayena iddhividhaŋ, dibbasotadhātuñāņaŋ, cetopariyañāņaŋ, pubbenivāsānussatiñāņaŋ, sattānaŋ cutūpapāte ñāņanti pañca lokikābhiññā vuttā.

Tattha (p. 2.002) ekopi hutvā bahudhā hotīti-ādikaŋ iddhivikubbanaŋ kātukāmena ādikammikena yoginā odātakasiņapariyantesu aṭṭhasu kasiņesu aṭṭha aṭṭha samāpattiyo nibbattetvā–

Kasiņānulomato, kasiņapaṭilomato, kasiņānulomapaṭilomato, jhānānulomato, jhānapaṭilomato, jhānānulomapaṭilomato, jhānukkantikato, kasiņukkantikato, jhānakasiņukkantikato, angasankantito, ārammaņasankantito, angārammaņasankantito, angavavatthāpanato, ārammaņavavatthāpanatoti.

Imehi cuddasahi ākārehi cittaŋ paridametabbaŋ.

366. Katamaŋ panettha kasiņānulomaŋ …pe… katamaŋ ārammaņavavatthāpananti. Idha bhikkhu pathavīkasiņe jhānaŋ samāpajjati, tato āpokasiņeti evaŋ paṭipāṭiyā aṭṭhasu kasiņesu satakkhattumpi sahassakkhattumpi samāpajjati, idaŋ kasiņānulomaŋ nāma.

Odātakasiņato pana paṭṭhāya tatheva paṭilomakkamena samāpajjanaŋ kasiņapaṭilomaŋ nāma.

Pathavīkasiņato paṭṭhāya yāva odātakasiņaŋ, odātakasiņatopi paṭṭhāya yāva pathavīkasiņanti evaŋ anulomapaṭilomavasena punappunaŋ samāpajjanaŋ kasiņānulomapaṭilomaŋ nāma.

Paṭhamajjhānato pana paṭṭhāya paṭipāṭiyā yāva nevasaññānāsaññāyatanaŋ, tāva punappunaŋ samāpajjanaŋ jhānānulomaŋ nāma.

Nevasaññānāsaññāyatanato paṭṭhāya yāva paṭhamajjhānaŋ, tāva punappunaŋ samāpajjanaŋ jhānapaṭilomaŋ nāma.

Paṭhamajjhānato paṭṭhāya yāva nevasaññānāsaññāyatanaŋ, nevasaññānāsaññāyatanato paṭṭhāya yāva paṭhamajjhānanti evaŋ anulomapaṭilomavasena punappunaŋ samāpajjanaŋ jhānānulomapaṭilomaŋ nāma.

Pathavīkasiņe pana paṭhamaŋ jhānaŋ samāpajjitvā tattheva tatiyaŋ samāpajjati, tato tadeva ugghāṭetvā ākāsānañcāyatanaŋ, tato ākiñcaññāyatananti (p. 2.003) evaŋ kasiņaŋ anukkamitvā jhānasseva ekantarikabhāvena ukkamanaŋ jhānukkantikaŋ nāma. Evaŋ āpokasiņādimūlikāpi yojanā kātabbā.

Pathavīkasiņe paṭhamaŋ jhānaŋ samāpajjitvā puna tadeva tejokasiņe, tato nīlakasiņe, tato lohitakasiņeti iminā nayena jhānaŋ anukkamitvā kasiņasseva ekantarikabhāvena ukkamanaŋ kasiņukkantikaŋ nāma.

Pathavīkasiņe paṭhamaŋ jhānaŋ samāpajjitvā tato tejokasiņe tatiyaŋ, nīlakasiņaŋ ugghāṭetvā ākāsānañcāyatanaŋ, lohitakasiņato ākiñcaññāyatananti iminā nayena jhānassa ceva kasiņassa ca ukkamanaŋ jhānakasiņukkantikaŋ nāma.

Pathavīkasiņe pana paṭhamaŋ jhānaŋ samāpajjitvā tattheva itaresampi samāpajjanaŋ angasankantikaŋ nāma.

Pathavīkasiņe paṭhamaŋ jhānaŋ samāpajjitvā tadeva āpokasiņe …pe… tadeva odātakasiņeti evaŋ sabbakasiņesu ekasseva jhānassa samāpajjanaŋ ārammaņasankantikaŋ nāma.

Pathavīkasiņe paṭhamaŋ jhānaŋ samāpajjitvā āpokasiņe dutiyaŋ, tejokasiņe tatiyaŋ, vāyokasiņe catutthaŋ, nīlakasiņaŋ ugghāṭetvā ākāsānañcāyatanaŋ, pītakasiņato viññāņañcāyatanaŋ lohitakasiņato ākiñcaññāyatanaŋ, odātakasiņato nevasaññānāsaññāyatananti evaŋ ekantarikavasena angānañca ārammaņānañca sankamanaŋ angārammaņasankantikaŋ nāma.

Paṭhamaŋ jhānaŋ pana pañcangikanti vavatthapetvā dutiyaŋ tivangikaŋ, tatiyaŋ duvangikaŋ, tathā catutthaŋ ākāsānañcāyatanaŋ …pe… nevasaññānāsaññāyatananti evaŋ jhānangamattasseva vavatthāpanaŋ angavavatthāpanaŋ nāma.

Tathā idaŋ pathavīkasiņanti vavatthapetvā idaŋ āpokasiņaŋ …pe… idaŋ odātakasiņanti evaŋ ārammaņamattasseva vavatthāpanaŋ ārammaņavavatthāpanaŋ nāma (p. 2.004) Angārammaņavavatthāpanampi eke icchanti. Aṭṭhakathāsu pana anāgatattā addhā taŋ bhāvanāmukhaŋ na hoti.

367. Imehi pana cuddasahi ākārehi cittaŋ aparidametvā pubbe abhāvitabhāvano ādikammiko yogāvacaro iddhivikubbanaŋ sampādessatīti netaŋ ṭhānaŋ vijjati. Ādikammikassa hi kasiņaparikammampi bhāro, satesu sahassesu vā ekova sakkoti. Katakasiņaparikammassa nimittuppādanaŋ bhāro, satesu sahassesu vā ekova sakkoti. Uppanne nimitte taŋ vađđhetvā appanādhigamo bhāro, satesu sahassesu vā ekova sakkoti. Adhigatappanassa cuddasahākārehi cittaparidamanaŋ bhāro, satesu sahassesu vā ekova sakkoti. Cuddasahākārehi paridamitacittassāpi iddhivikubbanaŋ nāma bhāro, satesu sahassesu vā ekova sakkoti. Vikubbanappattassāpi khippanisantibhāvo nāma bhāro, satesu sahassesu vā ekova khippanisantī hoti. Therambatthale mahārohaņaguttattherassa gilānupaṭṭhānaŋ āgatesu tiŋsamattesu iddhimantasahassesu upasampadāya aṭṭhavassiko rakkhitatthero viya. Tassānubhāvo pathavīkasiņaniddese (visuddhi. 1.78ādayo) vuttoyeva. Taŋ panassānubhāvaŋ disvā thero āha ‘āvuso, sace rakkhito nābhavissa sabbe garahappattā assāma “nāgarājānaŋ rakkhituŋ nāsakkhiŋsū” ti. Tasmā attanā gahetvā vicaritabbaŋ āvudhaŋ nāma malaŋ sodhetvāva gahetvā vicarituŋ vaṭṭatī’ ti. Te therassa ovāde ṭhatvā tiŋsasahassāpi bhikkhū khippanisantino ahesuŋ.

Khippanisantiyāpi ca sati parassa patiṭṭhābhāvo bhāro, satesu sahassesu vā ekova hoti, giribhaņđavāhanapūjāya mārena angāravasse pavattite ākāse pathaviŋ māpetvā angāravassaparittārako thero viya.

Balavapubbayogānaŋ pana buddhapaccekabuddha-aggasāvakādīnaŋ vināpi iminā vuttappakārena bhāvanānukkamena arahattapaṭilābheneva idañca iddhivikubbanaŋ aññe (p. 2.005) ca paṭisambhidādibhedā guņā ijjhanti. Tasmā yathā piļandhanavikatiŋ kattukāmo suvaņņakāro aggidhamanādīhi suvaņņaŋ muduŋ kammaññaŋ katvāva karoti, yathā ca bhājanavikatiŋ kattukāmo kumbhakāro mattikaŋ suparimadditaŋ muduŋ katvā karoti, evameva ādikammikena imehi cuddasahākārehi cittaŋ paridametvā chandasīsacittasīsavīriyasīsavīmaŋsāsīsasamāpajjanavasena ceva āvajjanādivasībhāvavasena ca muduŋ kammaññaŋ katvā iddhividhāya yogo karaņīyo. Pubbahetusampannena pana kasiņesu catutthajjhānamatte ciņņavasināpi kātuŋ vaṭṭati. Yathā panettha yogo kātabbo, taŋ vidhiŋ dassento bhagavā ‘so evaŋ samāhite citte’ ti-ādimāha.

368. Tatrāyaŋ pāļinayānusāreneva vinicchayakathā. Tattha soti so adhigatacatutthajjhāno yogī. Evanti catutthajjhānakkamanidassanametaŋ. Iminā paṭhamajjhānādhigamādinā kamena catutthajjhānaŋ paṭilabhitvāti vuttaŋ hoti. Samāhiteti iminā catutthajjhānasamādhinā samāhite. Citteti rūpāvacaracitte. Parisuddheti-ādīsu pana upekkhāsatipārisuddhibhāvena parisuddhe. Parisuddhattāyeva pariyodāte, pabhassareti vuttaŋ hoti. Sukhādīnaŋ paccayānaŋ ghātena vihatarāgādi-angaņattā anangaņe. Anangaņattāyeva vigatūpakkilese. Angaņena hi taŋ cittaŋ upakkilissati. Subhāvitattā mudubhūte, vasībhāvappatteti vuttaŋ hoti. Vase vattamānaŋ hi cittaŋ mudunti vuccati. Muduttāyeva ca kammaniye, kammakkhame kammayoggeti vuttaŋ hoti. Muduŋ hi cittaŋ kammaniyaŋ hoti sudantamiva suvaņņaŋ, tañca ubhayampi subhāvitattāyevāti. Yathāha ‘nāhaŋ, bhikkhave, aññaŋ ekadhammampi samanupassāmi, yaŋ evaŋ bhāvitaŋ bahulīkataŋ muduñca hoti kammaniyañca, yathayidaŋ, bhikkhave, cittan’ ti (a. ni. 1.22).

Etesu parisuddhabhāvādīsu ṭhitattā ṭhite. Ṭhitattāyeva āneñjappatte, acale niriñjaneti vuttaŋ hoti. Mudukammaññabhāvena vā attano vase ṭhitattā ṭhite. Saddhādīhi pariggahitattā āneñjappatte Saddhāpariggahitaŋ hi cittaŋ assaddhiyena na iñjati. Vīriyapariggahitaŋ kosajjena na iñjati. Satipariggahitaŋ pamādena na iñjati. Samādhipariggahitaŋ uddhaccena na iñjati (p. 2.006) Paññāpariggahitaŋ avijjāya na iñjati. Obhāsagataŋ kilesandhakārena na iñjati. Imehi chahi dhammehi pariggahitaŋ āneñjappattaŋ hoti. Evaŋ aṭṭhangasamannāgataŋ cittaŋ abhinīhārakkhamaŋ hoti abhiññāsacchikaraņīyānaŋ dhammānaŋ abhiññāsacchikiriyāya.

Aparo nayo, catutthajjhānasamādhinā samāhite. Nīvaraņadūrabhāvena parisuddhe. Vitakkādisamatikkamena pariyodāte. Jhānapaṭilābhapaccayānaŋ icchāvacarānaŋ abhāvena anangaņe. Abhijjhādīnaŋ cittassa upakkilesānaŋ vigamena vigatūpakkilese. Ubhayampi cetaŋ anangaņasuttavatthasuttānusārena (ma. ni. 1.57ādayo) veditabbaŋ. Vasippattiyā mudubhūte. Iddhipādabhāvūpagamena kammaniye. Bhāvanāpāripūriyā paņītabhāvūpagamena ṭhite āneñjappatte. Yathā āneñjappattaŋ hoti, evaŋ ṭhiteti attho. Evampi aṭṭhangasamannāgataŋ cittaŋ abhinīhārakkhamaŋ hoti abhiññāsacchikaraņīyānaŋ dhammānaŋ abhiññāsacchikiriyāya pādakaŋ padaṭṭhānabhūtanti.

Dasa-iddhikathā
369. Iddhividhāya cittaŋ abhinīharati abhininnāmetīti ettha ijjhanaṭṭhena iddhi, nipphatti-atthena paṭilābhaṭṭhena cāti vuttaŋ hoti. Yañhi nipphajjati paṭilabbhati ca, taŋ ijjhatīti vuccati. Yathāha ‘kāmaŋ kāmayamānassa, tassa cetaŋ samijjhatī’ ti (su. ni. 772). Tathā ‘nekkhammaŋ ijjhatīti iddhi, paṭiharatīti pāṭihāriyaŋ. Arahattamaggo ijjhatīti iddhi, paṭiharatīti pāṭihāriyan’ ti (paṭi. ma. 3.32).

Aparo nayo, ijjhanaṭṭhena iddhi. Upāyasampadāyetamadhivacanaŋ. Upāyasampadā hi ijjhati adhippetaphalappasavanato. Yathāha– ‘ayaŋ kho citto gahapati sīlavā kalyāņadhammo, sace paņidahissati “anāgatamaddhānaŋ rājā assaŋ cakkavattī” ti, tassa kho ayaŋ ijjhissati sīlavato cetopaņidhi visuddhattā’ ti (saŋ. ni. 4.352).

Aparo nayo, etāya sattā ijjhantīti iddhi. Ijjhantīti iddhā vuddhā ukkaŋsagatā hontīti vuttaŋ hoti. Sā dasavidhā. Yathāha ‘kati iddhiyoti dasa iddhiyo’. Puna caparaŋ āha ‘katamā dasa iddhiyo (p. 2.007) Adhiṭṭhānā iddhi, vikubbanā iddhi, manomayā iddhi, ñāņavipphārā iddhi, samādhivipphārā iddhi, ariyā iddhi, kammavipākajā iddhi, puññavato iddhi, vijjāmayā iddhi, tattha tattha sammāpayogapaccayā ijjhanaṭṭhena iddhī’ ti (paṭi. ma. 3.9).

370. Tattha ‘pakatiyā eko bahukaŋ āvajjati. Sataŋ vā sahassaŋ vā satasahassaŋ vā āvajjitvā ñāņena adhiṭṭhāti “bahuko homī”‘ ti (paṭi. ma. 3.10) evaŋ vibhajitvā dassitā iddhi adhiṭṭhānavasena nipphannattā adhiṭṭhānā iddhi nāma.

371. ‘So pakativaņņaŋ vijahitvā kumārakavaņņaŋ vā dasseti nāgavaņņaŋ vā …pe… vividhampi senābyūhaŋ dassetī’ ti (paṭi. ma. 3.13) evaŋ āgatā iddhi pakativaņņavijahanavikāravasena pavattattā vikubbanā iddhi nāma.

372. ‘Idha bhikkhu imamhā kāyā aññaŋ kāyaŋ abhinimmināti rūpiŋ manomayan’ ti (paṭi. ma. 3.14) iminā nayena āgatā iddhi sarīrabbhantare aññasseva manomayassa sarīrassa nipphattivasena pavattattā manomayā iddhi nāma.

373. Ñāņuppattito pana pubbe vā pacchā vā tankhaņe vā ñāņānubhāvanibbatto viseso ñāņavipphārā iddhi nāma. Vuttañhetaŋ– ‘aniccānupassanāya niccasaññāya pahānaṭṭho ijjhatīti ñāņavipphārā iddhi …pe… arahattamaggena sabbakilesānaŋ pahānaṭṭho ijjhatīti ñāņavipphārā iddhi. Āyasmato bākkulassa ñāņavipphārā iddhi. Āyasmato sankiccassa ñāņavipphārā iddhi. Āyasmato bhūtapālassa ñāņavipphārā iddhī’ ti (paṭi. ma. 3.15).

Tattha āyasmā bākkulo daharova mangaladivase nadiyā nhāpiyamāno dhātiyā pamādena sote patito. Tamenaŋ maccho gilitvā bārāņasītitthaŋ agamāsi. Tatra taŋ macchabandho gahetvā seṭṭhibhariyāya vikkiņi. Sā macche sinehaŋ uppādetvā ahameva naŋ pacissāmīti phālentī macchakucchiyaŋ suvaņņabimbaŋ viya dārakaŋ disvā putto me laddhoti somanassajātā ahosi. Iti macchakucchiyaŋ arogabhāvo āyasmato bākkulassa (p. 2.008) pacchimabhavikassa tena attabhāvena paṭilabhitabba-arahattamaggañāņānubhāvena nibbattattā ñāņavipphārā iddhi nāma. Vatthu pana vitthārena kathetabbaŋ.

Sankiccattherassa pana gabbhagatasseva mātā kālamakāsi. Tassā citakaŋ āropetvā sūlehi vijjhitvā jhāpiyamānāya dārako sūlakoṭiyā akkhikūṭe pahāraŋ labhitvā saddaŋ akāsi. Tato dārako jīvatīti otāretvā kucchiŋ phāletvā dārakaŋ ayyikāya adaŋsu. So tāya paṭijaggito vuddhimanvāya pabbajitvā saha paṭisambhidāhi arahattaŋ pāpuņi. Iti vuttanayeneva dārucitakāya arogabhāvo āyasmato sankiccassa ñāņavipphārā iddhi nāma.

Bhūtapāladārakassa pana pitā rājagahe daliddamanusso. So dārūnaŋ atthāya sakaṭena aṭaviŋ gantvā dārubhāraŋ katvā sāyaŋ nagaradvārasamīpaŋ patto. Athassa goņā yugaŋ ossajjitvā nagaraŋ pavisiŋsu. So sakaṭamūle puttakaŋ nisīdāpetvā goņānaŋ anupadaŋ gacchanto nagarameva pāvisi. Tassa anikkhantasseva dvāraŋ pihitaŋ. Dārakassa vāļayakkhānucaritepi bahinagare tiyāmarattiŋ arogabhāvo vuttanayeneva ñāņavipphārā iddhi nāma. Vatthu pana vitthāretabbaŋ.

374. Samādhito pubbe vā pacchā vā tankhaņe vā samathānubhāvanibbatto viseso samādhivipphārā iddhi. Vuttañhetaŋ ‘paṭhamajjhānena nīvaraņānaŋ pahānaṭṭho ijjhatīti samādhivipphārā iddhi …pe… nevasaññānāsaññāyatanasamāpattiyā ākiñcaññāyatanasaññāya pahānaṭṭho ijjhatīti samādhivipphārā iddhi. Āyasmato sāriputtassa samādhivipphārā iddhi, āyasmato sañjīvassa, āyasmato khāņukoņđaññassa, uttarāya upāsikāya, sāmāvatiyā upāsikāya samādhivipphārā iddhī’ ti (paṭi. ma. 3.16).

Tattha yadā āyasmato sāriputtassa mahāmoggallānattherena saddhiŋ kapotakandarāyaŋ viharato juņhāya rattiyā navoropitehi kesehi ajjhokāse nisinnassa eko duṭṭhayakkho sahāyakena yakkhena vāriyamānopi sīse pahāramadāsi. Yassa meghassa viya gajjato (p. 2.009) saddo ahosi. Tadā thero tassa paharaņasamaye samāpattiŋ appesi. Athassa tena pahārena na koci ābādho ahosi Ayaŋ tassāyasmato samādhivipphārā iddhi. Vatthu pana udāne (udā. 34) āgatameva.

Sañjīvattheraŋ pana nirodhasamāpannaŋ kālakatoti sallakkhetvā gopālakādayo tiņakaṭṭhagomayāni sankađđhetvā aggiŋ adaŋsu. Therassa cīvare aŋsumattampi najjhāyittha. Ayamassa anupubbasamāpattivasena pavattasamathānubhāvanibbattattā samādhivipphārā iddhi. Vatthu pana sutte (ma. ni. 1.507) āgatameva.

Khāņukoņđaññatthero pana pakatiyāva samāpattibahulo. So aññatarasmiŋ araññe rattiŋ samāpattiŋ appetvā nisīdi. Pañcasatā corā bhaņđakaŋ thenetvā gacchantā ‘idāni amhākaŋ anupathaŋ āgacchantā natthī’ ti vissamitukāmā bhaņđakaŋ oropayamānā ‘khāņuko ayan’ ti maññamānā therasseva upari sabbabhaņđakāni ṭhapesuŋ. Tesaŋ vissamitvā gacchantānaŋ paṭhamaŋ ṭhapitabhaņđakassa gahaņakāle kālaparicchedavasena thero vuṭṭhāsi. Te therassa calanākāraŋ disvā bhītā viraviŋsu. Thero ‘mā bhāyittha upāsakā, bhikkhu ahan’ ti āha. Te āgantvā vanditvā theragatena pasādena pabbajitvā saha paṭisambhidāhi arahattaŋ pāpuņiŋsu (dha. pa. aṭṭha. 1.1). Ayamettha pañcahi bhaņđakasatehi ajjhotthaṭassa therassa ābādhābhāvo samādhivipphārā iddhi.

Uttarā pana upāsikā puņņaseṭṭhissa dhītā. Tassā sirimā nāma gaņikā issāpakatā tattatelakaṭāhaŋ sīse āsiñci. Uttarā tankhaņaññeva mettaŋ samāpajji. Telaŋ pokkharapattato udakabindu viya vivaṭṭamānaŋ agamāsi. Ayamassā samādhivipphārā iddhi. Vatthu pana vitthāretabbaŋ.

Sāmāvatī nāma udenassa rañño aggamahesī. Māgaņđiyabrāhmaņo attano dhītāya aggamahesiṭṭhānaŋ patthayamāno tassā vīņāya āsīvisaŋ (p. 2.010) pakkhipāpetvā rājānaŋ āha ‘mahārāja, sāmāvatī taŋ māretukāmā vīņāya āsīvisaŋ gahetvā pariharatī’ ti. Rājā taŋ disvā kupito sāmāvatiŋ vadhissāmīti dhanuŋ āropetvā visapītaŋ khurappaŋ sannayhi. Sāmāvatī saparivārā rājānaŋ mettāya phari. Rājā neva saraŋ khipituŋ na oropetuŋ sakkonto vedhamāno aṭṭhāsi. Tato naŋ devī āha ‘kiŋ, mahārāja, kilamasī’ ti? ‘Āma kilamāmī’ ti. ‘Tena hi dhanuŋ oropehī’ ti. Saro rañño pādamūleyeva pati. Tato naŋ devī ‘mahārāja, appaduṭṭhassa nappadussitabban’ ti ovadi. Iti rañño saraŋ muñcituŋ avisahanabhāvo sāmāvatiyā upāsikāya samādhivipphārā iddhīti.

375. Paṭikkūlādīsu appaṭikkūlasaññivihārādikā pana ariyā iddhi nāma. Yathāha– ‘katamā ariyā iddhi? Idha– bhikkhu sace ākankhati “paṭikkūle appaṭikkūlasaññī vihareyyan” ti, appaṭikkūlasaññī tattha viharati …pe… upekkhako tattha viharati sato sampajāno’ ti (paṭi. ma. 3.17). Ayañhi cetovasippattānaŋ ariyānaŋyeva sambhavato ariyā iddhīti vuccati.

Etāya hi samannāgato khīņāsavo bhikkhu paṭikkūle aniṭṭhe vatthusmiŋ mettāpharaņaŋ vā dhātumanasikāraŋ vā karonto appaṭikkūlasaññī viharati. Appaṭikkūle iṭṭhe vatthusmiŋ asubhapharaņaŋ vā aniccanti manasikāraŋ vā karonto paṭikkūlasaññī viharati. Tathā paṭikkūlāpaṭikkūlesu tadeva mettāpharaņaŋ vā dhātumanasikāraŋ vā karonto appaṭikkūlasaññī viharati. Appaṭikkūlapaṭikkūlesu ca tadeva asubhapharaņaŋ vā aniccanti manasikāraŋ vā karonto paṭikkūlasaññī viharati. Cakkhunā rūpaŋ disvā neva sumano hotīti-ādinā nayena vuttaŋ pana chaļangupekkhaŋ pavattayamāno paṭikkūle ca appaṭikkūle ca tadubhayaŋ abhinivajjitvā upekkhako viharati sato sampajāno. Paṭisambhidāyañhi ‘kathaŋ paṭikkūle appaṭikkūlasaññī viharati? Aniṭṭhasmiŋ vatthusmiŋ mettāya vā pharati dhātuso vā upasaŋharatī’ ti-ādinā (paṭi. ma. 3.17) nayena ayameva attho vibhatto. Ayaŋ cetovasippattānaŋ ariyānaŋyeva sambhavato ariyā iddhīti vuccati.

376. Pakkhī-ādīnaŋ pana (p. 2.011) vehāsagamanādikā kammavipākajā iddhi nāma. Yathāha– ‘katamā kammavipākajā iddhi? Sabbesaŋ pakkhīnaŋ sabbesaŋ devānaŋ ekaccānaŋ manussānaŋ ekaccānañca vinipātikānaŋ ayaŋ kammavipākajā iddhī’ ti (paṭi. ma. 3.18). Ettha hi sabbesaŋ pakkhīnaŋ jhānaŋ vā vipassanaŋ vā vināyeva ākāsena gamanaŋ. Tathā sabbesaŋ devānaŋ paṭhamakappikānañca ekaccānaŋ manussānaŋ. Tathā piyankaramātā (saŋ. ni. 1.240) yakkhinī uttaramātā phussamittā dhammaguttāti evamādīnaŋ ekaccānaŋ vinipātikānaŋ ākāsena gamanaŋ kammavipākajā iddhīti.

377. Cakkavatti-ādīnaŋ vehāsagamanādikā pana puññavato iddhi nāma. Yathāha ‘katamā puññavato iddhi? Rājā cakkavattī vehāsaŋ gacchati saddhiŋ caturanginiyā senāya antamaso assabandhagobandhapurise upādāya. Jotikassa gahapatissa puññavato iddhi. Jaṭilakassa gahapatissa puññavato iddhi. Ghositassa gahapatissa puññavato iddhi. Meņđakassa gahapatissa puññavato iddhi. Pañcannaŋ mahāpuññānaŋ puññavato iddhī’ ti. Sankhepato pana paripākaŋ gate puññasambhāre ijjhanakaviseso puññavato iddhi.

Ettha ca jotikassa gahapatissa pathaviŋ bhinditvā maņipāsādo uṭṭhahi. Catusaṭṭhi ca kapparukkhāti ayamassa puññavato iddhi. Jaṭilakassa asītihattho suvaņņapabbato nibbatti. Ghositassa sattasu ṭhānesu māraņatthāya upakkame katepi arogabhāvo puññavato iddhi. Meņđakassa ekakarīsamatte padese sattaratanamayānaŋ meņđakānaŋ pātubhāvo puññavato iddhi. Pañca mahāpuññā nāma meņđakaseṭṭhi, tassa bhariyā candapadumasirī, putto dhanañcayaseṭṭhi, suņisā sumanadevī, dāso puņņo nāmāti. Tesu seṭṭhissa sīsaŋ nhātassa ākāsaŋ ullokanakāle ađđhateļasakoṭṭhasahassāni ākāsato rattasālīnaŋ pūrenti. Bhariyāya nāļikodanamattampi gahetvā sakalajambudīpavāsike parivisamānāya bhattaŋ na khīyati. Puttassa sahassatthavikaŋ gahetvā sakalajambudīpavāsikānampi dentassa kahāpaņā na khīyanti. Suņisāya ekaŋ (p. 2.012) vīhitumbaŋ gahetvā sakalajambudīpavāsikānampi bhājayamānāya dhaññaŋ na khīyati. Dāsassa ekena nangalena kasato ito satta ito sattāti cuddasa maggā honti. Ayaŋ nesaŋ puññavato iddhi.

378. Vijjādharādīnaŋ vehāsagamanādikā pana vijjāmayā iddhi. Yathāha ‘katamā vijjāmayā iddhi? Vijjādharā vijjaŋ parijapitvā vehāsaŋ gacchanti. Ākāse antalikkhe hatthimpi dassenti …pe… vividhampi senābyūhaŋ dassentī’ ti (paṭi. ma. 3.18).

379. Tena tena pana sammāpayogena tassa tassa kammassa ijjhanaŋ tattha tattha sammāpayogapaccayā ijjhanaṭṭhena iddhi. Yathāha– ‘nekkhammena kāmacchandassa pahānaṭṭho ijjhatīti tattha tattha sammāpayogapaccayā ijjhanaṭṭhena iddhi …pe… arahattamaggena sabbakilesānaŋ pahānaṭṭho ijjhatīti tattha tattha sammāpayogapaccayā ijjhanaṭṭhena iddhī’ ti (paṭi. ma. 3.18). Ettha ca paṭipattisankhātasseva sammāpayogassa dīpanavasena purimapāļisadisāva pāļi āgatā. Aṭṭhakathāyaŋ pana sakaṭabyūhādikaraņavasena yankiñci sippakammaŋ yankiñci vejjakammaŋ tiņņaŋ bedānaŋ uggahaņaŋ tiņņaŋ piṭakānaŋ uggahaņaŋ antamaso kasanavapanādīni upādāya taŋ taŋ kammaŋ katvā nibbattaviseso tattha tattha sammāpayogapaccayā ijjhanaṭṭhena iddhīti āgatā. (10)

Iti imāsu dasasu iddhīsu iddhividhāyāti imasmiŋ pade adhiṭṭhānā iddhiyeva āgatā. Imasmiŋ panatthe vikubbanāmanomayā-iddhiyopi icchitabbā eva.

380. Iddhividhāyāti iddhikoṭṭhāsāya, iddhivikappāya vā. Cittaŋ abhinīharati abhininnāmetīti so bhikkhu vuttappakāravasena tasmiŋ citte abhiññāpādake jāte iddhividhādhigamatthāya parikammacittaŋ abhinīharati kasiņārammaņato apanetvā iddhividhābhimukhaŋ peseti. Abhininnāmetīti adhigantabba-iddhipoņaŋ iddhipabbhāraŋ karoti. Soti so evaŋ katacittābhinīhāro bhikkhu. Anekavihitanti anekavidhaŋ nānappakārakaŋ. Iddhividhanti iddhikoṭṭhāsaŋ. Paccanubhotīti paccanubhavati, phusati (p. 2.013) sacchikaroti pāpuņātīti attho. Idānissa anekavihitabhāvaŋ dassento ‘ekopi hutvā’ ti-ādimāha. Tattha ekopi hutvāti iddhikaraņato pubbe pakatiyā ekopi hutvā. Bahudhā hotīti bahūnaŋ santike cankamitukāmo vā sajjhāyaŋ vā kattukāmo pañhaŋ vā pucchitukāmo hutvā satampi sahassampi hoti. Kathaŋ panāyamevaŋ hoti? Iddhiyā catasso bhūmiyo cattāro pādā aṭṭha padāni soļasa ca mūlāni sampādetvā ñāņena adhiṭṭhahanto.

381. Tattha catasso bhūmiyoti cattāri jhānāni veditabbāni. Vuttañhetaŋ dhammasenāpatinā ‘iddhiyā katamā catasso bhūmiyo? Vivekajabhūmi paṭhamaŋ jhānaŋ, pītisukhabhūmi dutiyaŋ jhānaŋ, upekkhāsukhabhūmi tatiyaŋ jhānaŋ, adukkhamasukhabhūmi catutthaŋ jhānaŋ. Iddhiyā imā catasso bhūmiyo iddhilābhāya iddhipaṭilābhāya iddhivikubbanatāya iddhivisavitāya iddhivasitāya iddhivesārajjāya saŋvattantī’ ti (paṭi. ma. 3.9). Ettha ca purimāni tīņi jhānāni yasmā pītipharaņena ca sukhapharaņena ca sukhasaññañca lahusaññañca okkamitvā lahumudukammaññakāyo iddhiŋ pāpuņāti, tasmā iminā pariyāyena iddhilābhāya saŋvattanato sambhārabhūmiyoti veditabbāni. Catutthajjhānaŋ pana iddhilābhāya pakatibhūmiyeva.

382. Cattāro pādāti cattāro iddhipādā veditabbā. Vuttañhetaŋ ‘iddhiyā katame cattāro pādā? Idha bhikkhu chandasamādhipadhānasankhārasamannāgataŋ iddhipādaŋ bhāveti. Vīriya… citta… vīmaŋsāsamādhipadhānasankhārasamannāgataŋ iddhipādaŋ bhāveti. Iddhiyā ime cattāro pādā iddhilābhāya …pe… iddhivesārajjāya saŋvattantī’ ti (paṭi. ma. 3.9). Ettha ca chandahetuko chandādhiko vā samādhi chandasamādhi. Kattukamyatāchandaŋ adhipatiŋ karitvā paṭiladdhasamādhissetaŋ adhivacanaŋ. Padhānabhūtā sankhārā padhānasankhārā. Catukiccasādhakassa sammappadhānavīriyassetaŋ adhivacanaŋ. Samannāgatanti chandasamādhinā ca padhānasankhārehi ca upetaŋ. Iddhipādanti nipphattipariyāyena vā ijjhanaṭṭhena, ijjhanti etāya sattā iddhā vuddhā ukkaŋsagatā hontīti iminā vā pariyāyena iddhīti sankhaŋ gatānaŋ abhiññācittasampayuttānaŋ chandasamādhipadhānasankhārānaŋ (p. 2.014) adhiṭṭhānaṭṭhena pādabhūtaŋ sesacittacetasikarāsinti attho. Vuttañhetaŋ ‘iddhipādoti tathābhūtassa vedanākkhandho …pe… viññāņakkhandho’ ti (vibha. 434).

Atha vā pajjate anenāti pādo. Pāpuņīyatīti attho. Iddhiyā pādo iddhipādo. Chandādīnametaŋ adhivacanaŋ. Yathāha– ‘chandañce, bhikkhave, bhikkhu nissāya labhati samādhiŋ, labhati cittassekaggataŋ, ayaŋ vuccati chandasamādhi. So anuppannānaŋ pāpakānaŋ …pe… padahati, ime vuccanti padhānasankhārā. Iti ayañca chando ayañca chandasamādhi ime ca padhānasankhārā, ayaŋ vuccati, bhikkhave, chandasamādhipadhānasankhārasamannāgato iddhipādo’ ti (saŋ. ni. 5.825). Evaŋ sesiddhipādesupi attho veditabbo.

383. Aṭṭha padānīti chandādīni aṭṭha veditabbāni. Vuttañhetaŋ ‘iddhiyā katamāni aṭṭha padāni? Chandañce bhikkhu nissāya labhati samādhiŋ, labhati cittassekaggataŋ. Chando na samādhi, samādhi na chando. Añño chando, añño samādhi. Vīriyañce bhikkhu… cittañce bhikkhu… vīmaŋsañce bhikkhu nissāya labhati samādhiŋ, labhati cittassekaggataŋ. Vīmaŋsā na samādhi, samādhi na vīmaŋsā. Aññā vīmaŋsā, añño samādhi. Iddhiyā imāni aṭṭha padāni iddhilābhāya …pe… iddhivesārajjāya saŋvattantī’ ti (paṭi. ma. 3.9). Ettha hi iddhimuppādetukāmatāchando samādhinā ekato niyuttova iddhilābhāya saŋvattati; tathā vīriyādayo. Tasmā imāni aṭṭha padāni vuttānīti veditabbāni.

384. Soļasa mūlānīti soļasahi ākārehi āneñjatā cittassa veditabbā. Vuttañhetaŋ– ‘iddhiyā kati mūlāni? Soļasa mūlāni– anonataŋ cittaŋ kosajje na iñjatīti āneñjaŋ, anunnataŋ cittaŋ uddhacce na iñjatīti āneñjaŋ, anabhinataŋ cittaŋ rāge na iñjatīti āneñjaŋ, anapanataŋ cittaŋ byāpāde na iñjatīti āneñjaŋ, anissitaŋ cittaŋ diṭṭhiyā na iñjatīti āneñjaŋ, appaṭibaddhaŋ cittaŋ chandarāge na iñjatīti āneñjaŋ, vippamuttaŋ cittaŋ kāmarāge na iñjatīti āneñjaŋ, visaŋyuttaŋ cittaŋ kilese na iñjatīti āneñjaŋ, vimariyādikataŋ cittaŋ kilesamariyāde na iñjatīti āneñjaŋ, ekattagataŋ cittaŋ nānattakilese na iñjatīti āneñjaŋ, saddhāya pariggahitaŋ (p. 2.015) cittaŋ assaddhiye na iñjatīti āneñjaŋ, vīriyena pariggahitaŋ cittaŋ kosajje na iñjatīti āneñjaŋ, satiyā pariggahitaŋ cittaŋ pamāde na iñjatīti āneñjaŋ, samādhinā pariggahitaŋ cittaŋ uddhacce na iñjatīti āneñjaŋ, paññāya pariggahitaŋ cittaŋ avijjāya na iñjatīti āneñjaŋ, obhāsagataŋ cittaŋ avijjandhakāre na iñjatīti āneñjaŋ. Iddhiyā imāni soļasa mūlāni iddhilābhāya …pe… iddhivesārajjāya saŋvattantī’ ti (paṭi. ma. 3.9).

Kāmañca esa attho evaŋ samāhite citteti-ādināpi siddhoyeva, paṭhamajjhānādīnaŋ pana iddhiyā bhūmipādapadamūlabhāvadassanatthaŋ puna vutto. Purimo ca suttesu āgatanayo. Ayaŋ paṭisambhidāyaŋ. Iti ubhayattha asammohatthampi puna vutto.

385. Ñāņena adhiṭṭhahantoti svāyamete iddhiyā bhūmipādapadabhūte dhamme sampādetvā abhiññāpādakaŋ jhānaŋ samāpajjitvā vuṭṭhāya sace sataŋ icchati ‘sataŋ homi sataŋ homī’ ti parikammaŋ katvā puna abhiññāpādakaŋ jhānaŋ samāpajjitvā vuṭṭhāya adhiṭṭhāti, adhiṭṭhānacittena saheva sataŋ hoti. Sahassādīsupi eseva nayo. Sace evaŋ na ijjhati puna parikammaŋ katvā dutiyampi samāpajjitvā vuṭṭhāya adhiṭṭhātabbaŋ. Saŋyuttaṭṭhakathāyaŋ hi ekavāraŋ dvevāraŋ samāpajjituŋ vaṭṭatīti vuttaŋ. Tattha pādakajjhānacittaŋ nimittārammaņaŋ. Parikammacittāni satārammaņāni vā sahassārammaņāni vā, tāni ca kho vaņņavasena, no paņņattivasena. Adhiṭṭhānacittampi tatheva satārammaņaŋ vā sahassārammaņaŋ vā. Taŋ pubbe vuttaŋ appanācittamiva gotrabhu-anantaraŋ ekameva uppajjati rūpāvacaracatutthajjhānikaŋ.

386. Yampi paṭisambhidāyaŋ vuttaŋ ‘pakatiyā eko bahukaŋ āvajjati sataŋ vā sahassaŋ vā satasahassaŋ vā, āvajjitvā ñāņena adhiṭṭhāti “bahuko homī” ti, bahuko hoti, yathā āyasmā cūļapanthako’ ti (paṭi. ma. 3.10). Tatrāpi āvajjatīti parikammavaseneva vuttaŋ. Āvajjitvā ñāņena adhiṭṭhātīti abhiññāñāņavasena vuttaŋ. Tasmā bahukaŋ āvajjati, tato tesampi parikammacittānaŋ avasāne samāpajjati, samāpattito vuṭṭhahitvā puna bahuko homīti āvajjitvā tato paraŋ pavattānaŋ tiņņaŋ catunnaŋ vā pubbabhāgacittānaŋ anantarā uppannena sanniṭṭhāpanavasena adhiṭṭhānanti (p. 2.016) laddhanāmena ekeneva abhiññāñāņena adhiṭṭhātīti evamettha attho daṭṭhabbo.

Yaŋ pana vuttaŋ ‘yathā āyasmā cūļapanthako’ ti, taŋ bahudhābhāvassa kāyasakkhidassanatthaŋ vuttaŋ. Taŋ pana vatthunā dīpetabbaŋ. Te kira dvebhātaro panthe jātattā panthakāti nāmaŋ labhiŋsu. Tesaŋ jeṭṭho mahāpanthako, so pabbajitvā saha paṭisambhidāhi arahattaŋ pāpuņi. Arahā hutvā cūļapanthakaŋ pabbājetvā–


Padumaŋ yathā kokanadaŋ sugandhaŋ, pāto siyā phullamavītagandhaŋ;


Angīrasaŋ passa virocamānaŋ, tapantamādiccamivantalikkheti. (a. ni. 5.195)–

Imaŋ gāthaŋ adāsi. So taŋ catūhi māsehi paguņaŋ kātuŋ nāsakkhi. Atha naŋ thero abhabbo tvaŋ sāsaneti vihārato nīhari. Tasmiñca kāle thero bhattuddesako hoti. Jīvako theraŋ upasankamitvā ‘sve, bhante, bhagavatā saddhiŋ pañcabhikkhusatāni gahetvā amhākaŋ gehe bhikkhaŋ gaņhathā’ ti āha. Theropi ṭhapetvā cūļapanthakaŋ sesānaŋ adhivāsemīti adhivāsesi.

Cūļapanthako dvārakoṭṭhake ṭhatvā rodati. Bhagavā dibbacakkhunā disvā taŋ upasankamitvā kasmā rodasīti āha. So taŋ pavattimācikkhi. Bhagavā na sajjhāyaŋ kātuŋ asakkonto mama sāsane abhabbo nāma hoti, mā soci bhikkhūti taŋ bāhāyaŋ gahetvā vihāraŋ pavisitvā iddhiyā pilotikakhaņđaŋ abhinimminitvā adāsi, handa bhikkhu imaŋ parimajjanto rajoharaņaŋ rajoharaņanti punappunaŋ sajjhāyaŋ karohīti. Tassa tathā karoto taŋ kāļavaņņaŋ ahosi. So parisuddhaŋ vatthaŋ, natthettha doso, attabhāvassa panāyaŋ dosoti saññaŋ paṭilabhitvā pañcasu khandhesu ñāņaŋ otāretvā vipassanaŋ vađđhetvā anulomato gotrabhusamīpaŋ pāpesi. Athassa bhagavā obhāsagāthā abhāsi–


‘Rāgo rajo na ca pana reņu vuccati,


Rāgassetaŋ adhivacanaŋ rajoti.


Etaŋ rajaŋ vippajahitvā paņđitā,


Viharanti te vigatarajassa sāsane.


‘Doso (p. 2.017) …pe….


‘Moho rajo na ca pana reņu vuccati,


Mohassetaŋ adhivacanaŋ rajoti.


Etaŋ rajaŋ vippajahitvā paņđitā,


Viharanti te vigatarajassa sāsane’ ti. (mahāni. 209).

Tassa gāthāpariyosāne catupaṭisambhidāchaļabhiññāparivārā nava lokuttaradhammā hatthagatāva ahesuŋ.

Satthā dutiyadivase jīvakassa gehaŋ agamāsi saddhiŋ bhikkhusanghena. Atha dakkhiņodakāvasāne yāguyā diyyamānāya hatthena pattaŋ pidahi. Jīvako kiŋ bhanteti pucchi. Vihāre eko bhikkhu atthīti. So purisaŋ pesesi ‘gaccha, ayyaŋ gahetvā sīghaŋ ehī’ ti. Vihārato nikkhante pana bhagavati,


Sahassakkhattumattānaŋ nimminitvāna panthako;


Nisīdambavane ramme, yāva kālappavedanāti. (theragā. 563).

Atha so puriso gantvā kāsāvehi ekapajjotaŋ ārāmaŋ disvā āgantvā bhikkhūhi bharito bhante ārāmo, nāhaŋ jānāmi katamo so ayyoti āha. Tato naŋ bhagavā āha ‘gaccha yaŋ paṭhamaŋ passasi, taŋ cīvarakaņņe gahetvā “satthā taŋ āmantetī” ti vatvā ānehī’ ti. So taŋ gantvā therasseva cīvarakaņņe aggahesi. Tāvadeva sabbepi nimmitā antaradhāyiŋsu. Thero ‘gaccha tvan’ ti taŋ uyyojetvā mukhadhovanādisarīrakiccaŋ niṭṭhapetvā paṭhamataraŋ gantvā pattāsane nisīdi. Idaŋ sandhāya vuttaŋ ‘yathā āyasmā cūļapanthako’ ti.

Tatra ye te bahū nimmitā te aniyametvā nimmitattā iddhimatā sadisāva honti. Ṭhānanisajjādīsu vā bhāsitatuņhībhāvādīsu vā yaŋ yaŋ iddhimā karoti, taŋ tadeva karonti. Sace pana nānāvaņņe kātukāmo hoti, keci paṭhamavaye, keci majjhimavaye, keci pacchimavaye, tathā (p. 2.018) dīghakese, upađđhamuņđe, muņđe, missakese, upađđharattacīvare, paņđukacīvare, padabhāņadhammakathāsarabhaññapañhapucchanapañhavissajjanarajanapacanacīvarasibbanadhovanādīni karonte aparepi vā nānappakārake kātukāmo hoti, tena pādakajjhānato vuṭṭhāya ettakā bhikkhū paṭhamavayā hontūti-ādinā nayena parikammaŋ katvā puna samāpajjitvā vuṭṭhāya adhiṭṭhātabbaŋ. Adhiṭṭhānacittena saddhiŋ icchiticchitappakārāyeva hontīti. Esa nayo bahudhāpi hutvā eko hotīti-ādīsu.

Ayaŋ pana viseso, iminā bhikkhunā evaŋ bahubhāvaŋ nimminitvā puna ‘ekova hutvā cankamissāmi, sajjhāyaŋ karissāmi, pañhaŋ pucchissāmī’ ti cintetvā vā, ‘ayaŋ vihāro appabhikkhuko, sace keci āgamissanti “kuto ime ettakā ekasadisā bhikkhū, addhā therassa esa ānubhāvo” ti maŋ jānissantī’ ti appicchatāya vā antarāva ‘eko homī’ ti icchantena pādakajjhānaŋ samāpajjitvā vuṭṭhāya ‘eko homī’ ti parikammaŋ katvā puna samāpajjitvā vuṭṭhāya ‘eko homī’ ti adhiṭṭhātabbaŋ. Adhiṭṭhānacittena saddhiŋyeva eko hoti. Evaŋ akaronto pana yathā paricchinnakālavasena sayameva eko hoti.

387. Āvibhāvaŋ tirobhāvanti ettha āvibhāvaŋ karoti tirobhāvaŋ karotīti ayamattho Idameva hi sandhāya paṭisambhidāyaŋ vuttaŋ ‘āvibhāvanti kenaci anāvaṭaŋ hoti appaṭicchannaŋ vivaṭaŋ pākaṭaŋ. Tirobhāvanti kenaci āvaṭaŋ hoti paṭicchannaŋ pihitaŋ paṭikujjitan’ ti (paṭi. ma. 3.11). Tatrāyaŋ iddhimā āvibhāvaŋ kātukāmo andhakāraŋ vā ālokaŋ karoti, paṭicchannaŋ vā vivaṭaŋ, anāpāthaŋ vā āpāthaŋ karoti. Kathaŋ? Ayañhi yathā paṭicchannopi dūre ṭhitopi vā dissati, evaŋ attānaŋ vā paraŋ vā kātukāmo pādakajjhānato vuṭṭhāya idaŋ andhakāraṭṭhānaŋ ālokajātaŋ hotūti vā, idaŋ paṭicchannaŋ vivaṭaŋ hotūti vā, idaŋ anāpāthaŋ āpāthaŋ hotūti vā āvajjitvā parikammaŋ katvā vuttanayeneva adhiṭṭhāti, saha adhiṭṭhānacittena yathādhiṭṭhitameva hoti. Pare dūre ṭhitāpi passanti. Sayampi passitukāmo passati.

388. Etaŋ (p. 2.019) pana pāṭihāriyaŋ kena katapubbanti? Bhagavatā. Bhagavā hi cūļasubhaddāya nimantito vissakammunā nimmitehi pañcahi kūṭāgārasatehi sāvatthito sattayojanabbhantaraŋ sāketaŋ gacchanto yathā sāketanagaravāsino sāvatthivāsike, sāvatthivāsino ca sāketavāsike passanti, evaŋ adhiṭṭhāsi. Nagaramajjhe ca otaritvā pathaviŋ dvidhā bhinditvā yāva avīciŋ ākāsañca dvidhā viyūhitvā yāva brahmalokaŋ dassesi.

Devorohaņenapi ca ayamattho vibhāvetabbo. Bhagavā kira yamakapāṭihāriyaŋ katvā caturāsītipāņasahassāni bandhanā pamocetvā atītā buddhā yamakapāṭihāriyāvasāne kuhiŋ gatāti āvajjitvā tāvatiŋsabhavanaŋ gatāti addasa. Athekena pādena pathavītalaŋ akkamitvā dutiyaŋ yugandharapabbate patiṭṭhapetvā puna purimapādaŋ uddharitvā sinerumatthakaŋ akkamitvā tattha paņđukambalasilātale vassaŋ upagantvā sannipatitānaŋ dasasahassacakkavāļadevatānaŋ ādito paṭṭhāya abhidhammakathaŋ ārabhi. Bhikkhācāravelāya nimmitabuddhaŋ māpesi. So dhammaŋ deseti. Bhagavā nāgalatādantakaṭṭhaŋ khāditvā anotattadahe mukhaŋ dhovitvā uttarakurūsu piņđapātaŋ gahetvā anotattadahatīre paribhuñjati. Sāriputtatthero tattha gantvā bhagavantaŋ vandati. Bhagavā ajja ettakaŋ dhammaŋ desesinti therassa nayaŋ deti. Evaŋ tayo māse abbocchinnaŋ abhidhammakathaŋ kathesi. Taŋ sutvā asītikoṭidevatānaŋ dhammābhisamayo ahosi.

Yamakapāṭihāriye sannipatitāpi dvādasayojanā parisā bhagavantaŋ passitvāva gamissāmāti khandhāvāraŋ bandhitvā aṭṭhāsi. Taŋ cūļa-anāthapiņđikaseṭṭhiyeva sabbapaccayehi upaṭṭhāsi. Manussā kuhiŋ bhagavāti jānanatthāya anuruddhattheraŋ yāciŋsu. Thero ālokaŋ vađđhetvā addasa dibbena cakkhunā tattha vassūpagataŋ bhagavantaŋ disvā ārocesi.

Te bhagavato vandanatthāya mahāmoggallānattheraŋ yāciŋsu. Thero parisamajjheyeva mahāpathaviyaŋ nimujjitvā sinerupabbataŋ nibbijjhitvā tathāgatapādamūle (p. 2.020) bhagavato pāde vandamānova ummujjitvā bhagavantaŋ etadavoca ‘jambudīpavāsino, bhante, bhagavato pāde vanditvā passitvāva gamissāmāti vadantī’ ti. Bhagavā āha ‘kuhiŋ pana te, moggallāna, etarahi jeṭṭhabhātā dhammasenāpatī’ ti? ‘Sankassanagare bhante’ ti. ‘Moggallāna, maŋ daṭṭhukāmā sve sankassanagaraŋ āgacchantu, ahaŋ sve mahāpavāraņapuņņamāsī-uposathadivase sankassanagare otarissāmī’ ti. ‘Sādhu, bhante’ ti thero dasabalaŋ vanditvā āgatamaggeneva oruyha manussānaŋ santikaŋ sampāpuņi. Gamanāgamanakāle ca yathā naŋ manussā passanti, evaŋ adhiṭṭhāsi. Idaŋ tāvettha mahāmoggallānatthero āvibhāvapāṭihāriyaŋ akāsi.

So evaŋ āgato taŋ pavattiŋ ārocetvā ‘dūranti saññaŋ akatvā katapātarāsāva nikkhamathā’ ti āha. Bhagavā sakkassa devarañño ārocesi ‘mahārāja, sve manussalokaŋ gacchāmī’ ti. Devarājā vissakammaŋ āņāpesi ‘tāta, sve bhagavā manussalokaŋ gantukāmo, tisso sopānapantiyo māpehi ekaŋ kanakamayaŋ, ekaŋ rajatamayaŋ, ekaŋ maņimayan’ ti. So tathā akāsi. Bhagavā dutiyadivase sinerumuddhani ṭhatvā puratthimalokadhātuŋ olokesi, anekāni cakkavāļasahassāni vivaṭāni hutvā ekangaņaŋ viya pakāsiŋsu. Yathā ca puratthimena, evaŋ pacchimenapi uttarenapi dakkhiņenapi sabbaŋ vivaṭamaddasa. Heṭṭhāpi yāva avīci, upari yāva akaniṭṭhabhavanaŋ, tāva addasa.

Taŋ divasaŋ kira lokavivaraņaŋ nāma ahosi. Manussāpi deve passanti, devāpi manusse. Tattha neva manussā uddhaŋ ullokenti, na devā adho olokenti, sabbe sammukhāva aññamaññaŋ passanti. Bhagavā majjhe maņimayena sopānena otarati, chakāmāvacaradevā vāmapasse kanakamayena, suddhāvāsā ca mahābrahmā ca dakkhiņapasse rajatamayena. Devarājā pattacīvaraŋ aggahesi, mahābrahmā tiyojanikaŋ setacchattaŋ, suyāmo vāļabījaniŋ, pañcasikho gandhabbaputto tigāvutamattaŋ beļuvapaņđuvīņaŋ gahetvā tathāgatassa pūjaŋ karonto otarati. Taŋdivasaŋ bhagavantaŋ disvā buddhabhāvāya pihaŋ anuppādetvā ṭhitasatto nāma natthi. Idamettha bhagavā āvibhāvapāṭihāriyaŋ akāsi.

Apica (p. 2.021) tambapaņņidīpe talangaravāsī dhammadinnattheropi tissamahāvihāre cetiyangaņasmiŋ nisīditvā ‘tīhi, bhikkhave, dhammehi samannāgato bhikkhu apaņņakapaṭipadaŋ paṭipanno hotī’ ti apaņņakasuttaŋ (a. ni. 3.16) kathento heṭṭhāmukhaŋ bījaniŋ akāsi, yāva avīcito ekangaņaŋ ahosi. Tato uparimukhaŋ akāsi, yāva brahmalokā ekangaņaŋ ahosi. Thero nirayabhayena tajjetvā saggasukhena ca palobhetvā dhammaŋ desesi. Keci sotāpannā ahesuŋ, keci sakadāgāmī anāgāmī arahantoti.

389. Tirobhāvaŋ kātukāmo pana ālokaŋ vā andhakāraŋ karoti, appaṭicchannaŋ vā paṭicchannaŋ, āpāthaŋ vā anāpāthaŋ karoti. Kathaŋ? Ayañhi yathā appaṭicchannopi samīpe ṭhitopi vā na dissati, evaŋ attānaŋ vā paraŋ vā kātukāmo pādakajjhānato vuṭṭhāya ‘idaŋ ālokaṭṭhānaŋ andhakāraŋ hotū’ ti vā, ‘idaŋ appaṭicchannaŋ paṭicchannaŋ hotū’ ti vā, ‘idaŋ āpāthaŋ anāpāthaŋ hotū’ ti vā āvajjitvā parikammaŋ katvā vuttanayeneva adhiṭṭhāti. Saha adhiṭṭhānacittena yathādhiṭṭhitameva hoti. Pare samīpe ṭhitāpi na passanti. Sayampi apassitukāmo na passati.

390. Etaŋ pana pāṭihāriyaŋ kena katapubbanti? Bhagavatā. Bhagavā hi yasaŋ kulaputtaŋ samīpe nisinnaŋyeva yathā naŋ pitā na passati, evamakāsi. Tathā vīsayojanasataŋ mahākappinassa paccuggamanaŋ katvā taŋ anāgāmiphale, amaccasahassañcassa sotāpattiphale patiṭṭhāpetvā, tassa anumaggaŋ āgatā sahassitthiparivārā anojādevī āgantvā samīpe nisinnāpi yathā saparisaŋ rājānaŋ na passati, tathā katvā ‘api, bhante, rājānaŋ passathā’ ti vutte ‘kiŋ pana te rājānaŋ gavesituŋ varaŋ, udāhu attānan’ ti? ‘Attānaŋ, bhante’ ti vatvā nisinnāya tassā tathā dhammaŋ desesi, yathā sā saddhiŋ itthisahassena sotāpattiphale patiṭṭhāsi, amaccā anāgāmiphale, rājā arahatteti. Apica tambapaņņidīpaŋ (p. 2.022) āgatadivase yathā attanā saddhiŋ āgate avasese rājā na passati, evaŋ karontena mahindattherenāpi idaŋ katameva (pārā. aṭṭha. 1.tatiyasangītikathā).

391. Apica sabbampi pākaṭaŋ pāṭihāriyaŋ āvibhāvaŋ nāma. Apākaṭapāṭihāriyaŋ tirobhāvaŋ nāma. Tattha pākaṭapāṭihāriye iddhipi paññāyati iddhimāpi. Taŋ yamakapāṭihāriyena dīpetabbaŋ. Tatra hi ‘idha tathāgato yamakapāṭihāriyaŋ karoti asādhāraņaŋ sāvakehi. Uparimakāyato aggikkhandho pavattati, heṭṭhimakāyato udakadhārā pavattatī’ ti (paṭi. ma. 1.116) evaŋ ubhayaŋ paññāyittha. Apākaṭapāṭihāriye iddhiyeva paññāyati, na iddhimā. Taŋ mahakasuttena (saŋ. ni. 4.346) ca brahmanimantanikasuttena (ma. ni. 1.501ādayo) ca dīpetabbaŋ. Tatra hi āyasmato ca mahakassa, bhagavato ca iddhiyeva paññāyittha, na iddhimā.

Yathāha–

‘Ekamantaŋ nisinno kho citto gahapati āyasmantaŋ mahakaŋ etadavoca “sādhu me, bhante, ayyo mahako uttarimanussadhammā iddhipāṭihāriyaŋ dassetū” ti. Tena hi tvaŋ gahapati āļinde uttarāsangaŋ paññāpetvā tiņakalāpaŋ okāsehīti. “Evaŋ, bhante” ti kho citto gahapati āyasmato mahakassa paṭissutvā āļinde uttarāsangaŋ paññāpetvā tiņakalāpaŋ okāsesi. Atha kho āyasmā mahako vihāraŋ pavisitvā tathārūpaŋ iddhābhisankhāraŋ abhisankhāsi, yathā tālacchiggaļena ca aggaļantarikāya ca acci nikkhamitvā tiņāni jhāpesi, uttarāsangaŋ na jhāpesī’ ti (saŋ. ni. 4.346).

Yathā cāha–

‘Atha khvāhaŋ, bhikkhave, tathārūpaŋ iddhābhisankhāraŋ abhisankhāsiŋ “ettāvatā brahmā ca brahmaparisā ca brahmapārisajjā ca saddañca me sossanti, na ca maŋ dakkhissantī” ti antarahito imaŋ gāthaŋ abhāsiŋ–


“Bhave (p. 2.023) vāhaŋ bhayaŋ disvā, bhavañca vibhavesinaŋ;

Bhavaŋ nābhivadiŋ kiñci, nandiñca na upādiyin”‘ ti. (ma. ni. 1.504).

392. Tirokuṭṭaŋ tiropākāraŋ tiropabbataŋ asajjamāno gacchati seyyathāpi ākāseti ettha tirokuṭṭanti parakuṭṭaŋ, kuṭṭassa parabhāganti vuttaŋ hoti. Esa nayo itaresu. Kuṭṭoti ca gehabhittiyā etamadhivacanaŋ. Pākāroti gehavihāragāmādīnaŋ parikkhepapākāro. Pabbatoti paŋsupabbato vā pāsāņapabbato vā. Asajjamānoti alaggamāno. Seyyathāpi ākāseti ākāse viya. Evaŋ gantukāmena pana ākāsakasiņaŋ samāpajjitvā vuṭṭhāya kuṭṭaŋ vā pākāraŋ vā sinerucakkavāļesupi aññataraŋ pabbataŋ vā āvajjitvā kataparikammena ākāso hotūti adhiṭṭhātabbo. Ākāsoyeva hoti. Adho otaritukāmassa, uddhaŋ vā ārohitukāmassa susiro hoti, vinivijjhitvā gantukāmassa chiddo. So tattha asajjamāno gacchati.

Tipiṭakacūļābhayatthero panetthāha– ‘ākāsakasiņasamāpajjanaŋ, āvuso, kimatthiyaŋ, kiŋ hatthi-assādīni abhinimminitukāmo hatthi-assādi kasiņāni samāpajjati, nanu yattha katthaci kasiņe parikammaŋ katvā aṭṭhasamāpattivasībhāvoyeva pamāņaŋ. Yaŋ yaŋ icchati, taŋ tadeva hotī’ ti. Bhikkhū āhaŋsu– ‘pāļiyā, bhante, ākāsakasiņaŋyeva āgataŋ, tasmā avassametaŋ vattabban’ ti. Tatrāyaŋ pāļi–

‘Pakatiyā ākāsakasiņasamāpattiyā lābhī hoti. Tirokuṭṭaŋ tiropākāraŋ tiropabbataŋ āvajjati. Āvajjitvā ñāņena adhiṭṭhāti– “ākāso hotū” ti. Ākāso hoti. Tirokuṭṭaŋ tiropākāraŋ tiropabbataŋ asajjamāno gacchati. Yathā manussā pakatiyā aniddhimanto kenaci anāvaṭe aparikkhitte asajjamānā gacchanti, evameva so iddhimā cetovasippatto tirokuṭṭaŋ tiropākāraŋ tiropabbataŋ asajjamāno gacchati, seyyathāpi ākāse’ ti (paṭi. ma. 3.11).

Sace (p. 2.024) panassa bhikkhuno adhiṭṭhahitvā gacchantassa antarā pabbato vā rukkho vā uṭṭheti, kiŋ puna samāpajjitvā adhiṭṭhātabbanti? Doso natthi. Puna samāpajjitvā adhiṭṭhānaŋ hi upajjhāyassa santike nissayaggahaņasadisaŋ hoti. Iminā ca pana bhikkhunā ākāso hotūti adhiṭṭhitattā ākāso hotiyeva. Purimādhiṭṭhānabaleneva cassa antarā añño pabbato vā rukkho vā utumayo uṭṭhahissatīti aṭṭhānamevetaŋ. Aññena iddhimatā nimmite pana paṭhamanimmānaŋ balavaŋ hoti. Itarena tassa uddhaŋ vā adho vā gantabbaŋ.

393. Pathaviyāpi ummujjanimujjanti ettha ummujjanti uṭṭhānaŋ vuccati. Nimujjanti saŋsīdanaŋ. Ummujjañca nimujjañca ummujjanimujjaŋ. Evaŋ kātukāmena āpokasiņaŋ samāpajjitvā uṭṭhāya ettake ṭhāne pathavī udakaŋ hotūti paricchinditvā parikammaŋ katvā vuttanayeneva adhiṭṭhātabbaŋ. Saha adhiṭṭhānena yathā paricchinne ṭhāne pathavī udakameva hoti. So tattha ummujjanimujjaŋ karoti. Tatrāyaŋ pāļi–

‘Pakatiyā āpokasiņasamāpattiyā lābhī hoti. Pathaviŋ āvajjati. Āvajjitvā ñāņena adhiṭṭhāti– “udakaŋ hotū” ti. Udakaŋ hoti. So pathaviyā ummujjanimujjaŋ karoti. Yathā manussā pakatiyā aniddhimanto udake ummujjanimujjaŋ karonti, evameva so iddhimā cetovasippatto pathaviyā ummujjanimujjaŋ karoti, seyyathāpi udake’ ti (paṭi. ma. 3.11).

Na kevalañca ummujjanimujjameva, nhānapānamukhadhovanabhaņđakadhovanādīsu yaŋ yaŋ icchati, taŋ taŋ karoti. Na kevalañca udakameva, sappitelamadhuphāņitādīsupi yaŋ yaŋ icchati, taŋ taŋ idañcidañca ettakaŋ hotūti āvajjitvā parikammaŋ katvā adhiṭṭhahantassa yathādhiṭṭhitameva hoti. Uddharitvā bhājanagataŋ karontassa sappi sappimeva hoti. Telādīni telādīniyeva. Udakaŋ udakameva. So tattha temitukāmova temeti, na temitukāmo na temeti. Tasseva ca sā pathavī udakaŋ hoti sesajanassa pathavīyeva. Tattha manussā pattikāpi gacchanti, yānādīhipi gacchanti, kasikammādīnipi karontiyeva. Sace panāyaŋ tesampi udakaŋ hotūti (p. 2.025) icchati, hotiyeva. Paricchinnakālaŋ pana atikkamitvā yaŋ pakatiyā ghaṭataļākādīsu udakaŋ, taŋ ṭhapetvā avasesaŋ paricchinnaṭṭhānaŋ pathavīyeva hoti.

394. Udakepi abhijjamāneti ettha yaŋ udakaŋ akkamitvā saŋsīdati, taŋ bhijjamānanti vuccati. Viparītaŋ abhijjamānaŋ. Evaŋ gantukāmena pana pathavīkasiņaŋ samāpajjitvā vuṭṭhāya ettake ṭhāne udakaŋ pathavī hotūti paricchinditvā parikammaŋ katvā vuttanayeneva adhiṭṭhātabbaŋ. Saha adhiṭṭhānena yathā paricchinnaṭṭhāne udakaŋ pathavīyeva hoti. So tattha gacchati, tatrāyaŋ pāļi–

‘Pakatiyā pathavīkasiņasamāpattiyā lābhī hoti. Udakaŋ āvajjati. Āvajjitvā ñāņena adhiṭṭhāti– “pathavī hotū” ti. Pathavī hoti. So abhijjamāne udake gacchati. Yathā manussā pakatiyā aniddhimanto abhijjamānāya pathaviyā gacchanti, evameva so iddhimā cetovasippatto abhijjamāne udake gacchati, seyyathāpi pathaviyan’ ti (paṭi. ma. 3.11).

Na kevalañca gacchati, yaŋ yaŋ iriyāpathaŋ icchati, taŋ taŋ karoti. Na kevalañca pathavimeva karoti, maņisuvaņņapabbatarukkhādīsupi yaŋ yaŋ icchati, taŋ taŋ vuttanayeneva āvajjitvā adhiṭṭhāti, yathādhiṭṭhitameva hoti. Tasseva ca taŋ udakaŋ pathavī hoti, sesajanassa udakameva, macchakacchapā ca udakakākādayo ca yathāruci vicaranti. Sace panāyaŋ aññesampi manussānaŋ taŋ pathaviŋ kātuŋ icchati, karotiyeva. Paricchinnakālātikkamena pana udakameva hoti.

395. Pallankena kamatīti pallankena gacchati. Pakkhī sakuņoti pakkhehi yuttasakuņo. Evaŋ kātukāmena pana pathavīkasiņaŋ samāpajjitvā vuṭṭhāya sace nisinno gantumicchati, pallankappamāņaŋ ṭhānaŋ paricchinditvā parikammaŋ katvā vuttanayeneva adhiṭṭhātabbaŋ. Sace nipanno gantukāmo hoti mañcappamāņaŋ, sace padasā gantukāmo hoti maggappamāņanti evaŋ yathānurūpaŋ ṭhānaŋ paricchinditvā vuttanayeneva pathavī hotūti adhiṭṭhātabbaŋ, saha adhiṭṭhānena pathavīyeva hoti. Tatrāyaŋ pāļi–

‘Ākāsepi (p. 2.026) pallankena kamati, seyyathāpi pakkhī sakuņoti. Pakatiyā pathavīkasiņasamāpattiyā lābhī hoti, ākāsaŋ āvajjati. Āvajjitvā ñāņena adhiṭṭhāti– “pathavī hotū” ti. Pathavī hoti. So ākāse antalikkhe cankamatipi tiṭṭhatipi nisīdatipi seyyampi kappeti. Yathā manussā pakatiyā aniddhimanto pathaviyaŋ cankamantipi …pe… seyyampi kappenti, evameva so iddhimā cetovasippatto ākāse antalikkhe cankamatipi …pe… seyyampi kappetī’ ti (paṭi. ma. 3.11).

Ākāse gantukāmena ca bhikkhunā dibbacakkhulābhināpi bhavitabbaŋ. Kasmā? Antare utusamuṭṭhānā vā pabbatarukkhādayo honti, nāgasupaņņādayo vā usūyantā māpenti, nesaŋ dassanatthaŋ. Te pana disvā kiŋ kātabbanti? Pādakajjhānaŋ samāpajjitvā vuṭṭhāya ākāso hotūti parikammaŋ katvā adhiṭṭhātabbaŋ. Thero panāha ‘samāpattisamāpajjanaŋ, āvuso, kimatthiyaŋ, nanu samāhitamevassa cittaŋ, tena yaŋ yaŋ ṭhānaŋ ākāso hotūti adhiṭṭhāti, ākāsoyeva hotī’ ti. Kiñcāpi evamāha, atha kho tirokuṭṭapārihāriye vuttanayeneva paṭipajjitabbaŋ.

Apica okāse orohaņatthampi iminā dibbacakkhulābhinā bhavitabbaŋ, ayañhi sace anokāse nhānatitthe vā gāmadvāre vā orohati. Mahājanassa pākaṭo hoti. Tasmā dibbacakkhunā passitvā anokāsaŋ vajjetvā okāse otaratīti.

396. Imepi candimasūriye evaŋmahiddhike evaŋmahānubhāve pāņinā parāmasati parimajjatīti ettha candimasūriyānaŋ dvācattālīsayojanasahassassa upari caraņena mahiddhikatā, tīsu dīpesu ekakkhaņe ālokakaraņena mahānubhāvatā veditabbā. Evaŋ upari caraņa-ālokakaraņehi vā mahiddhike teneva mahānubhāve. Parāmasatīti pariggaņhati ekadese vā chupati. Parimajjatīti samantato ādāsatalaŋ viya parimajjati. Ayaŋ panassa iddhi abhiññāpādakajjhānavaseneva ijjhati, natthettha kasiņasamāpattiniyamo. Vuttañhetaŋ paṭisambhidāyaŋ–

‘Imepi (p. 2.027) candimasūriye …pe… parimajjatīti idha so iddhimā cetovasippatto candimasūriye āvajjati, āvajjitvā ñāņena adhiṭṭhāti– “hatthapāse hotū” ti. Hatthapāse hoti. So nisinnako vā nipannako vā candimasūriye pāņinā āmasati parāmasati parimajjati. Yathā manussā pakatiyā aniddhimanto kiñcideva rūpagataŋ hatthapāse āmasanti parāmasanti parimajjanti, evameva so iddhimā …pe… parimajjatī’ ti (paṭi. ma. 3.12).

Svāyaŋ yadi icchati gantvā parāmasituŋ, gantvā parāmasati, yadi pana idheva nisinnako vā nipannako vā parāmasitukāmo hoti, hatthapāse hotūti adhiṭṭhāti, adhiṭṭhānabalena vaņṭā muttatālaphalaŋ viya āgantvā hatthapāse ṭhite vā parāmasati, hatthaŋ vā vađđhetvā. Vađđhentassa pana kiŋ upādiņņakaŋ vađđhati, anupādiņņakanti? Upādiņņakaŋ nissāya anupādiņņakaŋ vađđhati.

Tattha tipiṭakacūļanāgatthero āha ‘kiŋ panāvuso, upādiņņakaŋ khuddakampi mahantampi na hoti, nanu yadā bhikkhu tālacchiddādīhi nikkhamati, tadā upādiņņakaŋ khuddakaŋ hoti. Yadā mahantaŋ attabhāvaŋ karoti, tadā mahantaŋ hoti mahāmoggallānattherassa viyā’ ti.

Nandopanandanāgadamanakathā
Ekasmiŋ kira samaye anāthapiņđiko gahapati bhagavato dhammadesanaŋ sutvā ‘sve, bhante, pañcahi bhikkhusatehi saddhiŋ amhākaŋ gehe bhikkhaŋ gaņhathā’ ti nimantetvā pakkami. Bhagavā adhivāsetvā taŋdivasāvasesaŋ rattibhāgañca vītināmetvā paccūsasamaye dasasahassilokadhātuŋ olokesi. Athassa nandopanando nāma nāgarājā ñāņamukhe āpāthamāgacchi. Bhagavā ‘ayaŋ nāgarājā mayhaŋ ñāņamukhe āpāthamāgacchi, atthi nu kho assa upanissayo’ ti āvajjento ‘ayaŋ micchādiṭṭhiko tīsu ratanesu appasannoti disvā ko nu kho imaŋ micchādiṭṭhito viveceyyā’ ti āvajjento mahāmoggallānattheraŋ addasa.

Tato (p. 2.028) pabhātāya rattiyā sarīrapaṭijagganaŋ katvā āyasmantaŋ ānandaŋ āmantesi– ‘ānanda, pañcannaŋ bhikkhusatānaŋ ārocehi tathāgato devacārikaŋ gacchatī’ ti. Taŋ divasañca nandopanandassa āpānabhūmiŋ sajjayiŋsu. So dibbaratanapallanke dibbena setacchattena dhāriyamānena tividhanāṭakehi ceva nāgaparisāya ca parivuto dibbabhājanesu upaṭṭhāpitaŋ annapānavidhiŋ olokayamāno nisinno hoti. Atha bhagavā yathā nāgarājā passati, tathā katvā tassa vitānamatthakeneva pañcahi bhikkhusatehi saddhiŋ tāvatiŋsadevalokābhimukho pāyāsi.

Tena kho pana samayena nandopanandassa nāgarājassa evarūpaŋ pāpakaŋ diṭṭhigataŋ uppannaŋ hoti– ‘ime hi nāma muņđakā samaņakā amhākaŋ uparūparibhavanena devānaŋ tāvatiŋsānaŋ bhavanaŋ pavisantipi nikkhamantipi, na dāni ito paṭṭhāya imesaŋ amhākaŋ matthake pādapaŋsuŋ okirantānaŋ gantuŋ dassāmī’ ti uṭṭhāya sinerupādaŋ gantvā taŋ attabhāvaŋ vijahitvā sineruŋ sattakkhattuŋ bhogehi parikkhipitvā upari phaņaŋ katvā tāvatiŋsabhavanaŋ avakujjena phaņena gahetvā adassanaŋ gamesi.

Atha kho āyasmā raṭṭhapālo bhagavantaŋ etadavoca ‘pubbe, bhante, imasmiŋ padese ṭhito sineruŋ passāmi, sineruparibhaņđaŋ passāmi, tāvatiŋsaŋ passāmi, vejayantaŋ passāmi, vejayantassa pāsādassa upari dhajaŋ passāmi. Ko nu kho, bhante, hetu ko paccayo, yaŋ etarahi neva sineruŋ passāmi …pe… na vejayantassa pāsādassa upari dhajaŋ passāmī’ ti. ‘Ayaŋ, raṭṭhapāla, nandopanando nāma nāgarājā tumhākaŋ kupito sineruŋ sattakkhattuŋ bhogehi parikkhipitvā upari phaņena paṭicchādetvā andhakāraŋ katvā ṭhito’ ti. ‘Damemi naŋ, bhante’ ti. Na bhagavā anujāni. Atha kho āyasmā bhaddiyo āyasmā rāhuloti anukkamena sabbepi bhikkhū uṭṭhahiŋsu. Na bhagavā anujāni.

Avasāne mahāmoggallānatthero ‘ahaŋ, bhante, damemi nan’ ti āha. ‘Damehi moggallānā’ ti bhagavā anujāni. Thero attabhāvaŋ vijahitvā mahantaŋ nāgarājavaņņaŋ abhinimminitvā nandopanandaŋ cuddasakkhattuŋ bhogehi parikkhipitvā tassa phaņamatthake attano phaņaŋ ṭhapetvā sinerunā (p. 2.029) saddhiŋ abhinippīļesi. Nāgarājā padhūmāyi. Theropi na tuyhaŋyeva sarīre dhūmo atthi, mayhampi atthīti padhūmāyi. Nāgarājassa dhūmo theraŋ na bādhati. Therassa pana dhūmo nāgarājānaŋ bādhati. Tato nāgarājā pajjali. Theropi na tuyhaŋyeva sarīre aggi atthi, mayhampi atthīti pajjali. Nāgarājassa tejo theraŋ na bādhati. Therassa pana tejo nāgarājānaŋ bādhati. Nāgarājā ayaŋ maŋ sinerunā abhinippīļetvā dhūmāyati ceva pajjalati cāti cintetvā ‘bho tvaŋ kosī’ ti paṭipucchi. ‘Ahaŋ kho, nanda, moggallāno’ ti. ‘Bhante, attano bhikkhubhāvena tiṭṭhāhī’ ti.

Thero taŋ attabhāvaŋ vijahitvā tassa dakkhiņakaņņasotena pavisitvā vāmakaņņasotena nikkhami vāmakaņņasotena pavisitvā dakkhiņakaņņasotena nikkhami, tathā dakkhiņanāsasotena pavisitvā vāmanāsasotena nikkhami, vāmanāsasotena pavisitvā dakkhiņanāsasotena nikkhami. Tato nāgarājā mukhaŋ vivari. Thero mukhena pavisitvā antokucchiyaŋ pācīnena ca pacchimena ca cankamati. Bhagavā ‘moggallāna, manasikarohi mahiddhiko esa nāgo’ ti āha. Thero ‘mayhaŋ kho, bhante, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, tiṭṭhatu, bhante, nandopanando, ahaŋ nandopanandasadisānaŋ nāgarājānaŋ satampi sahassampi satasahassampi dameyyan’ ti āha.

Nāgarājā cintesi ‘pavisanto tāva me na diṭṭho, nikkhamanakāle dāni naŋ dāṭhantare pakkhipitvā sankhādissāmī’ ti cintetvā nikkhama bhante, mā maŋ antokucchiyaŋ aparāparaŋ cankamanto bādhayitthāti āha. Thero nikkhamitvā bahi aṭṭhāsi. Nāgarājā ayaŋ soti disvā nāsavātaŋ vissajji. Thero catutthaŋ jhānaŋ samāpajji. Lomakūpampissa vāto cāletuŋ nāsakkhi. Avasesā bhikkhū kira ādito paṭṭhāya sabbapāṭihāriyāni kātuŋ sakkuņeyyuŋ, imaŋ pana ṭhānaŋ patvā evaŋ khippanisantino hutvā samāpajjituŋ na sakkhissantīti tesaŋ bhagavā nāgarājadamanaŋ nānujāni.

Nāgarājā (p. 2.030) ‘ahaŋ imassa samaņassa nāsavātena lomakūpampi cāletuŋ nāsakkhiŋ, mahiddhiko samaņo’ ti cintesi. Thero attabhāvaŋ vijahitvā supaņņarūpaŋ abhinimminitvā supaņņavātaŋ dassento nāgarājānaŋ anubandhi. Nāgarājā taŋ attabhāvaŋ vijahitvā māņavakavaņņaŋ abhinimminitvā ‘bhante, tumhākaŋ saraņaŋ gacchāmī’ ti vadanto therassa pāde vandi. Thero ‘satthā, nanda, āgato, ehi gamissāmā’ ti nāgarājānaŋ damayitvā nibbisaŋ katvā gahetvā bhagavato santikaŋ agamāsi. Nāgarājā bhagavantaŋ vanditvā ‘bhante, tumhākaŋ saraņaŋ gacchāmī’ ti āha. Bhagavā ‘sukhī hohi, nāgarājā’ ti vatvā bhikkhusanghaparivuto anāthapiņđikassa nivesanaŋ agamāsi.

Anāthapiņđiko ‘kiŋ, bhante, atidivā āgatatthā’ ti āha. Moggallānassa ca nandopanandassa ca sangāmo ahosīti. Kassa, bhante, jayo, kassa parājayoti. Moggallānassa jayo, nandassa parājayoti. Anāthapiņđiko ‘adhivāsetu me, bhante, bhagavā sattāhaŋ ekapaṭipāṭiyā bhattaŋ, sattāhaŋ therassa sakkāraŋ karissāmī’ ti vatvā sattāhaŋ buddhapamukhānaŋ pañcannaŋ bhikkhusatānaŋ mahāsakkāraŋ akāsi. Iti imaŋ imasmiŋ nandopanandadamane kataŋ mahantaŋ attabhāvaŋ sandhāyetaŋ vuttaŋ ‘yadā mahantaŋ attabhāvaŋ karoti, tadā mahantaŋ hoti mahāmoggallānattherassa viyā’ ti. Evaŋ vuttepi bhikkhū upādiņņakaŋ nissāya anupādiņņakameva vađđhatīti āhaŋsu. Ayameva cettha yutti.

So evaŋ katvā na kevalaŋ candimasūriye parāmasati. Sace icchati pādakathalikaŋ katvā pāde ṭhapeti, pīṭhaŋ katvā nisīdati, mañcaŋ katvā nipajjati, apassenaphalakaŋ katvā apassayati. Yathā ca eko, evaŋ aparopi. Anekesupi hi bhikkhusatasahassesu evaŋ karontesu tesañca ekamekassa tatheva ijjhati. Candimasūriyānañca gamanampi ālokakaraņampi tatheva hoti. Yathā hi pātisahassesu udakapūresu sabbapātīsu ca candamaņđalāni dissanti. Pākatikameva ca candassa gamanaŋ ālokakaraņañca hoti. Tathūpamametaŋ pāṭihāriyaŋ.

397. Yāva brahmalokāpīti brahmalokampi paricchedaŋ katvā. Kāyena vasaŋ vattetīti tattha brahmaloke kāyena attano vasaŋ vatteti. Tassattho pāļiŋ anugantvā veditabbo. Ayañhettha pāļi–

‘Yāva (p. 2.031) brahmalokāpi kāyena vasaŋ vattetīti. Sace so iddhimā cetovasippatto brahmalokaŋ gantukāmo hoti, dūrepi santike adhiṭṭhāti santike hotūti, santike hoti. Santikepi dūre adhiṭṭhāti dūre hotūti, dūre hoti. Bahukampi thokanti adhiṭṭhāti thokaŋ hotūti, thokaŋ hoti. Thokampi bahukanti adhiṭṭhāti bahukaŋ hotūti, bahukaŋ hoti. Dibbena cakkhunā tassa brahmuno rūpaŋ passati. Dibbāya sotadhātuyā tassa brahmuno saddaŋ suņāti. Cetopariyañāņena tassa brahmuno cittaŋ pajānāti. Sace so iddhimā cetovasippatto dissamānena kāyena brahmalokaŋ gantukāmo hoti, kāyavasena cittaŋ pariņāmeti, kāyavasena cittaŋ adhiṭṭhāti, kāyavasena cittaŋ pariņāmetvā kāyavasena cittaŋ adhiṭṭhahitvā sukhasaññañca lahusaññañca okkamitvā dissamānena kāyena brahmalokaŋ gacchati. Sace so iddhimā cetovasippatto adissamānena kāyena brahmalokaŋ gantukāmo hoti, cittavasena kāyaŋ pariņāmeti, cittavasena kāyaŋ adhiṭṭhāti. Cittavasena kāyaŋ pariņāmetvā cittavasena kāyaŋ adhiṭṭhahitvā sukhasaññañca lahusaññañca okkamitvā adissamānena kāyena brahmalokaŋ gacchati. So tassa brahmuno purato rūpaŋ abhinimmināti manomayaŋ sabbangapañcangiŋ ahīnindriyaŋ. Sace so iddhimā cankamati, nimmitopi tattha cankamati. Sace so iddhimā tiṭṭhati, nisīdati, seyyaŋ kappeti, nimmitopi tattha seyyaŋ kappeti. Sace so iddhimā dhūmāyati, pajjalati, dhammaŋ bhāsati, pañhaŋ pucchati, pañhaŋ puṭṭho vissajjeti, nimmitopi tattha pañhaŋ puṭṭho vissajjeti. Sace so iddhimā tena brahmunā saddhiŋ santiṭṭhati, sallapati, sākacchaŋ samāpajjati, nimmitopi tattha tena brahmunā saddhiŋ santiṭṭhati, sallapati, sākacchaŋ samāpajjati. Yaŋ yadeva hi so iddhimā karoti, taŋ tadeva nimmito karotī’ ti (paṭi. ma. 3.12).

Tattha (p. 2.032) dūrepi santike adhiṭṭhātīti pādakajjhānato vuṭṭhāya dūre devalokaŋ vā brahmalokaŋ vā āvajjati santike hotūti. Āvajjitvā parikammaŋ katvā puna samāpajjitvā ñāņena adhiṭṭhāti santike hotūti, santike hoti. Esa nayo sesapadesupi.

Tattha ko dūraŋ gahetvā santikaŋ akāsīti? Bhagavā. Bhagavā hi yamakapāṭihāriyāvasāne devalokaŋ gacchanto yugandharañca sineruñca santike katvā pathavītalato ekapādaŋ yugandhare patiṭṭhapetvā dutiyaŋ sinerumatthake ṭhapesi. Añño ko akāsi? Mahāmoggallānatthero. Thero hi sāvatthito bhattakiccaŋ katvā nikkhantaŋ dvādasayojanikaŋ parisaŋ tiŋsayojanaŋ sankassanagaramaggaŋ sankhipitvā tankhaņaññeva sampāpesi.

Apica tambapaņņidīpe cūļasamuddattheropi akāsi. Dubbhikkhasamaye kira therassa santikaŋ pātova satta bhikkhusatāni āgamaŋsu. Thero ‘mahā bhikkhusangho kuhiŋ bhikkhācāro bhavissatī’ ti cintento sakalatambapaņņidīpe adisvā ‘paratīre pāṭaliputte bhavissatī’ ti disvā bhikkhū pattacīvaraŋ gāhāpetvā ‘ethāvuso, bhikkhācāraŋ gamissāmā’ ti pathaviŋ sankhipitvā pāṭaliputtaŋ gato. Bhikkhū ‘kataraŋ, bhante, imaŋ nagaran’ ti pucchiŋsu. Pāṭaliputtaŋ, āvusoti. Pāṭaliputtaŋ nāma dūre bhanteti. Āvuso, mahallakattherā nāma dūrepi gahetvā santike karontīti. Mahāsamuddo kuhiŋ, bhanteti? Nanu, āvuso, antarā ekaŋ nīlamātikaŋ atikkamitvā āgatatthāti? Āma, bhante. Mahāsamuddo pana mahantoti. Āvuso, mahallakattherā nāma mahantampi khuddakaŋ karontīti.

Yathā cāyaŋ, evaŋ tissadattattheropi sāyanhasamaye nhāyitvā katuttarāsango mahābodhiŋ vandissāmīti citte uppanne santike akāsi.

Santikaŋ pana gahetvā ko dūramakāsīti? Bhagavā. Bhagavā hi attano ca angulimālassa (ma. ni. 2.348) ca antaraŋ santikampi dūramakāsīti.

Atha ko bahukaŋ thokaŋ akāsīti? Mahākassapatthero. Rājagahe kira nakkhattadivase pañcasatā kumāriyo candapūve gahetvā nakkhattakīļanatthāya gacchantiyo bhagavantaŋ disvā kiñci nādaŋsu. Pacchato āgacchantaŋ pana theraŋ disvā amhākaŋ thero eti pūvaŋ dassāmāti sabbā pūve (p. 2.033) gahetvā theraŋ upasankamiŋsu. Thero pattaŋ nīharitvā sabbaŋ ekapattapūramattamakāsi. Bhagavā theraŋ āgamayamāno purato nisīdi. Thero āharitvā bhagavato adāsi.

Illisaseṭṭhivatthusmiŋ pana mahāmoggallānatthero thokaŋ bahukamakāsi, kākavaliyavatthusmiñca bhagavā. Mahākassapatthero kira sattāhaŋ samāpattiyā vītināmetvā daliddasangahaŋ karonto kākavaliyassa nāma duggatamanussassa gharadvāre aṭṭhāsi. Tassa jāyā theraŋ disvā patino pakkaŋ aloņambilayāguŋ patte ākiri. Thero taŋ gahetvā bhagavato hatthe ṭhapesi. Bhagavā mahābhikkhusanghassa pahonakaŋ katvā adhiṭṭhāsi. Ekapattena ābhatā sabbesaŋ pahosi. Kākavaliyopi sattame divase seṭṭhiṭṭhānaŋ alatthāti.

Na kevalañca thokassa bahukaraņaŋ, madhuraŋ amadhuraŋ, amadhuraŋ madhuranti-ādīsupi yaŋ yaŋ icchati, sabbaŋ iddhimato ijjhati. Tathā hi mahā-anuļatthero nāma sambahule bhikkhū piņđāya caritvā sukkhabhattameva labhitvā gangātīre nisīditvā paribhuñjamāne disvā gangāya udakaŋ sappimaņđanti adhiṭṭhahitvā sāmaņerānaŋ saññaŋ adāsi. Te thālakehi āharitvā bhikkhusanghassa adaŋsu. Sabbe madhurena sappimaņđena bhuñjiŋsūti.

Dibbena cakkhunāti idheva ṭhito ālokaŋ vađđhetvā tassa brahmuno rūpaŋ passati. Idheva ca ṭhito sabbaŋ tassa bhāsato saddaŋ suņāti. Cittaŋ pajānāti. Kāyavasena cittaŋ pariņāmetīti karajakāyassa vasena cittaŋ pariņāmeti. Pādakajjhānacittaŋ gahetvā kāye āropeti. Kāyānugatikaŋ karoti dandhagamanaŋ. Kāyagamanaŋ hi dandhaŋ hoti. Sukhasaññañca lahusaññañca okkamatīti pādakajjhānārammaņena iddhicittena sahajātaŋ sukhasaññañca lahusaññañca okkamati pavisati phasseti sampāpuņāti. Sukhasaññā nāma upekkhāsampayuttasaññā. Upekkhā hi santaŋ sukhanti vuttā. Sāyeva ca saññā nīvaraņehi ceva vitakkādīhi paccanīkehi ca vimuttattā lahusaññātipi veditabbā. Taŋ okkantassa panassa karajakāyopi tūlapicu viya sallahuko hoti. So evaŋ vāyukkhittatūlapicunā (p. 2.034) viya sallahukena dissamānena kāyena brahmalokaŋ gacchati. Evaŋ gacchanto ca sace icchati pathavīkasiņavasena ākāse maggaŋ nimminitvā padasā gacchati. Sace icchati vāyokasiņavasena vāyuŋ adhiṭṭhahitvā tūlapicu viya vāyunā gacchati. Apica gantukāmatā eva ettha pamāņaŋ. ‘Sati hi gantukāmatāya’ evaŋ katacittādhiṭṭhāno adhiṭṭhānavegukkhittova so issāsakhittasaro viya dissamāno gacchati.

Cittavasena kāyaŋ pariņāmetīti kāyaŋ gahetvā citte āropeti. Cittānugatikaŋ karoti sīghagamanaŋ. Cittagamanaŋ hi sīghaŋ hoti. Sukhasaññañca lahusaññañca okkamatīti rūpakāyārammaņena iddhicittena sahajātaŋ sukhasaññañca lahusaññañca okkamatīti. Sesaŋ vuttanayeneva veditabbaŋ. Idaŋ pana cittagamanameva hoti. Evaŋ adissamānena kāyena gacchanto panāyaŋ kiŋ tassa adhiṭṭhānacittassa uppādakkhaņe gacchati, udāhu ṭhitikkhaņe bhangakkhaņe vāti vutte tīsupi khaņesu gacchatīti thero āha. Kiŋ pana so sayaŋ gacchati nimmitaŋ pesetīti. Yathāruci karoti. Idha panassa sayaŋ gamanameva āgataŋ.

Manomayanti adhiṭṭhānamanena nimmitattā manomayaŋ. Ahīnindriyanti idaŋ cakkhusotādīnaŋ saņṭhānavasena vuttaŋ. Nimmitarūpe pana pasādo nāma natthi. Sace iddhimā cankamati nimmitopi tattha cankamatīti-ādi sabbaŋ sāvakanimmitaŋ sandhāya vuttaŋ. Buddhanimmito pana yaŋ yaŋ bhagavā karoti, taŋ tampi karoti. Bhagavato rucivasena aññampi karotīti. Ettha ca yaŋ so iddhimā idheva ṭhito dibbena cakkhunā rūpaŋ passati, dibbāya sotadhātuyā saddaŋ suņāti, cetopariyañāņena cittaŋ pajānāti, na ettāvatā kāyena vasaŋ vatteti. Yampi so idheva ṭhito tena brahmunā saddhiŋ santiṭṭhati sallapati sākacchaŋ samāpajjati, ettāvatāpi na kāyena vasaŋ vatteti. Yampissa dūrepi santike adhiṭṭhātīti-ādikaŋ adhiṭṭhānaŋ, ettāvatāpi na kāyena vasaŋ vatteti. Yampi so dissamānena vā adissamānena vā kāyena brahmalokaŋ gacchati, ettāvatāpi na kāyena vasaŋ vatteti. Yañca kho so tassa brahmuno purato rūpaŋ abhinimminātīti-ādinā nayena (p. 2.035) vuttavidhānaŋ āpajjati, ettāvatā kāyena vasaŋ vatteti nāmaŋ. Sesaŋ panettha kāyena vasaŋ vattanāya pubbabhāgadassanatthaŋ vuttanti ayaŋ tāva adhiṭṭhānā iddhi.

398. Vikubbanāya pana manomayāya ca idaŋ nānākaraņaŋ. Vikubbanaŋ tāva karontena ‘so pakativaņņaŋ vijahitvā kumārakavaņņaŋ vā dasseti, nāgavaņņaŋ vā dasseti, supaņņavaņņaŋ vā dasseti, asuravaņņaŋ vā dasseti, indavaņņaŋ vā dasseti, devavaņņaŋ vā dasseti, brahmavaņņaŋ vā dasseti, samuddavaņņaŋ vā dasseti, pabbatavaņņaŋ vā dasseti, sīhavaņņaŋ vā dasseti, byagghavaņņaŋ vā dasseti, dīpivaņņaŋ vā dasseti, hatthimpi dasseti, assampi dasseti, rathampi dasseti, pattimpi dasseti, vividhampi senābyūhaŋ dassetī’ ti (paṭi. ma. 3.13) evaŋ vuttesu kumārakavaņņādīsu yaŋ yaŋ ākankhati, taŋ taŋ adhiṭṭhātabbaŋ. Adhiṭṭhahantena ca pathavīkasiņādīsu aññatarārammaņato abhiññāpādakajjhānato vuṭṭhāya attano kumārakavaņņo āvajjitabbo. Āvajjitvā parikammāvasāne puna samāpajjitvā vuṭṭhāya evarūpo nāma kumārako homīti adhiṭṭhātabbaŋ. Saha adhiṭṭhānacittena kumārako hoti devadatto viya (cūļava. 333). Esa nayo sabbattha.

Hatthimpi dassetīti-ādi panettha bahiddhāpi hatthi-ādidassanavasena vuttaŋ. Tattha hatthī homīti anadhiṭṭhahitvā hatthī hotūti adhiṭṭhātabbaŋ, assādīsupi eseva nayoti. Ayaŋ vikubbanā iddhi.

399. Manomayaŋ kātukāmo pana pādakajjhānato vuṭṭhāya kāyaŋ tāva āvajjitvā vuttanayeneva susiro hotūti adhiṭṭhāti, susiro hoti. Athassa abbhantare aññaŋ kāyaŋ āvajjitvā parikammaŋ katvā vuttanayeneva adhiṭṭhāti, tassa abbhantare añño kāyo hotūti. So taŋ muñjamhā īsikaŋ viya kosiyā asiŋ viya karaņđāya ahiŋ viya ca abbāhati Tena vuttaŋ ‘idha bhikkhu imamhā kāyā aññaŋ kāyaŋ abhinimmināti rūpiŋ manomayaŋ sabbangapaccangiŋ ahīnindriyaŋ. Seyyathāpi puriso muñjamhā īsikaŋ pavāheyya, tassa evamassa ayaŋ muñjo ayaŋ īsikā (p. 2.036) añño muñjo aññā īsikā, muñjamhātveva īsikā pavāļhā’ ti-ādi (paṭi. ma. 3.14). Ettha ca yathā īsikādayo muñjādīhi sadisā honti, evaŋ manomayarūpaŋ iddhimatāsadisameva hotīti dassanatthaŋ etā upamā vuttāti. Ayaŋ manomayā iddhi.

Iti sādhujanapāmojjatthāya kate visuddhimagge

Iddhividhaniddeso nāma

Dvādasamo paricchedo.

13. Abhiññāniddeso
Dibbasotadhātukathā
400. Idāni (p. 2.037) dibbasotadhātuyā niddesakkamo anuppatto. Tattha tato parāsu ca tīsu abhiññāsu so evaŋ samāhite citteti-ādīnaŋ (dī. ni. 1.240 ādayo) attho vuttanayeneva veditabbo. Sabbattha pana visesamattameva vaņņayissāma. Tatra dibbāya sotadhātuyāti ettha dibbasadisattā dibbā. Devānaŋ hi sucaritakammanibbattā pittasemharuhirādīhi apalibuddhā upakkilesavimuttatāya dūrepi ārammaņaŋ sampaṭicchanasamatthā dibbapasādasotadhātu hoti. Ayañcāpi imassa bhikkhuno vīriyabhāvanābalanibbattā ñāņasotadhātu tādisāyevāti dibbasadisattā dibbā. Apica dibbavihāravasena paṭiladdhattā attanā ca dibbavihārasannissitattāpi dibbā. Savanaṭṭhena nijjīvaṭṭhena ca sotadhātu. Sotadhātukiccakaraņena ca sotadhātu viyātipi sotadhātu. Tāya dibbāya sotadhātuyā.

Visuddhāyāti parisuddhāya nirupakkilesāya. Atikkantamānusikāyāti manussūpacāraŋ atikkamitvā saddasavanena mānusikaŋ maŋsasotadhātuŋ atikkantāya vītivattitvā ṭhitāya. Ubho sadde suņātīti dve sadde suņāti. Katame dve? Dibbe ca mānuse ca, devānañca manussānañca saddeti vuttaŋ hoti. Etena padesapariyādānaŋ veditabbaŋ. Ye dūre santike cāti ye saddā dūre paracakkavāļepi ye ca santike antamaso sadehasannissitapāņakasaddāpi, te suņātīti vuttaŋ hoti. Etena nippadesapariyādānaŋ veditabbaŋ.

Kathaŋ panāyaŋ uppādetabbāti? Tena bhikkhunā abhiññāpādakajjhānaŋ samāpajjitvā vuṭṭhāya parikammasamādhicittena paṭhamataraŋ pakatisotapathe dūre oļāriko araññe sīhādīnaŋ saddo āvajjitabbo. Vihāre ghaņđisaddo, bherisaddo, sankhasaddo, sāmaņeradaharabhikkhūnaŋ sabbathāmena sajjhāyantānaŋ sajjhāyanasaddo, pakatikathaŋ kathentānaŋ ‘kiŋ bhante, kimāvuso’ ti-ādisaddo, sakuņasaddo, vātasaddo, padasaddo, pakkuthita-udakassa (p. 2.038) cicciṭāyanasaddo, ātape sussamānatālapaņņasaddo, kunthakipillikādisaddoti evaŋ sabboļārikato pabhuti yathākkamena sukhumasaddā āvajjitabbā. Tena puratthimāya disāya saddānaŋ saddanimittaŋ manasikātabbaŋ. Pacchimāya, uttarāya, dakkhiņāya, heṭṭhimāya, uparimāya disāya, puratthimāya anudisāya, pacchimāya, uttarāya, dakkhiņāya anudisāya saddānaŋ saddanimittaŋ manasikātabbaŋ. Oļārikānampi sukhumānampi saddānaŋ saddanimittaŋ manasikātabbaŋ. Tassa te saddā pākatikacittassāpi pākaṭā honti. Parikammasamādhicittassa pana ativiya pākaṭā.

Tassevaŋ saddanimittaŋ manasikaroto idāni dibbasotadhātu uppajjissatīti tesu saddesu aññataraŋ ārammaņaŋ katvā manodvārāvajjanaŋ uppajjati. Tasmiŋ niruddhe cattāri pañca vā javanāni javanti, yesaŋ purimāni tīņi cattāri vā parikamma-upacārānulomagotrabhunāmakāni kāmāvacarāni, catutthaŋ pañcamaŋ vā appanācittaŋ rūpāvacaraŋ catutthajjhānikaŋ. Tattha yaŋ tena appanācittena saddhiŋ uppannaŋ ñāņaŋ, ayaŋ dibbasotadhātūti veditabbā. Tato paraŋ tasmiŋ sote patito hoti. Taŋ thāmajātaŋ karontena ‘etthantare saddaŋ suņāmī’ ti ekangulamattaŋ paricchinditvā vađđhetabbaŋ. Tato dvangulacaturangula-aṭṭhangulavidatthiratana-antogabbhapamukhapāsādapariveņasanghārāmagocaragāmajanapadādivasena yāva cakkavāļaŋ tato vā bhiyyopi paricchinditvā paricchinditvā vađđhetabbaŋ.

Evaŋ adhigatābhiñño esa pādakajjhānārammaņena phuṭṭhokāsabbhantaragatepi sadde puna pādakajjhānaŋ asamāpajjitvāpi abhiññāñāņena suņātiyeva. Evaŋ suņanto ca sacepi yāva brahmalokā sankhabheripaņavādisaddehi ekakolāhalaŋ hoti, pāṭiyekkaŋ vavatthapetukāmatāya sati ayaŋ sankhasaddo ayaŋ bherisaddoti vavatthapetuŋ sakkotiyevāti.

Dibbasotadhātukathā niṭṭhitā.

Cetopariyañāņakathā
401. Cetopariyañāņakathāya (p. 2.039) cetopariyañāņāyāti ettha pariyātīti pariyaŋ, paricchindatīti attho. Cetaso pariyaŋ cetopariyaŋ. Cetopariyañca taŋ ñāņañcāti cetopariyañāņaŋ. Tadatthāyāti vuttaŋ hoti. Parasattānanti attānaŋ ṭhapetvā sesasattānaŋ. Parapuggalānanti idampi iminā ekatthameva. Veneyyavasena pana desanāvilāsena ca byañjananānattaŋ kataŋ. Cetasā cetoti attano cittena tesaŋ cittaŋ. Paricca pajānātīti paricchinditvā sarāgādivasena nānappakārato jānāti.

Kathaŋ panetaŋ ñāņaŋ uppādetabbanti? Etañhi dibbacakkhuvasena ijjhati, taŋ etassa parikammaŋ. Tasmā tena bhikkhunā ālokaŋ vađđhetvā dibbena cakkhunā parassa hadayarūpaŋ nissāya vattamānassa lohitassa vaņņaŋ passitvā cittaŋ pariyesitabbaŋ. Yadā hi somanassacittaŋ vattati, tadā rattaŋ nigrodhapakkasadisaŋ hoti. Yadā domanassacittaŋ vattati, tadā kāļakaŋ jambupakkasadisaŋ. Yadā upekkhācittaŋ vattati, tadā pasannatilatelasadisaŋ. Tasmā tena ‘idaŋ rūpaŋ somanassindriyasamuṭṭhānaŋ, idaŋ domanassindriyasamuṭṭhānaŋ, idaŋ upekkhindriyasamuṭṭhānan’ ti parassa hadayalohitavaņņaŋ passitvā cittaŋ pariyesantena cetopariyañāņaŋ thāmagataŋ kātabbaŋ. Evaŋ thāmagate hi tasmiŋ anukkamena sabbampi kāmāvacaracittaŋ rūpāvacarārūpāvacaracittañca pajānāti cittā cittameva sankamanto vināpi hadayarūpadassanena. Vuttampi cetaŋ aṭṭhakathāyaŋ ‘āruppe parassa cittaŋ jānitukāmo kassa hadayarūpaŋ passati, kassindriyavikāraŋ oloketīti? Na kassaci. Iddhimato visayo esa yadidaŋ yattha katthaci cittaŋ āvajjanto soļasappabhedaŋ cittaŋ jānāti. Akatābhinivesassa pana vasena ayaŋ kathā’ ti.

Sarāgaŋ vā cittanti-ādīsu pana aṭṭhavidhaŋ lobhasahagataŋ cittaŋ sarāgaŋ cittanti veditabbaŋ. Avasesaŋ catubhūmakaŋ kusalābyākataŋ cittaŋ vītarāgaŋ. Dve domanassacittāni dve vicikicchuddhaccacittānīti imāni pana cattāri cittāni imasmiŋ duke sangahaŋ na gacchanti. Keci pana therā tānipi sangaņhanti. Duvidhaŋ pana domanassacittaŋ sadosaŋ cittaŋ nāma. Sabbampi catubhūmakaŋ kusalābyākataŋ vītadosaŋ. Sesāni dasākusalacittāni imasmiŋ duke sangahaŋ na gacchanti. Keci pana therā tānipi sangaņhanti.

Samohaŋ (p. 2.040) vītamohanti ettha pana pāṭipuggalikanayena vicikicchuddhaccasahagatadvayameva samohaŋ, mohassa pana sabbākusalesu sambhavato dvādasavidhampi akusalacittaŋ samohaŋ cittanti veditabbaŋ. Avasesaŋ vītamohaŋ. Thinamiddhānugataŋ pana sankhittaŋ. Uddhaccānugataŋ vikkhittaŋ. Rūpāvacarārūpāvacaraŋ mahaggataŋ. Avasesaŋ amahaggataŋ. Sabbampi tebhūmakaŋ sa-uttaraŋ. Lokuttaraŋ anuttaraŋ. Upacārappattaŋ appanāppattañca samāhitaŋ. Ubhayamappattaŋ asamāhitaŋ. Tadangavikkhambhanasamucchedapaṭipassaddhinissaraņavimuttippattaŋ vimuttaŋ. Pañcavidhampi etaŋ vimuttimappattaŋ avimuttanti veditabbaŋ. Iti cetopariyañāņalābhī bhikkhu sabbappakārampi idaŋ sarāgaŋ vā cittaŋ …pe… avimuttaŋ vā cittaŋ avimuttaŋ cittanti pajānātīti.

Cetopariyañāņakathā niṭṭhitā.

Pubbenivāsānussatiñāņakathā
402. Pubbenivāsānussatiñāņakathāyaŋ pubbenivāsānussatiñāņāyāti (dī. ni. 1.244) pubbenivāsānussatimhi yaŋ ñāņaŋ, tadatthāya. Pubbenivāsoti pubbe atītajātīsu nivutthakkhandhā. Nivutthāti ajjhāvutthā anubhūtā attano santāne uppajjitvā niruddhā. Nivutthadhammā vā. Nivutthāti gocaranivāsena nivutthā attano viññāņena viññātā paricchinnā, paraviññāņaviññātāpi vā chinnavaṭumakānussaraņādīsu, te buddhānaŋyeva labbhanti. Pubbenivāsānussatīti yāya satiyā pubbenivāsaŋ anussarati, sā pubbenivāsānussati. Ñāņanti tāya satiyā sampayuttañāņaŋ. Evamimassa pubbenivāsānussatiñāņassa atthāya pubbenivāsānussatiñāņāya etassa ñāņassa adhigamāya pattiyāti vuttaŋ hoti.

Anekavihitanti anekavidhaŋ, anekehi vā pakārehi pavattitaŋ, saŋvaņņitanti attho. Pubbenivāsanti samanantarātītabhavaŋ ādiŋ katvā tattha tattha nivutthasantānaŋ. Anussaratīti khandhapaṭipāṭivasena cutipaṭisandhivasena vā anugantvā anugantvā sarati. Imañhi pubbenivāsaŋ cha janā anussaranti– titthiyā, pakatisāvakā, mahāsāvakā, aggasāvakā, paccekabuddhā, buddhāti.

Tattha (p. 2.041) titthiyā cattālīsaŋyeva kappe anussaranti, na tato paraŋ. Kasmā, dubbalapaññattā. Tesañhi nāmarūpaparicchedavirahitattā dubbalā paññā hoti. Pakatisāvakā kappasatampi kappasahassampi anussarantiyeva, balavapaññattā. Asītimahāsāvakā satasahassakappe anussaranti. Dve aggasāvakā ekaŋ asankhyeyyaŋ satasahassañca. Paccekabuddhā dve asankhyeyyāni satasahassañca. Ettako hi etesaŋ abhinīhāro. Buddhānaŋ pana paricchedo nāma natthi.

Titthiyā ca khandhapaṭipāṭimeva saranti, paṭipāṭiŋ muñcitvā cutipaṭisandhivasena sarituŋ na sakkonti. Tesañhi andhānaŋ viya icchitapadesokkamanaŋ natthi. Yathā pana andhā yaṭṭhiŋ amuñcitvāva gacchanti, evaŋ te khandhānaŋ paṭipāṭiŋ amuñcitvāva saranti. Pakatisāvakā khandhapaṭipāṭiyāpi anussaranti cutipaṭisandhivasenapi sankamanti. Tathā asītimahāsāvakā. Dvinnaŋ pana aggasāvakānaŋ khandhapaṭipāṭikiccaŋ natthi. Ekassa attabhāvassa cutiŋ disvā paṭisandhiŋ passanti, puna aparassa cutiŋ disvā paṭisandhinti evaŋ cutipaṭisandhivaseneva sankamantā gacchanti. Tathā paccekabuddhā.

Buddhānaŋ pana neva khandhapaṭipāṭikiccaŋ, na cutipaṭisandhivasena sankamanakiccaŋ atthi. Tesañhi anekāsu kappakoṭīsu heṭṭhā vā upari vā yaŋ yaŋ ṭhānaŋ icchanti, taŋ taŋ pākaṭameva hoti. Tasmā anekāpi kappakoṭiyo peyyālapāļiŋ viya sankhipitvā yaŋ yaŋ icchanti, tatra tatreva okkamantā sīhokkantavasena gacchanti. Evaŋ gacchantānañca nesaŋ ñāņaŋ yathā nāma katavālavedhaparicayassa sarabhangasadisassa dhanuggahassa khitto saro antarā rukkhalatādīsu asajjamāno lakkheyeva patati, na sajjati, na virajjhati, evaŋ antarantarāsu jātīsu na sajjati, na virajjhati, asajjamānaŋ avirajjhamānaŋ icchiticchitaṭṭhānaŋyeva gaņhāti.

Imesu ca pana pubbenivāsaŋ anussaraņasattesu titthiyānaŋ pubbenivāsadassanaŋ khajjupanakapabhāsadisaŋ hutvā upaṭṭhāti. Pakatisāvakānaŋ dīpappabhāsadisaŋ. Mahāsāvakānaŋ ukkāpabhāsadisaŋ Aggasāvakānaŋ osadhitārakappabhāsadisaŋ. Paccekabuddhānaŋ candappabhāsadisaŋ. Buddhānaŋ rasmisahassapaṭimaņđitasaradasūriyamaņđalasadisaŋ hutvā upaṭṭhāti.

Titthiyānañca (p. 2.042) pubbenivāsānussaraņaŋ andhānaŋ yaṭṭhikoṭigamanaŋ viya hoti. Pakatisāvakānaŋ daņđakasetugamanaŋ viya. Mahāsāvakānaŋ janghasetugamanaŋ viya. Aggasāvakānaŋ sakaṭasetugamanaŋ viya. Paccekabuddhānaŋ mahājanghamaggagamanaŋ viya. Buddhānaŋ mahāsakaṭamaggagamanaŋ viya.

Imasmiŋ pana adhikāre sāvakānaŋ pubbenivāsānussaraņaŋ adhippetaŋ. Tena vuttaŋ ‘anussaratīti khandhapaṭipāṭivasena cutipaṭisandhivasena vā anugantvā anugantvā saratī’ ti.

403. Tasmā evamanussaritukāmena ādikammikena bhikkhunā pacchābhattaŋ piņđapātapaṭikkantena rahogatena paṭisallinena paṭipāṭiyā cattāri jhānāni samāpajjitvā abhiññāpādakacatutthajjhānato vuṭṭhāya sabbapacchimā nisajjā āvajjitabbā. Tato āsanapaññāpanaŋ, senāsanappavesanaŋ, pattacīvarapaṭisāmanaŋ, bhojanakālo, gāmato āgamanakālo, gāme piņđāya caritakālo, gāmaŋ piņđāya paviṭṭhakālo, vihārato nikkhamanakālo, cetiyangaņabodhiyangaņavandanakālo, pattadhovanakālo, pattapaṭiggahaņakālo, pattapaṭiggahaņato yāva mukhadhovanā katakiccaŋ, paccūsakāle katakiccaŋ, majjhimayāme katakiccaŋ, paṭhamayāme katakiccanti evaŋ paṭilomakkamena sakalaŋ rattindivaŋ katakiccaŋ āvajjitabbaŋ. Ettakaŋ pana pakaticittassapi pākaṭaŋ hoti. Parikammasamādhicittassa pana atipākaṭameva.

Sace panettha kiñci na pākaṭaŋ hoti, puna pādakajjhānaŋ samāpajjitvā vuṭṭhāya āvajjitabbaŋ. Ettakena dīpe jalite viya pākaṭaŋ hoti. Evaŋ paṭilomakkameneva dutiyadivasepi tatiyacatutthapañcamadivasepi dasāhepi ađđhamāsepi māsepi yāva saŋvaccharāpi katakiccaŋ āvajjitabbaŋ. Eteneva upāyena dasavassāni vīsativassānīti yāva imasmiŋ bhave attano paṭisandhi, tāva āvajjantena purimabhave cutikkhaņe pavattitanāmarūpaŋ āvajjitabbaŋ. Pahoti hi paņđito bhikkhu paṭhamavāreneva paṭisandhiŋ ugghāṭetvā cutikkhaņe nāmarūpamārammaņaŋ kātuŋ.

Yasmā pana purimabhave nāmarūpaŋ asesaŋ niruddhaŋ aññaŋ uppannaŋ, tasmā taŋ ṭhānaŋ āhundarikaŋ andhatamamiva hoti duddasaŋ duppaññena. Tenāpi ‘na sakkomahaŋ (p. 2.043) paṭisandhiŋ ugghāṭetvā cutikkhaņe pavattitanāmarūpamārammaņaŋ kātun’ ti dhuranikkhepo na kātabbo. Tadeva pana pādakajjhānaŋ punappunaŋ samāpajjitabbaŋ. Tato ca vuṭṭhāya vuṭṭhāya taŋ ṭhānaŋ āvajjitabbaŋ.

Evaŋ karonto hi seyyathāpi nāma balavā puriso kūṭāgārakaņņikatthāya mahārukkhaŋ chindanto sākhāpalāsacchedanamatteneva pharasudhārāya vipannāya mahārukkhaŋ chindituŋ asakkontopi dhuranikkhepaŋ akatvāva kammārasālaŋ gantvā tikhiņaŋ pharasuŋ kārāpetvā puna āgantvā chindeyya, puna vipannāya ca punapi tatheva kāretvā chindeyya. So evaŋ chindanto chinnassa chinnassa puna chetabbābhāvato acchinnassa ca chedanato nacirasseva mahārukkhaŋ pāteyya, evamevaŋ pādakajjhānā vuṭṭhāya pubbe āvajjitaŋ anāvajjitvā paṭisandhimeva āvajjanto nacirasseva paṭisandhiŋ ugghāṭetvā cutikkhaņe pavattitanāmarūpaŋ ārammaņaŋ kareyyāti. Kaṭṭhaphālakakesohārakādīhipi ayamattho dīpetabbo.

Tattha pacchimanisajjato pabhuti yāva paṭisandhito ārammaņaŋ katvā pavattaŋ ñāņaŋ pubbenivāsañāņaŋ nāma na hoti. Taŋ pana parikammasamādhiñāņaŋ nāma hoti. Atītaŋsañāņantipi eke vadanti. Taŋ rūpāvacaraŋ sandhāya na yujjati. Yadā panassa bhikkhuno paṭisandhiŋ atikkamma cutikkhaņe pavattitanāmarūpaŋ ārammaņaŋ katvā manodvārāvajjanaŋ uppajjati, tasmiñca niruddhe tadevārammaņaŋ katvā cattāri pañca vā javanāni javanti. Sesaŋ pubbe vuttanayeneva purimāni parikammādināmakāni kāmāvacarāni honti. Pacchimaŋ rūpāvacaraŋ catutthajjhānikaŋ appanācittaŋ. Tadāssa yaŋ tena cittena saha ñāņaŋ uppajjati, idaŋ pubbenivāsānussatiñāņaŋ nāma. Tena ñāņena sampayuttāya satiyā anekavihitaŋ pubbenivāsaŋ anussarati. Seyyathidaŋ, ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussaratīti (dī. ni. 1.244).

404. Tattha ekampi jātinti ekampi paṭisandhimūlaŋ cutipariyosānaŋ ekabhavapariyāpannaŋ khandhasantānaŋ. Esa nayo dvepi jātiyoti-ādīsupi. Anekepi saŋvaṭṭakappeti-ādīsu pana parihāyamāno kappo saŋvaṭṭakappo, vađđhamāno vivaṭṭakappoti veditabbo. Tattha saŋvaṭṭena saŋvaṭṭaṭṭhāyī (p. 2.044) gahito hoti, taŋmūlakattā. Vivaṭṭena ca vivaṭṭaṭṭhāyī, evañhi sati yāni tāni ‘cattārimāni, bhikkhave, kappassa asankhyeyyāni. Katamāni cattāri? Saŋvaṭṭo, saŋvaṭṭaṭṭhāyī, vivaṭṭo, vivaṭṭaṭṭhāyīti (a. ni. 4.156thokaŋ visadisaŋ) vuttāni, tāni pariggahitāni honti.

Tattha tayo saŋvaṭṭā– āposaŋvaṭṭo, tejosaŋvaṭṭo, vāyosaŋvaṭṭoti. Tisso saŋvaṭṭasīmā– ābhassarā, subhakiņhā, vehapphalāti.

Yadā kappo tejena saŋvaṭṭati, ābhassarato heṭṭhā agginā đayhati. Yadā āpena saŋvaṭṭati, subhakiņhato heṭṭhā udakena vilīyati. Yadā vāyunā saŋvaṭṭati, vehapphalato heṭṭhā vātena viddhaŋsati. Vitthārato pana sadāpi ekaŋ buddhakhettaŋ vinassati.

Buddhakhettaŋ nāma tividhaŋ hoti– jātikhettaŋ, āņākhettaŋ, visayakhettañca. Tattha jātikhettaŋ dasasahassacakkavāļapariyantaŋ hoti. Yaŋ tathāgatassa paṭisandhigahaņādīsu kampati. Āņākhettaŋ koṭisatasahassacakkavāļapariyantaŋ, yattha ratanasuttaŋ (khu. pā. 6.1ādayo) khandhaparittaŋ (cūļava. 251 a. ni. 4.67) dhajaggaparittaŋ (saŋ. ni. 1.249) āṭānāṭiyaparittaŋ (dī. ni. 3.275ādayo) moraparittanti (jā. 1.2.17-18) imesaŋ parittānaŋ ānubhāvo vattati. Visayakhettaŋ anantamaparimāņaŋ. Yaŋ ‘yāvatā vā pana ākankheyyā’ ti (a. ni. 3.81) vuttaŋ, yattha yaŋ yaŋ tathāgato ākankhati, taŋ taŋ jānāti. Evametesu tīsu buddhakhettesu ekaŋ āņākhettaŋ vinassati. Tasmiŋ pana vinassante jātikhettampi vinaṭṭhameva hoti. Vinassantañca ekatova vinassati, saņṭhahantampi ekato saņṭhahati. Tassevaŋ vināso ca saņṭhahanañca veditabbaŋ.

405. Yasmiŋ hi samaye kappo agginā nassati, āditova kappavināsakamahāmegho vuṭṭhahitvā koṭisatasahassacakkavāļe ekaŋ mahāvassaŋ vassati. Manussā tuṭṭhahaṭṭhā sabbabījāni nīharitvā vapanti. Sassesu pana gokhāyitakamattesu jātesu gadrabharavaŋ ravanto ekabindumpi na vassati, tadā pacchinnaŋ pacchinnameva vassaŋ hoti. Idaŋ sandhāya hi bhagavatā ‘hoti kho so, bhikkhave, samayo yaŋ bahūni vassāni bahūni vassasatāni (p. 2.045) bahūni vassasahassāni bahūni vassasatasahassāni devo na vassatī’ ti (a. ni. 7.66) vuttaŋ. Vassūpajīvino sattā kālankatvā brahmaloke nibbattanti, pupphaphalūpajīviniyo ca devatā. Evaŋ dīghe addhāne vītivatte tattha tattha udakaŋ parikkhayaŋ gacchati, athānupubbena macchakacchapāpi kālankatvā brahmaloke nibbattanti, nerayikasattāpi. Tattha nerayikā sattamasūriyapātubhāve vinassantīti eke.

Jhānaŋ vinā natthi brahmaloke nibbatti, etesañca keci dubbhikkhapīļitā keci abhabbā jhānādhigamāya, te kathaŋ tattha nibbattantīti. Devaloke paṭiladdhajjhānavasena. Tadā hi ‘vassasatasahassassaccayena kappuṭṭhānaŋ bhavissatī’ ti lokabyūhā nāma kāmāvacaradevā muttasirā vikiņņakesā rudamukhā assūni hatthehi puñchamānā rattavatthanivatthā ativiya virūpavesadhārino hutvā manussapathe vicarantā evaŋ ārocenti ‘mārisā ito vassasatasahassassaccayena kappavuṭṭhānaŋ bhavissati, ayaŋ loko vinassissati, mahāsamuddopi ussussissati, ayañca mahāpathavī sineru ca pabbatarājā uddayhissanti vinassissanti. Yāva brahmalokā lokavināso bhavissati. Mettaŋ mārisā bhāvetha, karuņaŋ, muditaŋ, upekkhaŋ mārisā bhāvetha, mātaraŋ upaṭṭhahatha, pitaraŋ upaṭṭhahatha, kule jeṭṭhāpacāyino hothā’ ti.

Tesaŋ vacanaŋ sutvā yebhuyyena manussā ca bhummadevatā ca saŋvegajātā aññamaññaŋ muducittā hutvā mettādīni puññāni karitvā devaloke nibbattanti. Tattha dibbasudhābhojanaŋ bhuñjitvā vāyokasiņe parikammaŋ katvā jhānaŋ paṭilabhanti. Tadaññe pana aparāpariyavedanīyena kammena devaloke nibbattanti. Aparāpariyavedanīyakammarahito hi saŋsāre saŋsaramāno satto nāma natthi. Tepi tattha tatheva jhānaŋ paṭilabhanti. Evaŋ devaloke paṭiladdhajjhānavasena sabbepi brahmaloke nibbattantīti.

Vassūpacchedato pana uddhaŋ dīghassa addhuno accayena dutiyo sūriyo pātubhavati. Vuttampi cetaŋ bhagavatā ‘hoti kho so, bhikkhave, samayo’ ti sattasūriyaŋ (a. ni. 7.66) vitthāretabbaŋ. Pātubhūte ca pana tasmiŋ neva (p. 2.046) rattiparicchedo, na divāparicchedo paññāyati. Eko sūriyo uṭṭheti, eko atthaŋ gacchati. Avicchinnasūriyasantāpova loko hoti. Yathā ca pakatisūriye sūriyadevaputto hoti, evaŋ kappavināsakasūriye natthi. Tattha pakatisūriye vattamāne ākāse valāhakāpi dhūmasikhāpi caranti. Kappavināsakasūriye vattamāne vigatadhūmavalāhakaŋ ādāsamaņđalaŋ viya nimmalaŋ nabhaŋ hoti. Ṭhapetvā pañca mahānadiyo sesakunnadī-ādīsu udakaŋ sussati.

Tatopi dīghassa addhuno accayena tatiyo sūriyo pātubhavati. Yassa pātubhāvā mahānadiyopi sussanti.

Tatopi dīghassa addhuno accayena catuttho sūriyo pātubhavati. Yassa pātubhāvā himavati mahānadīnaŋ pabhavā ‘sīhapapāto haŋsapātano kaņņamuņđako rathakāradaho anotattadaho chaddantadaho kuņāladaho’ ti ime satta mahāsarā sussanti.

Tatopi dīghassa addhuno accayena pañcamo sūriyo pātubhavati. Yassa pātubhāvā anupubbena mahāsamudde angulipabbatemanamattampi udakaŋ na saņṭhāti.

Tatopi dīghassa addhuno accayena chaṭṭho sūriyo pātubhavati. Yassa pātubhāvā sakalacakkavāļaŋ ekadhūmaŋ hoti. Pariyādiņņasinehaŋ dhūmena. Yathā cidaŋ, evaŋ koṭisatasahassacakkavāļānipi.

Tatopi dīghassa addhuno accayena sattamo sūriyo pātubhavati. Yassa pātubhāvā sakalacakkavāļaŋ ekajālaŋ hoti saddhiŋ koṭisatasahassacakkavāļehi. Yojanasatikādibhedāni sinerukūṭānipi palujjitvā ākāseyeva antaradhāyanti. Sā aggijālā uṭṭhahitvā cātumahārājike gaņhāti. Tattha kanakavimānaratanavimānamaņivimānāni jhāpetvā tāvatiŋsabhavanaŋ gaņhāti. Eteneva upāyena yāva paṭhamajjhānabhūmiŋ gaņhāti. Tattha tayopi brahmaloke jhāpetvā ābhassare āhacca tiṭṭhati. Sā yāva aņumattampi sankhāragataŋ atthi, tāva na nibbāyati. Sabbasankhāraparikkhayā pana sappitelajhāpanaggisikhā viya chārikampi (p. 2.047) anavasesetvā nibbāyati. Heṭṭhā-ākāsena saha upari-ākāso eko hoti mahandhakāro.

406. Atha dīghassa addhuno accayena mahāmegho uṭṭhahitvā paṭhamaŋ sukhumaŋ sukhumaŋ vassati Anupubbena kumudanāļayaṭṭhimusalatālakkhandhādippamāņāhi dhārāhi vassanto koṭisatasahassacakkavāļesu sabbaŋ dađđhaṭṭhānaŋ pūretvā antaradhāyati. Taŋ udakaŋ heṭṭhā ca tiriyañca vāto samuṭṭhahitvā ghanaŋ karoti parivaṭumaŋ paduminipatte udakabindusadisaŋ. Kathaŋ tāva mahantaŋ udakarāsiŋ ghanaŋ karotīti ce? Vivarasampadānato. Tañhissa tamhi tamhi vivaraŋ deti. Taŋ evaŋ vātena sampiņđiyamānaŋ ghanaŋ kariyamānaŋ parikkhayamānaŋ anupubbena heṭṭhā otarati. Otiņņe otiņņe udake brahmalokaṭṭhāne brahmalokā, upari catukāmāvacaradevalokaṭṭhāne ca devalokā pātubhavanti.

Purimapathaviṭṭhānaŋ otiņņe pana balavavātā uppajjanti. Te taŋ pihitadvāre dhamakaraņe ṭhita-udakamiva nirassāsaŋ katvā rundhanti. Madhurodakaŋ parikkhayaŋ gacchamānaŋ upari rasapathaviŋ samuṭṭhāpeti. Sā vaņņasampannā ceva hoti gandharasasampannā ca nirudakapāyāsassa upari paṭalaŋ viya.

Tadā ca ābhassarabrahmaloke paṭhamatarābhinibbattā sattā āyukkhayā vā puññakkhayā vā tato cavitvā idhūpapajjanti. Te honti sayaŋpabhā antalikkhacarā. Te aggaññasutte (dī. ni. 3.119) vuttanayena taŋ rasapathaviŋ sāyitvā taņhābhibhūtā āluppakārakaŋ paribhuñjituŋ upakkamanti. Atha nesaŋ sayaŋpabhā antaradhāyati, andhakāro hoti. Te andhakāraŋ disvā bhāyanti.

Tato nesaŋ bhayaŋ nāsetvā sūrabhāvaŋ janayantaŋ paripuņņapaņņāsayojanaŋ sūriyamaņđalaŋ pātubhavati, te taŋ disvā ‘ālokaŋ paṭilabhimhā’ ti haṭṭhatuṭṭhā hutvā ‘amhākaŋ bhītānaŋ bhayaŋ nāsetvā sūrabhāvaŋ janayanto uṭṭhito, tasmā ‘sūriyo hotū’ ti sūriyotvevassa nāmaŋ karonti.

Atha (p. 2.048) sūriye divasaŋ ālokaŋ katvā atthangate yampi ālokaŋ labhimhā, sopi no naṭṭhoti puna bhītā honti. Tesaŋ evaŋ hoti ‘sādhu vatassa sace aññaŋ ālokaŋ labheyyāmā’ ti. Tesaŋ cittaŋ ñatvā viya ekūnapaņņāsayojanaŋ candamaņđalaŋ pātubhavati. Te taŋ disvā bhiyyoso mattāya haṭṭhatuṭṭhā hutvā ‘amhākaŋ chandaŋ ñatvā viya uṭṭhito, tasmā cando hotū’ ti candotvevassa nāmaŋ karonti. Evaŋ candimasūriyesu pātubhūtesu nakkhattāni tārakarūpāni pātubhavanti.

Tato pabhuti rattindivā paññāyanti, anukkamena ca māsaddhamāsa-utusaŋvaccharā. Candimasūriyānaŋ pana pātubhūtadivaseyeva sinerucakkavāļahimavantapabbatā pātubhavanti. Te ca kho apubbaŋ acarimaŋ phagguņapuņņamadivaseyeva pātubhavanti. Kathaŋ? Yathā nāma kangubhatte paccamāne ekappahāreneva pupphuļakāni uṭṭhahanti. Eke padesā thūpathūpā honti, eke ninnaninnā, eke samasamā. Evamevaŋ thūpathūpaṭṭhāne pabbatā honti, ninnaninnaṭṭhāne samuddā, samasamaṭṭhāne dīpāti.

Atha tesaŋ sattānaŋ rasapathaviŋ paribhuñjantānaŋ kamena ekacce vaņņavanto, ekacce dubbaņņā honti. Tattha vaņņavanto dubbaņņe atimaññanti. Tesaŋ atimānapaccayā sāpi rasapathavī antaradhāyati. Bhūmipappaṭako pātubhavati. Atha nesaŋ teneva nayena sopi antaradhāyati. Padālatā pātubhavati. Teneva nayena sāpi antaradhāyati. Akaṭṭhapāko sāli pātubhavati akaņo athuso suddho sugandho taņđulapphalo.

Tato nesaŋ bhājanāni uppajjanti. Te sāliŋ bhājane ṭhapetvā pāsāņapiṭṭhiyā ṭhapenti, sayameva jālasikhā uṭṭhahitvā taŋ pacati. So hoti odano sumanajātipupphasadiso, na tassa sūpena vā byañjanena vā karaņīyaŋ atthi. Yaŋ yaŋ rasaŋ bhuñjitukāmā honti, taŋ taŋ rasova hoti. Tesaŋ taŋ oļārikaŋ āhāraŋ āharayataŋ tato pabhuti muttakarīsaŋ sañjāyati. Atha nesaŋ tassa nikkhamanatthāya vaņamukhāni pabhijjanti, purisassa purisabhāvo, itthiyāpi itthibhāvo pātubhavati.

Tatra (p. 2.049) sudaŋ itthī purisaŋ, puriso ca itthiŋ ativelaŋ upanijjhāyati. Tesaŋ ativelaŋ upanijjhāyanapaccayā kāmapariļāho uppajjati. Tato methunadhammaŋ paṭisevanti. Te asaddhammapaṭisevanapaccayā viññūhi garahiyamānā viheṭhiyamānā tassa asaddhammassa paṭicchādanahetu agārāni karonti. Te agāraŋ ajjhāvasamānā anukkamena aññatarassa alasajātikassa sattassa diṭṭhānugatiŋ āpajjantā sannidhiŋ karonti. Tato pabhuti kaņopi thusopi taņđulaŋ pariyonandhati, lāyitaṭṭhānampi na paṭivirūhati.

Te sannipatitvā anutthunanti ‘pāpakā vata bho dhammā sattesu pātubhūtā, mayaŋ hi pubbe manomayā ahumhā’ ti aggaññasutte (dī. ni. 3.128) vuttanayena vitthāretabbaŋ. Tato mariyādaŋ ṭhapenti. Atha aññataro satto aññassa bhāgaŋ adinnaŋ ādiyati. Taŋ dvikkhattuŋ paribhāsetvā tatiyavāre pāņileṭṭudaņđehi paharanti. Te evaŋ adinnādānagarahamusāvādadaņđādānesu uppannesu sannipatitvā cintayanti ‘yaŋnūna mayaŋ ekaŋ sattaŋ sammanneyyāma, yo no sammā khīyitabbaŋ khīyeyya, garahitabbaŋ garaheyya, pabbājetabbaŋ pabbājeyya, mayaŋ panassa sālīnaŋ bhāgaŋ anuppadassāmā’ ti.

Evaŋ katasanniṭṭhānesu pana sattesu imasmiŋ tāva kappe ayameva bhagavā bodhisattabhūto tena samayena tesu sattesu abhirūpataro ca dassanīyataro ca mahesakkhataro ca buddhisampanno paṭibalo niggahapaggahaŋ kātuŋ. Te taŋ upasankamitvā yācitvā sammanniŋsu. So tena mahājanena sammatoti mahāsammato, khettānaŋ adhipatīti khattiyo, dhammena samena pare rañjetīti rājāti tīhi nāmehi paññāyittha. Yañhi loke acchariyaṭṭhānaŋ, bodhisattova tattha ādipurisoti evaŋ bodhisattaŋ ādiŋ katvā khattiyamaņđale saņṭhite anupubbena brāhmaņādayopi vaņņā saņṭhahiŋsu.

Tattha kappavināsakamahāmeghato yāva jālupacchedo, idamekaŋ asankhyeyyaŋ saŋvaṭṭoti vuccati.

Kappavināsakajālupacchedato (p. 2.050) yāva koṭisatasahassacakkavāļaparipūrako sampattimahāmegho, idaŋ dutiyaŋ asankhyeyyaŋ saŋvaṭṭaṭṭhāyīti vuccati.

Sampattimahāmeghato yāva candimasūriyapātubhāvo, idaŋ tatiyaŋ asankhyeyyaŋ vivaṭṭoti vuccati.

Candimasūriyapātubhāvato yāva puna kappavināsakamahāmegho, idaŋ catutthaŋ asankhyeyyaŋ vivaṭṭaṭṭhāyīti vuccati. Imāni cattāri asankhyeyyāni eko mahākappo hoti. Evaŋ tāva agginā vināso ca saņṭhahanañca veditabbaŋ.

407. Yasmiŋ pana samaye kappo udakena nassati, āditova kappavināsakamahāmegho uṭṭhahitvāti pubbe vuttanayeneva vitthāretabbaŋ. Ayaŋ pana viseso, yathā tattha dutiyasūriyo, evamidha kappavināsako khārudakamahāmegho vuṭṭhāti. So ādito sukhumaŋ sukhumaŋ vassanto anukkamena mahādhārāhi koṭisatasahassacakkavāļānaŋ pūrento vassati. Khārudakena phuṭṭhaphuṭṭhā pathavīpabbatādayo vilīyanti, udakaŋ samantato vātehi dhāriyati. Pathavito yāva dutiyajjhānabhūmiŋ udakaŋ gaņhāti. Tattha tayopi brahmaloke vilīyāpetvā subhakiņhe āhacca tiṭṭhati. Taŋ yāva aņumattampi sankhāragataŋ atthi, tāva na vūpasammati. Udakānugataŋ pana sabbasankhāragataŋ abhibhavitvā sahasā vūpasammati antaradhānaŋ gacchati. Heṭṭhā-ākāsena saha upari-ākāso eko hoti mahandhakāroti sabbaŋ vuttasadisaŋ. Kevalaŋ panidha ābhassarabrahmalokaŋ ādiŋ katvā loko pātubhavati. Subhakiņhato ca cavitvā ābhassaraṭṭhānādīsu sattā nibbattanti.

Tattha kappavināsakamahāmeghato yāva kappavināsakudakūpacchedo, idamekaŋ asankhyeyyaŋ. Udakūpacchedato yāva sampattimahāmegho, idaŋ dutiyaŋ asankhyeyyaŋ. Sampattimahāmeghato …pe… imāni cattāri asankhyeyyāni eko mahākappo hoti. Evaŋ udakena vināso ca saņṭhahanañca veditabbaŋ.

408. Yasmiŋ (p. 2.051) samaye kappo vātena vinassati, āditova kappavināsakamahāmegho uṭṭhahitvāti pubbe vuttanayeneva vitthāretabbaŋ. Ayaŋ pana viseso, yathā tattha dutiyasūriyo, evamidha kappavināsanatthaŋ vāto samuṭṭhāti. So paṭhamaŋ thūlarajaŋ uṭṭhāpeti. Tato saņharajaŋ sukhumavālikaŋ thūlavālikaŋ sakkharapāsāņādayoti yāva kūṭāgāramatte pāsāņe visamaṭṭhāne ṭhitamahārukkhe ca uṭṭhāpeti. Te pathavito nabhamuggatā na ca puna patanti. Tattheva cuņņavicuņņā hutvā abhāvaŋ gacchanti.

Athānukkamena heṭṭhā mahāpathaviyā vāto samuṭṭhahitvā pathaviŋ parivattetvā uddhaŋmūlaŋ katvā ākāse khipati. Yojanasatappamāņāpi pathavippadesā dviyojanatiyojanacatuyojanapañcayojanasatappamāņāpi bhijjitvā vātavegena khittā ākāseyeva cuņņavicuņņā hutvā abhāvaŋ gacchanti. Cakkavāļapabbatampi sinerupabbatampi vāto ukkhipitvā ākāse khipati. Te aññamaññaŋ abhihantvā cuņņavicuņņā hutvā vinassanti. Eteneva upāyena bhummaṭṭhakavimānāni ca ākāsaṭṭhakavimānāni ca vināsento chakāmāvacaradevaloke vināsetvā koṭisatasahassacakkavāļāni vināseti. Tattha cakkavāļā cakkavāļehi himavantā himavantehi sinerū sinerūhi aññamaññaŋ samāgantvā cuņņavicuņņā hutvā vinassanti. Pathavito yāva tatiyajjhānabhūmiŋ vāto gaņhāti. Tattha tayopi brahmaloke vināsetvā vehapphalaŋ āhacca tiṭṭhati. Evaŋ sabbasankhāragataŋ vināsetvā sayampi vinassati. Heṭṭhā-ākāsena saha upari-ākāso eko hoti mahandhakāroti sabbaŋ vuttasadisaŋ. Idha pana subhakiņhabrahmalokaŋ ādiŋ katvā loko pātubhavati. Vehapphalato ca cavitvā subhakiņhaṭṭhānādīsu sattā nibbattanti.

Tattha kappavināsakamahāmeghato yāva kappavināsakavātūpacchedo, idamekaŋ asankhyeyyaŋ. Vātūpacchedato yāva sampattimahāmegho, idaŋ dutiyaŋ asankhyeyyaŋ …pe… imāni cattāri asankhyeyyāni eko mahākappo hoti. Evaŋ vātena vināso ca saņṭhahanañca veditabbaŋ.

409. Kinkāraņā (p. 2.052) evaŋ loko vinassati? Akusalamūlakāraņā. Akusalamūlesu hi ussannesu evaŋ loko vinassati. So ca kho rāge ussannatare agginā vinassati. Dose ussannatare udakena vinassati. Keci pana dose ussannatare agginā. Rāge ussannatare udakenāti vadanti. Mohe ussannatare vātena vinassati. Evaŋ vinassantopi ca nirantarameva sattavāre agginā vinassati. Aṭṭhame vāre udakena. Puna sattavāre agginā. Aṭṭhame vāre udakenāti evaŋ aṭṭhame aṭṭhame vāre vinassanto sattakkhattuŋ udakena vinassitvā puna sattavāre agginā nassati. Ettāvatā tesaṭṭhi kappā atītā honti. Etthantare udakena nassanavāraŋ sampattampi paṭibāhitvā laddhokāso vāto paripuņņacatusaṭṭhikappāyuke subhakiņhe viddhaŋsento lokaŋ vināseti.

410. Pubbenivāsaŋ anussarantopi ca kappānussaraņako bhikkhu etesu kappesu anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe anussarati. Kathaŋ? ‘Amutrāsin’ ti-ādinā (dī. ni. 1.244) nayena.

Tattha amutrāsinti amumhi saŋvaṭṭakappe ahaŋ amumhi bhave vā yoniyā vā gatiyā vā viññāņaṭṭhitiyā vā sattāvāse vā sattanikāye vā āsiŋ. Evaŋnāmoti tisso vā phusso vā. Evaŋgottoti kaccāno vā kassapo vā. Idamassa atītabhave attano nāmagottānussaraņavasena vuttaŋ. Sace pana tasmiŋ kāle attano vaņņasampattiŋ vā lūkhapaņītajīvikabhāvaŋ vā sukhadukkhabahulataŋ vā appāyukadīghāyukabhāvaŋ vā anussaritukāmo hoti, tampi anussaratiyeva. Tenāha ‘evaŋvaņņo …pe… evamāyupariyanto’ ti.

Tattha evaŋvaņņoti odāto vā sāmo vā. Evamāhāroti sālimaŋsodanāhāro vā pavattaphalabhojano vā. Evaŋ sukhadukkhapaṭisaŋvedīti anekappakārena kāyikacetasikānaŋ sāmisanirāmisādippabhedānaŋ vā sukhadukkhānaŋ paṭisaŋvedī. Evamāyupariyantoti evaŋ vassasataparimāņāyupariyanto vā caturāsītikappasatasahassāyupariyanto vā. So tato cuto amutra udapādinti sohaŋ tato (p. 2.053) bhavato yonito gatito viññāņaṭṭhitito sattāvāsato sattanikāyato vā cuto puna amukasmiŋ nāma bhave yoniyā gatiyā viññāņaṭṭhitiyā sattāvāse sattanikāye vā udapādiŋ. Tatrāpāsinti atha tatrāpi bhave yoniyā gatiyā viññāņaṭṭhitiyā sattāvāse sattanikāye vā puna ahosiŋ. Evaŋnāmoti-ādi vuttanayameva.

Apica yasmā amutrāsinti idaŋ anupubbena ārohantassa yāvadicchakaŋ anussaraņaŋ. So tato cutoti paṭinivattantassa paccavekkhaņaŋ, tasmā ‘idhūpapanno’ ti imissā idhūpapattiyā anantaramevassa upapattiṭṭhānaŋ sandhāya ‘amutra udapādin’ ti idaŋ vuttanti veditabbaŋ. Tatrāpāsinti evamādi panassa tatra imissā upapattiyā anantare upapattiṭṭhāne nāmagottādīnaŋ anussaraņadassanatthaŋ vuttaŋ. So tato cuto idhūpapannoti svāhaŋ tato anantarūpapattiṭṭhānato cuto idha asukasmiŋ nāma khattiyakule vā brāhmaņakule vā nibbattoti. Itīti evaŋ. Sākāraŋ sa-uddesanti nāmagottavasena sa-uddesaŋ, vaņņādivasena sākāraŋ. Nāmagottena hi satto tisso kassapoti uddisīyati. Vaņņādīhi sāmo odātoti nānattato paññāyati. Tasmā nāmagottaŋ uddeso, itare ākārā. Anekavihitaŋ pubbenivāsamanussaratīti idaŋ uttānatthamevāti.

Pubbenivāsānussatiñāņakathā niṭṭhitā.

Cutūpapātañāņakathā
411. Sattānaŋ cutūpapātañāņakathāya cutūpapātañāņāyāti (dī. ni. 1.247) cutiyā ca upapāte ca ñāņāya. Yena ñāņena sattānaŋ cuti ca upapāto ca ñāyati, tadatthaŋ dibbacakkhuñāņatthanti vuttaŋ hoti. Cittaŋ abhinīharati abhininnāmetīti parikammacittaŋ abhinīharati ceva abhininnāmeti ca. Soti so katacittābhinīhāro bhikkhu. Dibbenāti-ādīsu pana dibbasadisattā dibbaŋ. Devatānañhi sucaritakammanibbattaŋ pittasemharuhirādīhi apalibuddhaŋ upakkilesavimuttatāya dūrepi ārammaņaŋ sampaṭicchanasamatthaŋ dibbaŋ pasādacakkhu hoti. Idañcāpi vīriyabhāvanābalanibbattaŋ ñāņacakkhu (p. 2.054) tādisamevāti dibbasadisattā dibbaŋ. Dibbavihāravasena paṭiladdhattā attanā ca dibbavihārasannissitattāpi dibbaŋ. Ālokapariggahena mahājutikattāpi dibbaŋ. Tirokuṭṭādigatarūpadassanena mahāgatikattāpi dibbaŋ. Taŋ sabbaŋ saddasatthānusāreneva veditabbaŋ.

Dassanaṭṭhena cakkhu. Cakkhukiccakaraņena cakkhumivātipi cakkhu. Cutūpapātadassanena diṭṭhivisuddhihetuttā visuddhaŋ. Yo hi cutimattameva passati, na upapātaŋ. So ucchedadiṭṭhiŋ gaņhāti. Yo upapātamattameva passati, na cutiŋ, so navasattapātubhāvadiṭṭhiŋ gaņhāti. Yo pana tadubhayaŋ passati, so yasmā duvidhampi taŋ diṭṭhigataŋ ativattati. Tasmāssa taŋdassanaŋ diṭṭhivisuddhihetu hoti. Ubhayampi cetaŋ buddhaputtā passanti. Tena vuttaŋ ‘cutūpapātadassanena diṭṭhivisuddhihetuttā visuddhan’ ti.

Manussūpacāraŋ atikkamitvā rūpadassanena atikkantamānusakaŋ, mānusakaŋ vā maŋsacakkhuŋ atikkantattā atikkantamānusakanti veditabbaŋ. Tena dibbena cakkhunā visuddhena atikkantamānusakena. Satte passatīti manussānaŋ maŋsacakkhunā viya satte oloketi.

Cavamāne upapajjamāneti ettha cutikkhaņe upapattikkhaņe vā dibbacakkhunā daṭṭhuŋ na sakkā. Ye pana āsannacutikā idāni cavissanti, te cavamānā. Ye ca gahitapaṭisandhikā sampatinibbattāva, te upapajjamānāti adhippetā. Te evarūpe cavamāne ca upapajjamāne ca passatīti dasseti.

Hīneti mohanissandayuttattā hīnānaŋ jātikulabhogādīnaŋ vasena hīļite ohīļite oññāte avaññāte. Paņīteti amohanissandayuttattā tabbiparīte. Suvaņņeti adosanissandayuttattā iṭṭhakantamanāpavaņņayutte. Dubbaņņeti dosanissandayuttattā aniṭṭhākanta-amanāpavaņņayutte. Anabhirūpe virūpetipi attho. Sugateti sugatigate. Alobhanissandayuttattā vā ađđhe mahaddhane. Duggateti duggatigate. Lobhanissandayuttattā vā dalidde appannapāne.

Yathākammupageti yaŋ yaŋ kammaŋ upacitaŋ, tena tena upagate. Tattha purimehi cavamāneti-ādīhi dibbacakkhukiccaŋ vuttaŋ. Iminā pana padena yathākammupagañāņakiccaŋ. Tassa ca ñāņassa ayamuppattikkamo, idha bhikkhu heṭṭhā nirayābhimukhaŋ (p. 2.055) ālokaŋ vađđhetvā nerayike satte passati mahādukkhamanubhavamāne. Taŋ dassanaŋ dibbacakkhukiccameva. So evaŋ manasikaroti ‘kiŋ nu kho kammaŋ katvā ime sattā etaŋ dukkhaŋ anubhavantī’ ti. Athassa idaŋ nāma katvāti tankammārammaņaŋ ñāņaŋ uppajjati. Tathā uparidevalokābhimukhaŋ ālokaŋ vađđhetvā nandanavanamissakavanaphārusakavanādīsu satte passati mahāsampattiŋ anubhavamāne. Tampi dassanaŋ dibbacakkhukiccameva. So evaŋ manasikaroti ‘kiŋ nu kho kammaŋ katvā ime sattā etaŋ sampattiŋ anubhavantī’ ti. Athassa idaŋ nāma katvāti tankammārammaņaŋ ñāņaŋ uppajjati. Idaŋ yathākammupagañāņaŋ nāma. Imassa visuŋ parikammaŋ nāma natthi, yathā cimassa, evaŋ anāgataŋsañāņassāpi. Dibbacakkhupādakāneva hi imāni dibbacakkhunā saheva ijjhanti.

Kāyaduccaritenāti-ādīsu duṭṭhu caritaŋ, duṭṭhaŋ vā caritaŋ kilesapūtikattāti duccaritaŋ. Kāyena duccaritaŋ, kāyato vā uppannaŋ duccaritanti kāyaduccaritaŋ, itaresupi eseva nayo. Samannāgatāti samangībhūtā. Ariyānaŋ upavādakāti buddhapaccekabuddhasāvakānaŋ ariyānaŋ antamaso gihisotāpannānampi anatthakāmā hutvā antimavatthunā vā guņaparidhaŋsanena vā upavādakā akkosakā garahakāti vuttaŋ hoti. Tattha natthi imesaŋ samaņadhammo, assamaņā eteti vadanto antimavatthunā upavadati. Natthi imesaŋ jhānaŋ vā vimokkho vā maggo vā phalaŋ vāti-ādīni vadanto guņaparidhaŋsanavasena upavadatīti veditabbo. So ca jānaŋ vā upavadeyya ajānaŋ vā, ubhayathāpi ariyūpavādova hoti. Bhāriyaŋ kammaŋ ānantariyasadisaŋ saggāvaraņañca maggāvaraņañca, satekicchaŋ pana hoti. Tassa āvibhāvatthaŋ idaŋ vatthu veditabbaŋ.

Aññatarasmiŋ kira gāme eko thero ca daharabhikkhu ca piņđāya caranti. Te paṭhamaghareyeva uļunkamattaŋ uņhayāguŋ labhiŋsu. Therassa ca kucchivāto rujjhati. So cintesi ‘ayaŋ yāgu mayhaŋ sappāyā, yāva na sītalā hoti, tāva naŋ pivāmī’ ti. So manussehi ummāratthāya āhaṭe dārukhaņđe nisīditvā pivi. Itaro taŋ jigucchanto ‘atikhuddābhibhūto mahallako, amhākaŋ lajjitabbakaŋ akāsī’ ti āha. Thero (p. 2.056) gāme caritvā vihāraŋ gantvā daharabhikkhuŋ āha ‘atthi te, āvuso, imasmiŋ sāsane patiṭṭhā’ ti? Āma, bhante, sotāpanno ahanti. Tena hāvuso, uparimaggatthāya vāyāmaŋ mā akāsi. Khīņāsavo tayā upavaditoti. So taŋ khamāpesi. Tenassa taŋ kammaŋ pākatikaŋ ahosi.

Tasmā yo aññopi ariyaŋ upavadati, tena gantvā sace attanā vuđđhataro hoti, ukkuṭikaŋ nisīditvā ‘ahaŋ āyasmantaŋ idañcidañca avacaŋ, taŋ me khamāhī’ ti khamāpetabbo. Sace navakataro hoti, vanditvā ukkuṭikaŋ nisīditvā añjaliŋ paggahetvā ‘ahaŋ, bhante, tumhe idañcidañca avacaŋ, taŋ me khamathā’ ti khamāpetabbo. Sace disāpakkanto hoti, sayaŋ vā gantvā saddhivihārikādike vā pesetvā khamāpetabbo.

Sace ca nāpi gantuŋ, na pesetuŋ sakkā hoti, ye tasmiŋ vihāre bhikkhū vasanti, tesaŋ santikaŋ gantvā sace navakatarā honti, ukkuṭikaŋ nisīditvā, sace vuđđhatarā, vuđđhe vuttanayeneva paṭipajjitvā ‘ahaŋ, bhante, asukaŋ nāma āyasmantaŋ idañcidañca avacaŋ, khamatu me so āyasmā’ ti vatvā khamāpetabbaŋ. Sammukhā akhamantepi etadeva kattabbaŋ.

Sace ekacārikabhikkhu hoti, nevassa vasanaṭṭhānaŋ, na gataṭṭhānaŋ paññāyati, ekassa paņđitassa bhikkhuno santikaŋ gantvā ‘ahaŋ, bhante, asukaŋ nāma āyasmantaŋ idañcidañca avacaŋ, taŋ me anussarato vippaṭisāro hoti, kiŋ karomī’ ti vattabbaŋ. So vakkhati ‘tumhe mā cintayittha, thero tumhākaŋ khamati, cittaŋ vūpasamethā’ ti. Tenāpi ariyassa gatadisābhimukhena añjaliŋ paggahetvā khamatūti vattabbaŋ. Sace so parinibbuto hoti, parinibbutamañcaṭṭhānaŋ gantvā yāvasivathikaŋ gantvāpi khamāpetabbaŋ. Evaŋ kate neva saggāvaraņaŋ, na maggāvaraņaŋ hoti, pākatikameva hotīti.

Micchādiṭṭhikāti viparītadassanā. Micchādiṭṭhikammasamādānāti micchādiṭṭhivasena samādinnanānāvidhakammā, ye ca micchādiṭṭhimūlakesu kāyakammādīsu aññepi samādapenti. Ettha ca vacīduccaritaggahaņeneva ariyūpavāde manoduccaritaggahaņena ca micchādiṭṭhiyā sangahitāyapi imesaŋ dvinnaŋ puna vacanaŋ (p. 2.057) mahāsāvajjabhāvadassanatthanti veditabbaŋ. Mahāsāvajjo hi ariyūpavādo, ānantariyasadisattā. Vuttampi cetaŋ ‘seyyathāpi, sāriputta, bhikkhu sīlasampanno samādhisampanno paññāsampanno diṭṭheva dhamme aññaŋ ārādheyya, evaŋsampadamidaŋ, sāriputta, vadāmi taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto, evaŋ niraye’ ti (ma. ni. 1.149). Micchādiṭṭhito ca mahāsāvajjataraŋ nāma aññaŋ natthi. Yathāha ‘nāhaŋ, bhikkhave, aññaŋ ekadhammampi samanupassāmi, yaŋ evaŋ mahāsāvajjaŋ, yathayidaŋ, bhikkhave, micchādiṭṭhi. Micchādiṭṭhiparamāni, bhikkhave, vajjānī’ ti (a. ni. 1.310).

Kāyassa bhedāti upādiņņakkhandhapariccāgā. Parammaraņāti tadanantaraŋ abhinibbattikkhandhaggahaņe. Atha vā kāyassa bhedāti jīvitindriyassa upacchedā. Parammaraņāti cuticittato uddhaŋ. Apāyanti evamādi sabbaŋ nirayavevacanameva.

Nirayo hi saggamokkhahetubhūtā puññasammatā ayā apetattā, sukhānaŋ vā āyassa abhāvā apāyo. Dukkhassa gati paṭisaraņanti duggati, dosabahulatāya vā duṭṭhena kammunā nibbattā gatīti duggati. Vivasā nipatanti ettha dukkaṭakārinoti vinipāto. Vinassantā vā ettha patanti saŋbhijjamānangapaccangātipi vinipāto. Natthi ettha assādasaññito ayoti nirayo.

Atha vā apāyaggahaņena tiracchānayoniŋ dīpeti. Tiracchānayoni hi apāyo sugatito apetattā, na duggati mahesakkhānaŋ nāgarājādīnaŋ sambhavato. Duggatiggahaņena pettivisayaŋ. So hi apāyo ceva duggati ca, sugatito apetattā dukkhassa ca gatibhūtattā. Na tu vinipāto asurasadisaŋ avinipatitattā. Vinipātaggahaņena asurakāyaŋ. So hi yathāvuttena atthena apāyo ceva duggati ca sabbasamussayehi ca vinipatitattā vinipātoti vuccati. Nirayaggahaņena avīci-ādi-anekappakāraŋ nirayamevāti. Upapannāti upagatā, tattha abhinibbattāti adhippāyo. Vuttavipariyāyena sukkapakkho veditabbo.

Ayaŋ (p. 2.058) pana viseso, tattha sugatiggahaņena manussagatipi sangayhati. Saggaggahaņena devagatiyeva. Tattha sundarā gatīti sugati. Rūpādīhi visayehi suṭṭhu aggoti saggo. So sabbopi lujjanapalujjanaṭṭhena lokoti ayaŋ vacanattho.

‘Iti dibbena cakkhunā’ ti-ādi sabbaŋ nigamanavacanaŋ. Evaŋ dibbena cakkhunā …pe… passatīti ayamettha sankhepattho.

412. Evaŋ passitukāmena pana ādikammikena kulaputtena kasiņārammaņaŋ abhiññāpādakajjhānaŋ sabbākārena abhinīhārakkhamaŋ katvā ‘tejokasiņaŋ, odātakasiņaŋ, ālokakasiņan’ ti imesu tīsu kasiņesu aññataraŋ āsannaŋ kātabbaŋ. Upacārajjhānagocaraŋ katvā vađđhetvā ṭhapetabbaŋ. Na tattha appanā uppādetabbāti adhippāyo. Sace hi uppādeti, pādakajjhānanissayaŋ hoti, na parikammanissayaŋ. Imesu ca pana tīsu ālokakasiņaŋyeva seṭṭhataraŋ. Tasmā taŋ vā itaresaŋ vā aññataraŋ kasiņaniddese vuttanayena uppādetvā upacārabhūmiyaŋyeva ṭhatvā vađđhetabbaŋ. Vađđhanānayopi cassa tattha vuttanayeneva veditabbo.

Vađđhitaṭṭhānassa antoyeva rūpagataŋ passitabbaŋ. Rūpagataŋ passato panassa parikammassa vāro atikkamati. Tato āloko antaradhāyati. Tasmiŋ antarahite rūpagatampi na dissati. Athānena punappunaŋ pādakajjhānameva pavisitvā tato vuṭṭhāya āloko pharitabbo. Evaŋ anukkamena āloko thāmagato hotīti ettha āloko hotūti yattakaŋ ṭhānaŋ paricchindati, tattha āloko tiṭṭhatiyeva. Divasampi nisīditvā passato rūpadassanaŋ hoti. Rattiŋ tiņukkāya maggapaṭipanno cettha puriso opammaŋ.

Eko kira rattiŋ tiņukkāya maggaŋ paṭipajji. Tassa sā tiņukkā vijjhāyi. Athassa samavisamāni na paññāyiŋsu. So taŋ tiņukkaŋ bhūmiyaŋ ghaŋsitvā tiņukkā puna ujjālesi. Sā pajjalitvā purimālokato mahantataraŋ ālokaŋ akāsi. Evaŋ punappunaŋ vijjhātaŋ ujjālayato kamena sūriyo uṭṭhāsi. Sūriye uṭṭhite ukkāya kammaŋ natthīti taŋ chađđetvā divasampi agamāsi. Tattha ukkāloko viya parikammakāle kasiņāloko. Ukkāya (p. 2.059) vijjhātāya samavisamānaŋ adassanaŋ viya rūpagataŋ passato parikammassa vārātikkamena āloke antarahite rūpagatānaŋ adassanaŋ. Ukkāya ghaŋsanaŋ viya punappunaŋ pavesanaŋ. Ukkāya purimālokato mahantatarālokakaraņaŋ viya puna parikammaŋ karoto balavatarālokapharaņaŋ. Sūriyuṭṭhānaŋ viya thāmagatālokassa yathāparicchedena ṭhānaŋ. Tiņukkaŋ chađđetvā divasampi gamanaŋ viya parittālokaŋ chađđetvā thāmagatenālokena divasampi rūpadassanaŋ.

Tattha yadā tassa bhikkhuno maŋsacakkhussa anāpāthagataŋ antokucchigataŋ hadayavatthunissitaŋ heṭṭhāpathavītalanissitaŋ tirokuṭṭapabbatapākāragataŋ paracakkavāļagatanti idaŋ rūpaŋ ñāņacakkhussa āpāthaŋ āgacchati, maŋsacakkhunā dissamānaŋ viya hoti, tadā dibbacakkhu uppannaŋ hotīti veditabbaŋ. Tadeva cettha rūpadassanasamatthaŋ, na pubbabhāgacittāni.

Taŋ panetaŋ puthujjanassa paribandho hoti. Kasmā? So hi yasmā yattha yattha āloko hotūti adhiṭṭhāti, taŋ taŋ pathavīsamuddapabbate vinivijjhitvāpi ekālokaŋ hoti, athassa tattha bhayānakāni yakkharakkhasādirūpāni passato bhayaŋ uppajjati. Yena cittavikkhepaŋ patvā jhānavibbhantako hoti, tasmā rūpadassane appamattena bhavitabbaŋ.

Tatrāyaŋ dibbacakkhuno uppattikkamo. Vuttappakārametaŋ rūpamārammaņaŋ katvā manodvārāvajjane uppajjitvā niruddhe tadeva rūpaŋ ārammaņaŋ katvā cattāri pañca vā javanāni uppajjantīti sabbaŋ purimanayeneva veditabbaŋ. Idhāpi pubbabhāgacittāni savitakkasavicārāni kāmāvacarāni. Pariyosāne atthasādhakacittaŋ catutthajjhānikaŋ rūpāvacaraŋ. Tena sahajātaŋ ñāņaŋ sattānaŋ cutūpapāte ñāņantipi dibbacakkhuñāņantipi vuccatīti.

Cutūpapātañāņakathā niṭṭhitā.

Pakiņņakakathā
413. 
Iti pañcakkhandhavidū, pañca abhiññā avoca yā nātho;


Tā ñatvā tāsu ayaŋ, pakiņņakakathāpi viññeyyā.

Etāsu (p. 2.060) hi yadetaŋ cutūpapātañāņasankhātaŋ dibbacakkhu, tassa anāgataŋsañāņañca yathākammupagañāņañcāti dvepi paribhaņđañāņāni honti. Iti imāni ca dve iddhividhādīni ca pañcāti satta abhiññāñāņāni idhāgatāni. Idāni tesaŋ ārammaņavibhāge asammohatthaŋ–


Ārammaņattikā vuttā, ye cattāro mahesinā;


Sattannamapi ñāņānaŋ, pavattiŋ tesu dīpaye.

Tatrāyaŋ dīpanā. Cattāro hi ārammaņattikā mahesinā vuttā. Katame cattāro? Parittārammaņattiko, maggārammaņattiko, atītārammaņattiko, ajjhattārammaņattikoti (dha. sa. tikamātikā 13 16 19 21).

414. Tattha iddhividhañāņaŋ parittamahaggata-atītānāgatapaccuppanna-ajjhattabahiddhārammaņavasena sattasu ārammaņesu pavattati. Kathaŋ? Tañhi yadā kāyaŋ cittasannissitaŋ katvā adissamānena kāyena gantukāmo cittavasena kāyaŋ pariņāmeti, mahaggatacitte samodahati samāropeti, tadā upayogaladdhaŋ ārammaņaŋ hotīti katvā rūpakāyārammaņato parittārammaņaŋ hoti. Yadā cittaŋ kāyasannissitaŋ katvā dissamānena kāyena gantukāmo kāyavasena cittaŋ pariņāmeti, pādakajjhānacittaŋ rūpakāye samodahati samāropeti, tadā upayogaladdhaŋ ārammaņaŋ hotīti katvā mahaggatacittārammaņato mahaggatārammaņaŋ hoti.

Yasmā pana tadeva cittaŋ atītaŋ niruddhaŋ ārammaņaŋ karoti, tasmā atītārammaņaŋ hoti. Mahādhātunidhāne mahākassapattherādīnaŋ viya anāgataŋ adhiṭṭhahantānaŋ anāgatārammaņaŋ hoti. Mahākassapatthero kira mahādhātunidhānaŋ karonto ‘anāgate aṭṭhārasavassādhikāni dvevassasatāni ime gandhā mā sussiŋsu, pupphāni mā milāyiŋsu, dīpā mā nibbāyiŋsū’ ti (dha. sa. aṭṭha. 1434) adhiṭṭhahi. Sabbaŋ tatheva ahosi. Assaguttatthero vattaniyasenāsane bhikkhusanghaŋ sukkhabhattaŋ bhuñjamānaŋ disvā udakasoņđiŋ divase divase purebhatte dadhirasaŋ hotūti adhiṭṭhāsi. Purebhatte gahitaŋ dadhirasaŋ hoti. Pacchābhatte pākatika-udakameva (dha. sa. aṭṭha. 1434). Kāyaŋ pana cittasannissitaŋ (p. 2.061) katvā adissamānena kāyena gamanakāle paccuppannārammaņaŋ hoti.

Kāyavasena cittaŋ, cittavasena vā kāyaŋ pariņāmanakāle attano kumārakavaņņādinimmānakāle ca sakāyacittānaŋ ārammaņakaraņato ajjhattārammaņaŋ hoti. Bahiddhā hatthi-assādidassanakāle pana bahiddhārammaņanti evaŋ tāva iddhividhañāņassa sattasu ārammaņesu pavatti veditabbā.

415. Dibbasotadhātuñāņaŋ parittapaccuppanna-ajjhattabahiddhārammaņavasena catūsu ārammaņesu pavattati. Kathaŋ? Tañhi yasmā saddaŋ ārammaņaŋ karoti, saddo ca paritto, tasmā parittārammaņaŋ hoti. Vijjamānaŋyeva pana saddaŋ ārammaņaŋ katvā pavattanato paccuppannārammaņaŋ hoti. Taŋ attano kucchisaddasavanakāle ajjhattārammaņaŋ. Paresaŋ saddasavanakāle bahiddhārammaņanti evaŋ dibbasotadhātuñāņassa catūsu ārammaņesu pavatti veditabbā.

416. Cetopariyañāņaŋ parittamahaggata-appamāņamagga-atītānāgatapaccuppannabahiddhārammaņavasena aṭṭhasu ārammaņesu pavattati. Kathaŋ? Tañhi paresaŋ kāmāvacaracittajānanakāle parittārammaņaŋ hoti. Rūpāvacara-arūpāvacaracittajānanakāle mahaggatārammaņaŋ hoti. Maggaphalajānanakāle appamāņārammaņaŋ hoti.

Ettha ca puthujjano sotāpannassa cittaŋ na jānāti. Sotāpanno vā sakadāgāmissāti evaŋ yāva arahato netabbaŋ. Arahā pana sabbesaŋ cittaŋ jānāti. Aññopi ca uparimo heṭṭhimassāti ayaŋ viseso veditabbo. Maggacittārammaņakāle maggārammaņaŋ hoti. Yadā pana atīte sattadivasabbhantare ca anāgate sattadivasabbhantare ca paresaŋ cittaŋ jānāti, tadā atītārammaņaŋ anāgatārammaņañca hoti.

Kathaŋ paccuppannārammaņaŋ hoti. Paccuppannaŋ nāma tividhaŋ– khaņapaccuppannaŋ, santatipaccuppannaŋ, addhāpaccuppannañca. Tattha uppādaṭṭhitibhangappattaŋ khaņapaccuppannaŋ. Ekadvesantativārapariyāpannaŋ santatipaccuppannaŋ. Tattha andhakāre nisīditvā ālokaṭṭhānaŋ gatassa na tāva ārammaņaŋ pākaṭaŋ hoti, yāva pana taŋ pākaṭaŋ hoti (p. 2.062) etthantare ekadvesantativārā veditabbā. Ālokaṭṭhāne vicaritvā ovarakaŋ paviṭṭhassāpi na tāva sahasā rūpaŋ pākaṭaŋ hoti, yāva pana taŋ pākaṭaŋ hoti, etthantare ekadvesantativārā veditabbā. Dūre ṭhatvā pana rajakānaŋ hatthavikāraŋ, ghaņđibherī-ākoṭanavikārañca disvāpi na tāva saddaŋ suņāti, yāva pana taŋ suņāti, etasmimpi antare ekadvesantativārā veditabbā. Evaŋ tāva majjhimabhāņakā.

Saŋyuttabhāņakā pana rūpasantati arūpasantatīti dve santatiyo vatvā udakaŋ akkamitvā gatassa yāva tīre akkanta-udakalekhā na vippasīdati, addhānato āgatassa yāva kāye usumabhāvo na vūpasammati, ātapā āgantvā gabbhaŋ paviṭṭhassa yāva andhakārabhāvo na vigacchati, antogabbhe kammaṭṭhānaŋ manasi karitvā divā vātapānaŋ vivaritvā olokentassa yāva akkhīnaŋ phandanabhāvo na vūpasammati, ayaŋ rūpasantati nāma. Dve tayo javanavārā arūpasantati nāmāti vatvā tadubhayampi santatipaccuppannaŋ nāmāti vadanti.

Ekabhavaparicchinnaŋ pana addhāpaccuppannaŋ nāma. Yaŋ sandhāya bhaddekarattasutte ‘yo cāvuso, mano ye ca dhammā ubhayametaŋ paccuppannaŋ, tasmiŋ ce paccuppanne chandarāgappaṭibaddhaŋ hoti viññāņaŋ, chandarāgappaṭibaddhattā viññāņassa tadabhinandati, tadabhinandanto paccuppannesu dhammesu saŋhīratī’ ti (ma. ni. 3.284) vuttaŋ. Santatipaccuppannañcettha aṭṭhakathāsu āgataŋ. Addhāpaccuppannaŋ sutte.

Tattha keci khaņapaccuppannaŋ cittaŋ cetopariyañāņassa ārammaņaŋ hotīti vadanti. Kiŋ kāraņā? Yasmā iddhimato ca parassa ca ekakkhaņe cittaŋ uppajjatīti. Idañca nesaŋ opammaŋ, yathā ākāse khitte pupphamuṭṭhimhi avassaŋ ekaŋ pupphaŋ ekassa vaņṭena vaņṭaŋ paṭivijjhati, evaŋ parassa cittaŋ jānissāmīti rāsivasena mahājanassa citte āvajjite avassaŋ ekassa cittaŋ ekena cittena uppādakkhaņe vā ṭhitikkhaņe vā bhangakkhaņe vā paṭivijjhatīti. Taŋ pana vassasatampi vassasahassampi āvajjanto yena ca cittena āvajjati yena ca jānāti. Tesaŋ dvinnaŋ sahaṭhānābhāvato āvajjanajavanānañca aniṭṭhaṭṭhāne nānārammaņabhāvappattidosato ayuttanti aṭṭhakathāsu paṭikkhittaŋ.

Santatipaccuppannaŋ (p. 2.063) pana addhāpaccuppannañca ārammaņaŋ hotīti veditabbaŋ. Tattha yaŋ vattamānajavanavīthito atītānāgatavasena dvittijavanavīthiparimāņe kāle parassa cittaŋ, taŋ sabbampi santatipaccuppannaŋ nāma. ‘Addhāpaccuppannaŋ pana javanavārena dīpetabban’ ti saŋyuttaṭṭhakathāyaŋ vuttaŋ. Taŋ suṭṭhu vuttaŋ.

Tatrāyaŋ dīpanā, iddhimā parassa cittaŋ jānitukāmo āvajjati, āvajjanaŋ khaņapaccuppannaŋ ārammaņaŋ katvā teneva saha nirujjhati. Tato cattāri pañca vā javanāni. Yesaŋ pacchimaŋ iddhicittaŋ, sesāni kāmāvacarāni, tesaŋ sabbesampi tadeva niruddhaŋ cittamārammaņaŋ hoti, na ca tāni nānārammaņāni honti, addhāvasena paccuppannārammaņattā. Ekārammaņattepi ca iddhicittameva parassa cittaŋ jānāti, na itarāni. Yathā cakkhudvāre cakkhuviññāņameva rūpaŋ passati, na itarānīti. Iti idaŋ santatipaccuppannassa ceva addhāpaccuppannassa ca vasena paccuppannārammaņaŋ hoti. Yasmā vā santatipaccuppannampi addhāpaccuppanneyeva patati, tasmā addhāpaccuppannavasenevetaŋ paccuppannārammaņanti veditabbaŋ. Parassa cittārammaņattāyeva pana bahiddhārammaņaŋ hotīti evaŋ cetopariyañāņassa aṭṭhasu ārammaņesu pavatti veditabbā.

417. Pubbenivāsañāņaŋ parittamahaggata-appamāņamagga-atīta-ajjhattabahiddhānavattabbārammaņavasena aṭṭhasu ārammaņesu pavattati. Kathaŋ? Tañhi kāmāvacarakkhandhānussaraņakāle parittārammaņaŋ hoti. Rūpāvacarārūpāvacarakkhandhānussaraņakāle mahaggatārammaņaŋ. Atīte attanā parehi vā bhāvitamaggaŋ sacchikataphalañca anussaraņakāle appamāņārammaņaŋ. Bhāvitamaggameva anussaraņakāle maggārammaņaŋ. Niyamato panetaŋ atītārammaņameva.

Tattha kiñcāpi cetopariyañāņayathākammupagañāņānipi atītārammaņāni honti, atha kho tesaŋ cetopariyañāņassa sattadivasabbhantarātītaŋ cittameva ārammaņaŋ. Tañhi aññaŋ khandhaŋ vā khandhapaṭibaddhaŋ vā na jānāti. Maggasampayuttacittārammaņattā pana pariyāyato maggārammaņanti vuttaŋ. Yathākammupagañāņassa ca atītaŋ cetanāmattameva ārammaņaŋ. Pubbenivāsañāņassa pana atītā khandhā khandhapaṭibaddhañca kiñci anārammaņaŋ nāma natthi (p. 2.064) Tañhi atītakkhandhakhandhapaṭibaddhesu dhammesu sabbaññutaññāņagatikaŋ hotīti ayaŋ viseso veditabbo. Ayamettha aṭṭhakathānayo. Yasmā pana ‘kusalā khandhā iddhividhañāņassa cetopariyañāņassa pubbenivāsānussatiñāņassa yathākammupagañāņassa anāgataŋsañāņassa ārammaņapaccayena paccayo’ ti (paṭṭhā. 1.1.404) paṭṭhāne vuttaŋ. Tasmā cattāropi khandhā cetopariyañāņayathākammupagañāņānaŋ ārammaņā honti. Tatrāpi yathākammupagañāņassa kusalākusalā evāti.

Attano khandhānussaraņakāle panetaŋ ajjhattārammaņaŋ. Parassa khandhānussaraņakāle bahiddhārammaņaŋ. ‘Atīte vipassī bhagavā ahosi. Tassa mātā bandhumatī, pitā bandhumā’ ti-ādinā (dī. ni. 2.12) nayena nāmagottapathavīnimittādi-anussaraņakāle navattabbārammaņaŋ hoti. Nāmagottanti cettha khandhūpanibandho sammutisiddho byañjanattho daṭṭhabbo, na byañjanaŋ. Byañjanañhi saddāyatanasangahitattā parittaŋ hoti. Yathāha ‘niruttipaṭisambhidā parittārammaņā’ ti (vibha. 749). Ayamettha amhākaŋ khanti. Evaŋ pubbenivāsañāņassa aṭṭhasu ārammaņesu pavatti veditabbā.

418. Dibbacakkhuñāņaŋ parittapaccuppanna-ajjhattabahiddhārammaņavasena catūsu ārammaņesu pavattati. Kathaŋ? Tañhi yasmā rūpaŋ ārammaņaŋ karoti, rūpañca parittaŋ, tasmā parittārammaņaŋ hoti. Vijjamāneyeva ca rūpe pavattattā paccuppannārammaņaŋ. Attano kucchigatādirūpadassanakāle ajjhattārammaņaŋ. Parassa rūpadassanakāle bahiddhārammaņanti evaŋ dibbacakkhuñāņassa catūsu ārammaņesu pavatti veditabbā.

419. Anāgataŋsañāņaŋ parittamahaggata-appamāņamagga-anāgata-ajjhattabahiddhānavattabbārammaņavasena aṭṭhasu ārammaņesu pavattati. Kathaŋ? Tañhi ‘ayaŋ anāgate kāmāvacare nibbattissatī’ ti jānanakāle parittārammaņaŋ hoti. ‘Rūpāvacare arūpāvacare vā nibbattissatī’ ti jānanakāle mahaggatārammaņaŋ. ‘Maggaŋ bhāvessati, phalaŋ sacchikarissatī’ ti jānanakāle appamāņārammaņaŋ. ‘Maggaŋ bhāvessati’cceva jānanakāle maggārammaņaŋ. Niyamato pana taŋ anāgatārammaņameva.

Tattha (p. 2.065) kiñcāpi cetopariyañāņampi anāgatārammaņaŋ hoti, atha kho tassa sattadivasabbhantarānāgataŋ cittameva ārammaņaŋ. Tañhi aññaŋ khandhaŋ vā khandhapaṭibaddhaŋ vā na jānāti. Anāgataŋsañāņassa pubbenivāsañāņe vuttanayena anāgate anārammaņaŋ nāma natthi. ‘Ahaŋ amutra nibbattissāmī’ ti jānanakāle ajjhattārammaņaŋ. ‘Asuko amutra nibbattissatī’ ti jānanakāle bahiddhārammaņaŋ. ‘Anāgate metteyyo bhagavā uppajjissati (dī. ni. 3.107). Subrahmā nāmassa brāhmaņo pitā bhavissati. Brahmavatī nāma brāhmaņī mātā’ ti-ādinā pana nayena nāmagottajānanakāle pubbenivāsañāņe vuttanayeneva na vattabbārammaņaŋ hotīti evaŋ anāgataŋsañāņassa aṭṭhasu ārammaņesu pavatti veditabbā.

420. Yathākammupagañāņaŋ parittamahaggata-atīta-ajjhattabahiddhārammaņavasena pañcasu ārammaņesu pavattati. Kathaŋ? Tañhi kāmāvacarakammajānanakāle parittārammaņaŋ hoti. Rūpāvacarārūpāvacarakammajānanakāle mahaggatārammaņaŋ. Atītameva jānātīti atītārammaņaŋ. Attano kammaŋ jānanakāle ajjhattārammaņaŋ. Parassa kammaŋ jānanakāle bahiddhārammaņaŋ hoti. Evaŋ yathākammupagañāņassa pañcasu ārammaņesu pavatti veditabbā. Yañcettha ajjhattārammaņañceva bahiddhārammaņañcāti vuttaŋ, taŋ kālena ajjhattaŋ kālena bahiddhā jānanakāle ajjhattabahiddhārammaņampi hotiyevāti.

Iti sādhujanapāmojjatthāya kate visuddhimagge

Abhiññāniddeso nāma

Terasamo paricchedo.

14. Khandhaniddeso
Paññākathā
421. Idāni (p. 2.066) yasmā evaŋ abhiññāvasena adhigatānisaŋsāya thiratarāya samādhibhāvanāya samannāgatena bhikkhunā sīle patiṭṭhāya naro sapañño, cittaŋ paññañca bhāvayanti ettha cittasīsena niddiṭṭho samādhi sabbākārena bhāvito hoti.

Tadanantarā pana paññā bhāvetabbā. Sā ca atisankhepadesitattā viññātumpi tāva na sukarā, pageva bhāvetuŋ. Tasmā tassā vitthāraŋ bhāvanānayañca dassetuŋ idaŋ pañhākammaŋ hoti.

Kā paññā, kenaṭṭhena paññā, kānassā lakkhaņarasapaccupaṭṭhānapadaṭṭhānāni, katividhā paññā, kathaŋ bhāvetabbā, paññābhāvanāya ko ānisaŋsoti?

422. Tatridaŋ vissajjanaŋ, kā paññāti paññā bahuvidhā nānappakārā. Taŋ sabbaŋ vibhāvayituŋ ārabbhamānaŋ vissajjanaŋ adhippetañceva atthaŋ na sādheyya, uttari ca vikkhepāya saŋvatteyya, tasmā idha adhippetameva sandhāya vadāma. Kusalacittasampayuttaŋ vipassanāñāņaŋ paññā.

423. Kenaṭṭhena paññāti pajānanaṭṭhena paññā. Kimidaŋ pajānanaŋ nāma? Sañjānanavijānanākāravisiṭṭhaŋ nānappakārato jānanaŋ. Saññāviññāņapaññānaŋ hi samānepi jānanabhāve, saññā ‘nīlaŋ pītakan’ ti ārammaņasañjānanamattameva hoti. ‘Aniccaŋ dukkhamanattā’ ti lakkhaņapaṭivedhaŋ pāpetuŋ na sakkoti. Viññāņaŋ ‘nīlaŋ pītakan’ ti ārammaņañca jānāti, lakkhaņapaṭivedhañca pāpeti. Ussakkitvā pana maggapātubhāvaŋ pāpetuŋ na sakkoti. Paññā vuttanayavasena ārammaņañca jānāti, lakkhaņapaṭivedhañca pāpeti, ussakkitvā maggapātubhāvañca pāpeti.

Yathā hi heraññikaphalake ṭhapitaŋ kahāpaņarāsiŋ eko ajātabuddhidārako, eko gāmikapuriso, eko heraññikoti tīsu janesu passamānesu (p. 2.067) ajātabuddhidārako kahāpaņānaŋ cittavicittadīghacaturassaparimaņđalabhāvamattameva jānāti, ‘idaŋ manussānaŋ upabhogaparibhogaŋ ratanasammatan’ ti na jānāti. Gāmikapuriso cittavicittādibhāvaŋ jānāti, ‘idaŋ manussānaŋ upabhogaparibhogaŋ ratanasammatan’ ti ca. ‘Ayaŋ cheko, ayaŋ kūṭo, ayaŋ addhasāro’ ti imaŋ pana vibhāgaŋ na jānāti. Heraññiko sabbepi te pakāre jānāti, jānanto ca kahāpaņaŋ oloketvāpi jānāti, ākoṭitassa saddaŋ sutvāpi, gandhaŋ ghāyitvāpi, rasaŋ sāyitvāpi, hatthena dhārayitvāpi, asukasmiŋ nāma gāme vā nigame vā nagare vā pabbate vā nadītīre vā katotipi, asukācariyena katotipi jānāti, evaŋsampadamidaŋ veditabbaŋ.

Saññā hi ajātabuddhino dārakassa kahāpaņadassanaŋ viya hoti, nīlādivasena ārammaņassa upaṭṭhānākāramattagahaņato. Viññāņaŋ gāmikassa purisassa kahāpaņadassanamiva hoti, nīlādivasena ārammaņākāragahaņato, uddhaŋpi ca lakkhaņapaṭivedhasampāpanato. Paññā heraññikassa kahāpaņadassanamiva hoti, nīlādivasena ārammaņākāraŋ gahetvā, lakkhaņapaṭivedhañca pāpetvā, tato uddhampi maggapātubhāvapāpanato. Tasmā yadetaŋ sañjānanavijānanākāravisiṭṭhaŋ nānappakārato jānanaŋ. Idaŋ pajānananti veditabbaŋ. Idaŋ sandhāya hi etaŋ vuttaŋ ‘pajānanaṭṭhena paññā’ ti.

Sā panesā yattha saññāviññāņāni, na tattha ekaŋsena hoti. Yadā pana hoti, tadā avinibbhuttā tehi dhammehi ‘ayaŋ saññā, idaŋ viññāņaŋ, ayaŋ paññā’ ti vinibbhujjitvā alabbhaneyyanānattā sukhumā duddasā. Tenāha āyasmā nāgaseno ‘dukkaraŋ, mahārāja, bhagavatā katan’ ti. Kiŋ, bhante, nāgasena bhagavatā dukkaraŋ katanti? “Dukkaraŋ, mahārāja, bhagavatā kataŋ yaŋ arūpīnaŋ cittacetasikānaŋ dhammānaŋ ekārammaņe pavattamānānaŋ vavatthānaŋ akkhātaŋ ayaŋ phasso, ayaŋ vedanā, ayaŋ saññā, ayaŋ cetanā, idaŋ cittan”‘ ti (mi. pa. 2.7.16).

424. Kānassā (p. 2.068) lakkhaņarasapaccupaṭṭhānapadaṭṭhānānīti ettha pana dhammasabhāvapaṭivedhalakkhaņā paññā, dhammānaŋ sabhāvapaṭicchādakamohandhakāraviddhaŋsanarasā, asammohapaccupaṭṭhānā. ‘Samāhito yathābhūtaŋ jānāti passatī’ ti (a. ni. 10.2) vacanato pana samādhi tassā padaṭṭhānaŋ.

Paññāpabhedakathā
425. Katividhā paññāti dhammasabhāvapaṭivedhalakkhaņena tāva ekavidhā. Lokiyalokuttaravasena duvidhā. Tathā sāsavānāsavādivasena, nāmarūpavavatthāpanavasena, somanassupekkhāsahagatavasena, dassanabhāvanābhūmivasena ca. Tividhā cintāsutabhāvanāmayavasena. Tathā parittamahaggata-appamāņārammaņavasena, āyāpāya-upāyakosallavasena, ajjhattābhinivesādivasena ca. Catubbidhā catūsu saccesu ñāņavasena catupaṭisambhidāvasena cāti.

426. Tattha ekavidhakoṭṭhāso uttānatthoyeva. Duvidhakoṭṭhāse lokiyamaggasampayuttā lokiyā. Lokuttaramaggasampayuttā lokuttarāti evaŋ lokiyalokuttaravasena duvidhā.

Dutiyaduke āsavānaŋ ārammaņabhūtā sāsavā. Tesaŋ anārammaņā anāsavā. Atthato panesā lokiyalokuttarāva hoti. Āsavasampayuttā sāsavā. Āsavavippayuttā anāsavāti-ādīsupi eseva nayo. Evaŋ sāsavānāsavādivasena duvidhā.

Tatiyaduke yā vipassanaŋ ārabhitukāmassa catunnaŋ arūpakkhandhānaŋ vavatthāpane paññā, ayaŋ nāmavavatthāpanapaññā. Yā rūpakkhandhassa vavatthāpane paññā, ayaŋ rūpavavatthāpanapaññāti evaŋ nāmarūpavavatthāpanavasena duvidhā.

Catutthaduke dvīsu kāmāvacarakusalacittesu soļasasu ca pañcakanayena catukkajjhānikesu maggacittesu paññā somanassasahagatā. Dvīsu kāmāvacarakusalacittesu catūsu ca pañcamajjhānikesu maggacittesu paññā upekkhāsahagatāti evaŋ somanassupekkhāsahagatavasena duvidhā.

Pañcamaduke paṭhamamaggapaññā (p. 2.069) dassanabhūmi. Avasesamaggattayapaññā bhāvanābhūmīti evaŋ dassanabhāvanābhūmivasena duvidhā.

427. Tikesu paṭhamattike parato assutvā paṭiladdhapaññā attano cintāvasena nipphannattā cintāmayā. Parato sutvā paṭiladdhapaññā sutavasena nipphannattā sutamayā. Yathā tathā vā bhāvanāvasena nipphannā appanāppattā paññā bhāvanāmayā. Vuttañhetaŋ–

‘Tattha katamā cintāmayā paññā? Yogavihitesu vā kammāyatanesu yogavihitesu vā sippāyatanesu yogavihitesu vā vijjāṭṭhānesu kammassakataŋ vā saccānulomikaŋ vā rūpaŋ aniccanti vā vedanā …pe… saññā… sankhārā… viññāņaŋ aniccanti vā, yaŋ evarūpiŋ anulomikaŋ khantiŋ diṭṭhiŋ ruciŋ mutiŋ pekkhaŋ dhammanijjhānakhantiŋ parato assutvā paṭilabhati, ayaŋ vuccati cintāmayā paññā …pe… sutvā paṭilabhati, ayaŋ vuccati sutamayā paññā. Sabbāpi samāpannassa paññā bhāvanāmayā paññā’ ti (vibha. 768).

Evaŋ cintāsutabhāvanāmayavasena tividhā.

Dutiyattike kāmāvacaradhamme ārabbha pavattā paññā parittārammaņā. Rūpāvacarārūpāvacare ārabbha pavattā mahaggatārammaņā. Sā lokiyavipassanā. Nibbānaŋ ārabbha pavattā appamāņārammaņā. Sā lokuttaravipassanāti evaŋ parittamahaggatāppamāņārammaņavasena tividhā.

Tatiyattike āyo nāma vuddhi, sā duvidhā anatthahānito atthuppattito ca. Tattha kosallaŋ āyakosallaŋ. Yathāha–

‘Tattha katamaŋ āyakosallaŋ? Ime me dhamme manasikaroto anuppannā ceva akusalā dhammā na uppajjanti, uppannā ca akusalā dhammā pahīyanti, ime vā panime dhamme manasikaroto anuppannā ceva kusalā dhammā uppajjanti. Uppannā ca kusalā dhammā bhiyyobhāvāya vepullāya bhāvanāya pāripūriyā saŋvattantīti, yā tattha paññā pajānanā …pe… amoho dhammavicayo sammādiṭṭhi, idaŋ vuccati āyakosallan’ ti (vibha. 771).

Apāyoti (p. 2.070) pana avuddhi, sāpi duvidhā atthahānito ca anatthuppattito ca. Tattha kosallaŋ apāyakosallaŋ. Yathāha ‘tattha katamaŋ apāyakosallaŋ? Ime dhamme manasikaroto anuppannā ceva kusalā dhammā na uppajjantī’ ti-ādi (vibha. 771).

Sabbattha pana tesaŋ tesaŋ dhammānaŋ upāyesu nibbattikāraņesu tankhaņappavattaŋ ṭhānuppattikaŋ kosallaŋ upāyakosallaŋ nāma. Yathāha– ‘sabbāpi tatrupāyā paññā upāyakosallan’ ti (vibha. 771). Evaŋ āyāpāya-upāyakosallavasena tividhā.

Catutthattike attano khandhe gahetvā āraddhā vipassanā paññā ajjhattābhinivesā. Parassa khandhe bāhiraŋ vā anindriyabaddharūpaŋ gahetvā āraddhā bahiddhābhinivesā. Ubhayaŋ gahetvā āraddhā ajjhattabahiddhābhinivesāti evaŋ ajjhattābhinivesādivasena tividhā.

428. Catukkesu paṭhamacatukke dukkhasaccaŋ ārabbha pavattaŋ ñāņaŋ dukkhe ñāņaŋ. Dukkhasamudayaŋ ārabbha pavattaŋ ñāņaŋ dukkhasamudaye ñāņaŋ. Dukkhanirodhaŋ ārabbha pavattaŋ ñāņaŋ dukkhanirodhe ñāņaŋ. Dukkhanirodhagāminiŋ paṭipadaŋ ārabbha pavattaŋ ñāņaŋ dukkhanirodhagāminiyā paṭipadāya ñāņanti evaŋ catūsu saccesu ñāņavasena catubbidhā.

Dutiyacatukke catasso paṭisambhidā nāma atthādīsu pabhedagatāni cattāri ñāņāni. Vuttañhetaŋ– ‘atthe ñāņaŋ atthapaṭisambhidā. Dhamme ñāņaŋ dhammapaṭisambhidā. Tatradhammaniruttābhilāpe ñāņaŋ niruttipaṭisambhidā. Ñāņesu ñāņaŋ paṭibhānapaṭisambhidā’ ti (vibha. 718).

Tattha atthoti sankhepato hetuphalassetaŋ adhivacanaŋ. Hetuphalaŋ hi yasmā hetu-anusārena ariyati adhigamiyati sampāpuņiyati, tasmā atthoti vuccati. Pabhedato pana yaŋ kiñci paccayasambhūtaŋ, nibbānaŋ, bhāsitattho, vipāko, kiriyāti ime pañca dhammā atthoti veditabbā Taŋ atthaŋ paccavekkhantassa tasmiŋ atthe pabhedagataŋ ñāņaŋ atthapaṭisambhidā. Dhammotipi sankhepato paccayassetaŋ adhivacanaŋ. Paccayo hi yasmā taŋ taŋ dahati pavatteti vā sampāpuņituŋ vā deti, tasmā dhammoti vuccati. Pabhedato (p. 2.071) pana yo koci phalanibbattako hetu, ariyamaggo, bhāsitaŋ, kusalaŋ, akusalanti ime pañca dhammā dhammoti veditabbā. Taŋ dhammaŋ paccavekkhantassa tasmiŋ dhamme pabhedagataŋ ñāņaŋ dhammapaṭisambhidā.

Ayameva hi attho abhidhamme–

‘Dukkhe ñāņaŋ atthapaṭisambhidā. Dukkhasamudaye ñāņaŋ dhammapaṭisambhidā. Hetumhi ñāņaŋ dhammapaṭisambhidā. Hetuphale ñāņaŋ atthapaṭisambhidā. Ye dhammā jātā bhūtā sañjātā nibbattā abhinibbattā pātubhūtā. Imesu dhammesu ñāņaŋ atthapaṭisambhidā. Yamhā dhammā te dhammā jātā bhūtā sañjātā nibbattā abhinibbattā pātubhūtā, tesu dhammesu ñāņaŋ dhammapaṭisambhidā. Jarāmaraņe ñāņaŋ atthapaṭisambhidā. Jarāmaraņasamudaye ñāņaŋ dhammapaṭisambhidā …pe… sankhāranirodhe ñāņaŋ atthapaṭisambhidā. Sankhāranirodhagāminiyā paṭipadāya ñāņaŋ dhammapaṭisambhidā. Idha bhikkhu dhammaŋ jānāti suttaŋ geyyaŋ …pe… vedallaŋ. Ayaŋ vuccati dhammapaṭisambhidā. So tassa tasseva bhāsitassa atthaŋ jānāti “ayaŋ imassa bhāsitassa attho, ayaŋ imassa bhāsitassa attho” ti. Ayaŋ vuccati atthapaṭisambhidā. Katame dhammā kusalā? Yasmiŋ samaye kāmāvacaraŋ kusalaŋ cittaŋ uppannaŋ hoti …pe… ime dhammā kusalā. Imesu dhammesu ñāņaŋ dhammapaṭisambhidā. Tesaŋ vipāke ñāņaŋ atthapaṭisambhidā’ ti-ādinā (vibha. 719ādayo) nayena vibhajitvā dassito.

Tatradhammaniruttābhilāpe ñāņanti tasmiŋ atthe ca dhamme ca yā sabhāvanirutti abyabhicārī vohāro. Tadabhilāpe tassa bhāsane udīraņe taŋ bhāsitaŋ lapitaŋ udīritaŋ sutvāva ayaŋ sabhāvanirutti, ayaŋ na sabhāvaniruttīti evaŋ tassā dhammaniruttisaññitāya sabhāvaniruttiyā māgadhikāya sabbasattānaŋ mūlabhāsāya pabhedagataŋ ñāņaŋ niruttipaṭisambhidā. Niruttipaṭisambhidāppatto hi phasso vedanāti evamādivacanaŋ sutvāva ayaŋ sabhāvaniruttīti jānāti. Phassā vedanoti evamādikaŋ pana ayaŋ na sabhāvaniruttīti.

Ñāņesu (p. 2.072) ñāņanti sabbattha ñāņamārammaņaŋ katvā paccavekkhantassa ñāņārammaņaŋ ñāņaŋ, yathāvuttesu vā tesu ñāņesu sagocarakiccādivasena vitthārato ñāņaŋ paṭibhānapaṭisambhidāti attho.

429. Catassopi cetā paṭisambhidā dvīsu ṭhānesu pabhedaŋ gacchanti sekkhabhūmiyañca asekkhabhūmiyañca.

Tattha aggasāvakānaŋ mahāsāvakānañca asekkhabhūmiyaŋ pabhedagatā. Ānandattheracittagahapatidhammika-upāsaka-upāligahapatikhujjuttarā-upāsikādīnaŋ sekkhabhūmiyaŋ. Evaŋ dvīsu bhūmīsu pabhedaŋ gacchantiyopi cetā adhigamena pariyattiyā savanena paripucchāya pubbayogena cāti imehi pañcahākārehi visadā honti.

Tattha adhigamo nāma arahattappatti. Pariyatti nāma buddhavacanassa pariyāpuņanaŋ. Savanaŋ nāma sakkaccaŋ atthiŋ katvā dhammassavanaŋ. Paripucchā nāma pāļi-aṭṭhakathādīsu gaņṭhipada-atthapadavinicchayakathā, pubbayogo nāma pubbabuddhānaŋ sāsane gatapaccāgatikabhāvena yāva anulomaŋ gotrabhusamīpaŋ, tāva vipassanānuyogo.

Apare āhu–


‘Pubbayogo bāhusaccaŋ, desabhāsā ca āgamo;


Paripucchā adhigamo, garusannissayo tathā.


Mittasampatti cevāti, paṭisambhidapaccayā’ ti.

Tattha pubbayogo vuttanayova. Bāhusaccaŋ nāma tesu tesu satthesu ca sippāyatanesu ca kusalatā. Desabhāsā nāma ekasatavohārakusalatā. Visesena pana māgadhike kosallaŋ. Āgamo nāma antamaso opammavaggamattassapi buddhavacanassa pariyāpuņanaŋ. Paripucchā nāma ekagāthāyapi atthavinicchayapucchanaŋ. Adhigamo nāma sotāpannatā vā …pe… arahattaŋ vā. Garusannissayo nāma sutapaṭibhānabahulānaŋ garūnaŋ santike vāso. Mittasampatti nāma tathārūpānaŋyeva mittānaŋ paṭilābhoti.

Tattha buddhā ca paccekabuddhā ca pubbayogañceva adhigamañca nissāya paṭisambhidā pāpuņanti. Sāvakā sabbānipi etāni kāraņāni. Paṭisambhidāppattiyā ca pāṭiyekko (p. 2.073) kammaṭṭhānabhāvanānuyogo nāma natthi. Sekkhānaŋ pana sekkhaphalavimokkhantikā. Asekkhānaŋ asekkhaphalavimokkhantikāva paṭisambhidāppatti hoti. Tathāgatānaŋ hi dasabalāni viya ariyānaŋ ariyaphaleneva paṭisambhidā ijjhantīti imā paṭisambhidā sandhāya vuttaŋ catupaṭisambhidāvasena catubbidhāti.

Paññābhūmi-mūla-sarīravavatthānaŋ

430. Kathaŋ bhāvetabbāti ettha pana yasmā imāya paññāya khandhāyatanadhātu-indriyasaccapaṭiccasamuppādādibhedā dhammā bhūmi. Sīlavisuddhi ceva cittavisuddhi cāti imā dve visuddhiyo mūlaŋ. Diṭṭhivisuddhi, kankhāvitaraņavisuddhi, maggāmaggañāņadassanavisuddhi, paṭipadāñāņadassanavisuddhi, ñāņadassanavisuddhīti imā pañca visuddhiyo sarīraŋ. Tasmā tesu bhūmibhūtesu dhammesu uggahaparipucchāvasena ñāņaparicayaŋ katvā mūlabhūtā dve visuddhiyo sampādetvā sarīrabhūtā pañca visuddhiyo sampādentena bhāvetabbā. Ayamettha sankhepo.

431. Ayaŋ pana vitthāro, yaŋ tāva vuttaŋ ‘khandhāyatanadhātu-indriyasaccapaṭiccasamuppādādibhedā dhammā bhūmī’ ti, ettha khandhāti pañca khandhā rūpakkhandho vedanākkhandho saññākkhandho sankhārakkhandho viññāņakkhandhoti.

Rūpakkhandhakathā
432. Tattha yaŋ kiñci sītādīhi ruppanalakkhaņaŋ dhammajātaŋ, sabbaŋ taŋ ekato katvā rūpakkhandhoti veditabbaŋ.

Tadetaŋ ruppanalakkhaņena ekavidhampi bhūtopādāyabhedato duvidhaŋ.

Tattha bhūtarūpaŋ catubbidhaŋ– pathavīdhātu āpodhātu tejodhātu vāyodhātūti. Tāsaŋ lakkhaņarasapaccupaṭṭhānāni catudhātuvavatthāne vuttāni. Padaṭṭhānato pana tā sabbāpi avasesadhātuttayapadaṭṭhānā.

Upādārūpaŋ catuvīsatividhaŋ– cakkhu, sotaŋ, ghānaŋ, jivhā, kāyo, rūpaŋ, saddo, gandho, raso, itthindriyaŋ, purisindriyaŋ, jīvitindriyaŋ, hadayavatthu, kāyaviññatti, vacīviññatti, ākāsadhātu, rūpassa lahutā, rūpassa mudutā (p. 2.074) rūpassa kammaññatā, rūpassa upacayo, rūpassa santati, rūpassa jaratā, rūpassa aniccatā, kabaļīkāro āhāroti.

433. Tattha rūpābhighātārahatappasādalakkhaņaŋ daṭṭhukāmatānidānakammasamuṭṭhānabhūtappasādalakkhaņaŋ vā cakkhu, rūpesu āviñchanarasaŋ, cakkhuviññāņassa ādhārabhāvapaccupaṭṭhānaŋ, daṭṭhukāmatānidānakammajabhūtapadaṭṭhānaŋ.

Saddābhighātārahabhūtappasādalakkhaņaŋ, sotukāmatānidānakammasamuṭṭhānabhūtappasādalakkhaņaŋ vā sotaŋ, saddesu āviñchanarasaŋ, sotaviññāņassa ādhārabhāvapaccupaṭṭhānaŋ, sotukāmatānidānakammajabhūtapadaṭṭhānaŋ.

Gandhābhighātārahabhūtappasādalakkhaņaŋ, ghāyitukāmatānidānakammasamuṭṭhānabhūtappasādalakkhaņaŋ vā ghānaŋ, gandhesu āviñchanarasaŋ, ghānaviññāņassa ādhārabhāvapaccupaṭṭhānaŋ, ghāyitukāmatānidānakammajabhūtapadaṭṭhānaŋ.

Rasābhighātārahabhūtappasādalakkhaņā, sāyitukāmatānidānakammasamuṭṭhānabhūtappasādalakkhaņā vā jivhā, rasesu āviñchanarasā, jivhāviññāņassa ādhārabhāvapaccupaṭṭhānā, sāyitukāmatānidānakammajabhūtapadaṭṭhānā.

Phoṭṭhabbābhighātārahabhūtappasādalakkhaņo, phusitukāmatānidānakammasamuṭṭhānabhūtappasādalakkhaņo vā kāyo, phoṭṭhabbesu āviñchanaraso, kāyaviññāņassa ādhārabhāvapaccupaṭṭhāno, phusitukāmatānidānakammajabhūtapadaṭṭhāno.

434. Keci pana ‘tejādhikānaŋ bhūtānaŋ pasādo cakkhu, vāyupathavī-āpādhikānaŋ bhūtānaŋ pasādā sotaghānajivhā, kāyo sabbesampī’ ti vadanti. Apare ‘tejādhikānaŋ pasādo cakkhu, vivaravāyu-āpapathavādhikānaŋ sotaghānajivhākāyā’ ti vadanti. Te vattabbā ‘suttaŋ āharathā’ ti. Addhā suttameva na dakkhissanti. Keci panettha ‘tejādīnaŋ guņehi rūpādīhi anugayhabhāvato’ ti kāraņaŋ dassenti. Te vattabbā ‘ko panevamāharūpādayo tejādīnaŋ guņā” ti. Avinibbhogavuttīsu hi bhūtesu ayaŋ imassa guņo ayaŋ imassa guņoti na labbhā vattun’ ti. Athāpi vadeyyuŋ ‘yathā tesu tesu sambhāresu tassa tassa (p. 2.075) bhūtassa adhikatāya pathavī-ādīnaŋ sandhāraņādīni kiccāni icchatha, evaŋ tejādi-adhikesu sambhāresu rūpādīnaŋ adhikabhāvadassanato icchitabbametaŋ rūpādayo tesaŋ guņā’ ti. Te vattabbā ‘iccheyyāma, yadi āpādhikassa āsavassa gandhato pathavī-adhike kappāse gandho adhikataro siyā, tejādhikassa ca uņhodakassa vaņņato sītudakassa vaņņo parihāyetha’. Yasmā panetaŋ ubhayampi natthi, tasmā pahāyetaŋ etesaŋ nissayabhūtānaŋ visesakappanaŋ, ‘yathā avisesepi ekakalāpe bhūtānaŋ rūparasādayo aññamaññaŋ visadisā honti, evaŋ cakkhupasādādayo avijjamānepi aññasmiŋ visesakāraņe’ ti gahetabbametaŋ.

Kiŋ pana taŋ yaŋ aññamaññassa asādhāraņaŋ? Kammameva nesaŋ visesakāraņaŋ. Tasmā kammavisesato etesaŋ viseso, na bhūtavisesato. Bhūtavisese hi sati pasādova na uppajjati. Samānānañhi pasādo, na visamānānanti porāņā.

435. Evaŋ kammavisesato visesavantesu ca etesu cakkhusotāni asampattavisayagāhakāni, attano nissayaŋ anallīnanissaye eva visaye viññāņahetuttā. Ghānajivhākāyā sampattavisayagāhakā, nissayavasena ceva, sayañca, attano nissayaŋ allīneyeva visaye viññāņahetuttā.

436. Cakkhu cettha yadetaŋ loke nīlapakhumasamākiņņakaņhasukkamaņđalavicittaŋ nīluppaladalasannibhaŋ cakkhūti vuccati. Tassa sasambhāracakkhuno setamaņđalaparikkhittassa kaņhamaņđalassa majjhe abhimukhe ṭhitānaŋ sarīrasaņṭhānuppattipadese sattasu picupaṭalesu āsittatelaŋ picupaṭalāni viya satta akkhipaṭalānibyāpetvā dhāraņanhāpanamaņđanabījanakiccāhi catūhi dhātīhi khattiyakumāro viya sandhāraņabandhanaparipācanasamudīraņakiccāhi catūhi dhātūhi katūpakāraŋ utucittāhārehi upatthambhiyamānaŋ āyunā anupāliyamānaŋ (p. 2.076) vaņņagandharasādīhi parivutaŋ pamāņato ūkāsiramattaŋ cakkhuviññāņādīnaŋ yathārahaŋ vatthudvārabhāvaŋ sādhayamānaŋ tiṭṭhati. Vuttampi cetaŋ dhammasenāpatinā–


‘Yena cakkhupasādena, rūpāni manupassati;


Parittaŋ sukhumaŋ etaŋ, ūkāsirasamūpaman’ ti.

Sasambhārasotabilassa anto tanutambalomācite angulivedhakasaņṭhāne padese sotaŋ vuttappakārāhi dhātūhi katūpakāraŋ utucittāhārehi upatthambhiyamānaŋ āyunā anupāliyamānaŋ vaņņādīhi parivutaŋ sotaviññāņādīnaŋ yathārahaŋ vatthudvārabhāvaŋ sādhayamānaŋ tiṭṭhati.

Sasambhāraghānabilassa anto ajapadasaņṭhāne padese ghānaŋ yathāvuttappakārupakārupatthambhanānupālanaparivāraŋ ghānaviññāņādīnaŋ yathārahaŋ vatthudvārabhāvaŋ sādhayamānaŋ tiṭṭhati.

Sasambhārajivhāmajjhassa upari uppaladalaggasaņṭhāne padese jivhā yathāvuttappakārupakārupatthambhanānupālanaparivārā jivhāviññāņādīnaŋ yathārahaŋ vatthudvārabhāvaŋ sādhayamānā tiṭṭhati.

Yāvatā pana imasmiŋ kāye upādiņņarūpaŋ nāma atthi. Sabbattha kāyo kappāsapaṭale sneho viya vuttappakārupakārupatthambhanānupālanaparivārova hutvā kāyaviññāņādīnaŋ yathārahaŋ vatthudvārabhāvaŋ sādhayamāno tiṭṭhati.

Vammika-udakākāsagāmasivathikasankhātasagocaraninnā viya ca ahisusumārapakkhīkukkurasingālārūpādisagocaraninnāva ete cakkhādayoti daṭṭhabbā.

437. Tato paresu pana rūpādīsu cakkhupaṭihananalakkhaņaŋ rūpaŋ, cakkhuviññāņassa visayabhāvarasaŋ tasseva gocarapaccupaṭṭhānaŋ, catumahābhūtapadaṭṭhānaŋ. Yathā cetaŋ tathā sabbānipi upādārūpāni. Yattha pana viseso atthi, tattha vakkhāma. Tayidaŋ nīlaŋ pītakanti-ādivasena anekavidhaŋ.

Sotapaṭihananalakkhaņo (p. 2.077) saddo, sotaviññāņassa visayabhāvaraso, tasseva gocarapaccupaṭṭhāno. Bherisaddo mudingasaddoti-ādinā nayena anekavidho.

Ghānapaṭihananalakkhaņo gandho, ghānaviññāņassa visayabhāvaraso, tasseva gocarapaccupaṭṭhāno. Mūlagandho sāragandhoti-ādinā nayena anekavidho.

Jivhāpaṭihananalakkhaņo raso, jivhāviññāņassa visayabhāvaraso, tasseva gocarapaccupaṭṭhāno. Mūlaraso khandharasoti-ādinā nayena anekavidho.

438. Itthibhāvalakkhaņaŋ itthindriyaŋ, itthīti pakāsanarasaŋ, itthilinganimittakuttākappānaŋ kāraņabhāvapaccupaṭṭhānaŋ. Purisabhāvalakkhaņaŋ purisindriyaŋ, purisoti pakāsanarasaŋ, purisalinganimittakuttākappānaŋ kāraņabhāvapaccupaṭṭhānaŋ. Tadubhayampi kāyappasādo viya sakalasarīraŋ byāpakameva, na ca kāyapasādena ṭhitokāse ṭhitanti vā aṭṭhitokāse ṭhitanti vāti vattabbataŋ āpajjati, rūparasādayo viya aññamaññaŋ sankaro natthi.

439. Sahajarūpānupālanalakkhaņaŋ jīvitindriyaŋ, tesaŋ pavattanarasaŋ, tesaññeva ṭhapanapaccupaṭṭhānaŋ, yāpayitabbabhūtapadaṭṭhānaŋ. Santepi ca anupālanalakkhaņādimhi vidhāne atthikkhaņeyeva taŋ sahajarūpāni anupāleti udakaŋ viya uppalādīni. Yathāsakaŋ paccayuppannepi ca dhamme pāleti dhāti viya kumāraŋ. Sayaŋ pavattitadhammasambandheneva ca pavattati niyāmako viya. Na bhangato uddhaŋ pavattati, attano ca pavattayitabbānañca abhāvā. Na bhangakkhaņe ṭhapeti, sayaŋ bhijjamānattā. Khīyamāno viya vaṭṭisneho dīpasikhaŋ. Na ca anupālanapavattanaṭṭhapanānubhāvavirahitaŋ, yathāvuttakkhaņe tassa tassa sādhanatoti daṭṭhabbaŋ.

440. Manodhātumanoviññāņadhātūnaŋ nissayalakkhaņaŋ hadayavatthu, tāsaññeva dhātūnaŋ ādhāraņarasaŋ ubbahanapaccupaṭṭhānaŋ. Hadayassa anto kāyagatāsatikathāyaŋ (p. 2.078) vuttappakāraŋ lohitaŋ nissāya sandhāraņādikiccehi bhūtehi katūpakāraŋ utucittāhārehi upatthambhiyamānaŋ āyunā anupāliyamānaŋ manodhātumanoviññāņadhātūnañceva taŋsampayuttadhammānañca vatthubhāvaŋ sādhayamānaŋ tiṭṭhati.

441. Abhikkamādipavattakacittasamuṭṭhānavāyodhātuyā sahajarūpakāyathambhanasandhāraņacalanassa paccayo ākāravikāro kāyaviññatti, adhippāyapakāsanarasā, kāyavipphandanahetubhāvapaccupaṭṭhānā, cittasamuṭṭhānavāyodhātupadaṭṭhānā. Sā panesā kāyavipphandanena adhippāyaviññāpanahetuttā, sayañca tena kāyavipphandanasankhātena kāyena viññeyyattā ‘kāyaviññattī’ ti vuccati. Tāya ca pana calitehi cittajarūpehi abhisambandhānaŋ utujādīnampi calanato abhikkamādayo pavattantīti veditabbā.

Vacībhedapavattakacittasamuṭṭhānapathavīdhātuyā upādiņņaghaṭṭanassa paccayo ākāravikāro vacīviññatti, adhippāyappakāsanarasā, vacīghosahetubhāvapaccupaṭṭhānā, cittasamuṭṭhānapathavīdhātupadaṭṭhānā. Sā panesā vacīghosena adhippāyaviññāpanahetuttā, sayañca tāya vacīghosasankhātāya vācāya viññeyyattā ‘vacīviññattī’ ti vuccati. Yathā hi araññe ussāpetvā bandhagosīsādi-udakanimittaŋ disvā udakamettha atthīti viññāyati, evaŋ kāyavipphandanañceva vacīghosañca gahetvā kāyavacīviññattiyopi viññāyanti.

442. Rūpaparicchedalakkhaņā ākāsadhātu, rūpapariyantappakāsanarasā, rūpamariyādāpaccupaṭṭhānā, asamphuṭṭhabhāvacchiddavivarabhāvapaccupaṭṭhānā vā, paricchinnarūpapadaṭṭhānā. Yāya paricchinnesu rūpesu idamito uddhamadho tiriyanti ca hoti.

443. Adandhatālakkhaņā rūpassa lahutā, rūpānaŋ garubhāvavinodanarasā, lahuparivattitāpaccupaṭṭhānā, lahurūpapadaṭṭhānā. Athaddhatālakkhaņā rūpassa mudutā, rūpānaŋ thaddhabhāvavinodanarasā, sabbakiriyāsu avirodhitāpaccupaṭṭhānā, mudurūpapadaṭṭhānā. Sarīrakiriyānukūlakammaññabhāvalakkhaņā rūpassa (p. 2.079) kammaññatā, akammaññatāvinodanarasā, adubbalabhāvapaccupaṭṭhānā, kammaññarūpapadaṭṭhānā.

Etā pana tisso na aññamaññaŋ vijahanti, evaŋ santepi yo arogino viya rūpānaŋ lahubhāvo adandhatā lahuparivattippakāro rūpadandhattakaradhātukkhobhapaṭipakkhapaccayasamuṭṭhāno, so rūpavikāro rūpassa lahutā. Yo pana suparimadditacammasseva rūpānaŋ mudubhāvo sabbakiriyāvisesesu vasavattanabhāvamaddavappakāro rūpatthaddhattakaradhātukkhobhapaṭipakkhapaccayasamuṭṭhāno, so rūpavikāro rūpassa mudutā. Yo pana sudantasuvaņņasseva rūpānaŋ kammaññabhāvo sarīrakiriyānukūlabhāvappakāro sarīrakiriyānaŋ ananukūlakaradhātukkhobhapaṭipakkhapaccayasamuṭṭhāno, so rūpavikāro rūpassa kammaññatāti evametāsaŋ viseso veditabbo.

444. Ācayalakkhaņo rūpassa upacayo, pubbantato rūpānaŋ ummujjāpanaraso, niyyātanapaccupaṭṭhāno, paripuņņabhāvapaccupaṭṭhāno vā, upacitarūpapadaṭṭhāno. Pavattilakkhaņā rūpassa santati, anuppabandhanarasā, anupacchedapaccupaṭṭhānā, anuppabandhakarūpapadaṭṭhānā. Ubhayampetaŋ jātirūpassevādhivacanaŋ, ākāranānattato pana veneyyavasena ca ‘upacayo santatī’ ti uddesadesanā katā. Yasmā panettha atthato nānattaŋ natthi, tasmā imesaŋ padānaŋ niddese ‘yo āyatanānaŋ ācayo, so rūpassa upacayo. Yo rūpassa upacayo, sā rūpassa santatī’ ti (dha. sa. 641-642) vuttaŋ. Aṭṭhakathāyampi ‘ācayo nāma nibbatti, upacayo nāma vađđhi, santati nāma pavattī’ ti (dha. sa. aṭṭha. 641) vatvā ‘nadītīre khatakūpakamhi udakuggamanakālo viya ācayo nibbatti, paripuņņakālo viya upacayo vađđhi, ajjhottharitvā gamanakālo viya santati pavattī’ ti (dha. sa. aṭṭha. 641) upamā katā.

Upamāvasāne ca ‘evaŋ kiŋ kathitaŋ hoti? Āyatanena ācayo kathito, ācayena āyatanaŋ kathitan’ ti vuttaŋ. Tasmā yā rūpānaŋ paṭhamābhinibbatti, sā ācayo. Yā tesaŋ upari aññesampi nibbattamānānaŋ nibbatti, sā vađđhi-ākārena upaṭṭhānato upacayo. Yā tesampi upari punappunaŋ (p. 2.080) aññesaŋ nibbattamānānaŋ nibbatti, sā anupabandhākārena upaṭṭhānato santatīti ca pavuccatīti veditabbā.

Rūpaparipākalakkhaņā jaratā, upanayanarasā, sabhāvānapagamepi navabhāvāpagamapaccupaṭṭhānā vīhipurāņabhāvo viya, paripaccamānarūpapadaṭṭhānā. Khaņđiccādibhāvena dantādīsu vikāradassanato idaŋ pākaṭajaraŋ sandhāya vuttaŋ. Arūpadhammānaŋ pana paṭicchannajarā nāma hoti, tassā esa vikāro natthi, yā ca pathavī udakapabbatacandimasūriyādīsu avīcijarā nāma.

Paribhedalakkhaņā rūpassa aniccatā, saŋsīdanarasā, khayavayapaccupaṭṭhānā, paribhijjamānarūpapadaṭṭhānā.

445. Ojālakkhaņo kabaļīkāro āhāro, rūpāharaņaraso, upatthambhanapaccupaṭṭhāno, kabaļaŋ katvā āharitabbavatthupadaṭṭhāno. Yāya ojāya sattā yāpenti, tassā etaŋ adhivacanaŋ.

446. Imāni tāva pāļiyaŋ āgatarūpāneva. Aṭṭhakathāyaŋ pana balarūpaŋ sambhavarūpaŋ jātirūpaŋ rogarūpaŋ ekaccānaŋ matena middharūpanti evaŋ aññānipi rūpāni āharitvā ‘addhā munīsi sambuddho, natthi nīvaraņā tavā’ ti-ādīni (su. ni. 546) vatvā middharūpaŋ tāva natthiyevāti paṭikkhittaŋ. Itaresu rogarūpaŋ jaratā-aniccatāggahaņena gahitameva, jātirūpaŋ upacayasantatiggahaņena, sambhavarūpaŋ āpodhātuggahaņena, balarūpaŋ vāyodhātuggahaņena gahitameva. Tasmā tesu ekampi visuŋ natthīti sanniṭṭhānaŋ kataŋ.

Iti idaŋ catuvīsatividhaŋ upādārūpaŋ pubbe vuttaŋ catubbidhaŋ bhūtarūpañcāti aṭṭhavīsatividhaŋ rūpaŋ hoti anūnamanadhikaŋ.

447. Taŋ sabbampi na hetu ahetukaŋ hetuvippayuttaŋ sappaccayaŋ lokiyaŋ sāsavamevāti-ādinā nayena ekavidhaŋ.

Ajjhattikaŋ bāhiraŋ, oļārikaŋ sukhumaŋ, dūre santike, nipphannaŋ anipphannaŋ, pasādarūpaŋ napasādarūpaŋ, indriyaŋ anindriyaŋ, upādiņņaŋ anupādiņņanti-ādivasena duvidhaŋ.

Tattha (p. 2.081) cakkhādipañcavidhaŋ attabhāvaŋ adhikicca pavattattā ajjhattikaŋ, sesaŋ tato bāhirattā bāhiraŋ. Cakkhādīni nava āpodhātuvajjitā tisso dhātuyo cāti dvādasavidhaŋ ghaṭṭanavasena gahetabbato oļārikaŋ, sesaŋ tato viparītattā sukhumaŋ. Yaŋ sukhumaŋ tadeva duppaṭivijjhasabhāvattā dūre, itaraŋ suppaṭivijjhasabhāvattā santike. Catasso dhātuyo, cakkhādīni terasa, kabaļīkārāhāro cāti aṭṭhārasavidhaŋ rūpaŋ paricchedavikāralakkhaņabhāvaŋ atikkamitvā sabhāveneva pariggahetabbato nipphannaŋ, sesaŋ tabbiparītatāya anipphannaŋ. Cakkhādipañcavidhaŋ rūpādīnaŋ gahaņapaccayabhāvena ādāsatalaŋ viya vippasannattā pasādarūpaŋ, itaraŋ tato viparītattā napasādarūpaŋ. Pasādarūpameva itthindriyādittayena saddhiŋ adhipatiyaṭṭhena indriyaŋ, sesaŋ tato viparītattā anindriyaŋ. Yaŋ kammajanti parato vakkhāma, taŋ kammena upādiņņattā upādiņņaŋ, sesaŋ tato viparītattā anupādiņņaŋ.

448. Puna sabbameva rūpaŋ sanidassanakammajādīnaŋ tikānaŋ vasena tividhaŋ hoti. Tattha oļārike rūpaŋ sanidassanasappaṭighaŋ, sesaŋ anidassanasappaṭighaŋ. Sabbampi sukhumaŋ anidassana-appaṭighaŋ. Evaŋ tāva sanidassanattikavasena tividhaŋ. Kammajādittikavasena pana kammato jātaŋ kammajaŋ, tadaññapaccayajātaŋ akammajaŋ, nakutocijātaŋ neva kammajaŋ nākammajaŋ. Cittato jātaŋ cittajaŋ, tadaññapaccayajātaŋ acittajaŋ, nakutocijātaŋ neva cittajaŋ nācittajaŋ, āhārato jātaŋ āhārajaŋ, tadaññapaccayajātaŋ anāhārajaŋ, nakutocijātaŋ neva āhārajaŋ na-anāhārajaŋ. Ututo jātaŋ utujaŋ, tadaññapaccayajātaŋ anutujaŋ, nakutocijātaŋ neva utujaŋ na-anutujanti evaŋ kammajādittikavasena tividhaŋ.

449. Puna diṭṭhādirūparūpādivatthādicatukkavasena catubbidhaŋ. Tattha rūpāyatanaŋ diṭṭhaŋ nāma dassanavisayattā, saddāyatanaŋ sutaŋ nāma savanavisayattā, gandharasaphoṭṭhabbattayaŋ mutaŋ nāma sampattagāhaka-indriyavisayattā, sesaŋ viññātaŋ nāma viññāņasseva visayattāti evaŋ tāva diṭṭhādicatukkavasena catubbidhaŋ.

Nipphannarūpaŋ panettha rūparūpaŋ nāma, ākāsadhātu paricchedarūpaŋ nāma, kāyaviññatti-ādi kammaññatāpariyantaŋ vikārarūpaŋ nāma, jātijarābhangaŋ lakkhaņarūpaŋ nāmāti evaŋ rūparūpādicatukkavasena catubbidhaŋ.

Yaŋ (p. 2.082) panettha hadayarūpaŋ nāma, taŋ vatthu na dvāraŋ. Viññattidvayaŋ dvāraŋ na vatthu. Pasādarūpaŋ vatthu ceva dvārañca. Sesaŋ neva vatthu na dvāranti evaŋ vatthādicatukkavasena catubbidhaŋ.

450. Puna ekajaŋ, dvijaŋ, tijaŋ, catujaŋ, nakutocijātanti imesaŋ vasena pañcavidhaŋ. Tattha kammajameva cittajameva ca ekajaŋ nāma. Tesu saddhiŋ hadayavatthunā indriyarūpaŋ kammajameva. Viññattidvayaŋ cittajameva. Yaŋ pana cittato ca ututo ca jātaŋ, taŋ dvijaŋ nāma, taŋ saddāyatanameva. Yaŋ utucittāhārehi jātaŋ, taŋ tijaŋ nāma, taŋ pana lahutādittayameva. Yaŋ catūhipi kammādīhi jātaŋ, taŋ catujaŋ nāma, taŋ lakkhaņarūpavajjaŋ avasesaŋ hoti. Lakkhaņarūpaŋ pana nakutocijātaŋ. Kasmā? Na hi uppādassa uppādo atthi, uppannassa ca paripākabhedamattaŋ itaradvayaŋ. Yampi ‘rūpāyatanaŋ saddāyatanaŋ gandhāyatanaŋ rasāyatanaŋ phoṭṭhabbāyatanaŋ ākāsadhātu āpodhātu rūpassa lahutā, rūpassa mudutā, rūpassa kammaññatā, rūpassa upacayo, rūpassa santati, kabaļīkāro āhāro, ime dhammā cittasamuṭṭhānā’ ti-ādīsu (dha. sa. 1201) jātiyā kutocijātattaŋ anuññātaŋ, taŋ pana rūpajanakapaccayānaŋ kiccānubhāvakkhaņe diṭṭhattāti veditabbaŋ.

Idaŋ tāva rūpakkhandhe vitthārakathāmukhaŋ.

Viññāņakkhandhakathā
451. Itaresu pana yankiñci vedayitalakkhaņaŋ, sabbaŋ taŋ ekato katvā vedanākkhandho; yankiñci sañjānanalakkhaņaŋ, sabbaŋ taŋ ekato katvā saññākkhandho; yankiñci abhisankharaņalakkhaņaŋ, sabbaŋ taŋ ekato katvā sankhārakkhandho; yankiñci vijānanalakkhaņaŋ, sabbaŋ taŋ ekato katvā viññāņakkhandho veditabbo. Tattha yasmā viññāņakkhandhe viññāte itare suviññeyyā honti, tasmā viññāņakkhandhaŋ ādiŋ katvā vaņņanaŋ karissāma.

Yankiñci vijānanalakkhaņaŋ, sabbaŋ taŋ ekato katvā viññāņakkhandho veditabboti hi vuttaŋ. Kiñca vijānanalakkhaņaŋ viññāņaŋ? Yathāha ‘vijānāti vijānātīti kho, āvuso, tasmā viññāņanti vuccatī’ ti (ma. ni. 1.449). Viññāņaŋ cittaŋ manoti atthato ekaŋ. Tadetaŋ vijānanalakkhaņena sabhāvato (p. 2.083) ekavidhampi jātivasena tividhaŋ kusalaŋ, akusalaŋ, abyākatañca.

452. Tattha kusalaŋ bhūmibhedato catubbidhaŋ kāmāvacaraŋ rūpāvacaraŋ arūpāvacaraŋ lokuttarañca. Tattha kāmāvacaraŋ somanassupekkhāñāņasankhārabhedato aṭṭhavidhaŋ. Seyyathidaŋ– somanassasahagataŋ ñāņasampayuttaŋ asankhāraŋ sasankhārañca, tathā ñāņavippayuttaŋ. Upekkhāsahagataŋ ñāņasampayuttaŋ asankhāraŋ sasankhārañca, tathā ñāņavippayuttaŋ.

Yadā hi deyyadhammapaṭiggāhakādisampattiŋ aññaŋ vā somanassahetuŋ āgamma haṭṭhapahaṭṭho ‘atthi dinnan’ ti-ādinayappavattaŋ (ma. ni. 1.441) sammādiṭṭhiŋ purakkhatvā asaŋsīdanto anussāhito parehi dānādīni puññāni karoti, tadāssa somanassasahagataŋ ñāņasampayuttaŋ cittaŋ asankhāraŋ hoti. Yadā pana vuttanayena haṭṭhatuṭṭho sammādiṭṭhiŋ purakkhatvā amuttacāgatādivasena saŋsīdamāno vā parehi vā ussāhito karoti, tadāssa tadeva cittaŋ sasankhāraŋ hoti. Imasmiñhi atthe sankhāroti etaŋ attano vā paresaŋ vā vasena pavattassa pubbapayogassādhivacanaŋ. Yadā pana ñātijanassa paṭipattidassanena jātaparicayā bāladārakā bhikkhū disvā somanassajātā sahasā kiñcideva hatthagataŋ dadanti vā vandanti vā, tadā tatiyaŋ cittaŋ uppajjati. Yadā pana ‘detha vandathāti’ ñātīhi ussāhitā evaŋ paṭipajjanti, tadā catutthaŋ cittaŋ uppajjati. Yadā pana deyyadhammapaṭiggāhakādīnaŋ asampattiŋ aññesaŋ vā somanassahetūnaŋ abhāvaŋ āgamma catūsupi vikappesu somanassarahitā honti, tadā sesāni cattāri upekkhāsahagatāni uppajjantīti. Evaŋ somanassupekkhāñāņasankhārabhedato aṭṭhavidhaŋ kāmāvacarakusalaŋ veditabbaŋ.

Rūpāvacaraŋ pana jhānangayogabhedato pañcavidhaŋ hoti. Seyyathidaŋ, vitakkavicārapītisukhasamādhiyuttaŋ paṭhamaŋ, atikkantavitakkaŋ dutiyaŋ, tato atikkantavicāraŋ tatiyaŋ, tato virattapītikaŋ catutthaŋ, atthangatasukhaŋ upekkhāsamādhiyuttaŋ pañcamanti.

Arūpāvacaraŋ catunnaŋ āruppānaŋ yogavasena catubbidhaŋ. Vuttappakārena hi ākāsānañcāyatanajjhānena sampayuttaŋ paṭhamaŋ, viññāņañcāyatanādīhi dutiyatatiyacatutthāni (p. 2.084) Lokuttaraŋ catumaggasampayogato catubbidhanti evaŋ tāva kusalaviññāņameva ekavīsatividhaŋ hoti.

453. Akusalaŋ pana bhūmito ekavidhaŋ kāmāvacarameva, mūlato tividhaŋ lobhamūlaŋ dosamūlaŋ mohamūlañca.

Tattha lobhamūlaŋ somanassupekkhādiṭṭhigatasankhārabhedato aṭṭhavidhaŋ. Seyyathidaŋ, somanassasahagataŋ diṭṭhigatasampayuttaŋ asankhāraŋ sasankhārañca, tathā diṭṭhigatavippayuttaŋ. Upekkhāsahagataŋ diṭṭhigatasampayuttaŋ asankhāraŋ sasankhārañca, tathā diṭṭhigatavippayuttaŋ.

Yadā hi ‘natthi kāmesu ādīnavo’ ti (ma. ni. 1.469) ādinā nayena micchādiṭṭhiŋ purakkhatvā haṭṭhatuṭṭho kāme vā paribhuñjati, diṭṭhamangalādīni vā sārato pacceti sabhāvatikkheneva anussāhitena cittena, tadā paṭhamaŋ akusalacittaŋ uppajjati. Yadā mandena samussāhitena cittena, tadā dutiyaŋ. Yadā micchādiṭṭhiŋ apurakkhatvā kevalaŋ haṭṭhatuṭṭho methunaŋ vā sevati, parasampattiŋ vā abhijjhāyati, parabhaņđaŋ vā harati sabhāvatikkheneva anussāhitena cittena, tadā tatiyaŋ. Yadā mandena samussāhitena cittena, tadā catutthaŋ. Yadā pana kāmānaŋ vā asampattiŋ āgamma aññesaŋ vā somanassahetūnaŋ abhāvena catūsupi vikappesu somanassarahitā honti, tadā sesāni cattāri upekkhāsahagatāni uppajjantīti evaŋ somanassupekkhādiṭṭhigatasankhārabhedato aṭṭhavidhaŋ lobhamūlaŋ veditabbaŋ.

Dosamūlaŋ pana domanassasahagataŋ paṭighasampayuttaŋ asankhāraŋ sasankhāranti duvidhameva hoti, tassa pāņātipātādīsu tikkhamandappavattikāle pavatti veditabbā.

Mohamūlaŋ upekkhāsahagataŋ vicikicchāsampayuttaŋ uddhaccasampayuttañcāti duvidhaŋ. Tassa sanniṭṭhānavikkhepakāle pavatti veditabbāti evaŋ akusalaviññāņaŋ dvādasavidhaŋ hoti.

454. Abyākataŋ jātibhedato duvidhaŋ vipākaŋ kiriyañca. Tattha vipākaŋ bhūmito catubbidhaŋ kāmāvacaraŋ rūpāvacaraŋ arūpāvacaraŋ lokuttarañca. Tattha (p. 2.085) kāmāvacaraŋ duvidhaŋ kusalavipākaŋ akusalavipākañca. Kusalavipākampi duvidhaŋ ahetukaŋ sahetukañca.

Tattha alobhādivipākahetuvirahitaŋ ahetukaŋ, taŋ cakkhuviññāņaŋ, sotaghānajivhākāyaviññāņaŋ sampaṭicchanakiccā manodhātu, santīraņādikiccā dve manoviññāņadhātuyo cāti aṭṭhavidhaŋ.

Tattha cakkhusannissitarūpavijānanalakkhaņaŋ cakkhuviññāņaŋ, rūpamattārammaņarasaŋ, rūpābhimukhabhāvapaccupaṭṭhānaŋ, rūpārammaņāya kiriyamanodhātuyā apagamapadaṭṭhānaŋ. Sotādisannissitasaddādivijānanalakkhaņāni sotaghānajivhākāyaviññāņāni, saddādimattārammaņarasāni, saddādi-abhimukhabhāvapaccupaṭṭhānāni, saddārammaņādīnaŋ kiriyamanodhātūnaŋ apagamapadaṭṭhānāni.

Cakkhuviññāņādīnaŋ anantaraŋ rūpādivijānanalakkhaņā manodhātu, rūpādisampaṭicchanarasā, tathābhāvapaccupaṭṭhānā, cakkhuviññāņādi-apagamapadaṭṭhānā.

Ahetukavipākā saļārammaņavijānanalakkhaņā duvidhāpi santīraņādikiccā manoviññāņadhātu, santīraņādirasā, tathābhāvapaccupaṭṭhānā, hadayavatthupadaṭṭhānā. Somanassupekkhāyogato pana dvipañcaṭṭhānabhedato ca tassā bhedo. Etāsu hi ekā ekantamiṭṭhārammaņe pavattisabbhāvato somanassasampayuttā hutvā santīraņatadārammaņavasena pañcadvāre ceva javanāvasāne ca pavattanato dviṭṭhānā hoti. Ekā iṭṭhamajjhattārammaņe pavattisabbhāvato upekkhāsampayuttā hutvā santīraņatadārammaņapaṭisandhibhavangacutivasena pavattanato pañcaṭṭhānā hoti.

Aṭṭhavidhampi cetaŋ ahetukavipākaviññāņaŋ niyatāniyatārammaņattā duvidhaŋ. Upekkhāsukhasomanassabhedato tividhaŋ. Viññāņapañcakaŋ hettha niyatārammaņaŋ yathākkamaŋ rūpādīsuyeva pavattito, sesaŋ aniyatārammaņaŋ. Tatra hi manodhātu pañcasupi rūpādīsu pavattati, manoviññāņadhātudvayaŋ chasūti. Kāyaviññāņaŋ panettha sukhayuttaŋ, dviṭṭhānā manoviññāņadhātu somanassayuttā, sesaŋ upekkhāyuttanti. Evaŋ tāva kusalavipākāhetukaŋ aṭṭhavidhaŋ veditabbaŋ.

Alobhādivipākahetusampayuttaŋ pana sahetukaŋ, taŋ kāmāvacarakusalaŋ viya somanassādi bhedato aṭṭhavidhaŋ. Yathā pana kusalaŋ dānādivasena (p. 2.086) chasu ārammaņesu pavattati, na idaŋ tathā. Idañhi paṭisandhibhavangacutitadārammaņavasena parittadhammapariyāpannesuyeva chasu ārammaņesu pavattati Sankhārāsankhārabhāvo panettha āgamanādivasena veditabbo. Sampayuttadhammānañca visese asatipi ādāsatalādīsu mukhanimittaŋ viya nirussāhaŋ vipākaŋ, mukhaŋ viya sa-ussāhaŋ kusalanti veditabbaŋ.

Kevalaŋ hi akusalavipākaŋ ahetukameva, taŋ cakkhuviññāņaŋ, sotaghānajivhākāyaviññāņaŋ, sampaṭicchanakiccā manodhātu, santīraņādikiccā pañcaṭṭhānā manoviññāņadhātūti sattavidhaŋ. Taŋ lakkhaņādito kusalāhetukavipāke vuttanayeneva veditabbaŋ.

Kevalañhi kusalavipākāni iṭṭha-iṭṭhamajjhattārammaņāni, imāni aniṭṭha-aniṭṭhamajjhattārammaņāni. Tāni ca upekkhāsukhasomanassabhedato tividhāni, imāni dukkha-upekkhāvasena duvidhāni. Ettha hi kāyaviññāņaŋ dukkhasahagatameva, sesāni upekkhāsahagatāni. Sā ca tesu upekkhā hīnā dukkhaŋ viya nātitikhiņā, itaresu upekkhā paņītā sukhaŋ viya nātitikhiņā. Iti imesaŋ sattannaŋ akusalavipākānaŋ purimānañca soļasannaŋ kusalavipākānaŋ vasena kāmāvacaraŋ vipākaviññāņaŋ tevīsatividhaŋ.

Rūpāvacaraŋ pana kusalaŋ viya pañcavidhaŋ. Kusalaŋ pana samāpattivasena javanavīthiyaŋ pavattati. Idaŋ upapattiyaŋ paṭisandhibhavangacutivasena. Yathā ca rūpāvacaraŋ, evaŋ arūpāvacarampi kusalaŋ viya catubbidhaŋ. Pavattibhedopissa rūpāvacare vuttanayo eva. Lokuttaravipākaŋ catumaggayuttacittaphalattā catubbidhaŋ, taŋ maggavīthivasena ceva samāpattivasena ca dvidhā pavattati. Evaŋ sabbampi catūsu bhūmīsu chattiŋsavidhaŋ vipākaviññāņaŋ hoti.

Kiriyaŋ pana bhūmibhedato tividhaŋ kāmāvacaraŋ rūpāvacaraŋ arūpāvacarañca. Tattha kāmāvacaraŋ duvidhaŋ ahetukaŋ sahetukañca. Tattha alobhādikiriyahetuvirahitaŋ ahetukaŋ, taŋ manodhātumanoviññāņadhātubhedato duvidhaŋ.

Tattha cakkhuviññāņādipurecararūpādivijānanalakkhaņā manodhātu, āvajjanarasā, rūpādi-abhimukhabhāvapaccupaṭṭhānā, bhavangavicchedapadaṭṭhānā, sā upekkhāyuttāva hoti.

Manoviññāņadhātu (p. 2.087) pana duvidhā sādhāraņā asādhāraņā ca. Tattha sādhāraņā upekkhāsahagatāhetukakiriyā saļārammaņavijānanalakkhaņā, kiccavasena pañcadvāramanodvāresu voṭṭhabbanāvajjanarasā, tathābhāvapaccupaṭṭhānā, ahetukavipākamanoviññāņadhātu bhavangānaŋ aññatarāpagamapadaṭṭhānā.

Asādhāraņā somanassasahagatāhetukakiriyā saļārammaņavijānanalakkhaņā, kiccavasena arahataŋ anuļāresu vatthūsu hasituppādanarasā, tathābhāvapaccupaṭṭhānā, ekantato hadayavatthupadaṭṭhānāti. Iti kāmāvacarakiriyaŋ ahetukaŋ tividhaŋ.

Sahetukaŋ pana somanassādibhedato kusalaŋ viya aṭṭhavidhaŋ. Kevalañhi kusalaŋ sekkhaputhujjanānaŋ uppajjati, idaŋ arahataŋyevāti ayamettha viseso. Evaŋ tāva kāmāvacaraŋ ekādasavidhaŋ.

Rūpāvacaraŋ pana arūpāvacarañca kusalaŋ viya pañcavidhaŋ catubbidhañca hoti. Arahataŋ uppattivaseneva cassa kusalato viseso veditabboti. Evaŋ sabbampi tīsu bhūmīsu vīsatividhaŋ kiriyaviññāņaŋ hoti.

455. Iti ekavīsati kusalāni dvādasākusalāni chattiŋsa vipākāni vīsati kiriyānīti sabbānipi ekūnanavuti viññāņāni honti. Yāni paṭisandhibhavangāvajjanadassanasavanaghāyanasāyanaphusanasampaṭicchanasantīraņavoṭṭhabbanajavanatadārammaņacutivasena cuddasahi ākārehi pavattanti.

Kathaŋ? Yadā hi aṭṭhannaŋ kāmāvacarakusalānaŋ ānubhāvena devamanussesu sattā nibbattanti, tadā nesaŋ maraņakāle paccupaṭṭhitaŋ kammakammanimittagatinimittānaŋ aññataraŋ ārammaņaŋ katvā aṭṭha sahetukakāmāvacaravipākāni, manussesu paņđakādibhāvaŋ āpajjamānānaŋ dubbaladvihetukakusalavipāka-upekkhāsahagatāhetukavipākamanoviññāņadhātu cāti paṭisandhivasena nava vipākacittāni pavattanti. Yadā rūpāvacarārūpāvacarakusalānubhāvena rūpārūpabhavesu nibbattanti tadā nesaŋ maraņakāle paccupaṭṭhitaŋ kammanimittameva ārammaņaŋ katvā nava rūpārūpāvacaravipākāni paṭisandhivasena pavattanti.

Yadā (p. 2.088) pana akusalānubhāvena apāye nibbattanti, tadā nesaŋ maraņakāle paccupaṭṭhitaŋ kammakammanimittagatinimittānaŋ aññataraŋ ārammaņaŋ katvā ekā akusalavipākāhetukamanoviññāņadhātu paṭisandhivasena pavattatīti evaŋ tāvettha ekūnavīsatiyā vipākaviññāņānaŋ paṭisandhivasena pavatti veditabbā.

Paṭisandhiviññāņe pana niruddhe taŋ taŋ paṭisandhiviññāņamanubandhamānaŋ tassa tasseva kammassa vipākabhūtaŋ tasmiññeva ārammaņe tādisameva bhavangaviññāņaŋ nāma pavattati, punapi tādisanti evaŋ asati santānavinivattake aññasmiŋ cittuppāde nadīsotaŋ viya supinaŋ apassato niddokkamanakālādīsu aparimāņasankhyampi pavattatiyevāti evaŋ tesaññeva viññāņānaŋ bhavangavasenāpi pavatti veditabbā.

Evaŋ pavatte pana bhavangasantāne yadā sattānaŋ indriyāni ārammaņagahaņakkhamāni honti, tadā cakkhussāpāthagate rūpe rūpaŋ paṭicca cakkhupasādassa ghaṭṭanā hoti, tato ghaṭṭanānubhāvena bhavangacalanaŋ hoti, atha niruddhe bhavange tadeva rūpaŋ ārammaņaŋ katvā bhavangaŋ vicchindamānā viya āvajjanakiccaŋ sādhayamānā kiriyamanodhātu uppajjati. Sotadvārādīsupi eseva nayo. Manodvāre pana chabbidhepi ārammaņe āpāthagate bhavangacalanānantaraŋ bhavangaŋ vicchindamānā viya āvajjanakiccaŋ sādhayamānā ahetukakiriyamanoviññāņadhātu uppajjati upekkhāsahagatāti evaŋ dvinnaŋ kiriyaviññāņānaŋ āvajjanavasena pavatti veditabbā.

Āvajjanānantaraŋ pana cakkhudvāre tāva dassanakiccaŋ sādhayamānaŋ cakkhupasādavatthukaŋ cakkhuviññāņaŋ, sotadvārādīsu savanādikiccaŋ sādhayamānāni sotaghānajivhākāyaviññāņāni pavattanti. Tāni iṭṭha-iṭṭhamajjhattesu visayesu kusalavipākāni, aniṭṭha-aniṭṭhamajjhattesu visayesu akusalavipākānīti evaŋ dasannaŋ vipākaviññāņānaŋ dassanasavanaghāyanasāyanaphusanavasena pavatti veditabbā.

‘Cakkhuviññāņadhātuyā uppajjitvā niruddhasamanantarā uppajjati cittaŋ mano mānasaŋ tajjā manodhātū’ ti-ādivacanato (vibha. 184) pana cakkhuviññāņādīnaŋ anantarā (p. 2.089) tesaññeva visayaŋ sampaṭicchamānā kusalavipākānantaraŋ kusalavipākā, akusalavipākānantaraŋ akusalavipākā manodhātu uppajjati. Evaŋ dvinnaŋ vipākaviññāņānaŋ sampaṭicchanavasena pavatti veditabbā.

‘Manodhātuyāpi uppajjitvā niruddhasamanantarā uppajjati cittaŋ mano mānasaŋ tajjāmanoviññāņadhātū’ ti (vibha. 184) vacanato pana manodhātuyā sampaṭicchitameva visayaŋ santīrayamānā akusalavipākamanodhātuyā anantarā akusalavipākā, kusalavipākāya anantarā iṭṭhārammaņe somanassasahagatā, iṭṭhamajjhatte upekkhāsahagatā uppajjati vipākāhetukamanoviññāņadhātūti evaŋ tiņņaŋ vipākaviññāņānaŋ santīraņavasena pavatti veditabbā.

Santīraņānantaraŋ pana tameva visayaŋ vavatthāpayamānā uppajjati kiriyāhetukamanoviññāņadhātu upekkhāsahagatāti evaŋ ekasseva kiriyaviññāņassa voṭṭhabbanavasena pavatti veditabbā.

Voṭṭhabbanānantaraŋ pana sace mahantaŋ hoti rūpādi-ārammaņaŋ, atha yathāvavatthāpite visaye aṭṭhannaŋ vā kāmāvacarakusalānaŋ dvādasannaŋ vā akusalānaŋ navannaŋ vā avasesakāmāvacarakiriyānaŋ aññataravasena cha satta vā javanāni javanti, eso tāva pañcadvāre nayo.

Manodvāre pana manodvārāvajjanānantaraŋ tāniyeva. Gotrabhuto uddhaŋ rūpāvacarato pañca kusalāni pañca kiriyāni, arūpāvacarato cattāri kusalāni cattāri kiriyāni, lokuttarato cattāri maggacittāni cattāri phalacittānīti imesu yaŋ yaŋ laddhapaccayaŋ hoti, taŋ taŋ javatīti evaŋ pañcapaññāsāya kusalākusalakiriyavipākaviññāņānaŋ javanavasena pavatti veditabbā.

Javanāvasāne pana sace pañcadvāre atimahantaŋ, manodvāre ca vibhūtamārammaņaŋ hoti, atha kāmāvacarasattānaŋ kāmāvacarajavanāvasāne iṭṭhārammaņādīnaŋ purimakammajavanacittādīnañca vasena yo yo paccayo laddho hoti, tassa tassa vasena aṭṭhasu sahetukakāmāvacaravipākesu tīsu vipākāhetukamanoviññāņadhātūsu ca aññataraŋ paṭisotagataŋ nāvaŋ anubandhamānaŋ kiñci antaraŋ udakamiva bhavangassārammaņato aññasmiŋ ārammaņe (p. 2.090) javitaŋ javanamanubandhaŋ dvikkhattuŋ sakiŋ vā vipākaviññāņaŋ uppajjati. Tadetaŋ javanāvasāne bhavangassa ārammaņe pavattanārahaŋ samānaŋ tassa javanassa ārammaņaŋ ārammaņaŋ katvā pavattattā tadārammaņanti vuccati. Evaŋ ekādasannaŋ vipākaviññāņānaŋ tadārammaņavasena pavatti veditabbā.

Tadārammaņāvasāne pana puna bhavangameva pavattati, bhavange vicchinne puna āvajjanādīnīti evaŋ laddhapaccayacittasantānaŋ bhavangānantaraŋ āvajjanaŋ āvajjanānantaraŋ dassanādīnīti cittaniyamavaseneva punappunaŋ tāva pavattati, yāva ekasmiŋ bhave bhavangassa parikkhayo. Ekasmiŋ hi bhave yaŋ sabbapacchimaŋ bhavangacittaŋ, taŋ tato cavanattā cutīti vuccati. Tasmā tampi ekūnavīsatividhameva hoti. Evaŋ ekūnavīsatiyā vipākaviññāņānaŋ cutivasena pavatti veditabbā.

Cutito pana puna paṭisandhi, paṭisandhito puna bhavanganti evaŋ bhavagatiṭhitinivāsesu saŋsaramānānaŋ sattānaŋ avicchinnaŋ cittasantānaŋ pavattatiyeva. Yo panettha arahattaŋ pāpuņāti, tassa cuticitte niruddhe niruddhameva hotīti.

Idaŋ viññāņakkhandhe vitthārakathāmukhaŋ.

Vedanākkhandhakathā
456. Idāni yaŋ vuttaŋ ‘yankiñci vedayitalakkhaņaŋ, sabbaŋ taŋ ekato katvā vedanākkhandho veditabbo’ ti, etthāpi vedayitalakkhaņaŋ nāma vedanāva. Yathāha– ‘vedayati vedayatīti kho āvuso, tasmā vedanāti vuccatī’ ti (ma. ni. 1.450). Sā pana vedayitalakkhaņena sabhāvato ekavidhāpi jātivasena tividhā hoti kusalā, akusalā, abyākatā cāti.

Tattha kāmāvacaraŋ somanassupekkhāñāņasankhārabhedato aṭṭhavidhanti-ādinā nayena vuttena kusalaviññāņena sampayuttā kusalā, akusalena sampayuttā akusalā, abyākatena sampayuttā abyākatāti veditabbā. Sā sabhāvabhedato pañcavidhā hoti– sukhaŋ dukkhaŋ somanassaŋ domanassaŋ upekkhāti.

Tattha (p. 2.091) kusalavipākena kāyaviññāņena sampayuttaŋ sukhaŋ. Akusalavipākena dukkhaŋ. Kāmāvacarato catūhi kusalehi, catūhi sahetukavipākehi, ekena ahetukavipākena, catūhi sahetukakiriyehi, ekena ahetukakiriyena, catūhi akusalehi, rūpāvacarato ṭhapetvā pañcamajjhānaviññāņaŋ catūhi kusalehi, catūhi vipākehi, catūhi kiriyehi, lokuttaraŋ pana yasmā ajhānikaŋ nāma natthi, tasmā aṭṭha lokuttarāni pañcannaŋ jhānānaŋ vasena cattālīsaŋ honti. Tesu ṭhapetvā aṭṭha pañcamajjhānikāni sesehi dvattiŋsāya kusalavipākehīti evaŋ somanassaŋ dvāsaṭṭhiyā viññāņehi sampayuttaŋ. Domanassaŋ dvīhi akusalehi. Upekkhā avasesapañcapaññāsāya viññāņehi sampayuttā.

Tattha iṭṭhaphoṭṭhabbānubhavanalakkhaņaŋ sukhaŋ, sampayuttānaŋ upabrūhanarasaŋ, kāyika-assādapaccupaṭṭhānaŋ, kāyindriyapadaṭṭhānaŋ.

Aniṭṭhaphoṭṭhabbānubhavanalakkhaņaŋ dukkhaŋ, sampayuttānaŋ milāpanarasaŋ, kāyikābādhapaccupaṭṭhānaŋ, kāyindriyapadaṭṭhānaŋ.

Iṭṭhārammaņānubhavanalakkhaņaŋ somanassaŋ, yathā tathā vā iṭṭhākārasambhogarasaŋ, cetasika-assādapaccupaṭṭhānaŋ, passaddhipadaṭṭhānaŋ.

Aniṭṭhārammaņānubhavanalakkhaņaŋ domanassaŋ, yathā tathā vā aniṭṭhākārasambhogarasaŋ, cetasikābādhapaccupaṭṭhānaŋ, ekanteneva hadayavatthupadaṭṭhānaŋ.

Majjhattavedayitalakkhaņā upekkhā, sampayuttānaŋ nāti-upabrūhanamilāpanarasā, santabhāvapaccupaṭṭhānā, nippītikacittapadaṭṭhānāti.

Idaŋ vedanākkhandhe vitthārakathāmukhaŋ.

Saññākkhandhakathā
457. Idāni yaŋ vuttaŋ ‘yankiñci sañjānanalakkhaņaŋ, sabbaŋ taŋ ekato katvā saññākkhandho veditabbo’ ti, etthāpi sañjānanalakkhaņaŋ nāma saññāva. Yathāha– ‘sañjānāti sañjānātīti kho, āvuso, tasmā saññāti vuccatī’ ti (p. 2.092) (ma. ni. 1.450). Sā panesā sañjānanalakkhaņena sabhāvato ekavidhāpi jātivasena tividhā hoti kusalā, akusalā, abyākatā ca.

Tattha kusalaviññāņasampayuttā kusalā, akusalasampayuttā akusalā, abyākatasampayuttā abyākatā. Na hi taŋ viññāņaŋ atthi, yaŋ saññāya vippayuttaŋ, tasmā yattako viññāņassa bhedo, tattako saññāyāti.

Sā panesā evaŋ viññāņena samappabhedāpi lakkhaņādito sabbāva sañjānanalakkhaņā, tadevetanti puna sañjānanapaccayanimittakaraņarasā dāru-ādīsu tacchakādayo viya, yathāgahitanimittavasena abhinivesakaraņapaccupaṭṭhānā hatthidassaka-andhā (udā. 54) viya, yathā-upaṭṭhitavisayapadaṭṭhānā tiņapurisakesu migapotakānaŋ purisāti uppannasaññā viyāti.

Idaŋ saññākkhandhe vitthārakathāmukhaŋ.

Sankhārakkhandhakathā
458. Yaŋ pana vuttaŋ ‘yankiñci abhisankharaņalakkhaņaŋ, sabbaŋ taŋ ekato katvā sankhārakkhandho veditabbo’ ti, ettha abhisankharaņalakkhaņaŋ nāma rāsikaraņalakkhaņaŋ. Kiŋ pana tanti, sankhārāyeva. Yathāha– ‘sankhatamabhisankharontīti kho, bhikkhave, tasmā sankhārāti vuccantī’ ti (saŋ. ni. 3.79). Te abhisankharaņalakkhaņā, āyūhanarasā, vipphārapaccupaṭṭhānā, sesakhandhattayapadaṭṭhānā.

Evaŋ lakkhaņādito ekavidhāpi ca jātivasena tividhā kusalā, akusalā, abyākatāti Tesu kusalaviññāņasampayuttā kusalā. Akusalasampayuttā akusalā. Abyākatasampayuttā abyākatā.

Tattha kāmāvacarapaṭhamakusalaviññāņasampayuttā tāva niyatā sarūpena āgatā sattavīsati, yevāpanakā cattāro, aniyatā pañcāti chattiŋsa. Tattha phasso, cetanā, vitakko, vicāro, pīti, vīriyaŋ, jīvitaŋ, samādhi, saddhā, sati, hirī, ottappaŋ, alobho, adoso, amoho, kāyapassaddhi, cittapassaddhi, kāyalahutā, cittalahutā, kāyamudutā, cittamudutā, kāyakammaññatā, cittakammaññatā, kāyapāguññatā, cittapāguññatā, kāyujukatā, cittujukatāti ime sarūpena (p. 2.093) āgatā sattavīsati (dha. sa. 1 dha. sa. aṭṭha. 1yevāpanakavaņņanā). Chando, adhimokkho, manasikāro, tatramajjhattatāti ime yevāpanakā cattāro (dha. sa. aṭṭha. 1yevāpanakavaņņanā). Karuņā, muditā, kāyaduccaritavirati, vacīduccaritavirati, micchājīvaviratīti ime aniyatā pañca. Ete hi kadāci uppajjanti, uppajjamānāpi ca na ekato uppajjanti.

459. Tattha phusatīti phasso. Svāyaŋ phusanalakkhaņo. Sanghaṭṭanaraso, sannipātapaccupaṭṭhāno, āpāthagatavisayapadaṭṭhāno. Ayañhi arūpadhammopi samāno ārammaņe phusanākāreneva pavattati. Ekadesena ca analliyamānopi rūpaŋ viya cakkhu, saddo viya ca sotaŋ cittaŋ ārammaņañca sanghaṭṭeti, tikasannipātasankhātassa attano kāraņassa vasena paveditattā sannipātapaccupaṭṭhāno. Tajjāsamannāhārena ceva indriyena ca parikkhate visaye anantarāyeneva uppajjanato āpāthagatavisayapadaṭṭhānoti vuccati. Vedanādhiṭṭhānabhāvato pana niccammagāvī (saŋ. ni. 2.63) viya daṭṭhabbo.

460. Cetayatīti cetanā. Abhisandahatīti attho. Sā cetanābhāvalakkhaņā, āyūhanarasā, saŋvidahanapaccupaṭṭhānā sakiccaparakiccasādhikā jeṭṭhasissamahāvađđhakī-ādayo viya. Accāyikakammānussaraņādīsu ca panāyaŋ sampayuttānaŋ ussahanabhāvena pavattamānā pākaṭā hoti.

Vitakkavicārapītīsu yaŋ vattabbaŋ siyā, taŋ sabbaŋ pathavīkasiņaniddese paṭhamajjhānavaņņanāyaŋ (visuddhi. 1.71) vuttameva.

461. Vīrabhāvo vīriyaŋ. Taŋ ussahanalakkhaņaŋ, sahajātānaŋ upatthambhanarasaŋ, asaŋsīdanabhāvapaccupaṭṭhānaŋ. ‘Saŋviggo yoniso padahatī’ ti (a. ni. 4.113) vacanato saŋvegapadaṭṭhānaŋ, vīriyārambhavatthupadaṭṭhānaŋ vā, sammā āraddhaŋ sabbasampattīnaŋ mūlaŋ hotīti daṭṭhabbaŋ.

462. Jīvanti tena, sayaŋ vā jīvati, jīvanamattameva vā tanti jīvitaŋ. Lakkhaņādīni panassa rūpajīvite vuttanayeneva veditabbāni. Tañhi rūpadhammānaŋ jīvitaŋ, idaŋ arūpadhammānanti idamevettha nānākaraņaŋ.

463. Ārammaņe (p. 2.094) cittaŋ samaŋ ādhiyati, sammā vā ādhiyati, samādhānamattameva vā etaŋ cittassāti samādhi. So avisāralakkhaņo, avikkhepalakkhaņo vā, sahajātānaŋ sampiņđanaraso nhāniyacuņņānaŋ udakaŋ viya, upasamapaccupaṭṭhāno, visesato sukhapadaṭṭhāno, nivāte dīpaccīnaŋ ṭhiti viya cetaso ṭhitīti daṭṭhabbo.

464. Saddahanti etāya, sayaŋ vā saddahati, saddahanamattameva vā esāti saddhā. Sā saddahanalakkhaņā, okappanalakkhaņā vā, pasādanarasā udakappasādakamaņi viya, pakkhandanarasā vā oghuttaraņo viya. Akālussiyapaccupaṭṭhānā, adhimuttipaccupaṭṭhānā vā, saddheyyavatthupadaṭṭhānā, saddhammassavanādisotāpattiyanga(dī. ni. 3.311 saŋ. ni. 5.1001) padaṭṭhānā vā, hatthavittabījāni viya daṭṭhabbā.

465. Saranti tāya, sayaŋ vā sarati saraņamattameva vā esāti sati. Sā apilāpanalakkhaņā, asammosarasā, ārakkhapaccupaṭṭhānā, visayābhimukhabhāvapaccupaṭṭhānā vā, thirasaññāpadaṭṭhānā, kāyādisatipaṭṭhānapadaṭṭhānā vā. Ārammaņe daļhapatiṭṭhitattā pana esikā viya, cakkhudvārādirakkhaņato dovāriko viya ca daṭṭhabbā.

466. Kāyaduccaritādīhi hiriyatīti hirī. Lajjāyetaŋ adhivacanaŋ. Tehiyeva ottappatīti ottappaŋ. Pāpato ubbegassetaŋ adhivacanaŋ. Tattha pāpato jigucchanalakkhaņā hirī. Uttāsanalakkhaņaŋ ottappaŋ. Lajjākārena pāpānaŋ akaraņarasā hirī. Uttāsākārena ottappaŋ. Vuttappakāreneva ca pāpato sankocanapaccupaṭṭhānā etā, attagāravaparagāravapadaṭṭhānā. Attānaŋ garuŋ katvā hiriyā pāpaŋ jahāti kulavadhū viya. Paraŋ garuŋ katvā ottappena pāpaŋ jahāti vesiyā viya. Ime ca pana dve dhammā lokapālakāti (a. ni. 2.9) daṭṭhabbā.

467. Na lubbhanti tena, sayaŋ vā na lubbhati, alubbhanamattameva vā tanti alobho. Adosāmohesupi eseva nayo. Tesu alobho ārammaņe cittassa agedhalakkhaņo, alaggabhāvalakkhaņo vā kamaladale jalabindu viya. Apariggaharaso muttabhikkhu viya, anallīnabhāvapaccupaṭṭhāno asucimhi patitapuriso viya.

468. Adoso (p. 2.095) acaņđikkalakkhaņo, avirodhalakkhaņo vā anukūlamitto viya, āghātavinayaraso, pariļāhavinayaraso vā candanaŋ viya, sommabhāvapaccupaṭṭhāno puņņacando viya.

469. Amoho yathāsabhāvapaṭivedhalakkhaņo, akkhalitapaṭivedhalakkhaņo vā kusalissāsakhitta-usupaṭivedho viya, visayobhāsanaraso padīpo viya. Asammohapaccupaṭṭhāno araññagatasudesako viya. Tayopi cete sabbakusalānaŋ mūlabhūtāti daṭṭhabbā.

470. Kāyassa passambhanaŋ kāyapassaddhi. Cittassa passambhanaŋ cittapassaddhi. Kāyoti cettha vedanādayo tayo khandhā. Ubhopi panetā ekato katvā kāyacittadarathavūpasamalakkhaņā kāyacittapassaddhiyo, kāyacittadarathanimaddanarasā, kāyacittānaŋ aparipphandanasītibhāvapaccupaṭṭhānā, kāyacittapadaṭṭhānā. Kāyacittānaŋ avūpasamakara-uddhaccādikilesapaṭipakkhabhūtāti daṭṭhabbā.

Kāyassa lahubhāvo kāyalahutā. Cittassa lahubhāvo cittalahutā. Tā kāyacittagarubhāvavūpasamalakkhaņā, kāyacittagarubhāvanimaddanarasā, kāyacittānaŋ adandhatāpaccupaṭṭhānā, kāyacittapadaṭṭhānā. Kāyacittānaŋ garubhāvakarathinamiddhādikilesapaṭipakkhabhūtāti daṭṭhabbā.

Kāyassa mudubhāvo kāyamudutā. Cittassa mudubhāvo cittamudutā. Tā kāyacittatthambhavūpasamalakkhaņā kāyacittathaddhabhāvanimaddanarasā, appaṭighātapaccupaṭṭhānā, kāyacittapadaṭṭhānā. Kāyacittānaŋ thaddhabhāvakaradiṭṭhimānādikilesapaṭipakkhabhūtāti daṭṭhabbā.

Kāyassa kammaññabhāvo kāyakammaññatā. Cittassa kammaññabhāvo cittakammaññatā. Tā kāyacittākammaññabhāvavūpasamalakkhaņā, kāyacittākammaññabhāvanimaddanarasā, kāyacittānaŋ ārammaņakaraņasampattipaccupaṭṭhānā, kāyacittapadaṭṭhānā. Kāyacittānaŋ akammaññabhāvakarāvasesanīvaraņādipaṭipakkhabhūtā, pasādanīyavatthūsu pasādāvahā, hitakiriyāsu viniyogakkhamabhāvāvahā suvaņņavisuddhi viyāti daṭṭhabbā.

Kāyassa (p. 2.096) pāguññabhāvo kāyapāguññatā. Cittassa pāguññabhāvo cittapāguññatā. Tā kāyacittānaŋ agelaññabhāvalakkhaņā, kāyacittagelaññanimaddanarasā, nirādīnavapaccupaṭṭhānā, kāyacittapadaṭṭhānā. Kāyacittānaŋ gelaññakara-asaddhiyādipaṭipakkhabhūtāti daṭṭhabbā.

Kāyassa ujukabhāvo kāyujukatā. Cittassa ujukabhāvo cittujukatā. Tā kāyacitta-ajjavalakkhaņā, kāyacittakuṭilabhāvanimaddanarasā, ajimhatāpaccupaṭṭhānā, kāyacittapadaṭṭhānā. Kāyacittānaŋ kuṭilabhāvakaramāyāsāṭheyyādipaṭipakkhabhūtāti daṭṭhabbā.

471. Chandoti kattukāmatāyetaŋ adhivacanaŋ. Tasmā so kattukāmatālakkhaņo chando, ārammaņapariyesanaraso, ārammaņena atthikatāpaccupaṭṭhāno, tadevassa padaṭṭhānaŋ. Ārammaņaggahaņe ayaŋ cetaso hatthappasāraņaŋ viya daṭṭhabbo.

472. Adhimuccanaŋ adhimokkho. So sanniṭṭhānalakkhaņo, asaŋsappanaraso, nicchayapaccupaṭṭhāno, sanniṭṭheyyadhammapadaṭṭhāno, ārammaņe niccalabhāvena indakhīlo viya daṭṭhabbo.

473. Kiriyā kāro. Manamhi kāro manasikāro. Purimamanato visadisamanaŋ karotītipi manasikāro. Svāyaŋ ārammaņapaṭipādako, vīthipaṭipādako, javanapaṭipādakoti tippakāro.

Tattha ārammaņapaṭipādako manamhi kāroti manasikāro. So sāraņalakkhaņo, sampayuttānaŋ ārammaņe saŋyojanaraso, ārammaņābhimukhabhāvapaccupaṭṭhāno, ārammaņapadaṭṭhāno. Sankhārakkhandhapariyāpanno, ārammaņapaṭipādakattena sampayuttānaŋ sārathi viya daṭṭhabbo. Vīthipaṭipādakoti pana pañcadvārāvajjanassetaŋ adhivacanaŋ. Javanapaṭipādakoti manodvārāvajjanassetaŋ adhivacanaŋ. Na te idha adhippetā.

474. Tesu dhammesu majjhattatā tatramajjhattatā. Sā cittacetasikānaŋ samavāhitalakkhaņā, ūnādhikatānivāraņarasā, pakkhapātupacchedanarasā vā, majjhattabhāvapaccupaṭṭhānā, cittacetasikānaŋ ajjhupekkhanabhāvena samappavattānaŋ ājānīyānaŋ ajjhupekkhakasārathi viya daṭṭhabbā.

Karuņāmuditā (p. 2.097) ca brahmavihāraniddese (visuddhi. 1.262) vuttanayeneva veditabbā. Kevalañhi tā appanāppattā rūpāvacarā, imā kāmāvacarāti ayameva viseso.

Keci pana mettupekkhāyopi aniyatesu icchanti, taŋ na gahetabbaŋ. Atthato hi adosoyeva mettā, tatramajjhattupekkhāyeva upekkhāti.

475. Kāyaduccaritato virati kāyaduccaritavirati. Esa nayo sesāsupi. Lakkhaņādito panetā tissopi kāyaduccaritādivatthūnaŋ avītikkamalakkhaņā, amaddanalakkhaņāti vuttaŋ hoti. Kāyaduccaritādivatthuto sankocanarasā, akiriyapaccupaṭṭhānā, saddhāhirottappa-appicchatādiguņapadaṭṭhānā, pāpakiriyato cittassa vimukhabhāvabhūtāti daṭṭhabbā.

476. Iti imeva chattiŋsa sankhārā paṭhamena kāmāvacarakusalaviññāņena sampayogaŋ gacchantīti veditabbā. Yathā ca paṭhamena, evaŋ dutiyenāpi. Sasankhārabhāvamattameva hettha viseso.

Tatiyena pana ṭhapetvā amohaŋ avasesā veditabbā. Tathā catutthena. Sasankhārabhāvamattameva hettha viseso.

Paṭhame vuttesu pana ṭhapetvā pītiŋ avasesā pañcamena sampayogaŋ gacchanti. Yathā ca pañcamena, evaŋ chaṭṭhenāpi. Sasankhārabhāvamattameva hettha viseso. Sattamena ca pana ṭhapetvā amohaŋ avasesā veditabbā. Tathā aṭṭhamena. Sasankhārabhāvamattameva hettha viseso.

Paṭhame vuttesu ṭhapetvā viratittayaŋ sesā rūpāvacarakusalesu paṭhamena sampayogaŋ gacchanti. Dutiyena tato vitakkavajjā. Tatiyena tato vicāravajjā. Catutthena tato pītivajjā. Pañcamena tato aniyatesu karuņāmuditāvajjā. Teyeva catūsu āruppakusalesu. Arūpāvacarabhāvoyeva hi ettha viseso.

Lokuttaresu paṭhamajjhānike tāva maggaviññāņe paṭhamarūpāvacaraviññāņe vuttanayena, dutiyajjhānikādibhede dutiyarūpāvacaraviññāņādīsu vuttanayeneva veditabbā. Karuņāmuditānaŋ pana abhāvo, niyataviratitā (p. 2.098) lokuttaratā cāti ayamettha viseso. Evaŋ tāva kusalāyeva sankhārā veditabbā.

477. Akusalesu lobhamūle paṭhamākusalasampayuttā tāva niyatā sarūpena āgatā terasa, yevāpanakā cattāroti sattarasa. Tattha phasso, cetanā, vitakko, vicāro, pīti, vīriyaŋ, jīvitaŋ, samādhi, ahirikaŋ, anottappaŋ, lobho, moho, micchādiṭṭhīti ime sarūpena āgatā terasa (dha. sa. 365 dha. sa. aṭṭha. 365). Chando, adhimokkho, uddhaccaŋ, manasikāroti ime yevāpanakā cattāro (dha. sa. aṭṭha. 365).

478. Tattha na hiriyatīti ahiriko. Ahirikassa bhāvo ahirikaŋ. Na otappatīti anottappaŋ. Tesu ahirikaŋ kāyaduccaritādīhi ajigucchanalakkhaņaŋ, alajjālakkhaņaŋ vā. Anottappaŋ teheva asārajjalakkhaņaŋ, anuttāsalakkhaņaŋ vā. Ayamettha sankhepo. Vitthāro pana hirottappānaŋ vuttapaṭipakkhavasena veditabbo.

479. Lubbhanti tena, sayaŋ vā lubbhati, lubbhanamattameva vā tanti lobho. Muyhanti tena, sayaŋ vā muyhati, muyhanamattameva vā tanti moho. Tesu lobho ārammaņaggahaņalakkhaņo makkaṭālepo viya, abhisangaraso tattakapāle khittamaŋsapesi viya. Apariccāgapaccupaṭṭhāno telañjanarāgo viya. Saŋyojaniyadhammesu assādadassanapadaṭṭhāno. Taņhānadībhāvena vađđhamāno sīghasotā nadī iva mahāsamuddaŋ apāyameva gahetvā gacchatīti daṭṭhabbo.

480. Moho cittassa andhabhāvalakkhaņo, aññāņalakkhaņo vā, asampaṭivedharaso, ārammaņasabhāvacchādanaraso vā, asammāpaṭipattipaccupaṭṭhāno, andhakārapaccupaṭṭhāno vā, ayonisomanasikārapadaṭṭhāno, sabbākusalānaŋ mūlanti daṭṭhabbo.

481. Micchā passanti tāya, sayaŋ vā micchā passati, micchādassanamattaŋ vā esāti micchādiṭṭhi. Sā ayoniso abhinivesalakkhaņā, parāmāsarasā, micchābhinivesapaccupaṭṭhānā, ariyānaŋ adassanakāmatādipadaṭṭhānā, paramaŋ vajjanti daṭṭhabbā.

482. Uddhatabhāvo (p. 2.099) uddhaccaŋ. Taŋ avūpasamalakkhaņaŋ vātābhighātacalajalaŋ viya, anavaṭṭhānarasaŋ vātābhighātacaladhajapaṭākā viya, bhantattapaccupaṭṭhānaŋ pāsāņābhighātasamuddhatabhasmaŋ viya, cetaso avūpasame ayonisomanasikārapadaṭṭhānaŋ, cittavikkhepoti daṭṭhabbaŋ. Sesā kusale vuttanayeneva veditabbā. Akusalabhāvoyeva hi akusalabhāvena ca lāmakattaŋ etesaŋ tehi viseso.

483. Iti ime sattarasa sankhārā paṭhamena akusalaviññāņena sampayogaŋ gacchantīti veditabbā. Yathā ca paṭhamena, evaŋ dutiyenāpi. Sasankhāratā panettha thinamiddhassa ca aniyatatā viseso.

Tattha thinanatā thinaŋ. Middhanatā middhaŋ. Anussāhasaŋhananatā asattivighāto cāti attho. Thinañca middhañca thinamiddhaŋ. Tattha thinaŋ anussāhalakkhaņaŋ, vīriyavinodanarasaŋ, saŋsīdanapaccupaṭṭhānaŋ. Middhaŋ akammaññatālakkhaņaŋ, onahanarasaŋ, līnatāpaccupaṭṭhānaŋ, pacalāyikāniddāpaccupaṭṭhānaŋ vā. Ubhayampi arativijambhikādīsu ayonisomanasikārapadaṭṭhānaŋ.

Tatiyena paṭhame vuttesu ṭhapetvā micchādiṭṭhiŋ avasesā veditabbā. Māno panettha aniyato hoti. Ayaŋ viseso, so uņņatilakkhaņo, sampaggaharaso, ketukamyatāpaccupaṭṭhāno, diṭṭhivippayuttalobhapadaṭṭhāno, ummādo viya daṭṭhabbo.

Catutthena dutiye vuttesu ṭhapetvā micchādiṭṭhiŋ avasesā veditabbā. Etthāpi ca māno aniyatesu hotiyeva. Paṭhame vuttesu pana ṭhapetvā pītiŋ avasesā pañcamena sampayogaŋ gacchanti. Yathā ca pañcamena, evaŋ chaṭṭhenāpi. Sasankhāratā panettha thinamiddhassa ca aniyatabhāvo viseso. Sattamena pañcame vuttesu ṭhapetvā diṭṭhiŋ avasesā veditabbā. Māno panettha aniyato hoti. Aṭṭhamena chaṭṭhe vuttesu ṭhapetvā diṭṭhiŋ avasesā veditabbā. Etthāpi ca māno aniyatesu hotiyevāti.

484. Dosamūlesu pana dvīsu paṭhamasampayuttā tāva niyatā sarūpena āgatā ekādasa, yevāpanakā cattāro, aniyatā tayoti aṭṭhārasa (p. 2.100) Tattha phasso, cetanā, vitakko, vicāro, vīriyaŋ, jīvitaŋ, samādhi, ahirikaŋ, anoppattaŋ, doso, mohoti ime sarūpena āgatā ekādasa (dha. sa. 413 dha. sa. aṭṭha. 413). Chando, adhimokkho, uddhaccaŋ, manasikāroti ime yevāpanakā cattāro (dha. sa. aṭṭha. 413). Issā, macchariyaŋ, kukkuccanti ime aniyatā tayo (dha. sa. aṭṭha. 413).

485. Tattha dussanti tena, sayaŋ vā dussati, dussanamattameva vā tanti doso. So caņđikkalakkhaņo pahaṭāsīviso viya, visappanaraso visanipāto viya, attano nissayadahanaraso vā dāvaggi viya. Dūsanapaccupaṭṭhāno laddhokāso viya sapatto, āghātavatthupadaṭṭhāno, visasaŋsaṭṭhapūtimuttaŋ viya daṭṭhabbo.

486. Issāyanā issā. Sā parasampattīnaŋ usūyanalakkhaņā. Tattheva anabhiratirasā, tato vimukhabhāvapaccupaṭṭhānā, parasampattipadaṭṭhānā, saŋyojananti daṭṭhabbā.

487. Maccharabhāvo macchariyaŋ. Taŋ laddhānaŋ vā labhitabbānaŋ vā attano sampattīnaŋ nigūhanalakkhaņaŋ, tāsaŋyeva parehi sādhāraņabhāva-akkhamanarasaŋ, sankocanapaccupaṭṭhānaŋ, kaṭukañcukatāpaccupaṭṭhānaŋ vā, attasampattipadaṭṭhānaŋ, cetaso virūpabhāvoti daṭṭhabbaŋ.

488. Kucchitaŋ kataŋ kukataŋ. Tassa bhāvo kukkuccaŋ. Taŋ pacchānutāpalakkhaņaŋ, katākatānusocanarasaŋ, vippaṭisārapaccupaṭṭhānaŋ, katākatapadaṭṭhānaŋ, dāsabyamiva daṭṭhabbaŋ. Sesā vuttappakārāyevāti.

Iti ime aṭṭhārasa sankhārā paṭhamena dosamūlena sampayogaŋ gacchantīti veditabbā. Yathā ca paṭhamena, evaŋ dutiyenāpi. Sasankhāratā pana aniyatesu ca thinamiddhasambhavova viseso.

489. Mohamūlesu dvīsu vicikicchāsampayuttena tāva phasso, cetanā, vitakko, vicāro, vīriyaŋ, jīvitaŋ, cittaṭṭhiti, ahirikaŋ, anottappaŋ (p. 2.101) moho, vicikicchāti sarūpena āgatā ekādasa (dha. sa. 422 dha. sa. aṭṭha. 422), uddhaccaŋ, manasikāroti yevāpanakā dve cāti terasa.

490. Tattha cittaṭṭhitīti pavattiṭṭhitimatto dubbalo samādhi. Vigatā cikicchāti vicikicchā. Sā saŋsayalakkhaņā, kampanarasā, anicchayapaccupaṭṭhānā, anekaŋsagāhapaccupaṭṭhānā vā, vicikicchāyaŋ ayonisomanasikārapadaṭṭhānā, paṭipatti-antarāyakarāti daṭṭhabbā. Sesā vuttappakārāyeva.

Uddhaccasampayuttena vicikicchāsampayutte vuttesu ṭhapetvā vicikicchaŋ sesā dvādasa. Vicikicchāya abhāvena panettha adhimokkho uppajjati. Tena saddhiŋ teraseva, adhimokkhasabbhāvato ca balavataro samādhi hoti. Yañcettha uddhaccaŋ, taŋ sarūpeneva āgataŋ. Adhimokkhamanasikārā yevāpanakavasenāti evaŋ akusalasankhārā veditabbā.

491. Abyākatesu vipākābyākatā tāva ahetukasahetukabhedato duvidhā. Tesu ahetukavipākaviññāņasampayuttā ahetukā. Tattha kusalākusalavipākacakkhuviññāņasampayuttā tāva phasso, cetanā, jīvitaŋ, cittaṭṭhitīti sarūpena āgatā cattāro (dha. sa. 431 dha. sa. aṭṭha. 431), yevāpanako manasikāroyevāti pañca. Sotaghānajivhākāyaviññāņasampayuttāpi eteyeva. Ubhayavipākamanodhātuyā ete ceva vitakkavicārādhimokkhā cāti aṭṭha, tathā tividhāyapi ahetukamanoviññāņadhātuyā. Yā panettha somanassasahagatā, tāya saddhiŋ pīti adhikā hotīti veditabbā.

Sahetukavipākaviññāņasampayuttā pana sahetukā. Tesu aṭṭhakāmāvacaravipākasampayuttā tāva aṭṭhahi kāmāvacarakusalehi sampayuttasankhārasadisāyeva. Yā pana tā aniyatesu karuņāmuditā, tā sattārammaņattā vipākesu na santi. Ekantaparittārammaņā hi kāmāvacaravipākā. Na kevalañca karuņāmuditā, viratiyopi vipākesu na santi. ‘Pañca sikkhāpadā kusalāyevā’ ti hi vuttaŋ.

Rūpāvacarārūpāvacaralokuttaravipākaviññāņasampayuttā (p. 2.102) pana tesaŋ kusalaviññāņasampayuttasankhārehi sadisā eva.

492. Kiriyābyākatāpi ahetukasahetukabhedato duvidhā. Tesu ahetukakiriyaviññāņasampayuttā ahetukā. Te ca kusalavipākamanodhātu-ahetukamanoviññāņadhātudvayayuttehi samānā. Manoviññāņadhātudvaye pana vīriyaŋ adhikaŋ. Vīriyasabbhāvato balappatto samādhi hoti. Ayamettha viseso.

Sahetukakiriyaviññāņasampayuttā pana sahetukā. Tesu aṭṭhakāmāvacarakiriyaviññāņasampayuttā tāva ṭhapetvā viratiyo aṭṭhahi kāmāvacarakusalehi sampayuttasankhārasadisā. Rūpāvacarārūpāvacarakiriyasampayuttā pana sabbākārenapi tesaŋ kusalaviññāņasampayuttasadisāyevāti evaŋ abyākatāpi sankhārā veditabbāti.

Idaŋ sankhārakkhandhe vitthārakathāmukhaŋ.

Idaŋ tāva abhidhamme padabhājanīyanayena khandhesu vitthārakathāmukhaŋ.

Atītādivibhāgakathā
493. Bhagavatā pana–

‘Yankiñci rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, tadekajjhaŋ abhisaŋyūhitvā abhisankhipitvā ayaŋ vuccati rūpakkhandho. Yā kāci vedanā… yā kāci saññā… ye keci sankhārā… yankiñci viññāņaŋ atītānāgatapaccuppannaŋ …pe… abhisankhipitvā ayaŋ vuccati viññāņakkhandho’ ti (vibha. 226)–

Evaŋ khandhā vitthāritā.

Tattha yankiñcīti anavasesapariyādānaŋ. Rūpanti atippasanganiyamanaŋ. Evaŋ padadvayenāpi rūpassa anavasesapariggaho kato hoti. Athassa atītādinā (p. 2.103) vibhāgaŋ ārabhati. Tañhi kiñci atītaŋ, kiñci anāgatādibhedanti. Esa nayo vedanādīsu.

494. Tattha rūpaŋ tāva addhāsantatisamayakhaņavasena catudhā atītaŋ nāma hoti. Tathā anāgatapaccuppannaŋ.

Tattha addhāvasena tāva ekassa ekasmiŋ bhave paṭisandhito pubbe atītaŋ, cutito uddhaŋ anāgataŋ, ubhinnamantare paccuppannaŋ.

Santativasena sabhāga-eka-utusamuṭṭhānaŋ ekāhārasamuṭṭhānañca pubbāpariyavasena vattamānampi paccuppannaŋ, tato pubbe visabhāga-utu-āhārasamuṭṭhānaŋ atītaŋ, pacchā anāgataŋ. Cittajaŋ ekavīthi-ekajavana-ekasamāpattisamuṭṭhānaŋ paccuppannaŋ, tato pubbe atītaŋ, pacchā anāgataŋ. Kammasamuṭṭhānassa pāṭiyekkaŋ santativasena atītādibhedo natthi, tesaññeva pana utu-āhāracittasamuṭṭhānānaŋ upatthambhakavasena tassa atītādibhāvo veditabbo.

Samayavasena ekamuhuttapubbaņhasāyanharattindivādīsu samayesu santānavasena pavattamānaŋ taŋ taŋ samayaŋ paccuppannaŋ nāma, tato pubbe atītaŋ, pacchā anāgataŋ.

Khaņavasena uppādādikhaņattayapariyāpannaŋ paccuppannaŋ, tato pubbe anāgataŋ, pacchā atītaŋ. Apica atikkantahetupaccayakiccaŋ atītaŋ, niṭṭhitahetukiccaŋ aniṭṭhitapaccayakiccaŋ paccuppannaŋ, ubhayakiccaŋ asampattaŋ anāgataŋ. Sakiccakkhaņe vā paccuppannaŋ, tato pubbe anāgataŋ, pacchā atītaŋ. Ettha ca khaņādikathāva nippariyāyā. Sesā sapariyāyā.

495. Ajjhattabahiddhābhedo vuttanayo eva. Apica idha niyakajjhattampi ajjhattaŋ parapuggalikampi ca bahiddhāti veditabbaŋ. Oļārikasukhumabhedo vuttanayova.

496. Hīnapaņītabhedo duvidho pariyāyato nippariyāyato ca. Tattha akaniṭṭhānaŋ rūpato sudassīnaŋ rūpaŋ hīnaŋ. Tadeva sudassānaŋ rūpato paņītaŋ. Evaŋ yāva narakasattānaŋ rūpaŋ, tāva pariyāyato hīnapaņītatā veditabbā. Nippariyāyato pana yattha akusalavipākaŋ uppajjati, taŋ hīnaŋ. Yattha kusalavipākaŋ, taŋ paņītaŋ.

Dūre (p. 2.104) santiketi idampi vuttanayameva. Apica okāsatopettha upādāyupādāya dūrasantikatā veditabbā.

497. Tadekajjhaŋ abhisaŋyūhitvā abhisankhipitvāti taŋ atītādīhi padehi visuŋ visuŋ niddiṭṭhaŋ rūpaŋ sabbaŋ ruppanalakkhaņasankhāte ekavidhabhāve paññāya rāsiŋ katvā rūpakkhandhoti vuccatīti ayamettha attho. Etena sabbampi rūpaŋ ruppanalakkhaņe rāsibhāvūpagamanena rūpakkhandhoti dassitaŋ hoti. Na hi rūpato añño rūpakkhandho nāma atthi.

498. Yathā ca rūpaŋ, evaŋ vedanādayopi vedayitalakkhaņādīsu rāsibhāvūpagamanena. Na hi vedanādīhi aññe vedanākkhandhādayo nāma atthi.

Atītādivibhāge panettha santativasena khaņādivasena ca vedanāya atītānāgatapaccuppannabhāvo veditabbo. Tattha santativasena ekavīthi-ekajavana-ekasamāpattipariyāpannā ekavīthivisayasamāyogappavattā ca paccuppannā, tato pubbe atītā, pacchā anāgatā. Khaņādivasena khaņattayapariyāpannā pubbantāparantamajjhattagatā sakiccañca kurumānā vedanā paccuppannā, tato pubbe atītā, pacchā anāgatā. Ajjhattabahiddhābhedo niyakajjhattavasena veditabbo.

499. Oļārikasukhumabhedo ‘akusalā vedanā oļārikā, kusalābyākatā vedanā sukhumā’ ti-ādinā (vibha. 11) nayena vibhange vuttena jātisabhāvapuggalalokiyalokuttaravasena veditabbo. Jātivasena tāva akusalā vedanā sāvajjakiriyahetuto, kilesasantāpabhāvato ca avūpasantavuttīti kusalavedanāya oļārikā, sabyāpārato, sa-ussāhato, savipākato, kilesasantāpabhāvato, sāvajjato ca vipākābyākatāya oļārikā, savipākato, kilesasantāpabhāvato, sabyābajjhato, sāvajjato ca kiriyābyākatāya oļārikā. Kusalābyākatā pana vuttavipariyāyato akusalāya sukhumā. Dvepi kusalākusalavedanā sabyāpārato, sa-ussāhato, savipākato ca yathāyogaŋ duvidhāyapi abyākatāya oļārikā (p. 2.105) vuttavipariyāyena duvidhāpi abyākatā tāhi sukhumā. Evaŋ tāva jātivasena oļārikasukhumatā veditabbā.

500. Sabhāvavasena pana dukkhā vedanā nirassādato, savipphārato, khobhakaraņato, ubbejanīyato, abhibhavanato ca itarāhi dvīhi oļārikā, itarā pana dve sātato, santato, paņītato, manāpato, majjhattato ca yathāyogaŋ dukkhāya sukhumā. Ubho pana sukhadukkhā savipphārato, khobhakaraņato, pākaṭato ca adukkhamasukhāya oļārikā, sā vuttavipariyāyena tadubhayato sukhumā. Evaŋ sabhāvavasena oļārikasukhumatā veditabbā.

501. Puggalavasena pana asamāpannassa vedanā nānārammaņe vikkhittabhāvato samāpannassa vedanāya oļārikā, vipariyāyena itarā sukhumā. Evaŋ puggalavasena oļārikasukhumatā veditabbā.

Lokiyalokuttaravasena pana sāsavā vedanā lokiyā, sā āsavuppattihetuto, oghaniyato, yoganiyato, ganthaniyato, nīvaraņiyato, upādāniyato, sankilesikato, puthujjanasādhāraņato ca anāsavāya oļārikā. Sā vipariyāyena sāsavāya sukhumā. Evaŋ lokiyalokuttaravasena oļārikasukhumatā veditabbā.

502. Tattha jāti-ādivasena sambhedo pariharitabbo. Akusalavipākaka-āyaviññāņasampayuttā hi vedanā jātivasena abyākatattā sukhumāpi samānā sabhāvādivasena oļārikā hoti. Vuttañhetaŋ ‘abyākatā vedanā sukhumā. Dukkhā vedanā oļārikā. Samāpannassa vedanā sukhumā. Asamāpannassa vedanā oļārikā. Sāsavā vedanā oļārikā. Anāsavā vedanā sukhumā’ ti (vibha. 11). Yathā ca dukkhā vedanā, evaŋ sukhādayopi jātivasena oļārikā sabhāvādivasena sukhumā honti. Tasmā yathā jāti-ādivasena sambhedo na hoti, tathā vedanānaŋ oļārikasukhumatā veditabbā. Seyyathidaŋ– abyākatā jātivasena kusalākusalāhi sukhumā. Tattha katamā abyākatā? Kiŋ dukkhā? Kiŋ sukhā? Kiŋ samāpannassa? Kiŋ asamāpannassa? Kiŋ sāsavā (p. 2.106) Kiŋ anāsavāti? Evaŋ sabhāvādibhedo na parāmasitabbo. Esa nayo sabbattha.

Apica taŋ taŋ vā pana vedanaŋ upādāyupādāya vedanā oļārikasukhumā daṭṭhabbāti vacanato akusalādīsupi lobhasahagatāya dosasahagatā vedanā aggi viya attano nissayadahanato oļārikā, lobhasahagatā sukhumā. Dosasahagatāpi niyatā oļārikā, aniyatā sukhumā. Niyatāpi kappaṭṭhitikā oļārikā, itarā sukhumā. Kappaṭṭhitikāsupi asankhārikā oļārikā, itarā sukhumā. Lobhasahagatā pana diṭṭhisampayuttā oļārikā, itarā sukhumā. Sāpi niyatā kappaṭṭhitikā asankhārikā oļārikā, itarā sukhumā. Avisesena ca akusalā bahuvipākā oļārikā, appavipākā sukhumā. Kusalā pana appavipākā oļārikā, bahuvipākā sukhumā.

Apica kāmāvacarakusalā oļārikā. Rūpāvacarā sukhumā. Tato arūpāvacarā. Tato lokuttarā. Kāmāvacarā dānamayā oļārikā. Sīlamayā sukhumā. Tato bhāvanāmayā. Bhāvanāmayāpi duhetukā oļārikā. Tihetukā sukhumā. Tihetukāpi sasankhārikā oļārikā. Asankhārikā sukhumā. Rūpāvacarā ca paṭhamajjhānikā oļārikā …pe… pañcamajjhānikā sukhumā. Arūpāvacarā ca ākāsānañcāyatanasampayuttā oļārikā …pe… nevasaññānāsaññāyatanasampayuttā sukhumāva. Lokuttarā ca sotāpattimaggasampayuttā oļārikā …pe… arahattamaggasampayuttā sukhumāva. Esa nayo taŋ taŋ bhūmivipākakiriyavedanāsu ca dukkhādi-asamāpannādisāsavādivasena vuttavedanāsu ca.

Okāsavasena cāpi niraye dukkhā oļārikā. Tiracchānayoniyaŋ sukhumā …pe… paranimmitavasavattīsu sukhumāva. Yathā ca dukkhā, evaŋ sukhāpi sabbattha yathānurūpaŋ yojetabbā. Vatthuvasena cāpi hīnavatthukā yā kāci vedanā oļārikā, paņītavatthukā sukhumā.

Hīnapaņītabhede yā oļārikā, sā hīnā. Yā ca sukhumā, sā paņītāti daṭṭhabbā.

503. Dūrapadaŋ pana ‘akusalā vedanā kusalābyākatāhi vedanāhi dūre’. Santikepadaŋ ‘akusalā vedanā akusalāya vedanāya santike’ ti-ādinā (p. 2.107) nayena vibhange vibhattaŋ. Tasmā akusalā vedanā visabhāgato, asaŋsaṭṭhato, asarikkhato ca kusalābyākatāhi dūre, tathā kusalābyākatā akusalāya. Esa nayo sabbavāresu. Akusalā pana vedanā sabhāgato, sarikkhato ca akusalāya santiketi. Idaŋ vedanākkhandhassa atītādivibhāge vitthārakathāmukhaŋ. Taŋtaŋvedanāsampayuttānaŋ pana saññādīnampi evameva veditabbaŋ.

Kamādivinicchayakathā
504. Evaŋ viditvā ca puna etesveva–


Khandhesu ñāņabhedatthaŋ, kamatotha visesato;


Anūnādhikato ceva, upamāto tatheva ca.


Daṭṭhabbato dvidhā evaŋ, passantassatthasiddhito;


Vinicchayanayo sammā, viññātabbo vibhāvinā.

Tattha kamatoti idha uppattikkamo, pahānakkamo, paṭipattikkamo, bhūmikkamo, desanākkamoti bahuvidho kamo.

Tattha ‘paṭhamaŋ kalalaŋ hoti, kalalā hoti abbudan’ ti (saŋ. ni. 1.235) evamādi uppattikkamo. ‘Dassanena pahātabbā dhammā, bhāvanāya pahātabbā dhammā’ ti (dha. sa. tikamātikā 8) evamādi pahānakkamo. ‘Sīlavisuddhi, cittavisuddhī’ ti (ma. ni. 1.259 paṭi. ma. 3.41) evamādi paṭipattikkamo. ‘Kāmāvacarā, rūpāvacarā’ ti (dha. sa. 987) evamādi bhūmikkamo. ‘Cattāro satipaṭṭhānā, cattāro sammappadhānā’ ti (dī. ni. 3.145) vā, ‘dānakathaŋ, sīlakathan’ ti (dī. ni. 1.298) vā evamādi desanākkamo. Tesu idha uppattikkamo tāva na yujjati, kalalādīnaŋ viya khandhānaŋ pubbāpariyavavatthānena anuppattito. Na pahānakkamo, kusalābyākatānaŋ appahātabbato. Napaṭipattikkamo, akusalānaŋ appaṭipajjanīyato. Na bhūmikkamo, vedanādīnaŋ catubhūmipariyāpannattā. Desanākkamo pana yujjati.

Abhedena hi pañcasu khandhesu attagāhapatitaŋ veneyyajanaŋ samūhaghanavinibbhogadassanena attagāhato mocetukāmo bhagavā hitakāmo (p. 2.108) tassa tassa janassa sukhagahaņatthaŋ cakkhu-ādīnampi visayabhūtaŋ oļārikaŋ paṭhamaŋ rūpakkhandhaŋ desesi. Tato iṭṭhāniṭṭharūpasaŋvedanikaŋ vedanaŋ. ‘Yaŋ vedayati, taŋ sañjānātī’ ti evaŋ vedanāvisayassa ākāragāhikaŋ saññaŋ. Saññāvasena abhisankhārake sankhāre. Tesaŋ vedanādīnaŋ nissayaŋ adhipatibhūtañca nesaŋ viññāņanti evaŋ tāva kamato vinicchayanayo viññātabbo.

505. Visesatoti khandhānañca upādānakkhandhānañca visesato. Ko pana nesaŋ viseso, khandhā tāva avisesato vuttā. Upādānakkhandhā sāsava-upādāniyabhāvena visesetvā. Yathāha–

‘Pañca ceva vo, bhikkhave, khandhe desessāmi pañcupādānakkhandhe ca, taŋ suņātha. Katame ca, bhikkhave, pañcakkhandhā, yankiñci, bhikkhave, rūpaŋ atītānāgatapaccuppannaŋ …pe… santike vā, ayaŋ vuccati, bhikkhave, rūpakkhandho. Yā kāci vedanā …pe… yankiñci viññāņaŋ …pe… santike vā, ayaŋ vuccati, bhikkhave, viññāņakkhandho. Ime vuccanti, bhikkhave, pañcakkhandhā. Katame ca, bhikkhave, pañcupādānakkhandhā. Yankiñci, bhikkhave, rūpaŋ …pe… santike vā sāsavaŋ upādāniyaŋ, ayaŋ vuccati, bhikkhave, rūpupādānakkhandho. Yā kāci vedanā …pe… yankiñci viññāņaŋ …pe… santike vā sāsavaŋ upādāniyaŋ, ayaŋ vuccati, bhikkhave, viññāņupādānakkhandho. Ime vuccanti, bhikkhave, pañcupādānakkhandhā’ ti (saŋ. ni. 3.48).

Ettha ca yathā vedanādayo anāsavāpi atthi, na evaŋ rūpaŋ. Yasmā panassa rāsaṭṭhena khandhabhāvo yujjati, tasmā khandhesu vuttaŋ. Yasmā rāsaṭṭhena ca sāsavaṭṭhena ca upādānakkhandhabhāvo yujjati, tasmā upādānakkhandhesu vuttaŋ. Vedanādayo pana anāsavāva khandhesu vuttā. Sāsavā upādānakkhandhesu. Upādānakkhandhāti cettha upādānagocarā khandhā upādānakkhandhāti evamattho daṭṭhabbo. Idha pana sabbepete ekajjhaŋ katvā khandhāti adhippetā.

506. Anūnādhikatoti kasmā pana bhagavatā pañceva khandhā vuttā anūnā anadhikāti. Sabbasankhatasabhāgekasangahato attattaniyagāhavatthussa etaparamato aññesañca tadavarodhato. Anekappabhedesu hi sankhatadhammesu (p. 2.109) sabhāgavasena sangayhamānesu rūpampi rūpasabhāgekasangahavasena eko khandho hoti. Vedanā vedanāsabhāgekasangahavasena eko khandho hoti. Esa nayo saññādīsu. Tasmā sabbasankhatasabhāgekasangahato pañceva vuttā. Etaparamañcetaŋ attattaniyagāhavatthu yadidaŋ rūpādayo pañca. Vuttañhetaŋ ‘rūpe kho, bhikkhave, sati rūpaŋ upādāya rūpaŋ abhinivissa evaŋ diṭṭhi uppajjati “etaŋ mama, esohamasmi, eso me attā” ti. Vedanāya, saññāya, sankhāresu, viññāņe sati viññāņaŋ upādāya viññāņaŋ abhinivissa evaŋ diṭṭhi uppajjati “etaŋ mama, esohamasmi, eso me attā’ ti (saŋ. ni. 3.207). Tasmā attattaniyagāhavatthussa etaparamatopi pañceva vuttā. Yepi caññe sīlādayo pañca dhammakkhandhā vuttā, tepi sankhārakkhandhe pariyāpannattā ettheva avarodhaŋ gacchanti. Tasmā aññesaŋ tadavarodhatopi pañceva vuttāti evaŋ anūnādhikato vinicchayanayo viññātabbo.

507. Upamātoti ettha hi gilānasālupamo rūpupādānakkhandho, gilānupamassa viññāņupādānakkhandhassa vatthudvārārammaņavasena nivāsaṭṭhānato. Gelaññupamo vedanupādānakkhandho, ābādhakattā. Gelaññasamuṭṭhānupamo saññupādānakkhandho, kāmasaññādivasena rāgādisampayuttavedanāsabbhāvā. Asappāyasevanupamo sankhārupādānakkhandho, vedanāgelaññassa nidānattā. ‘Vedanaŋ vedanatthāya abhisankharontī’ ti (saŋ. ni. 3.79) hi vuttaŋ. Tathā ‘akusalassa kammassa katattā upacitattā vipākaŋ kāyaviññāņaŋ uppannaŋ hoti dukkhasahagatan’ ti (dha. sa. 556). Gilānupamo viññāņupādānakkhandho, vedanāgelaññena aparimuttattā. Apica cārakakāraņa-aparādhakāraņakāraka-aparādhikupamā ete bhājanabhojanabyañjanaparivesakabhuñjakūpamā cāti evaŋ upamāto vinicchayanayo viññātabbo.

508. Daṭṭhabbato dvidhāti sankhepato vitthārato cāti evaŋ dvidhā daṭṭhabbatopettha vinicchayanayo viññātabbo. Sankhepato hi pañcupādānakkhandhā āsīvisūpame (saŋ. ni. 4.238) vuttanayena ukkhittāsikapaccatthikato, bhārasuttavasena (saŋ. ni. 3.22) bhārato, khajjanīyapariyāyavasena (saŋ. ni. 3.79) khādakato, yamakasuttavasena (saŋ. ni. 3.85) aniccadukkhānattasankhatavadhakato daṭṭhabbā. Vitthārato panettha pheņapiņđo viya rūpaŋ daṭṭhabbaŋ, parimaddanāsahanato. Udakapubbuļaŋ viya (p. 2.110) vedanā, muhuttaramaņīyato. Marīcikā viya saññā, vippalambhanato. Kadalikkhandho viya sankhārā, asārakato. Māyā viya viññāņaŋ, vañcakato. Visesato ca suļārampi ajjhattikaŋ rūpaŋ asubhanti daṭṭhabbaŋ. Vedanā tīhi dukkhatāhi avinimuttato dukkhāti. Saññāsankhārā avidheyyato anattāti. Viññāņaŋ udayabbayadhammato aniccanti daṭṭhabbaŋ.

509. Evaŋ passantassatthasiddhitoti evañca sankhepavitthāravasena dvidhā passato yā atthasiddhi hoti, tatopi vinicchayanayo viññātabbo. Seyyathidaŋ– sankhepato tāva pañcupādānakkhandhe ukkhittāsikapaccatthikādibhāvena passanto khandhehi na vihaññati. Vitthārato pana rūpādīni pheņapiņđādisadisabhāvena passanto na asāresu sāradassī hoti.

Visesato ca ajjhattikarūpaŋ asubhato passanto kabaļīkārāhāraŋ parijānāti, asubhe subhanti vipallāsaŋ pajahati. Kāmoghaŋ uttarati, kāmayogena visaŋyujjati, kāmāsavena anāsavo hoti, abhijjhākāyaganthaŋ bhindati, kāmupādānaŋ na upādiyati.

Vedanaŋ dukkhato passanto phassāhāraŋ parijānāti, dukkhe sukhanti vipallāsaŋ pajahati, bhavoghaŋ uttarati, bhavayogena visaŋyujjati, bhavāsavena anāsavo hoti, byāpādakāyaganthaŋ bhindati, sīlabbatupādānaŋ na upādiyati.

Saññaŋ sankhāre ca anattato passanto manosañcetanāhāraŋ parijānāti, anattani attāti vipallāsaŋ pajahati, diṭṭhoghaŋ uttarati, diṭṭhiyogena visaŋyujjati, diṭṭhāsavena anāsavo hoti. Idaŋsaccābhinivesakāyaganthaŋ bhindati, attavādupādānaŋ na upādiyati.

Viññāņaŋ aniccato passanto viññāņāhāraŋ parijānāti, anicce niccanti vipallāsaŋ pajahati, avijjoghaŋ uttarati, avijjāyogena visaŋyujjati, avijjāsavena anāsavo hoti, sīlabbataparāmāsakāyaganthaŋ bhindati, diṭṭhupādānaŋ na upādiyati.


Evaŋ (p. 2.111) mahānisaŋsaŋ, vadhakādivasena dassanaŋ yasmā;


Tasmā khandhe dhīro, vadhakādivasena passeyyāti.

Iti sādhujanapāmojjatthāya kate visuddhimagge

Paññābhāvanādhikāre

Khandhaniddeso nāma

Cuddasamo paricchedo.

15. Āyatanadhātuniddeso
Āyatanavitthārakathā
510. Āyatanānīti (p. 2.112) dvādasāyatanāni– cakkhāyatanaŋ, rūpāyatanaŋ, sotāyatanaŋ, saddāyatanaŋ, ghānāyatanaŋ, gandhāyatanaŋ, jivhāyatanaŋ, rasāyatanaŋ, kāyāyatanaŋ, phoṭṭhabbāyatanaŋ, manāyatanaŋ, dhammāyatananti. Tattha–


Attha lakkhaņa tāvatva, kama sankhepa vitthārā;


Tathā daṭṭhabbato ceva, viññātabbo vinicchayo.

Tattha visesato tāva cakkhatīti cakkhu, rūpaŋ assādeti vibhāveti cāti attho. Rūpayatīti rūpaŋ, vaņņavikāraŋ āpajjamānaŋ hadayangatabhāvaŋ pakāsetīti attho. Suņātīti sotaŋ. Sappatīti saddo, udāhariyatīti attho. Ghāyatīti ghānaŋ. Gandhayatīti gandho. Attano vatthuŋ sūcayatīti attho. Jīvitaŋ avhayatīti jivhā. Rasanti taŋ sattāti raso, assādentīti attho. Kucchitānaŋ sāsavadhammānaŋ āyoti kāyo. Āyoti uppattideso. Phusiyatīti phoṭṭhabbaŋ. Munātīti mano. Attano lakkhaņaŋ dhārentīti dhammā.

511. Avisesato pana āyatanato, āyānaŋ tananato, āyatassa ca nayanato āyatananti veditabbaŋ. Cakkhurūpādīsu hi taŋtaŋdvārārammaņā cittacetasikā dhammā sena sena anubhavanādinā kiccena āyatanti uṭṭhahanti ghaṭanti, vāyamantīti vuttaŋ hoti. Te ca āyabhūte dhamme etāni tanonti, vitthārentīti vuttaŋ hoti, idañca anamatagge saŋsāre pavattaŋ atīva āyataŋ saŋsāradukkhaŋ yāva na nivattati, tāva nayanteva, pavattayantīti vuttaŋ hoti. Iti sabbepime dhammā āyatanato, āyānaŋ tananato, āyatassa ca nayanato āyatanaŋ āyatananti vuccanti.

512. Apica nivāsaṭṭhānaṭṭhena ākaraṭṭhena samosaraņaṭṭhānaṭṭhena sañjātidesaṭṭhena kāraņaṭṭhena ca āyatanaŋ veditabbaŋ. Tathā hi loke ‘issarāyatanaŋ vāsudevāyatanan’ ti-ādīsu nivāsaṭṭhānaŋ āyatananti (p. 2.113) vuccati. ‘Suvaņņāyatanaŋ rajatāyatanan’ ti-ādīsu ākaro. Sāsane pana ‘manoramme āyatane sevanti naŋ vihangamā’ ti-ādīsu (a. ni. 5.38) samosaraņaṭṭhānaŋ. ‘Dakkhiņāpatho gunnaŋ āyatanan’ ti-ādīsu sañjātideso. ‘Tatra tatreva sakkhibhabbataŋ pāpuņāti sati sati-āyatane’ ti-ādīsu (a. ni. 3.102) kāraņaŋ.

Cakkhu-ādīsu cāpi te te cittacetasikā dhammā nivasanti tadāyattavuttitāyāti cakkhādayo ca nesaŋ nivāsaṭṭhānaŋ. Cakkhādīsu ca te ākiņņā tannissitattā tadārammaņattā cāti cakkhādayo nesaŋ ākaro. Cakkhādayo ca nesaŋ samosaraņaṭṭhānaŋ, tattha tattha vatthudvārārammaņavasena samosaraņato. Cakkhādayo ca nesaŋ sañjātideso, tannissayārammaņabhāvena tattheva uppattito. Cakkhādayo ca nesaŋ kāraņaŋ, tesaŋ abhāve abhāvatoti. Iti nivāsaṭṭhānaṭṭhena, ākaraṭṭhena, samosaraņaṭṭhānaṭṭhena, sañjātidesaṭṭhena, kāraņaṭṭhenacāti imehipi kāraņehi ete dhammā āyatanaŋ āyatananti vuccanti.

Tasmā yathāvuttena atthena cakkhu ca taŋ āyatanañcāti cakkhāyatanaŋ …pe… dhammā ca te āyatanañcāti dhammāyatananti evaŋ tāvettha atthato viññātabbo vinicchayo.

513. Lakkhaņāti cakkhādīnaŋ lakkhaņatopettha viññātabbo vinicchayo. Tāni ca pana tesaŋ lakkhaņāni khandhaniddese vuttanayeneva veditabbāni.

Tāvatvatoti tāvabhāvato. Idaŋ vuttaŋ hoti– cakkhādayopi hi dhammā eva, evaŋ sati dhammāyatanamicceva avatvā kasmā dvādasāyatanānīti vuttānīti ce. Chaviññāņakāyuppattidvārārammaņavavatthānato idha channaŋ viññāņakāyānaŋ dvārabhāvena ārammaņabhāvena ca vavatthānato ayametesaŋ bhedo hotīti dvādasa vuttāni, cakkhuviññāņavīthipariyāpannassa hi viññāņakāyassa cakkhāyatanameva uppattidvāraŋ, rūpāyatanameva cārammaņaŋ, tathā itarāni itaresaŋ. Chaṭṭhassa pana bhavangamanasankhāto manāyatanekadesova uppattidvāraŋ, asādhāraņameva ca dhammāyatanaŋ ārammaņanti (p. 2.114) Iti channaŋ viññāņakāyānaŋ uppattidvārārammaņavavatthānato dvādasa vuttānīti evamettha tāvatvato viññātabbo vinicchayo.

514. Kamatoti idhāpi pubbe vuttesu uppattikkamādīsu desanākkamova yujjati. Ajjhattikesu hi āyatanesu sanidassanasappaṭighavisayattā cakkhāyatanaŋ pākaṭanti paṭhamaŋ desitaŋ, tato anidassanasappaṭighavisayāni sotāyatanādīni. Atha vā dassanānuttariyasavanānuttariyahetubhāvena bahūpakārattā ajjhattikesu cakkhāyatanasotāyatanāni paṭhamaŋ desitāni, tato ghānāyatanādīni tīņi, pañcannampi gocaravisayattā ante manāyatanaŋ, cakkhāyatanādīnaŋ pana gocarattā tassa tassa antarantarāni bāhiresu rūpāyatanādīni. Apica viññāņuppattikāraņavavatthānatopi ayametesaŋ kamo veditabbo. Vuttañhetaŋ ‘cakkhuñca paṭicca rūpe ca uppajjati cakkhuviññāņaŋ …pe… manañca paṭicca dhamme ca uppajjati manoviññāņan’ ti (ma. ni. 3.421 saŋ. ni. 2.43). Evaŋ kamatopettha viññātabbo vinicchayo.

515. Sankhepavitthārāti sankhepato hi manāyatanassa ceva dhammāyatanekadesassa ca nāmena tadavasesānañca āyatanānaŋ rūpena sangahitattā dvādasāpi āyatanāni nāmarūpamattameva honti. Vitthārato pana ajjhattikesu tāva cakkhāyatanaŋ jātivasena cakkhupasādamattameva, paccayagatinikāyapuggalabhedato pana anantappabhedaŋ. Tathā sotāyatanādīni cattāri. Manāyatanaŋ kusalākusalavipākakiriyaviññāņabhedena ekūnanavutippabhedaŋ ekavīsuttarasatappabhedañca. Vatthupaṭipadādibhedato pana anantappabhedaŋ. Rūpasaddagandharasāyatanāni visabhāgapaccayādibhedato anantappabhedāni. Phoṭṭhabbāyatanaŋ pathavīdhātutejodhātuvāyodhātuvasena tippabhedaŋ. Paccayādibhedato anekappabhedaŋ. Dhammāyatanaŋ vedanāsaññāsankhārakkhandhasukhumarūpanibbānānaŋ sabhāvanānattabhedato anekappabhedanti. Evaŋ sankhepavitthārā viññātabbo vinicchayo.

516. Daṭṭhabbatoti ettha pana sabbāneva sankhatāni āyatanāni anāgamanato aniggamanato ca daṭṭhabbāni. Na hi tāni pubbe udayā kutoci āgacchanti, napi uddhaŋ vayā kuhiñci gacchanti, atha kho pubbe udayā appaṭiladdhasabhāvāni (p. 2.115) uddhaŋ vayā paribhinnasabhāvāni, pubbantāparantavemajjhe paccayāyattavuttitāya avasāni pavattanti. Tasmā anāgamanato aniggamanato ca daṭṭhabbāni. Tathā nirīhakato abyāpārato ca. Na hi cakkhurūpādīnaŋ evaŋ hoti ‘aho vata amhākaŋ sāmaggiyaŋ viññāņaŋ nāma uppajjeyyā’ ti, na ca tāni viññāņuppādanatthaŋ dvārabhāvena vatthubhāvena ārammaņabhāvena vā īhanti, na byāpāramāpajjanti, atha kho dhammatāvesā, yaŋ cakkhurūpādisāmaggiyaŋ cakkhuviññāņādīni sambhavantīti. Tasmā nirīhakato abyāpārato ca daṭṭhabbāni. Apica ajjhattikāni suññagāmo viya daṭṭhabbāni, dhuvasubhasukhattabhāvavirahitattā. Bāhirāni gāmaghātakacorā viya, ajjhattikānaŋ abhighātakattā. Vuttañhetaŋ ‘cakkhu, bhikkhave, haññati manāpāmanāpehi rūpehī’ ti vitthāro. Apica ajjhattikāni cha pāņakā viya daṭṭhabbāni, bāhirāni tesaŋ gocarā viyāti. Evamettha daṭṭhabbato viññātabbo vinicchayo.

Idaŋ tāva āyatanānaŋ vitthārakathāmukhaŋ.

Dhātuvitthārakathā
517. Tadanantarā pana dhātuyoti aṭṭhārasa dhātuyo– cakkhudhātu, rūpadhātu, cakkhuviññāņadhātu, sotadhātu, saddadhātu, sotaviññāņadhātu, ghānadhātu, gandhadhātu, ghānaviññāņadhātu, jivhādhātu, rasadhātu, jivhāviññāņadhātu, kāyadhātu, phoṭṭhabbadhātu, kāyaviññāņadhātu, manodhātu, dhammadhātu, manoviññāņadhātūti. Tattha–


Atthato lakkhaņādīhi, kama tāvatvasankhato;


Paccayā atha daṭṭhabbā, veditabbo vinicchayo.

Tattha atthatoti cakkhatīti cakkhu. Rūpayatīti rūpaŋ. Cakkhussa viññāņaŋ cakkhuviññāņanti evamādinā tāva nayena cakkhādīnaŋ visesatthato veditabbo vinicchayo. Avisesena pana vidahati, dhīyate, vidhānaŋ, vidhīyate etāya, ettha vā dhīyatīti dhātu. Lokiyā hi dhātuyo kāraņabhāvena vavatthitā hutvā suvaņņarajatādidhātuyo viya suvaņņarajatādiŋ anekappakāraŋ saŋsāradukkhaŋ vidahanti. Bhārahārehi ca bhāro viya, sattehi (p. 2.116) dhīyante, dhāriyantīti attho. Dukkhavidhānamattameva cesā, avasavattanato. Etāhi ca karaņabhūtāhi saŋsāradukkhaŋ sattehi anuvidhīyati. Tathāvihitañca taŋ etāsveva dhīyati, ṭhapiyatīti attho. Iti cakkhādīsu ekeko dhammo yathāsambhavaŋ vidahati, dhīyatīti-ādinā atthavasena dhātūti vuccati.

518. Apica yathā titthiyānaŋ attā nāma sabhāvato natthi, na evametā, etā pana attano sabhāvaŋ dhārentīti dhātuyo. Yathā loke vicittā haritālamanosilādayo selāvayavā dhātuyoti vuccanti, evametāpi dhātuyo viya dhātuyo. Vicittā hete ñāņañeyyāvayavāti. Yathā vā sarīrasankhātassa samudāyassa avayavabhūtesu rasasoņitādīsu aññamaññavisabhāgalakkhaņaparicchinnesu dhātusamaññā, evametesupi pañcakkhandhasankhātassa attabhāvassa avayavesu dhātusamaññā veditabbā. Aññamaññavisabhāgalakkhaņaparicchinnā hete cakkhādayoti. Apica dhātūti nijjīvamattassevetaŋ adhivacanaŋ. Tathā hi bhagavā ‘cha dhāturo ayaŋ bhikkhu puriso’ ti-ādīsu (ma. ni. 3.344) jīvasaññāsamūhananatthaŋ dhātudesanaŋ akāsīti.

Tasmā yathāvuttena atthena cakkhu ca taŋ dhātu ca cakkhudhātu …pe… manoviññāņañca taŋ dhātu ca manoviññāņadhātūti. Evaŋ tāvettha atthato veditabbo vinicchayo.

519. Lakkhaņāditoti cakkhādīnaŋ lakkhaņāditopettha veditabbo vinicchayo. Tāni ca pana nesaŋ lakkhaņādīni khandhaniddese vuttanayeneva veditabbāni.

Kamatoti idhāpi pubbe vuttesu uppattikkamādīsu desanākkamova yujjati. So ca panāyaŋ hetuphalānupubbavavatthānavasena vutto. Cakkhudhātu rūpadhātūti idañhi dvayaŋ hetu, cakkhuviññāņadhātūti phalaŋ. Evaŋ sabbattha.

520. Tāvatvatoti (p. 2.117) tāvabhāvato. Idaŋ vuttaŋ hoti– tesu tesu hi suttābhidhammappadesesu ‘ābhādhātu, subhadhātu, ākāsānañcāyatanadhātu, viññāņañcāyatanadhātu, ākiñcaññāyatanadhātu, nevasaññānāsaññāyatanadhātu, saññāvedayitanirodhadhātu’ (saŋ. ni. 2.95), ‘kāmadhātu byāpādadhātu, vihiŋsādhātu, nekkhammadhātu, abyāpādadhātu, avihiŋsādhātu’ (vibha. 182 dī. ni. 3.305 ma. ni. 3.125), ‘sukhadhātu, dukkhadhātu, somanassadhātu, domanassadhātu, upekkhādhātu, avijjādhātu’ (vibha. 180 ma. ni. 3.125), ‘ārambhadhātu, nikkamadhātu, parakkamadhātu’ (saŋ. ni. 5.183), ‘hīnadhātu, majjhimadhātu, paņītadhātu’ (dī. ni. 3.305), ‘pathavīdhātu, āpodhātu, tejodhātu, vāyodhātu (dī. ni. 3.311), ākāsadhātu, viññāņadhātu’ (ma. ni. 3.125 vibha. 172), ‘sankhatadhātu, asankhatadhātu’ (ma. ni. 3.125), ‘anekadhātu nānādhātu loko’ ti (dī. ni. 2.366 ma. ni. 1.148) evamādayo aññāpi dhātuyo dissanti. Evaŋ sati sabbāsaŋ vasena paricchedaŋ akatvā kasmā aṭṭhārasāti ayameva paricchedo katoti ce. Sabhāvato vijjamānānaŋ sabbadhātūnaŋ tadantogadhattā.

Rūpadhātuyeva hi ābhādhātu, subhadhātu pana rūpādipaṭibaddhā. Kasmā, subhanimittattā. Subhanimittañhi subhadhātu. Tañca rūpādivinimuttaŋ na vijjati. Kusalavipākārammaņā vā rūpādayo eva subhadhātūti rūpādimattamevesā. Ākāsānañcāyatanadhātu-ādīsu cittaŋ manoviññāņadhātuyeva, sesā dhammadhātu. Saññāvedayitanirodhadhātu pana sabhāvato natthi. Dhātudvayanirodhamattameva hi sā.

Kāmadhātu dhammadhātumattaŋ vā hoti. Yathāha– ‘tattha katamā kāmadhātu? Kāmapaṭisaŋyutto takko vitakko micchāsankappo’ ti (vibha. 182). Aṭṭhārasāpi vā dhātuyo. Yathāha– ‘heṭṭhato avīcinirayaŋ pariyantaŋ karitvā uparito paranimmitavasavattī deve antokaritvā yaŋ etasmiŋ antare etthāvacarā ettha pariyāpannā khandhadhātu-āyatanā rūpā vedanā saññā sankhārā viññāņaŋ, ayaŋ vuccati kāmadhātū’ ti (vibha. 182).

Nekkhammadhātu (p. 2.118) dhammadhātu eva, ‘sabbepi kusalā dhammā nekkhammadhātū’ ti (vibha. 182) vacanato manoviññāņadhātupi hotiyeva. Byāpādavihiŋsā-abyāpāda-avihiŋsāsukha-dukkha-somanassa-domanassupekkhā-avijjā-ārambha-nikkama-parakkamadhātuyo dhammadhātuyeva.

Hīnamajjhimapaņītadhātuyo aṭṭhārasa dhātumattameva. Hīnā hi cakkhādayo hīnā dhātu, majjhimapaņītā majjhimā ceva paņītā ca. Nippariyāyena pana akusalā dhammadhātumanoviññāņadhātuyo hīnadhātu, lokiyā kusalābyākatā ubhopi cakkhudhātu-ādayo ca majjhimadhātu, lokuttarā pana dhammadhātumanoviññāņadhātuyo paņītadhātu.

Pathavītejovāyodhātuyo phoṭṭhabbadhātuyeva, āpodhātu ākāsadhātu ca dhammadhātuyeva. Viññāņadhātu cakkhuviññāņādisattaviññāņadhātusankhepoyeva.

Sattarasa dhātuyo dhammadhātu-ekadeso ca sankhatadhātu, asankhatā pana dhātu dhammadhātu-ekadesova. Anekadhātunānādhātuloko pana aṭṭhārasa dhātuppabhedamattamevāti. Iti sabhāvato vijjamānānaŋ sabbadhātūnaŋ tadantogadhattā aṭṭhāraseva vuttāti.

521. Apica vijānanasabhāve viññāņe jīvasaññīnaŋ saññāsamūhananatthampi aṭṭhāraseva vuttā. Santi hi sattā vijānanasabhāve viññāņe jīvasaññino, tesaŋ cakkhusotaghānajivhākāyamanodhātumanoviññāņadhātubhedena tassa anekataŋ cakkhurūpādipaccayāyattavuttitāya aniccatañca pakāsetvā dīgharattānusayitaŋ jīvasaññaŋ samūhanitukāmena bhagavatā aṭṭhārasa dhātuyo pakāsitā. Kiñca bhiyyo tathā veneyyajjhāsayavasena ca. Ye ca imāya anatisankhepavitthārāya desanāya veneyyasattā, tadajjhāsayavasena ca aṭṭhāraseva pakāsitā.


Sankhepavitthāranayena tathā tathā hi,


Dhammaŋ pakāsayati esa yathā yathāssa.


Saddhammatejavihataŋ vilayaŋ khaņena,


Veneyyasattahadayesu tamo payātīti.

Evamettha tāvatvato veditabbo vinicchayo.

522. Sankhatoti (p. 2.119) cakkhudhātu tāva jātito eko dhammotveva sankhaŋ gacchati cakkhupasādavasena, tathā sotaghānajivhākāyarūpasaddagandharasadhātuyo sotappasādādivasena, phoṭṭhabbadhātu pana pathavītejovāyovasena tayo dhammāti sankhaŋ gacchati. Cakkhuviññāņadhātu kusalākusalavipākavasena dve dhammāti sankhaŋ gacchati, tathā sotaghānajivhākāyaviññāņadhātuyo. Manodhātu pana pañcadvārāvajjanakusalākusalavipākasampaṭicchanavasena tayo dhammāti sankhaŋ gacchati. Dhammadhātu tiņņaŋ arūpakkhandhānaŋ soļasannaŋ sukhumarūpānaŋ asankhatāya ca dhātuyā vasena vīsati dhammāti sankhaŋ gacchati. Manoviññāņadhātu sesakusalākusalābyākataviññāņavasena chasattati dhammāti sankhaŋ gacchati. Evamettha sankhatopi veditabbo vinicchayo.

523. Paccayāti ettha ca cakkhudhātu tāva cakkhuviññāņadhātuyā vippayuttapurejāta-atthi-avigatanissayindriyapaccayānaŋ vasena chahi paccayehi paccayo hoti, rūpadhātu purejāta-atthi-avigatārammaņapaccayānaŋ vasena catūhi paccayehi paccayo hoti. Evaŋ sotaviññāņadhātu-ādīnaŋ sotadhātusaddadhātu-ādayo. Pañcannaŋ pana nesaŋ āvajjanamanodhātu anantarasamanantaranatthivigatānantarūpanissayavasena pañcahi paccayehi paccayo hoti, tā ca pañcapi sampaṭicchanamanodhātuyā. Tathā sampaṭicchanamanodhātu santīraņamanoviññāņadhātuyā, sā ca voṭṭhabbanamanoviññāņadhātuyā, voṭṭhabbanamanoviññāņadhātu ca javanamanoviññāņadhātuyā. Javanamanoviññāņadhātu pana anantarāya javanamanoviññāņadhātuyā tehi ceva pañcahi āsevanapaccayena cāti chahi paccayehi paccayo hoti. Esa tāva pañcadvāre nayo.

Manodvāre pana bhavangamanoviññāņadhātu āvajjanamanoviññāņadhātuyā. Āvajjanamanoviññāņadhātu ca javanamanoviññāņadhātuyā purimehi pañcahi paccayehi paccayo hoti. Dhammadhātu pana sattannampi viññāņadhātūnaŋ sahajāta-aññamaññanissayasampayutta-atthi-avigatādīhi bahudhā paccayo hoti. Cakkhudhātu-ādayo pana ekaccā ca dhammadhātu ekaccāya manoviññāņadhātuyā ārammaņapaccayādīhipi paccayā honti. Cakkhuviññāņadhātu-ādīnañca na kevalaŋ cakkhurūpādayo paccayā honti, atha kho ālokādayopi. Tenāhu pubbācariyā–

‘Cakkhurūpālokamanasikāre (p. 2.120) paṭicca uppajjati cakkhuviññāņaŋ. Sotasaddavivaramanasikāre paṭicca uppajjati sotaviññāņaŋ. Ghānagandhavāyumanasikāre paṭicca uppajjati ghānaviññāņaŋ. Jivhārasa-āpamanasikāre paṭicca uppajjati jivhāviññāņaŋ. Kāyaphoṭṭhabbapathavīmanasikāre paṭicca uppajjati kāyaviññāņaŋ. Bhavangamanadhammamanasikāre paṭicca uppajjati manoviññāņan’ ti.

Ayamettha sankhepo. Vitthārato pana paccayappabhedo paṭiccasamuppādaniddese āvibhavissatīti evamettha paccayatopi veditabbo vinicchayo.

524. Daṭṭhabbatoti daṭṭhabbatopettha vinicchayo veditabboti attho. Sabbā eva hi sankhatadhātuyo pubbantāparantavivittato dhuvasubhasukhattabhāvasuññato paccayāyattavuttito ca daṭṭhabbā.

Visesato panettha bheritalaŋ viya cakkhudhātu daṭṭhabbā, daņđo viya rūpadhātu, saddo viya cakkhuviññāņadhātu. Tathā ādāsatalaŋ viya cakkhudhātu, mukhaŋ viya rūpadhātu, mukhanimittaŋ viya cakkhuviññāņadhātu. Atha vā ucchutilā viya cakkhudhātu, yantacakkayaṭṭhi viya rūpadhātu, ucchurasatelāni viya cakkhuviññāņadhātu. Tathā adharāraņī viya cakkhudhātu, uttarāraņī viya rūpadhātu, aggi viya cakkhuviññāņadhātu. Esa nayo sotadhātu-ādīsu.

Manodhātu pana yathāsambhavato cakkhuviññāņadhātu-ādīnaŋ purecarānucarā viya daṭṭhabbā.

Dhammadhātuyā vedanākkhandho sallamiva sūlamiva ca daṭṭhabbo. Saññāsankhārakkhandhā vedanāsallasūlayogā-āturā viya, puthujjanānaŋ vā saññā āsādukkhajananato rittamuṭṭhi viya. Ayathābhuccanimittagāhakato vanamigo viya. Sankhārā paṭisandhiyaŋ pakkhipanato angārakāsuyaŋ khipanakapurisā viya. Jāti dukkhānubandhato rājapurisānubandhacorā viya. Sabbānatthāvahassa khandhasantānassa hetuto visarukkhabījāni viya. Rūpaŋ nānāvidhupaddavanimittato khuracakkaŋ viya daṭṭhabbaŋ. Asankhatā pana dhātu amatato santato khemato ca daṭṭhabbā. Kasmā? Sabbānatthāvahassa paṭipakkhabhūtattā.

Manoviññāņadhātu (p. 2.121) ārammaņesu vavatthānābhāvato araññamakkaṭo viya, duddamanato assakhaļunko viya, yatthakāmanipātito vehāsakkhittadaņđo viya, lobhadosādinānappakārakilesavesayogato ranganaṭo viya daṭṭhabbāti.

Iti sādhujanapāmojjatthāya kate visuddhimagge

Paññābhāvanādhikāre

Āyatanadhātuniddeso nāma

Pannarasamo paricchedo.

16. Indriyasaccaniddeso
Indriyavitthārakathā
525. Dhātūnaŋ (p. 2.122) anantaraŋ uddiṭṭhāni pana indriyānīti bāvīsatindriyāni– cakkhundriyaŋ sotindriyaŋ ghānindriyaŋ jivhindriyaŋ kāyindriyaŋ manindriyaŋ itthindriyaŋ purisindriyaŋ jīvitindriyaŋ sukhindriyaŋ dukkhindriyaŋ somanassindriyaŋ domanassindriyaŋ upekkhindriyaŋ saddhindriyaŋ vīriyindriyaŋ satindriyaŋ samādhindriyaŋ paññindriyaŋ anaññātaññassāmītindriyaŋ aññindriyaŋ aññātāvindriyanti. Tattha–


Atthato lakkhaņādīhi, kamato ca vijāniyā;


Bhedābhedā tathā kiccā, bhūmito ca vinicchayaŋ.

Tattha cakkhādīnaŋ tāva cakkhatīti cakkhūti-ādinā nayena attho pakāsito. Pacchimesu pana tīsu paṭhamaŋ pubbabhāge anaññātaŋ amataŋ padaŋ catusaccadhammaŋ vā jānissāmīti evaŋ paṭipannassa uppajjanato indriyaṭṭhasambhavato ca anaññātaññassāmītindriyanti vuttaŋ. Dutiyaŋ ājānanato indriyaṭṭhasambhavato ca aññindriyaŋ. Tatiyaŋ aññātāvino catūsu saccesu niṭṭhitaññāņakiccassa khīņāsavassa uppajjanato indriyaṭṭhasambhavato ca aññātāvindriyaŋ.

Ko pana nesaŋ indriyaṭṭho nāmāti? Indalingaṭṭho indriyaṭṭho. Indadesitaṭṭho indriyaṭṭho. Indadiṭṭhaṭṭho indriyaṭṭho. Indasiṭṭhaṭṭho indriyaṭṭho. Indajuṭṭhaṭṭho indriyaṭṭho. So sabbopi idha yathāyogaŋ yujjati. Bhagavā hi sammāsambuddho paramissariyabhāvato indo. Kusalākusalañca kammaŋ, kammesu kassaci issariyābhāvato. Tenevettha kammasañjanitāni tāva indriyāni kusalākusalakammaŋ ullingenti. Tena ca siṭṭhānīti indalingaṭṭhena indasiṭṭhaṭṭhena ca indriyāni. Sabbāneva panetāni bhagavatā yathābhūtato pakāsitāni abhisambuddhāni cāti indadesitaṭṭhena indadiṭṭhaṭṭhena ca indriyāni. Teneva bhagavatā munindena kānici gocarāsevanāya kānici bhāvanāsevanāya sevitānīti indajuṭṭhaṭṭhenāpi indriyāni.

Apica (p. 2.123) ādhipaccasankhātena issariyaṭṭhenāpi etāni indriyāni. Cakkhuviññāņādippavattiyañhi cakkhādīnaŋ siddhaŋ ādhipaccaŋ, tasmiŋ tikkhe tikkhattā mande ca mandattāti. Ayaŋ tāvettha atthato vinicchayo.

Lakkhaņādīhīti lakkhaņarasapaccupaṭṭhānapadaṭṭhānehipi cakkhādīnaŋ vinicchayaŋ vijāniyāti attho. Tāni ca nesaŋ lakkhaņādīni khandhaniddese vuttāneva. Paññindriyādīni hi cattāri atthato amohoyeva. Sesāni tattha sarūpeneva āgatāni.

526. Kamatoti ayampi desanākkamova. Tattha ajjhattadhamme pariññāya ariyabhūmipaṭilābho hotīti attabhāvapariyāpannāni cakkhundriyādīni paṭhamaŋ desitāni. So pana attabhāvo yaŋ dhammaŋ upādāya itthīti vā purisoti vā sankhaŋ gacchati, ayaŋ soti nidassanatthaŋ tato itthindriyaŋ purisindriyañca. So duvidhopi jīvitindriyapaṭibaddhavuttīti ñāpanatthaŋ tato jīvitindriyaŋ. Yāva tassa pavatti, tāva etesaŋ vedayitānaŋ anivatti. Yañca kiñci vedayitaŋ, sabbaŋ taŋ dukkhanti ñāpanatthaŋ tato sukhindriyādīni. Taŋnirodhatthaŋ pana ete dhammā bhāvetabbāti paṭipattidassanatthaŋ tato saddhādīni. Imāya paṭipattiyā esa dhammo paṭhamaŋ attani pātubhavatīti paṭipattiyā amoghabhāvadassanatthaŋ tato anaññātaññassāmītindriyaŋ. Tasseva phalattā tato anantaraŋ bhāvetabbato ca tato aññindriyaŋ. Tato paraŋ bhāvanāya imassa adhigamo, adhigate ca pana imasmiŋ natthi kiñci uttari karaņīyanti ñāpanatthaŋ ante paramassāsabhūtaŋ aññātāvindriyaŋ desitanti ayamettha kamo.

Bhedābhedāti jīvitindriyasseva cettha bhedo. Tañhi rūpajīvitindriyaŋ arūpajīvitindriyanti duvidhaŋ hoti. Sesānaŋ abhedoti evamettha bhedābhedato vinicchayaŋ vijāniyā.

527. Kiccāti kiŋ indriyānaŋ kiccanti ce. Cakkhundriyassa tāva ‘cakkhāyatanaŋ cakkhuviññāņadhātuyā taŋsampayuttakānañca dhammānaŋ indriyapaccayena paccayo’ ti vacanato yaŋ taŋ indriyapaccayabhāvena sādhetabbaŋ attano tikkhamandādibhāvena cakkhuviññāņādidhammānaŋ tikkhamandādisankhātaŋ attākārānuvattāpanaŋ, idaŋ kiccaŋ. Evaŋ sotaghānajivhākāyānaŋ. Manindriyassa pana (p. 2.124) sahajātadhammānaŋ attano vasavattāpanaŋ. Jīvitindriyassa sahajātadhammānupālanaŋ. Itthindriyapurisindriyānaŋ itthipurisalinganimittakuttākappākārānuvidhānaŋ. Sukhadukkhasomanassadomanassindriyānaŋ sahajātadhamme abhibhavitvā yathāsakaŋ oļārikākārānupāpanaŋ. Upekkhindriyassa santapaņītamajjhattākārānupāpanaŋ. Saddhādīnaŋ paṭipakkhābhibhavanaŋ sampayuttadhammānañca pasannākārādibhāvasampāpanaŋ. Anaññātaññassāmītindriyassa saŋyojanattayappahānañceva sampayuttānañca tappahānābhimukhabhāvakaraņaŋ. Aññindriyassa kāmarāgabyāpādāditanukaraņappahānañceva sahajātānañca attano vasānuvattāpanaŋ. Aññātāvindriyassa sabbakiccesu ussukkappahānañceva amatābhimukhabhāvapaccayatā ca sampayuttānanti evamettha kiccato vinicchayaŋ vijāniyā.

528. Bhūmitoti cakkhusotaghānajivhākāya-itthipurisasukhadukkhadomanassindriyāni cettha kāmāvacarāneva. Manindriyajīvitindriya-upekkhindriyāni saddhāvīriyasatisamādhipaññindriyāni ca catubhūmipariyāpannāni. Somanassindriyaŋ kāmāvacararūpāvacaralokuttaravasena bhūmittayapariyāpannaŋ. Avasāne tīņi lokuttarānevāti evamettha bhūmitopi vinicchayaŋ vijāneyya. Evaŋ hi vijānanto–


Saŋvegabahulo bhikkhu, ṭhito indriyasaŋvare;


Indriyāni pariññāya, dukkhassantaŋ karissatīti.

Idaŋ indriyānaŋ vitthārakathāmukhaŋ.

Saccavitthārakathā
529. Tadanantarāni pana saccānīti cattāri ariyasaccāni– dukkhaŋ ariyasaccaŋ, dukkhasamudayo ariyasaccaŋ, dukkhanirodho ariyasaccaŋ, dukkhanirodhagāminī paṭipadā ariyasaccanti. Tattha–


Vibhāgato (p. 2.125) nibbacana, lakkhaņādippabhedato;


Atthatthuddhārato ceva, anūnādhikato tathā.


Kamato jāti-ādīnaŋ, nicchayā ñāņakiccato;


Antogadhānaŋ pabhedā, upamāto catukkato.


Suññatekavidhādīhi, sabhāgavisabhāgato;


Vinicchayo veditabbo, viññunā sāsanakkame.

Tattha vibhāgatoti dukkhādīnaŋ hi cattāro cattāro atthā vibhattā tathā avitathā anaññathā, ye dukkhādīni abhisamentehi abhisametabbā. Yathāha– ‘dukkhassa pīļanaṭṭho sankhataṭṭho santāpaṭṭho vipariņāmaṭṭho, ime cattāro dukkhassa dukkhaṭṭhā tathā avitathā anaññathā. Samudayassa āyūhanaṭṭho nidānaṭṭho saŋyogaṭṭho palibodhaṭṭho. Nirodhassa nissaraņaṭṭho vivekaṭṭho asankhataṭṭho amataṭṭho. Maggassa niyyānaṭṭho hetuṭṭho dassanaṭṭho adhipateyyaṭṭho. Ime cattāro maggassa maggaṭṭhā tathā avitathā anaññathā’ ti (paṭi. ma. 2.8). Tathā ‘dukkhassa pīļanaṭṭho sankhataṭṭho santāpaṭṭho vipariņāmaṭṭho abhisamayaṭṭho’ ti (paṭi. ma. 2.11) evamādi. Iti evaŋ vibhattānaŋ catunnaŋ catunnaŋ atthānaŋ vasena dukkhādīni veditabbānīti. Ayaŋ tāvettha vibhāgato vinicchayo.

530. Nibbacanalakkhaņādippabhedatoti ettha pana nibbacanato tāva idha du-iti ayaŋ saddo kucchite dissati. Kucchitaŋ hi puttaŋ dupputtoti vadanti. Khaŋ-saddo pana tucche. Tucchaŋ hi ākāsaŋ ‘khan’ ti vuccati. Idañca paṭhamasaccaŋ kucchitaŋ aneka-upaddavādhiṭṭhānato. Tucchaŋ bālajanaparikappitadhuvasubhasukhattabhāvavirahitato. Tasmā kucchitattā tucchattā ca dukkhanti vuccati.

Saŋ-iti ca ayaŋ saddo ‘samāgamo sametan’ ti-ādīsu (dī. ni. 2.396 vibha. 199) saŋyogaŋ dīpeti. U-iti ayaŋ ‘uppannaŋ uditan’ ti-ādīsu (dha. sa. 1 mahāva. 84) uppattiŋ. Aya-saddo kāraņaŋ dīpeti. Idañcāpi dutiyasaccaŋ avasesapaccayasamāyoge sati dukkhassuppattikāraņaŋ. Iti dukkhassa saŋyoge uppattikāraņattā dukkhasamudayanti vuccati.

Tatiyasaccaŋ (p. 2.126) pana yasmā ni-saddo abhāvaŋ, rodha-saddo ca cārakaŋ dīpeti. Tasmā abhāvo ettha saŋsāracārakasankhātassa dukkharodhassa sabbagatisuññattā, samadhigate vā tasmiŋ saŋsāracārakasankhātassa dukkharodhassa abhāvo hoti, tappaṭipakkhattātipi dukkhanirodhanti vuccati. Dukkhassa vā anuppādanirodhapaccayattā dukkhanirodhanti.

Catutthasaccaŋ pana yasmā etaŋ dukkhanirodhaŋ gacchati ārammaņavasena tadabhimukhabhūtattā, paṭipadā ca hoti dukkhanirodhappattiyā. Tasmā dukkhanirodhagāminī paṭipadāti vuccati.

531. Yasmā panetāni buddhādayo ariyā paṭivijjhanti, tasmā ariyasaccānīti vuccanti. Yathāha ‘cattārimāni, bhikkhave, ariyasaccāni. Katamāni …pe… imāni kho, bhikkhave, cattāri ariyasaccāni. Ariyā imāni paṭivijjhanti, tasmā ariyasaccānīti vuccantī’ ti. Apica ariyassa saccānītipi ariyasaccāni. Yathāha ‘sadevake, bhikkhave, loke …pe… manussāya tathāgato ariyo, tasmā ariyasaccānīti vuccantī’ ti (saŋ. ni. 5.1098). Atha vā etesaŋ abhisambuddhattā ariyabhāvasiddhitopi ariyasaccāni. Yathāha– ‘imesaŋ kho, bhikkhave, catunnaŋ ariyasaccānaŋ yathābhūtaŋ abhisambuddhattā tathāgato arahaŋ sammāsambuddho ariyoti vuccatī’ ti. Apica kho pana ariyāni saccānītipi ariyasaccāni. Ariyānīti tathāni avitathāni avisaŋvādakānīti attho. Yathāha– ‘imāni kho, bhikkhave, cattāri ariyasaccāni tathāni avitathāni anaññathāni, tasmā ariyasaccānīti vuccantī’ ti (saŋ. ni. 5.1097) evamettha nibbacanato vinicchayo veditabbo.

532. Kathaŋ lakkhaņādippabhedato? Ettha hi bādhanalakkhaņaŋ dukkhasaccaŋ, santāpanarasaŋ, pavattipaccupaṭṭhānaŋ. Pabhavalakkhaņaŋ samudayasaccaŋ, anupacchedakaraņarasaŋ, palibodhapaccupaṭṭhānaŋ. Santilakkhaņaŋ nirodhasaccaŋ, accutirasaŋ, animittapaccupaṭṭhānaŋ. Niyyānalakkhaņaŋ maggasaccaŋ, kilesappahānarasaŋ, vuṭṭhānapaccupaṭṭhānaŋ. Apica pavattipavattananivattinivattanalakkhaņāni paṭipāṭiyā. Tathā sankhatataņhā asankhatadassanalakkhaņāni cāti evamettha lakkhaņādippabhedato vinicchayo veditabbo.

533. Atthatthuddhārato (p. 2.127) cevāti ettha pana atthato tāva ko saccaṭṭhoti ce? Yo paññācakkhunā upaparikkhamānānaŋ māyāva viparīto, marīciva visaŋvādako, titthiyānaŋ attāva anupalabbhasabhāvo ca na hoti, atha kho bādhanappabhavasantiniyyānappakārena tacchāviparītabhūtabhāvena ariyañāņassa gocaro hotiyeva. Esa aggilakkhaņaŋ viya, lokapakati viya ca tacchāviparītabhūtabhāvo saccaṭṭhoti veditabbo. Yathāha– ‘idaŋ dukkhanti, bhikkhave, tathametaŋ avitathametaŋ anaññathametan’ ti (saŋ. ni. 5.1090) vitthāro. Apica–


Nābādhakaŋ yato dukkhaŋ, dukkhā aññaŋ na bādhakaŋ;


Bādhakattaniyāmena, tato saccamidaŋ mataŋ.


Taŋ vinā nāññato dukkhaŋ, na hoti na ca taŋ tato;


Dukkhahetuniyāmena, iti saccaŋ visattikā.


Nāññā nibbānato santi, santaŋ na ca na taŋ yato;


Santabhāvaniyāmena, tato saccamidaŋ mataŋ.


Maggā aññaŋ na niyyānaŋ, aniyyāno na cāpi so;


Tacchaniyyānabhāvattā, iti so saccasammato.


Iti tacchāvipallāsa, bhūtabhāvaŋ catūsvapi;


Dukkhādīsvavisesena, saccaṭṭhaŋ āhu paņđitāti.

Evaŋ atthato vinicchayo veditabbo.

534. Kathaŋ atthuddhārato? Idhāyaŋ sacca-saddo anekesu atthesu dissati. Seyyathidaŋ– ‘saccaŋ bhaņe na kujjheyyā’ ti-ādīsu (dha. pa. 224) vācāsacce. ‘Sacce ṭhitā samaņabrāhmaņā cā’ ti-ādīsu (jā. 2.21.433) viratisacce. ‘Kasmā nu saccāni vadanti nānā pavādiyāse kusalāvadānā’ ti-ādīsu (su. ni. 891) diṭṭhisacce. ‘Ekaŋ hi saccaŋ na dutiyan’ ti-ādīsu (su. ni. 890) paramatthasacce nibbāne ceva magge ca. ‘Catunnaŋ ariyasaccānaŋ kati kusalā’ ti-ādīsu (vibha. 216) ariyasacce. Svāyamidhāpi ariyasacce vattatīti evamettha atthuddhāratopi vinicchayo veditabbo.

535. Anūnādhikatoti (p. 2.128) kasmā pana cattāreva ariyasaccāni vuttāni anūnāni anadhikānīti ce? Aññassāsambhavato aññatarassa ca apaneyyābhāvato. Na hi etehi aññaŋ adhikaŋ vā, etesaŋ vā ekampi apanetabbaŋ sambhoti. Yathāha– ‘idha, bhikkhave, āgaccheyya samaņo vā brāhmaņo vā “netaŋ dukkhaŋ ariyasaccaŋ, aññaŋ dukkhaŋ ariyasaccaŋ. Ahametaŋ dukkhaŋ ariyasaccaŋ ṭhapetvā aññaŋ dukkhaŋ ariyasaccaŋ paññapessāmī” ti netaŋ ṭhānaŋ vijjatī’ ti-ādi. Yathā cāha– ‘yo hi koci, bhikkhave, samaņo vā brāhmaņo vā evaŋ vadeyya “netaŋ dukkhaŋ paṭhamaŋ ariyasaccaŋ yaŋ samaņena gotamena desitaŋ, ahametaŋ dukkhaŋ paṭhamaŋ ariyasaccaŋ paccakkhāya aññaŋ dukkhaŋ paṭhamaŋ ariyasaccaŋ paññapessāmī” ti netaŋ ṭhānaŋ vijjatī’ ti-ādi (saŋ. ni. 5.1086).

Apica pavattimācikkhanto bhagavā sahetukaŋ ācikkhi, nivattiñca sa-upāyaŋ. Iti pavattinivattitadubhayahetūnaŋ etaparamato cattāreva vuttāni. Tathā pariññeyyapahātabbasacchikātabbabhāvetabbānaŋ, taņhāvatthutaņhātaņhānirodhataņhānirodhupāyānaŋ, ālaya-ālayārāmatā-ālayasamugghāta-ālayasamugghātupāyānañca vasenāpi cattāreva vuttānīti evamettha anūnādhikato vinicchayo veditabbo.

536. Kamatoti ayampi desanākkamova. Ettha ca oļārikattā, sabbasattasādhāraņattā ca suviññeyyanti dukkhasaccaŋ paṭhamaŋ vuttaŋ. Tasseva hetudassanatthaŋ tadanantaraŋ samudayasaccaŋ. Hetunirodhā phalanirodhoti ñāpanatthaŋ tato nirodhasaccaŋ. Tadadhigamupāyadassanatthaŋ ante maggasaccaŋ. Bhavasukhassādagadhitānaŋ vā sattānaŋ saŋvegajananatthaŋ paṭhamaŋ dukkhamāha. Taŋ neva akataŋ āgacchati na issaranimmānādito hoti, ito pana hotīti ñāpanatthaŋ tadanantaraŋ samudayaŋ. Tato sahetukena dukkhena abhibhūtattā saŋviggamānasānaŋ dukkhanissaraņagavesīnaŋ nissaraņadassanena assāsajananatthaŋ nirodhaŋ. Tato nirodhādhigamatthaŋ nirodhasampāpakaŋ magganti evamettha kamato vinicchayo veditabbo.

537. Jāti-ādīnaŋ nicchayāti ye te ariyasaccāni niddisantena bhagavatā ‘jātipi dukkhā, jarāpi dukkhā, maraņampi dukkhaŋ, sokaparidevadukkhadomanassupāyāsāpi dukkhā, appiyehi sampayogo dukkho, piyehi (p. 2.129) vippayogo dukkho, yampicchaŋ na labhati tampi dukkhaŋ, sankhittena pañcupādānakkhandhā dukkhā’ ti (vibha. 190) dukkhaniddese dvādasa dhammā, ‘yāyaŋ taņhā ponobbhavikā nandīrāgasahagatā tatratatrābhinandinī. Seyyathidaŋ, kāmataņhā, bhavataņhā, vibhavataņhā’ ti (vibha. 203) samudayaniddese tividhā taņhā, ‘yo tassāyeva taņhāya asesavirāganirodho cāgo paṭinissaggo mutti anālayo’ ti (vibha. 204) evaŋ nirodhaniddese atthato ekameva nibbānaŋ, ‘katamaŋ dukkhanirodhagāminīpaṭipadā ariyasaccaŋ, ayameva ariyo aṭṭhangiko maggo. Seyyathidaŋ– sammādiṭṭhi …pe… sammāsamādhī’ ti (vibha. 205) evaŋ magganiddese aṭṭha dhammāti iti catunnaŋ saccānaŋ niddese jāti-ādayo dhammā vuttā, tesaŋ jāti-ādīnaŋ nicchayāpi ettha vinicchayo veditabbo.

Dukkhaniddesakathā
Jātiniddeso
Seyyathidaŋ, ayañhi jāti-saddo anekattho. Tathā hesa ‘ekampi jātiŋ dvepi jātiyo’ ti (dī. ni. 1.244 pārā. 12) ettha bhave āgato. ‘Atthi, visākhe, nigaņṭhā nāma samaņajātī’ ti (a. ni. 3.71) ettha nikāye. ‘Jāti dvīhi khandhehi sangahitā’ ti (dhātu. 71) ettha sankhatalakkhaņe. ‘Yaŋ mātukucchismiŋ paṭhamaŋ cittaŋ uppannaŋ, paṭhamaŋ viññāņaŋ pātubhūtaŋ, tadupādāya sāvassa jātī’ ti (mahāva. 124) ettha paṭisandhiyaŋ. ‘Sampatijāto, ānanda, bodhisatto’ ti (ma. ni. 3.207) ettha pasūtiyaŋ. ‘Akkhitto anupakuṭṭho jātivādenā’ ti (dī. ni. 1.331) ettha kule. ‘Yatohaŋ, bhagini, ariyāya jātiyā jāto’ ti (ma. ni. 2.351) ettha ariyasīle.

538. Svāyamidha gabbhaseyyakānaŋ paṭisandhito paṭṭhāya yāva mātukucchimhā nikkhamanaŋ, tāva pavattesu khandhesu. Itaresaŋ paṭisandhikhandhesvevāti daṭṭhabbo. Ayampi ca pariyāyakathāva. Nippariyāyato pana tattha tattha nibbattamānānaŋ sattānaŋ ye ye khandhā pātubhavanti, tesaŋ tesaŋ paṭhamapātubhāvo jāti nāma.

Sā (p. 2.130) panesā tattha tattha bhave paṭhamābhinibbattilakkhaņā, niyyātanarasā, atītabhavato idha ummujjanapaccupaṭṭhānā, dukkhavicittatāpaccupaṭṭhānā vā.

539. Kasmā panesā dukkhāti ce? Anekesaŋ dukkhānaŋ vatthubhāvato. Anekāni hi dukkhāni. Seyyathidaŋ– dukkhadukkhaŋ, vipariņāmadukkhaŋ, sankhāradukkhaŋ, paṭicchannadukkhaŋ, appaṭicchannadukkhaŋ, pariyāyadukkhaŋ, nippariyāyadukkhanti.

Tattha kāyikacetasikā dukkhā vedanāsabhāvato ca nāmato ca dukkhattā dukkhadukkhanti vuccati.

Sukhā vedanā vipariņāmena dukkhuppattihetuto vipariņāmadukkhaŋ.

Upekkhā vedanā ceva avasesā ca tebhūmakā sankhārā udayabbayappaṭipīļitattā sankhāradukkhaŋ. Kaņņasūladantasūlarāgajapariļāhadosajapariļāhādi kāyikacetasiko ābādho pucchitvā jānitabbato upakkamassa ca apākaṭabhāvato paṭicchannadukkhaŋ nāma. Apākaṭadukkhantipi vuccati.

Dvattiŋsakammakāraņādisamuṭṭhāno ābādho apucchitvāva jānitabbato upakkamassa ca pākaṭabhāvato appaṭicchannadukkhaŋ nāma. Pākaṭadukkhantipi vuccati.

Ṭhapetvā dukkhadukkhaŋ sesaŋ dukkhasaccavibhange āgataŋ jāti-ādi sabbampi tassa tassa dukkhassa vatthubhāvato pariyāyadukkhaŋ. Dukkhadukkhaŋ pana nippariyāyadukkhanti vuccati.

Tatrāyaŋ jāti yaŋ taŋ bālapaņđitasuttādīsu (ma. ni. 3.246ādayo) bhagavatāpi upamāvasena pakāsitaŋ āpāyikaŋ dukkhaŋ, yañca sugatiyampi manussaloke gabbhokkantimūlakādibhedaŋ dukkhaŋ uppajjati, tassa vatthubhāvato dukkhā.

540. Tatridaŋ gabbhokkantimūlakādibhedaŋ dukkhaŋ– ayaŋ hi satto mātukucchimhi nibbattamāno na uppalapadumapuņđarīkādīsu nibbattati, atha kho heṭṭhā āmāsayassa upari pakkāsayassa udarapaṭalapiṭṭhikaņṭakānaŋ vemajjhe paramasambādhe tibbandhakārenānākuņapagandhaparibhāvitaparamaduggandhapavanavicarite adhimattajegucche kucchipadese pūtimacchapūtikummāsacandanikādīsu kimi viya nibbattati. So tattha nibbatto dasa māse mātukucchisambhavena usmanā puṭapākaŋ viya paccamāno piṭṭhapiņđi viya sediyamāno samiñjanapasāraņādirahito adhimattaŋ dukkhamanubhotīti, idaŋ tāva gabbhokkantimūlakaŋ dukkhaŋ.

Yaŋ (p. 2.131) pana so mātu sahasā upakkhalanagamananisīdanavuṭṭhānaparivattanādīsu surādhuttahatthagato eļako viya ahituņđikahatthagato sappapotako viya ca ākađđhanaparikađđhana-odhūnananiddhūnanādinā upakkamena adhimattaŋ dukkhamanubhavati, yañca mātu sītūdakapānakāle sītanarakupapanno viya, uņhayāgubhattādi-ajjhoharaņakāle angāravuṭṭhisamparikiņņo viya, loņambilādi-ajjhoharaņakāle khārāpaṭicchakādikammakāraņapatto viya tibbaŋ dukkhamanubhoti, idaŋ gabbhapariharaņamūlakaŋ dukkhaŋ.

Yaŋ panassa mūļhagabbhāya mātuyā mittāmaccasuhajjādīhipi adassanārahe dukkhuppattiṭṭhāne chedanaphālanādīhi dukkhaŋ uppajjati, idaŋ gabbhavipattimūlakaŋ dukkhaŋ.

Yaŋ vijāyamānāya mātuyā kammajehi vātehi parivattetvā narakapapātaŋ viya atibhayānakaŋ yonimaggaŋ paṭipātiyamānassa paramasambādhena yonimukhena tāļacchiggaļena viya nikkađđhiyamānassa mahānāgassa narakasattassa viya ca sanghātapabbatehi vicuņņiyamānassa dukkhaŋ uppajjati, idaŋ vijāyanamūlakaŋ dukkhaŋ.

Yaŋ pana jātassa taruņavaņasadisasukhumālasarīrassa hatthagahaņanahāpanadhovanacoļaparimajjanādikāle sūcimukhakhuradhārāhi vijjhanaphālanasadisaŋ dukkhaŋ uppajjati, idaŋ mātukucchito bahinikkhamanamūlakaŋ dukkhaŋ.

Yaŋ tato paraŋ pavattiyaŋ attanāva attānaŋ vadhentassa acelakavatādivasena ātāpanaparitāpanānuyogamanuyuttassa, kodhavasena abhuñjantassa, ubbandhantassa ca dukkhaŋ uppajjati, idaŋ attūpakkamamūlakaŋ dukkhaŋ. Yaŋ pana parato vadhabandhanādīni anubhavantassa uppajjati, idaŋ parūpakkamamūlakaŋ dukkhanti.

Iti imassa sabbassāpi dukkhassa ayaŋ jāti vatthumeva hoti.

541. Tenetaŋ vuccati–


Jāyetha no ce narakesu satto,


Tattaggidāhādikamappasayhaŋ.


Labhetha dukkhaŋ nu kuhiŋ patiṭṭhaŋ,


Iccāha dukkhāti munīdha jātiŋ.


Dukkhaŋ (p. 2.132) tiracchesu kasāpatoda-


Daņđābhighātādibhavaŋ anekaŋ.


Yaŋ taŋ kathaŋ tattha bhaveyya jātiŋ,


Vinā tahiŋ jāti tatopi dukkhā.


Petesu dukkhaŋ pana khuppipāsā-


Vātātapādippabhavaŋ vicittaŋ.


Yasmā ajātassa na tattha atthi,


Tasmāpi dukkhaŋ muni jātimāha.


Tibbandhakāre ca asayhasīte,


Lokantare yaŋ asuresu dukkhaŋ.


Na taŋ bhave tattha na cassa jāti,


Yato ayaŋ jāti tatopi dukkhā.


Yañcāpi gūthanarake viya mātugabbhe,


Satto vasaŋ ciramato bahi nikkhamañca.


Pappoti dukkhamatighoramidampi natthi,


Jātiŋ vinā itipi jāti ayañhi dukkhā.


Kiŋ bhāsitena bahunā nanu yaŋ kuhiñci,


Atthīdha kiñcidapi dukkhamidaŋ kadāci.


Nevatthi jātivirahena yato mahesi,


Dukkhāti sabbapaṭhamaŋ imamāha jātinti.

Ayaŋ tāva jātiyaŋ vinicchayo.

Jarāniddeso
542. Jarāpi dukkhāti ettha duvidhā jarā sankhatalakkhaņañca, khaņđiccādisammato santatiyaŋ ekabhavapariyāpannakhandhapurāņabhāvo ca, sā idha adhippetā. Sā panesā jarā khandhaparipākalakkhaņā, maraņūpanayanarasā, yobbanavināsapaccupaṭṭhānā. Dukkhā sankhāradukkhabhāvato ceva dukkhavatthuto ca (p. 2.133) Yaŋ hi angapaccangasithilībhāva-indriyavikāravirūpatāyobbanavināsabalūpaghātasatimativippavāsaparaparibhavādi-anekapaccayaŋ kāyikacetasikadukkhaŋ uppajjati, jarā tassa vatthu. Tenetaŋ vuccati–


‘Angānaŋ sithilībhāvā, indriyānaŋ vikārato;


Yobbanassa vināsena, balassa upaghātato.


‘Vippavāsā satādīnaŋ, puttadārehi attano;


Apasādanīyato ceva, bhiyyo bālattapattiyā.


‘Pappoti dukkhaŋ yaŋ macco, kāyikaŋ mānasaŋ tathā;


Sabbametaŋ jarāhetu, yasmā tasmā jarā dukhā’ ti.

Ayaŋ jarāyaŋ vinicchayo.

Maraņaniddeso
543. Maraņampi dukkhanti etthāpi duvidhaŋ maraņaŋ sankhatalakkhaņañca, yaŋ sandhāya vuttaŋ ‘jarāmaraņaŋ dvīhi khandhehi sangahitan’ ti (dhātu. 71). Ekabhavapariyāpannajīvitindriyappabandhavicchedo ca, yaŋ sandhāya vuttaŋ ‘niccaŋ maraņato bhayan’ ti (su. ni. 581). Taŋ idha adhippetaŋ. Jātipaccayā maraņaŋ upakkamamaraņaŋ sarasamaraņaŋ āyukkhayamaraņaŋ puññakkhayamaraņantipi tasseva nāmaŋ. Tayidaŋ cutilakkhaņaŋ, viyogarasaŋ, gativippavāsapaccupaṭṭhānaŋ. Dukkhassa pana vatthubhāvato dukkhanti veditabbaŋ. Tenetaŋ vuccati–


‘Pāpassa pāpakammādi-nimittamanupassato.


Bhaddassāpasahantassa, viyogaŋ piyavatthukaŋ.


Mīyamānassa yaŋ dukkhaŋ, mānasaŋ avisesato.


Sabbesañcāpi yaŋ sandhi-bandhanacchedanādikaŋ.


Vitujjamānamammānaŋ, hoti dukkhaŋ sarīrajaŋ.


Asayhamappatikāraŋ, dukkhassetassidaŋ yato;


Maraņaŋ vatthu tenetaŋ, dukkhamicceva bhāsitan’ ti.

Ayaŋ maraņe vinicchayo.

Sokādiniddesā

544. Sokādīsu (p. 2.134) soko nāma ñātibyasanādīhi phuṭṭhassa cittasantāpo. So kiñcāpi atthato domanassameva hoti. Evaŋ santepi antonijjhānalakkhaņo, cetaso parijjhāpanaraso, anusocanapaccupaṭṭhāno. Dukkho pana dukkhadukkhato dukkhavatthuto ca. Tenetaŋ vuccati–


‘Sattānaŋ hadayaŋ soko, visasallaŋva tujjati;


Aggitattova nārāco, bhusaŋva dahate puna.


‘Samāvahati ca byādhi-jarāmaraņabhedanaŋ.


Dukkhampi vividhaŋ yasmā, tasmā dukkhoti vuccatī’ ti.

Ayaŋ soke vinicchayo.

Paridevo

545. Paridevo nāma ñātibyasanādīhi phuṭṭhassa vacīpalāpo. So lālappanalakkhaņo, guņadosakittanaraso, sambhamapaccupaṭṭhāno. Dukkho pana sankhāradukkhabhāvato dukkhavatthuto ca. Tenetaŋ vuccati–


‘Yaŋ sokasallavihato paridevamāno,


Kaņṭhoṭṭhatālutalasosajamappasayhaŋ.


Bhiyyodhimattamadhigacchatiyeva dukkhaŋ,


Dukkhoti tena bhagavā paridevamāhā’ ti.

Ayaŋ parideve vinicchayo.

Dukkhaŋ

546. Dukkhaŋ nāma kāyikaŋ dukkhaŋ, taŋ kāyapīļanalakkhaņaŋ, duppaññānaŋ domanassakaraņarasaŋ, kāyikābādhapaccupaṭṭhānaŋ. Dukkhaŋ pana dukkhadukkhato mānasadukkhāvahanato ca. Tenetaŋ vuccati–


‘Pīļeti kāyikamidaŋ, dukkhañca mānasaŋ bhiyyo;


Janayati yasmā tasmā, dukkhanti visesato vuttan’ ti.

Ayaŋ dukkhe vinicchayo.

Domanassaŋ

547. Domanassaŋ (p. 2.135) nāma mānasaŋ dukkhaŋ. Taŋ cittapīļanalakkhaņaŋ, manovighātarasaŋ, mānasabyādhipaccupaṭṭhānaŋ. Dukkhaŋ pana dukkhadukkhato kāyikadukkhāvahanato ca. Cetodukkhasamappitā hi kese pakiriya kandanti, urāni paṭipisanti, āvaṭṭanti, vivaṭṭanti, uddhaŋpādaŋ papatanti, satthaŋ āharanti, visaŋ khādanti, rajjuyā ubbandhanti, aggiŋ pavisantīti taŋ nānappakārakaŋ dukkhamanubhavanti. Tenetaŋ vuccati–


‘Pīļeti yato cittaŋ, kāyassa ca pīļanaŋ samāvahati;


Dukkhanti domanassaŋ, vidomanassā tato āhū’ ti.

Ayaŋ domanasse vinicchayo.

Upāyāso

548. Upāyāso nāma ñātibyasanādīhi phuṭṭhassa adhimattacetodukkhappabhāvito dosoyeva. Sankhārakkhandhapariyāpanno eko dhammoti eke. So cittaparidahanalakkhaņo, nitthunanaraso visādapaccupaṭṭhāno. Dukkho pana sankhāradukkhabhāvato cittaparidahanato kāyavisādanato ca. Tenetaŋ vuccati–


‘Cittassa ca paridahanā, kāyassa visādanā ca adhimattaŋ;


Yaŋ dukkhamupāyāso, janeti dukkho tato vutto’ ti.

Ayaŋ upāyāse vinicchayo.

Ettha ca mandagginā antobhājane pāko viya soko. Tikkhagginā paccamānassa bhājanato bahinikkhamanaŋ viya paridevo. Bahinikkhantāvasesassa nikkhamituŋ appahontassa antobhājaneyeva yāva parikkhayā pāko viya upāyāso daṭṭhabbo.

Appiyasampayogo

549. Appiyasampayogo nāma amanāpehi sattasankhārehi samodhānaŋ. So aniṭṭhasamodhānalakkhaņo, cittavighātakaraņaraso, anatthabhāvapaccupaṭṭhāno. Dukkho pana dukkhavatthuto. Tenetaŋ vuccati–


‘Disvāva (p. 2.136) appiye dukkhaŋ, paṭhamaŋ hoti cetasi;


Tadupakkamasambhūta-mathakāye yato idha.


‘Tato dukkhadvayassāpi, vatthuto so mahesinā;


Dukkho vuttoti viññeyyo, appiyehi samāgamo’ ti.

Ayaŋ appiyasampayoge vinicchayo.

Piyavippayogo

550. Piyavippayogo nāma manāpehi sattasankhārehi vinābhāvo. So iṭṭhavatthuviyogalakkhaņo sokuppādanaraso, byasanapaccupaṭṭhāno. Dukkho pana sokadukkhassa vatthuto. Tenetaŋ vuccati–


‘Ñātidhanādiviyogā,


Sokasarasamappitā vitujjanti.


Bālā yato tato yaŋ,


Dukkhoti mato piyavippayogo’ ti.

Ayaŋ piyavippayoge vinicchayo.

Icchitālābho

551. Yampicchaŋ na labhatīti ettha ‘aho vata mayaŋ na jātidhammā assāmā’ ti-ādīsu (dī. ni. 2.398 vibha. 201) alabbhaneyyavatthūsu icchāva yampicchaŋ na labhati, tampi dukkhanti vuttā. Sā alabbhaneyyavatthu-icchanalakkhaņā, tappariyesanarasā, tesaŋ appattipaccupaṭṭhānā. Dukkhā pana dukkhavatthuto. Tenetaŋ vuccati–


‘Taŋ taŋ patthayamānānaŋ, tassa tassa alābhato;


Yaŋ vighātamayaŋ dukkhaŋ, sattānaŋ idha jāyati.


‘Alabbhaneyyavatthūnaŋ, patthanā tassa kāraņaŋ;


Yasmā tasmā jino dukkhaŋ, icchitālābhamabravī’ ti.

Ayaŋ icchitālābhe vinicchayo.

Pañcupādānakkhandhā

552. Sankhittena (p. 2.137) pañcupādānakkhandhā dukkhāti ettha pana–


Jātippabhutikaŋ dukkhaŋ, yaŋ vuttamidha tādinā;


Avuttaŋ yañca taŋ sabbaŋ, vinā ete na vijjati.


Yasmā tasmā upādāna-kkhandhā sankhepato ime.


Dukkhāti vuttā dukkhanta-desakena mahesinā.

Tathā hi indhanamiva pāvako, lakkhamiva paharaņāni, gorūpaŋ viya đaŋsamakasādayo, khettamiva lāyakā, gāmaŋ viya gāmaghātakā upādānakkhandhapañcakameva jāti-ādayo nānappakārehi vibādhentā tiņalatādīni viya bhūmiyaŋ, pupphaphalapallavāni viya rukkhesu upādānakkhandhesuyeva nibbattanti. Upādānakkhandhānañca ādidukkhaŋ jāti, majjhedukkhaŋ jarā, pariyosānadukkhaŋ maraņaŋ, māraņantikadukkhābhighātena pariđayhanadukkhaŋ soko, tadasahanato lālappanadukkhaŋ paridevo, tato dhātukkhobhasankhāta-aniṭṭhaphoṭṭhabbasamāyogato kāyassa ābādhanadukkhaŋ dukkhaŋ, tena bādhiyamānānaŋ puthujjanānaŋ tattha paṭighuppattito cetobādhanadukkhaŋ domanassaŋ, sokādivuddhiyā janitavisādānaŋ anutthunanadukkhaŋ upāyāso, manorathavighātappattānaŋ icchāvighātadukkhaŋ icchitālābhoti evaŋ nānappakārato upaparikkhiyamānā upādānakkhandhāva dukkhāti. Yadetaŋ ekamekaŋ dassetvā vuccamānaŋ anekehipi kappehi na sakkā asesato vattuŋ, tasmā taŋ sabbampi dukkhaŋ ekajalabindumhi sakalasamuddajalarasaŋ viya yesu kesuci pañcasu upādānakkhandhesu sankhipitvā dassetuŋ ‘sankhittena pañcupādānakkhandhā dukkhā’ ti bhagavā avocāti. Ayaŋ upādānakkhandhesu vinicchayo.

Ayaŋ tāva dukkhaniddese nayo.

Samudayaniddesakathā
553. Samudayaniddese pana yāyaŋ taņhāti yā ayaŋ taņhā. Ponobbhavikāti punabbhavakaraņaŋ punobbhavo, punobbhavo sīlametissāti (p. 2.138) ponobbhavikā. Nandīrāgena sahagatāti nandīrāgasahagatā, nandīrāgena saddhiŋ atthato ekattameva gatāti vuttaŋ hoti. Tatra tatrābhinandinīti yatra yatra attabhāvo nibbattati, tatra tatrābhinandinī. Seyyathidanti nipāto tassa sā katamāti ceti attho. Kāmataņhā bhavataņhā vibhavataņhāti imā paṭiccasamuppādaniddese āvibhavissanti. Idha panāyaŋ tividhāpi dukkhasaccassa nibbattakaṭṭhena ekattaŋ upanetvā dukkhasamudayaŋ ariyasaccanti vuttāti veditabbā.

Ayaŋ samudayaniddese nayo.

Nirodhaniddesakathā
554. Dukkhanirodhaniddese yo tassāyeva taņhāyāti-ādinā nayena samudayanirodho vutto, so kasmāti ce? Samudayanirodhena dukkhanirodho. Samudayanirodhena hi dukkhaŋ nirujjhati, na aññathā. Tenāha–


‘Yathāpi mūle anupaddave daļhe,


Chinnopi rukkho punadeva rūhati.


Evampi taņhānusaye anūhate,


Nibbattatī dukkhamidaŋ punappunan’ ti. (dha. pa. 338).

Iti yasmā samudayanirodheneva dukkhaŋ nirujjhati, tasmā bhagavā dukkhanirodhaŋ desento samudayanirodheneva desesi. Sīhasamānavuttino hi tathāgatā. Te dukkhaŋ nirodhentā dukkhanirodhañca desentā hetumhi paṭipajjanti, na phale. Suvānavuttino pana titthiyā. Te dukkhaŋ nirodhentā dukkhanirodhañca desentā attakilamathānuyogadesanādīhi phale paṭipajjanti, na hetumhīti. Evaŋ tāva dukkhanirodhassa samudayanirodhavasena desanāya payojanaŋ veditabbaŋ.

555. Ayaŋ panattho– tassāyeva taņhāyāti tassā ‘ponobbhavikā’ ti vatvā kāmataņhādivasena vibhattataņhāya. Virāgo vuccati maggo. ‘Virāgā vimuccatī’ ti (ma. ni. 1.245 saŋ. ni. 3.14) hi vuttaŋ. Virāgena nirodho virāganirodho. Anusayasamugghātato aseso virāganirodho asesavirāganirodho. Atha vā virāgoti pahānaŋ vuccati, tasmā aseso (p. 2.139) virāgo aseso nirodhoti evampettha yojanā daṭṭhabbā. Atthato pana sabbāneva etāni nibbānassa vevacanāni. Paramatthato hi dukkhanirodho ariyasaccanti nibbānaŋ vuccati. Yasmā pana taŋ āgamma taņhā virajjati ceva nirujjhati ca, tasmā virāgoti ca nirodhoti ca vuccati. Yasmā ca tadeva āgamma tassā cāgādayo honti, kāmaguņālayesu cettha ekopi ālayo natthi, tasmā ‘cāgo paṭinissaggo mutti anālayo’ ti vuccati.

556. Tayidaŋ santilakkhaņaŋ, accutirasaŋ, assāsakaraņarasaŋ vā, animittapaccupaṭṭhānaŋ, nippapañcapaccupaṭṭhānaŋ vā.

Nibbānakathā
557. Nattheva nibbānaŋ, sasavisāņaŋ viya anupalabbhanīyatoti ce? Na, upāyena upalabbhanīyato. Upalabbhati hi taŋ tadanurūpapaṭipattisankhātena upāyena, cetopariyañāņena paresaŋ lokuttaracittaŋ viya, tasmā ‘anupalabbhanīyato natthī’ ti na vattabbaŋ. Na hi ‘yaŋ bālaputhujjanā na upalabhanti, taŋ natthī’ ti vattabbaŋ.

558. Apica nibbānaŋ natthīti na vattabbaŋ, kasmā? Paṭipattiyā vañjhabhāvāpajjanato. Asati hi nibbāne sammādiṭṭhipurejavāya sīlādikhandhattayasangahāya sammāpaṭipattiyā vañjhabhāvo āpajjati. Na cāyaŋ vañjhā, nibbānapāpanatoti. Na paṭipattiyā vañjhabhāvāpatti, abhāvapāpakattāti ce. Na, atītānāgatābhāvepi nibbānapattiyā abhāvato. Vattamānānampi abhāvo nibbānanti ce. Na, tesaŋ abhāvāsambhavato, abhāve ca avattamānabhāvāpajjanato, vattamānakkhandhanissitamaggakkhaņe ca sopādisesanibbānadhātuppattiyā abhāvadosato. Tadā kilesānaŋ avattamānattā na dosoti ce. Na, ariyamaggassa niratthakabhāvāpajjanato. Evañhi sati ariyamaggakkhaņato pubbepi kilesā na santīti ariyamaggassa niratthakabhāvo āpajjati. Tasmā akāraņametaŋ.

559. ‘Yo kho, āvuso, rāgakkhayo’ ti-ādivacanato (saŋ. ni. 4.315) ‘khayo nibbānan’ ti ce. Na, arahattassāpi khayamattāpajjanato. Tampi hi (p. 2.140) ‘yo kho, āvuso rāgakkhayo’ ti-ādinā (sa. ni. 4.315) nayena niddiṭṭhaŋ. Kiñca bhiyyo nibbānassa ittarakālādippattidosato. Evañhi sati nibbānaŋ ittarakālaŋ, sankhatalakkhaņaŋ, sammāvāyāmanirapekkhādhigamanīyabhāvañca āpajjati. Sankhatalakkhaņattāyeva ca sankhatapariyāpannaŋ, sankhatapariyāpannattā rāgādīhi aggīhi ādittaŋ, ādittattā dukkhañcātipi āpajjati. Yasmā khayā paṭṭhāya na bhiyyo pavatti nāma hoti, tassa nibbānabhāvato na dosoti ce. Na, tādisassa khayassa abhāvato. Bhāvepi cassa vuttappakāradosānativattanato, ariyamaggassa ca nibbānabhāvāpajjanato. Ariyamaggo hi dose khīņeti, tasmā khayoti vuccati. Tato ca paṭṭhāya na bhiyyo dosānaŋ pavattīti.

Anuppattinirodhasankhātassa pana khayassa pariyāyena upanissayattā, yassa upanissayo hoti tadupacārena ‘khayo’ ti vuttaŋ. Sarūpeneva kasmā na vuttanti ce. Atisukhumattā. Atisukhumatā cassa bhagavato apposukkabhāvāvahanato, ariyena cakkhunā passitabbato ca siddhāti.

560. Tayidaŋ maggasamanginā pattabbato asādhāraņaŋ, purimakoṭiyā abhāvato appabhavaŋ. Maggabhāve bhāvato na appabhavanti ce. Na, maggena anuppādanīyato. Pattabbameva hetaŋ maggena, na uppādetabbaŋ. Tasmā appabhavameva. Appabhavattā ajarāmaraņaŋ. Pabhavajarāmaraņānaŋ abhāvato niccaŋ.

Nibbānasseva aņu-ādīnampi niccabhāvāpattīti ce. Na, hetuno abhāvā. Nibbānassa niccattā te niccāti ce. Na, hetulakkhaņassa anupapattito. Niccā uppādādīnaŋ abhāvato nibbānaŋ viyāti ce. Na, aņu-ādīnaŋ asiddhattā.

561. Yathāvuttayuttisabbhāvato pana idameva niccaŋ, rūpasabhāvātikkamato arūpaŋ. Buddhādīnaŋ niṭṭhāya visesābhāvato ekāva niṭṭhā. Yena bhāvanāya pattaŋ, tassa kilesavūpasamaŋ, upādisesañca upādāya paññāpanīyattā saha upādisesena paññāpiyatīti sa-upādisesaŋ. Yo cassa samudayappahānena upahatāyatikammaphalassa carimacittato ca uddhaŋ pavattikhandhānaŋ anuppādanato, uppannānañca antaradhānato upādisesābhāvo (p. 2.141) taŋ upādāya paññāpanīyato natthi ettha upādisesoti anupādisesaŋ.

Asithilaparakkamasiddhena ñāņavisesena adhigamanīyato, sabbaññuvacanato ca paramatthena sabhāvato nibbānaŋ nāvijjamānaŋ. Vuttañhetaŋ ‘atthi, bhikkhave, ajātaŋ abhūtaŋ akataŋ asankhatan’ ti.

Idaŋ dukkhanirodhaniddese vinicchayakathāmukhaŋ.

Magganiddesakathā
562. Dukkhanirodhagāminipaṭipadāniddese vuttā pana aṭṭha dhammā kāmaŋ khandhaniddesepi atthato pakāsitāyeva, idha pana nesaŋ ekakkhaņe pavattamānānaŋ visesāvabodhanatthaŋ vadāma. Sankhepato hi catusaccapaṭivedhāya paṭipannassa yogino nibbānārammaņaŋ avijjānusayasamugghātakaŋ paññācakkhu sammādiṭṭhi. Sā sammā dassanalakkhaņā, dhātuppakāsanarasā, avijjandhakāraviddhaŋsanapaccupaṭṭhānā. Tathā sampannadiṭṭhino taŋsampayuttaŋ micchāsankappanighātakaŋ cetaso nibbānapadābhiniropanaŋ sammāsankappo. So sammā cittābhiniropanalakkhaņo, appanāraso, micchāsankappappahānapaccupaṭṭhāno.

Tathā passato vitakkayato ca taŋsampayuttāva vacīduccaritasamugghātikā micchāvācāya virati sammāvācā nāma. Sā pariggahalakkhaņā, viramaņarasā, micchāvācāppahānapaccupaṭṭhānā. Tathā viramato taŋsampayuttāva micchākammantasamucchedikā pāņātipātādivirati sammākammanto nāma. So samuṭṭhāpanalakkhaņo, viramaņaraso, micchākammantappahānapaccupaṭṭhāno. Yā panassa tesaŋ sammāvācākammantānaŋ visuddhibhūtā taŋsampayuttāva kuhanādi-upacchedikā micchājīvavirati, so sammā-ājīvo nāma. So vodānalakkhaņo, ñāyājīvapavattiraso, micchājīvappahānapaccupaṭṭhāno.

Athassa yo tassā sammāvācākammantājīvasankhātāya sīlabhūmiyaŋ patiṭṭhitassa tadanurūpo taŋsampayuttova kosajjasamucchedako vīriyārambho, esa sammāvāyāmo nāma. So paggahalakkhaņo, anuppanna-akusalānuppādanādiraso, micchāvāyāmappahānapaccupaṭṭhāno. Tassevaŋ vāyamato taŋsampayuttova micchāsativiniddhunano cetaso asammoso (p. 2.142) sammāsati nāma. Sā upaṭṭhānalakkhaņā, asammussanarasā, micchāsatippahānapaccupaṭṭhānā. Evaŋ anuttarāya satiyā saŋrakkhiyamānacittassa taŋsampayuttāva micchāsamādhividdhaŋsikā cittekaggatā sammāsamādhi nāma. So avikkhepalakkhaņo, samādhānaraso, micchāsamādhippahānapaccupaṭṭhānoti. Ayaŋ dukkhanirodhagāminipaṭipadāniddese nayo. Evamettha jāti-ādīnaŋ vinicchayo veditabbo.

563. Ñāņakiccatoti saccañāņassa kiccatopi vinicchayo veditabbo. Duvidhaŋ hi saccañāņaŋ– anubodhañāņaŋ paṭivedhañāņañca. Tattha anubodhañāņaŋ lokiyaŋ anussavādivasena nirodhe magge ca pavattati. Paṭivedhañāņaŋ lokuttaraŋ nirodhamārammaņaŋ katvā kiccato cattāri saccāni paṭivijjhati. Yathāha– ‘yo, bhikkhave, dukkhaŋ passati, dukkhasamudayampi so passati, dukkhanirodhampi passati, dukkhanirodhagāminiŋ paṭipadampi passatī’ ti (saŋ. ni. 5.1100) sabbaŋ vattabbaŋ. Taŋ panassa kiccaŋ ñāņadassanavisuddhiyaŋ āvibhavissati.

Yaŋ panetaŋ lokiyaŋ, tattha dukkhañāņaŋ pariyuṭṭhānābhibhavavasena pavattamānaŋ sakkāyadiṭṭhiŋ nivatteti. Samudayañāņaŋ ucchedadiṭṭhiŋ. Nirodhañāņaŋ sassatadiṭṭhiŋ. Maggañāņaŋ akiriyadiṭṭhiŋ. Dukkhañāņaŋ vā dhuvasubhasukhattabhāvavirahitesu khandhesu dhuvasubhasukhattabhāvasaññāsankhātaŋ phale vippaṭipattiŋ. Samudayañāņaŋ issarapadhānakālasabhāvādīhi loko pavattatīti akāraņe kāraņābhimānappavattaŋ hetumhi vippaṭipattiŋ. Nirodhañāņaŋ arūpalokalokathūpikādīsu apavaggagāhabhūtaŋ nirodhe vippaṭipattiŋ. Maggañāņaŋ kāmasukhallika-attakilamathānuyogappabhede avisuddhimagge visuddhimaggagāhavasena pavattaŋ upāye vippaṭipattiŋ nivatteti. Tenetaŋ vuccati–


‘Loke lokappabhave, lokatthagame sive ca tadupāye;


Sammuyhati tāva naro, na vijānāti yāva saccānī’ ti.

Evamettha ñāņakiccatopi vinicchayo veditabbo.

564. Antogadhānaŋ pabhedāti dukkhasaccasmiŋ hi ṭhapetvā taņhañceva anāsavadhamme ca sesā sabbadhammā antogadhā. Samudayasacce chattiŋsa taņhāvicaritāni. Nirodhasaccaŋ asammissaŋ. Maggasacce sammādiṭṭhimukhena vīmaŋsiddhipādapaññindriyapaññābaladhammavicayasambojjhangāni. Sammāsankappāpadesena tayo (p. 2.143) nekkhammavitakkādayo. Sammāvācāpadesena cattāri vacīsucaritāni Sammākammantāpadesena tīņi kāyasucaritāni. Sammājīvamukhena appicchatā santuṭṭhitā ca. Sabbesaŋyeva vā etesaŋ sammāvācākammantājīvānaŋ ariyakantasīlattā ariyakantasīlassa ca saddhāhatthena paṭiggahetabbattā tesaŋ atthitāya atthibhāvato saddhindriyasaddhābalachandiddhipādā. Sammāvāyāmāpadesena catubbidhasammappadhānavīriyindriyavīriyabalavīriyasambojjhangāni. Sammāsati-apadesena catubbidhasatipaṭṭhānasatindriyasatibalasatisambojjhangāni. Sammāsamādhi-apadesena savitakkasavicārādayo tayo samādhī cittasamādhi samādhindriyasamādhibalapītipassaddhisamādhi-upekkhāsambojjhangāni antogadhānīti evamettha antogadhānaŋ pabhedatopi vinicchayo veditabbo.

565. Upamātoti bhāro viya hi dukkhasaccaŋ daṭṭhabbaŋ, bhārādānamiva samudayasaccaŋ, bhāranikkhepanamiva nirodhasaccaŋ, bhāranikkhepanupāyo viya maggasaccaŋ. Rogo viya ca dukkhasaccaŋ, roganidānamiva samudayasaccaŋ, rogavūpasamo viya nirodhasaccaŋ, bhesajjamiva maggasaccaŋ. Dubbhikkhamiva vā dukkhasaccaŋ, dubbuṭṭhi viya samudayasaccaŋ, subhikkhamiva nirodhasaccaŋ, suvuṭṭhi viya maggasaccaŋ. Apica verī-veramūla-verasamugghāta-verasamugghātupāyehi, visarukkha-rukkhamūla-mūlupaccheda-tadupacchedupāyehi, bhaya-bhayamūla-nibbhaya-tadadhigamupāyehi, orimatīra-mahoghapārimatīra-taŋsampāpakavāyāmehi ca yojetvāpetāni upamāto veditabbānīti evamettha upamāto vinicchayo veditabbo.

566. Catukkatoti atthi cettha dukkhaŋ na ariyasaccaŋ, atthi ariyasaccaŋ na dukkhaŋ, atthi dukkhañceva ariyasaccañca, atthi neva dukkhaŋ na ariyasaccaŋ. Esa nayo samudayādīsu. Tattha maggasampayuttā dhammā sāmaññaphalāni ca ‘yadaniccaŋ taŋ dukkhan’ ti (saŋ. ni. 3.15) vacanato sankhāradukkhatāya dukkhaŋ, na ariyasaccaŋ. Nirodho ariyasaccaŋ, na dukkhaŋ. Itaraŋ pana ariyasaccadvayaŋ siyā dukkhaŋ aniccato, na pana yassa pariññāya bhagavati brahmacariyaŋ vussati tathattena. Sabbākārena pana upādānakkhandhapañcakaŋ dukkhañceva ariyasaccañca aññatra taņhāya. Maggasampayuttā dhammā sāmaññaphalāni ca yassa pariññatthaŋ bhagavati brahmacariyaŋ vussati tathattena neva dukkhaŋ na ariyasaccaŋ. Evaŋ samudayādīsupi yathāyogaŋ yojetvā catukkatopettha vinicchayo veditabbo.

567. Suññatekavidhādīhīti-ettha (p. 2.144) suññato tāva paramatthena hi sabbāneva saccāni vedakakārakanibbutagamakābhāvato suññānīti veditabbāni. Tenetaŋ vuccati–


‘Dukkhameva hi, na koci dukkhito;


Kārako na, kiriyāva vijjati.


Atthi nibbuti, na nibbuto pumā.


Maggamatthi, gamako na vijjatī’ ti.

Atha vā,


Dhuvasubhasukhattasuññaŋ, purimadvayamattasuññamamatapadaŋ;


Dhuvasukha-attavirahito, maggo-iti suññatā tesu.

Nirodhasuññāni vā tīņi, nirodho ca sesattayasuñño. Phalasuñño vā ettha hetu samudaye dukkhassābhāvato, magge ca nirodhassa, na phalena sagabbho pakativādīnaŋ pakati viya. Hetusuññañca phalaŋ dukkhasamudayānaŋ nirodhamaggānañca asamavāyā, na hetusamavetaŋ hetuphalaŋ samavāyavādīnaŋ dvi-aņukādi viya. Tenetaŋ vuccati–


‘Tayamidha nirodhasuññaŋ, tayena tenāpi nibbuti suññā;


Suñño phalena hetu, phalampi taŋhetunā suññan’ ti.

Evaŋ tāva suññato vinicchayo veditabbo.

Ekavidhādivinicchayakathā
568. Ekavidhādīhīti sabbameva cettha dukkhaŋ ekavidhaŋ pavattibhāvato. Duvidhaŋ nāmarūpato. Tividhaŋ kāmarūpārūpūpapattibhavabhedato. Catubbidhaŋ catu-āhārabhedato. Pañcavidhaŋ pañcupādānakkhandhabhedato.

Samudayopi ekavidho pavattakabhāvato. Duvidho diṭṭhisampayuttāsampayuttato. Tividho kāmabhavavibhavataņhābhedato. Catubbidho catumaggappaheyyato. Pañcavidho rūpābhinandanādibhedato. Chabbidho chataņhākāyabhedato.

Nirodhopi (p. 2.145) ekavidho asankhatadhātubhāvato. Pariyāyena pana duvidho sa-upādisesa-anupādisesabhedato. Tividho bhavattayavūpasamato. Catubbidho catumaggādhigamanīyato. Pañcavidho pañcābhinandanavūpasamato. Chabbidho chataņhākāyakkhayabhedato.

Maggopi ekavidho bhāvetabbato. Duvidho samathavipassanābhedato, dassanabhāvanābhedato vā. Tividho khandhattayabhedato. Ayañhi sappadesattā nagaraŋ viya rajjena nippadesehi tīhi khandhehi sangahito. Yathāha–

‘Na kho, āvuso visākha, ariyena aṭṭhangikena maggena tayo khandhā sangahitā, tīhi ca kho, āvuso visākha, khandhehi ariyo aṭṭhangiko maggo sangahito. Yā cāvuso visākha, sammāvācā, yo ca sammākammanto, yo ca sammā-ājīvo, ime dhammā sīlakkhandhe sangahitā. Yo ca sammāvāyāmo, yā ca sammāsati, yo ca sammāsamādhi, ime dhammā samādhikkhandhe sangahitā. Yā ca sammādiṭṭhi, yo ca sammāsankappo, ime dhammā paññākkhandhe sangahitā’ ti (ma. ni. 1.462).

Ettha hi sammāvācādayo tayo sīlameva, tasmā te sajātito sīlakkhandhena sangahitā. Kiñcāpi hi pāļiyaŋ sīlakkhandheti bhummena niddeso kato, attho pana karaņavaseneva veditabbo. Sammāvāyāmādīsu pana tīsu samādhi attano dhammatāya ārammaņe ekaggabhāvena appetuŋ na sakkoti, vīriye pana paggahakiccaŋ sādhente satiyā ca apilāpanakiccaŋ sādhentiyā laddhupakāro hutvā sakkoti.

Tatrāyaŋ upamā– yathā hi nakkhattaŋ kīļissāmāti uyyānaŋ paviṭṭhesu tīsu sahāyesu eko supupphitaŋ campakarukkhaŋ disvā hatthaŋ ukkhipitvā gahetumpi na sakkuņeyya. Athassa dutiyo onamitvā piṭṭhiŋ dadeyya, so tassa piṭṭhiyaŋ ṭhatvāpi kampamāno gahetuŋ na sakkuņeyya. Athassa itaro aŋsakūṭaŋ upanāmeyya. So ekassa piṭṭhiyaŋ ṭhatvā ekassa aŋsakūṭaŋ olubbha yathāruci pupphāni ocinitvā piļandhitvā nakkhattaŋ kīļeyya. Evaŋsampadamidaŋ daṭṭhabbaŋ.

Ekato (p. 2.146) uyyānaŋ paviṭṭhā tayo sahāyā viya hi ekato jātā sammāvāyāmādayo tayo dhammā. Supupphitacampako viya ārammaņaŋ. Hatthaŋ ukkhipitvāpi gahetuŋ asakkonto viya attano dhammatāya ārammaņe ekaggabhāvena appetuŋ asakkonto samādhi. Piṭṭhiŋ datvā onatasahāyo viya vāyāmo. Aŋsakūṭaŋ datvā ṭhitasahāyo viya sati. Yathā tesu ekassa piṭṭhiyaŋ ṭhatvā ekassa aŋsakūṭaŋ olubbha itaro yathāruci pupphaŋ gahetuŋ sakkoti, evameva vīriye paggahakiccaŋ sādhente satiyā ca apilāpanakiccaŋ sādhentiyā laddhupakāro samādhi sakkoti ārammaņe ekaggabhāvena appetuŋ. Tasmā samādhiyevettha sajātito samādhikkhandhena sangahito, vāyāmasatiyo pana kiriyato sangahitā honti.

Sammādiṭṭhisammāsankappesupi paññā attano dhammatāya aniccaŋ dukkhamanattāti ārammaņaŋ nicchetuŋ na sakkoti. Vitakke pana ākoṭetvā ākoṭetvā dente sakkoti. Kathaŋ? Yathā hi heraññiko kahāpaņaŋ hatthe ṭhapetvā sabbabhāgesu oloketukāmo samānopi na cakkhutaleneva parivattetuŋ sakkoti. Angulipabbehi pana parivattetvā parivattetvā ito cito ca oloketuŋ sakkoti, evameva na paññā attano dhammatāya aniccādivasena ārammaņaŋ nicchetuŋ sakkoti. Abhiniropanalakkhaņena pana āhananapariyāhananarasena vitakkena ākoṭentena viya parivattentena viya ca ādāyādāya dinnameva nicchetuŋ sakkoti. Tasmā idhāpi sammādiṭṭhiyeva sajātito paññākkhandhena sangahitā, sammāsankappo pana kiriyavasena sangahito hoti.

Iti imehi tīhi khandhehi maggo sangahaŋ gacchati. Tena vuttaŋ ‘ tividho khandhattayabhedato’ ti. Catubbidho sotāpattimaggādivaseneva.

Apica sabbāneva saccāni ekavidhāni avitathattā, abhiññeyyattā vā. Duvidhāni lokiyalokuttarato, sankhatāsankhatato vā. Tividhāni dassana-bhāvanāhi pahātabbato, appahātabbato ca. Catubbidhāni pariññeyyādibhedatoti evamettha ekavidhādīhi vinicchayo veditabbo.

569. Sabhāgavisabhāgatoti (p. 2.147) sabbāneva saccāni aññamaññaŋ sabhāgāni avitathato attasuññato dukkarapaṭivedhato ca. Yathāha–

‘Taŋ kiŋ maññasi, ānanda, katamaŋ nu kho dukkarataraŋ vā durabhisambhavataraŋ vā, yo vā dūratova sukhumena tāļacchiggaļena asanaŋ atipāteyya ponkhānuponkhaŋ avirādhitaŋ, yo vā satadhā bhinnassa vālassa koṭiyā koṭiŋ paṭivijjheyyāti? Etadeva, bhante, dukkaratarañceva durabhisambhavatarañca, yo vā satadhā bhinnassa vālassa koṭiyā koṭiŋ paṭivijjheyyāti. Tato kho te, ānanda, duppaṭivijjhataraŋ paṭivijjhanti. Ye idaŋ dukkhanti yathābhūtaŋ paṭivijjhanti …pe… ayaŋ dukkhanirodhagāminī paṭipadāti yathābhūtaŋ paṭivijjhantī’ ti (saŋ. ni. 5.1115).

Visabhāgāni salakkhaņavavatthānato. Purimāni ca dve sabhāgāni duravagāhatthena gambhīrattā lokiyattā sāsavattā ca. Visabhāgāni phalahetubhedato pariññeyyappahātabbato ca. Pacchimānipi dve sabhāgāni gambhīrattena duravagāhattā lokuttarattā anāsavattā ca. Visabhāgāni visayavisayībhedato sacchikātabbabhāvetabbato ca. Paṭhamatatiyāni cāpi sabhāgāni phalāpadesato. Visabhāgāni sankhatāsankhatato. Dutiyacatutthāni cāpi sabhāgāni hetu-apadesato. Visabhāgāni ekantakusalākusalato. Paṭhamacatutthāni cāpi sabhāgāni sankhatato. Visabhāgāni lokiyalokuttarato. Dutiyatatiyāni cāpi sabhāgāni nevasekkhānāsekkhabhāvato. Visabhāgāni sārammaņānārammaņato.


Iti evaŋ pakārehi, nayehi ca vicakkhaņo;

Vijaññā ariyasaccānaŋ, sabhāgavisabhāgatanti.

Iti sādhujanapāmojjatthāya kate visuddhimagge

Paññābhāvanādhikāre

Indriyasaccaniddeso nāma

Soļasamo paricchedo.

17. Paññābhūminiddeso
Paṭiccasamuppādakathā
570. Idāni (p. 2.148) ‘khandhāyatanadhātu-indriyasaccapaṭiccasamuppādādibhedā dhammā bhūmī’ ti evaŋ vuttesu imissā paññāya bhūmibhūtesu dhammesu yasmā paṭiccasamuppādoceva, ādisaddena sangahitā paṭiccasamuppannā dhammā ca avasesā honti, tasmā tesaŋ vaņņanākkamo anuppatto.

Tattha avijjādayo tāva dhammā paṭiccasamuppādoti veditabbā. Vuttañhetaŋ bhagavatā–

‘Katamo ca, bhikkhave, paṭiccasamuppādo? Avijjāpaccayā, bhikkhave, sankhārā, sankhārapaccayā viññāņaŋ, viññāņapaccayā nāmarūpaŋ, nāmarūpapaccayā saļāyatanaŋ, saļāyatanapaccayā phasso, phassapaccayā vedanā, vedanāpaccayā taņhā, taņhāpaccayā upādānaŋ, upādānapaccayā bhavo, bhavapaccayā jāti, jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti. Ayaŋ vuccati, bhikkhave, paṭiccasamuppādo’ ti (saŋ. ni. 2.1).

Jarāmaraņādayo pana paṭiccasamuppannā dhammāti veditabbā. Vuttañhetaŋ bhagavatā–

‘Katame ca, bhikkhave, paṭiccasamuppannā dhammā? Jarāmaraņaŋ, bhikkhave, aniccaŋ sankhataŋ paṭiccasamuppannaŋ khayadhammaŋ vayadhammaŋ virāgadhammaŋ nirodhadhammaŋ. Jāti, bhikkhave …pe… bhavo… upādānaŋ… taņhā… vedanā… phasso… saļāyatanaŋ… nāmarūpaŋ… viññāņaŋ… sankhārā… avijjā, bhikkhave, aniccā sankhatā paṭiccasamuppannā khayadhammā vayadhammā virāgadhammā nirodhadhammā. Ime vuccanti, bhikkhave, paṭiccasamuppannā dhammā’ ti (saŋ. ni. 2.20).

571. Ayaŋ panettha sankhepo. Paṭiccasamuppādoti paccayadhammā veditabbā. Paṭiccasamuppannā dhammāti tehi tehi paccayehi nibbattadhammā. Kathamidaŋ jānitabbanti (p. 2.149) ce? Bhagavato vacanena. Bhagavatā hi paṭiccasamuppādapaṭiccasamuppannadhammadesanāsutte–

‘Katamo ca, bhikkhave, paṭiccasamuppādo? Jātipaccayā, bhikkhave, jarāmaraņaŋ, uppādā vā tathāgatānaŋ anuppādā vā tathāgatānaŋ ṭhitāva sā dhātu dhammaṭṭhitatā dhammaniyāmatā idappaccayatā. Taŋ tathāgato abhisambujjhati abhisameti, abhisambujjhitvā abhisametvā ācikkhati deseti paññapeti paṭṭhapeti vivarati vibhajati uttānīkaroti, passathāti cāha. Jātipaccayā, bhikkhave, jarāmaraņaŋ. Bhavapaccayā, bhikkhave, jāti …pe… avijjāpaccayā, bhikkhave, sankhārā uppādā vā tathāgatānaŋ …pe… uttānīkaroti passathāti cāha. Avijjāpaccayā, bhikkhave, sankhārā. Iti kho, bhikkhave, yā tatra tathatā avitathatā anaññathatā idappaccayatā. Ayaŋ vuccati, bhikkhave, paṭiccasamuppādo’ ti (saŋ. ni. 2.20).

572. Evaŋ paṭiccasamuppādaŋ desentena tathatādīhi vevacanehi paccayadhammāva paṭiccasamuppādoti vuttā. Tasmā jarāmaraņādīnaŋ dhammānaŋ paccayalakkhaņo paṭiccasamuppādo, dukkhānubandhanaraso, kummaggapaccupaṭṭhānoti veditabbo.

So panāyaŋ tehi tehi paccayehi anūnādhikeheva tassa tassa dhammassa sambhavato tathatāti, sāmaggiŋ upagatesu paccayesu muhuttampi tato nibbattadhammānaŋ asambhavābhāvato avitathatāti, aññadhammapaccayehi aññadhammānuppattito anaññathatāti, yathāvuttānaŋ etesaŋ jarāmaraņādīnaŋ paccayato vā paccayasamūhato vā idappaccayatāti vutto.

573. Tatrāyaŋ vacanattho, imesaŋ paccayā idappaccayā. Idappaccayā eva idappaccayatā. Idappaccayānaŋ vā samūho idappaccayatā. Lakkhaņaŋ panettha saddasatthato pariyesitabbaŋ.

574. Keci pana paṭicca sammā ca titthiyaparikappitapakatipurisādikāraņanirapekkho uppādo paṭiccasamuppādoti evaŋ uppādamattaŋ paṭiccasamuppādoti vadanti (p. 2.150) taŋ na yujjati. Kasmā? Suttābhāvato, suttavirodhato, gambhīranayāsambhavato, saddabhedato ca. ‘Uppādamattaŋ paṭiccasamuppādo’ ti hi suttaŋ natthi. Taŋ ‘paṭiccasamuppādo’ ti ca vadantassa padesavihārasuttavirodho āpajjati. Kathaŋ? Bhagavato hi ‘atha kho bhagavā rattiyā paṭhamaŋ yāmaŋ paṭiccasamuppādaŋ anulomapaṭilomaŋ manasākāsī’ ti (mahāva. 1) ādivacanato paṭiccasamuppādamanasikāro paṭhamābhisambuddhavihāro, padesavihāro ca tassekadesavihāro. Yathāha ‘yena svāhaŋ, bhikkhave, vihārena paṭhamābhisambuddho viharāmi, tassa padesena vihāsin’ ti (saŋ. ni. 5.11). Tatra ca paccayākāradassanena vihāsi, na uppādamattadassanenāti. Yathāha ‘so evaŋ pajānāmi micchādiṭṭhipaccayāpi vedayitaŋ sammādiṭṭhipaccayāpi vedayitaŋ micchāsankappapaccayāpi vedayitan’ ti (saŋ. ni. 5.11) sabbaŋ vitthāretabbaŋ. Evaŋ uppādamattaŋ ‘paṭiccasamuppādo’ ti vadantassa padesavihārasuttavirodho āpajjati. Tathā kaccānasuttavirodho.

Kaccānasuttepi hi ‘lokasamudayaŋ kho, kaccāna, yathābhūtaŋ sammappaññāya passato yā loke natthitā, sā na hotī’ ti (saŋ. ni. 2.15) anulomapaṭiccasamuppādo lokapaccayato ‘lokasamudayo’ ti ucchedadiṭṭhisamugghātatthaŋ pakāsito, na uppādamattaŋ. Na hi uppādamattadassanena ucchedadiṭṭhiyā samugghāto hoti. Paccayānuparamadassanena pana hoti. Paccayānuparame phalānuparamatoti. Evaŋ uppādamattaŋ ‘paṭiccasamuppādo’ ti vadantassa kaccānasuttavirodhopi āpajjati.

Gambhīranayāsambhavatoti vuttaŋ kho panetaŋ bhagavatā ‘gambhīro cāyaŋ, ānanda, paṭiccasamuppādo gambhīrāvabhāso cā’ ti (dī. ni. 2.95 saŋ. ni. 2.60). Gambhīrattañca nāma catubbidhaŋ, taŋ parato vaņņayissāma. Taŋ uppādamatte natthi. Catubbidhanayapaṭimaņđitañcetaŋ paṭiccasamuppādaŋ vaņņayanti, tampi nayacatukkaŋ uppādamatte natthīti gambhīranayāsambhavatopi na uppādamattaŋ paṭiccasamuppādo.

575. Saddabhedatoti paṭiccasaddo ca panāyaŋ samāne kattari pubbakāle payujjamāno atthasiddhikaro hoti. Seyyathidaŋ, ‘cakkhuñca paṭicca rūpe ca uppajjati cakkhuviññāņan’ ti (saŋ. ni. 2.43). Idha pana bhāvasādhanena uppādasaddena (p. 2.151) saddhiŋ payujjamāno samānassa kattu abhāvato saddabhedaŋ gacchati, na ca kiñci atthaŋ sādhetīti saddabhedatopi na uppādamattaŋ paṭiccasamuppādoti.

Tattha siyā– ‘hoti-saddena saddhiŋ yojayissāma “paṭiccasamuppādo hotī” ti’, taŋ na yuttaŋ. Kasmā? Yogābhāvato ceva, uppādassa ca uppādapattidosato. ‘Paṭiccasamuppādaŋ vo, bhikkhave, desessāmi. Katamo ca, bhikkhave, paṭiccasamuppādo …pe… ayaŋ vuccati, bhikkhave, paṭiccasamuppādo’ ti (saŋ. ni. 2.1). Imesu hi padesu ekenapi saddhiŋ hoti-saddo yogaŋ na gacchati, na ca uppādo hoti. Sace bhaveyya, uppādassāpi uppādo pāpuņeyyāti.

576. Yepi maññanti ‘idappaccayānaŋ bhāvo idappaccayatā, bhāvo ca nāma yo ākāro avijjādīnaŋ sankhārādipātubhāve hetu, so. Tasmiñca sankhāravikāre paṭiccasamuppādasaññā’ ti, tesaŋ taŋ na yujjati. Kasmā? Avijjādīnaŋ hetuvacanato. Bhagavatā hi ‘tasmātiha, ānanda, eseva hetu, etaŋ nidānaŋ, esa samudayo, esa paccayo jarāmaraņassa yadidaŋ jāti …pe… sankhārānaŋ, yadidaŋ avijjā’ ti (dī. ni. 2.98ādayo) evaŋ avijjādayova hetūti vuttā, na tesaŋ vikāro. Tasmā ‘paṭiccasamuppādoti paccayadhammā veditabbā’ ti iti yaŋ taŋ vuttaŋ, taŋ sammā vuttanti veditabbaŋ.
577. Yā panettha ‘paṭiccasamuppādo’ ti imāya byañjanacchāyāya uppādoyevāyaŋ vuttoti saññā uppajjati, sā imassa padassa evamatthaŋ gahetvā vūpasametabbā. Bhagavatā hi,


Dvedhā tato pavatte, dhammasamūhe yato idaŋ vacanaŋ;


Tappaccayo tatoyaŋ, phalopacārena iti vutto.

Yo hi ayaŋ paccayatāya pavatto dhammasamūho, tattha paṭiccasamuppādoti idaŋ vacanaŋ dvidhā icchanti. So hi yasmā patīyamāno hitāya sukhāya ca saŋvattati, tasmā paccetumarahanti naŋ paņđitāti paṭicco. Uppajjamāno ca saha sammā ca uppajjati, na ekekato, nāpi ahetutoti samuppādo. Evaŋ paṭicco ca so samuppādo cāti paṭiccasamuppādo (p. 2.152) Apica saha uppajjatīti samuppādo, paccayasāmaggiŋ pana paṭicca apaccakkhāyāti evampi paṭiccasamuppādo. Tassa cāyaŋ hetusamūho paccayoti tappaccayattā ayampi, yathā loke semhassa paccayo guļo semho guļoti vuccati, yathā ca sāsane sukhappaccayo buddhānaŋ uppādo ‘sukho buddhānaŋ uppādo’ ti vuccati, tathā paṭiccasamuppādo icceva phalavohārena vuttoti veditabbo.

578. Atha vā,

Paṭimukhamitoti vutto, hetusamūho ayaŋ paṭiccoti;


Sahite uppādeti ca, iti vutto so samuppādo.

Yo hi esa sankhārādīnaŋ pātubhāvāya avijjādi-ekekahetusīsena niddiṭṭho hetusamūho, so sādhāraņaphalanipphādakaṭṭhena avekallaṭṭhena ca sāmaggi-angānaŋ aññamaññena paṭimukhaŋ ito gatoti katvā paṭiccoti vuccati. Svāyaŋ sahiteyeva aññamaññaŋ avinibbhogavuttidhamme uppādetīti samuppādotipi vutto. Evampi paṭicco ca so samuppādo cāti paṭiccasamuppādo.

579. Aparo nayo–


Paccayatā aññoññaŋ, paṭicca yasmā samaŋ saha ca dhamme;


Ayamuppādeti tatopi, evamidha bhāsitā muninā.

Avijjādisīsena niddiṭṭhapaccayesu hi ye paccayā yaŋ sankhārādikaŋ dhammaŋ uppādenti, na te aññamaññaŋ apaṭicca aññamaññavekalle sati uppādetuŋ samatthāti. Tasmā paṭicca samaŋ saha ca na ekekadesaŋ, nāpi pubbāparabhāvena ayaŋ paccayatā dhamme uppādetīti atthānusāravohārakusalena muninā evamidha bhāsitā, paṭiccasamuppādotveva bhāsitāti attho.

580. Evaŋ bhāsamānena ca,


Purimena sassatādīna, mabhāvo pacchimena ca padena;


Ucchedādivighāto, dvayena paridīpito ñāyo.

Purimenāti (p. 2.153) paccayasāmaggiparidīpakena paṭiccapadena pavattidhammānaŋ paccayasāmaggiyaŋ āyattavuttittā sassatāhetuvisamahetuvasavattivādappabhedānaŋ sassatādīnaŋ abhāvo paridīpito hoti? Kiŋ hi sassatānaŋ, ahetu-ādivasena vā pavattānaŋ paccayasāmaggiyāti? Pacchimena ca padenāti dhammānaŋ uppādaparidīpakena samuppādapadena paccayasāmaggiyaŋ dhammānaŋ uppattito vihatā ucchedanatthika-akiriyavādāti ucchedādivighāto paridīpito hoti. Purimapurimapaccayavasena hi punappunaŋ uppajjamānesu dhammesu kuto ucchedo, natthikākiriyavādā cāti. Dvayenāti sakalena paṭiccasamuppādavacanena tassā tassā paccayasāmaggiyā santatiŋ avicchinditvā tesaŋ tesaŋ dhammānaŋ sambhavato majjhimā paṭipadā, ‘so karoti so paṭisaŋvedeti, añño karoti añño paṭisaŋvedetī’ ti vādappahānaŋ, janapadaniruttiyā anabhiniveso, samaññāya anatidhāvananti ayaŋ ñāyo paridīpito hotīti ayaŋ tāva paṭiccasamuppādoti vacanamattassa attho.

581. Yā panāyaŋ bhagavatā paṭiccasamuppādaŋ desentena ‘avijjāpaccayā sankhārā’ ti-ādinā nayena nikkhittā tanti, tassā atthasaŋvaņņanaŋ karontena vibhajjavādimaņđalaŋ otaritvā ācariye anabbhācikkhantena sakasamayaŋ avokkamantena parasamayaŋ anāyūhantena suttaŋ appaṭibāhantena vinayaŋ anulomentena mahāpadese olokentena dhammaŋ dīpentena atthaŋ sangāhentena tamevatthaŋ punarāvattetvā aparehipi pariyāyantarehi niddisantena ca yasmā atthasaŋvaņņanā kātabbā hoti, pakatiyāpi ca dukkarāva paṭiccasamuppādassa atthasaŋvaņņanā. Yathāhu porāņā–


‘Saccaŋ satto paṭisandhi, paccayākārameva ca;


Duddasā caturo dhammā, desetuŋ ca sudukkarā’ ti.

Tasmā aññatra āgamādhigamappattehi na sukarā paṭiccasamuppādassatthavaņņanāti paritulayitvā,


Vattukāmo (p. 2.154) ahaŋ ajja, paccayākāravaņņanaŋ;


Patiṭṭhaŋ nādhigacchāmi, ajjhogāļhova sāgaraŋ.

Sāsanaŋ panidaŋ nānā, desanānayamaņđitaŋ;


Pubbācariyamaggo ca, abbocchinno pavattati.


Yasmā tasmā tadubhayaŋ, sannissāyatthavaņņanaŋ;


Ārabhissāmi etassa, taŋ suņātha samāhitā.

Vuttañhetaŋ pubbācariyehi–


‘Yo koci maŋ aṭṭhikatvā suņeyya,


Labhetha pubbāpariyaŋ visesaŋ.


Laddhāna pubbāpariyaŋ visesaŋ,


Adassanaŋ maccurājassa gacche’ ti.

582. Iti avijjāpaccayā sankhārāti-ādīsu hi āditoyeva tāva,

Desanābhedato attha, lakkhaņekavidhādito. Angānañca vavatthānā, viññātabbo vinicchayo.

Tattha desanābhedatoti bhagavato hi vallihārakānaŋ catunnaŋ purisānaŋ valligahaņaŋ viya ādito vā majjhato vā paṭṭhāya yāva pariyosānaŋ, tathā pariyosānato vā majjhato vā paṭṭhāya yāva ādīti catubbidhā paṭiccasamuppādadesanā.

Yathā hi vallihārakesu catūsu purisesu eko valliyā mūlameva paṭhamaŋ passati, so taŋ mūle chetvā sabbaŋ ākađđhitvā ādāya kamme upaneti, evaŋ bhagavā ‘iti kho, bhikkhave, avijjāpaccayā sankhārā …pe… jātipaccayā jarāmaraņan’ ti (ma. ni. 1.402 saŋ. ni. 2.2) ādito paṭṭhāya yāva pariyosānāpi paṭiccasamuppādaŋ deseti.

Yathā pana tesu purisesu eko valliyā majjhaŋ paṭhamaŋ passati, so majjhe chinditvā uparibhāgaññeva ākađđhitvā ādāya kamme upaneti, evaŋ bhagavā ‘tassa taŋ vedanaŋ abhinandato abhivadato ajjhosāya tiṭṭhato (p. 2.155) uppajjati nandī. Yā vedanāsu nandī, tadupādānaŋ. Tassupādānapaccayā bhavo, bhavapaccayā jātī’ ti (ma. ni. 1.409 saŋ. ni. 3.5) majjhato paṭṭhāya yāva pariyosānāpi deseti.

Yathā ca tesu purisesu eko valliyā aggaŋ paṭhamaŋ passati, so agge gahetvā aggānusārena yāva mūlā sabbaŋ ādāya kamme upaneti, evaŋ bhagavā ‘jātipaccayā jarāmaraņanti iti kho panetaŋ vuttaŋ, jātipaccayā nu kho, bhikkhave, jarāmaraņaŋ no vā kathaŋ vo ettha hotīti? Jātipaccayā, bhante, jarāmaraņaŋ. Evaŋ no ettha hoti jātipaccayā jarāmaraņanti. Bhavapaccayā jāti …pe… avijjāpaccayā sankhārāti iti kho panetaŋ vuttaŋ, avijjāpaccayā nu kho, bhikkhave, sankhārā no vā kathaŋ vo ettha hotī’ ti (ma. ni. 1.403) pariyosānato paṭṭhāya yāva āditopi paṭiccasamuppādaŋ deseti.

Yathā panetesu purisesu eko valliyā majjhameva paṭhamaŋ passati, so majjhe chinditvā heṭṭhā otaranto yāva mūlā ādāya kamme upaneti, evaŋ bhagavā ‘ime ca, bhikkhave, cattāro āhārā kinnidānā, kiŋsamudayā, kiŋjātikā, kiŋpabhavā? Ime cattāro āhārā taņhānidānā, taņhāsamudayā, taņhājātikā, taņhāpabhavā. Taņhā kinnidānā… vedanā… phasso… saļāyatanaŋ… nāmarūpaŋ… viññāņaŋ… sankhārā kinnidānā …pe… sankhārā avijjānidānā …pe… avijjāpabhavā’ ti (saŋ. ni. 2.11) majjhato paṭṭhāya yāva ādito deseti.

583. Kasmā panevaŋ desetīti? Paṭiccasamuppādassa samantabhaddakattā sayañca desanāvilāsappattattā. Samantabhaddako hi paṭiccasamuppādo, tato tato ñāyapaṭivedhāya saŋvattatiyeva Desanāvilāsappatto ca bhagavā catuvesārajjapaṭisambhidāyogena catubbidhagambhīrabhāvappattiyā ca. So desanāvilāsappattattā nānānayeheva dhammaŋ deseti.

Visesato panassa yā ādito paṭṭhāya anulomadesanā, sā pavattikāraņavibhāgasaŋmūļhaŋ veneyyajanaŋ samanupassato yathāsakehi kāraņehi pavattisandassanatthaŋ uppattikkamasandassanatthañca pavattāti viññātabbā. Yā pariyosānato paṭṭhāya paṭilomadesanā, sā ‘kicchaŋ vatāyaŋ loko (p. 2.156) āpanno jāyati ca jīyati ca mīyati ca cavati ca upapajjati cā’ ti-ādinā (dī. ni. 2.57 saŋ. ni. 2.4) nayena kicchāpannaŋ lokaŋ anuvilokayato pubbabhāgapaṭivedhānusārena tassa tassa jarāmaraņādikassa dukkhassa attanā adhigatakāraņasandassanatthaŋ. Yā majjhato paṭṭhāya yāva ādi pavattā, sā āhāranidānavavatthāpanānusārena yāva atītaŋ addhānaŋ atiharitvā puna atītaddhato pabhuti hetuphalapaṭipāṭisandassanatthaŋ. Yā pana majjhato paṭṭhāya yāva pariyosānaŋ pavattā, sā paccuppanne addhāne anāgataddhahetusamuṭṭhānato pabhuti anāgataddhasandassanatthaŋ. Tāsu yā pavattikāraņasammūļhassa veneyyajanassa yathāsakehi kāraņehi pavattisandassanatthaŋ uppattikkamasandassanatthañca ādito paṭṭhāya anulomadesanā vuttā, sā idha nikkhittāti veditabbā.

584. Kasmā panettha avijjā ādito vuttā, kiŋ pakativādīnaŋ pakati viya avijjāpi akāraņaŋ mūlakāraņaŋ lokassāti? Na akāraņaŋ. ‘Āsavasamudayā avijjāsamudayo’ ti (ma. ni. 1.103) hi avijjāya kāraņaŋ vuttaŋ. Atthi pana pariyāyo yena mūlakāraņaŋ siyā, ko pana soti? Vaṭṭakathāya sīsabhāvo.

Bhagavā hi vaṭṭakathaŋ kathento dve dhamme sīsaŋ katvā katheti, avijjaŋ vā. Yathāha– ‘purimā, bhikkhave, koṭi na paññāyati avijjāya “ito pubbe avijjā nāhosi, atha pacchā samabhavī” ti, evañcetaŋ, bhikkhave, vuccati, atha ca pana paññāyati idappaccayā avijjā’ ti (a. ni. 10.61). Bhavataņhaŋ vā. Yathāha– ‘purimā, bhikkhave, koṭi na paññāyati bhavataņhāya “ito pubbe bhavataņhā nāhosi, atha pacchā samabhavī” ti, evañcetaŋ, bhikkhave, vuccati, atha ca pana paññāyati idappaccayā bhavataņhā’ ti (a. ni. 10.62).

585. Kasmā pana bhagavā vaṭṭakathaŋ kathento ime dve dhamme sīsaŋ katvā kathetīti? Sugatiduggatigāmino kammassa visesahetubhūtattā. Duggatigāmino hi kammassa visesahetu avijjā. Kasmā? Yasmā avijjābhibhūto puthujjano aggisantāpalaguļābhighātaparissamābhibhūtā vajjhagāvī tāya parissamāturatāya nirassādampi attano anatthāvahampi ca uņhodakapānaŋ (p. 2.157) viya kilesasantāpato nirassādampi duggatinipātanato ca attano anatthāvahampi pāņātipātādiŋ anekappakāraŋ duggatigāmikammaŋ ārabhati. Sugatigāmino pana kammassa visesahetu bhavataņhā. Kasmā? Yasmā bhavataņhābhibhūto puthujjano sā vuttappakārā gāvī sītūdakataņhāya sa-assādaŋ attano parissamavinodanañca sītūdakapānaŋ viya kilesasantāpavirahato sa-assādaŋ sugatisampāpanena attano duggatidukkhaparissamavinodanañca pāņātipātā veramaņi-ādiŋ anekappakāraŋ sugatigāmikammaŋ ārabhati.

586. Etesu pana vaṭṭakathāya sīsabhūtesu dhammesu katthaci bhagavā ekadhammamūlikaŋ desanaŋ deseti. Seyyathidaŋ, ‘iti kho, bhikkhave, avijjūpanisā sankhārā, sankhārūpanisaŋ viññāņan’ ti-ādi (saŋ. ni. 2.23). Tathā ‘upādāniyesu, bhikkhave, dhammesu assādānupassino viharato taņhā pavađđhati, taņhāpaccayā upādānan’ ti-ādi (saŋ. ni. 2.52). Katthaci ubhayamūlikampi. Seyyathidaŋ, ‘avijjānīvaraņassa, bhikkhave, bālassa taņhāya sampayuttassa evamayaŋ kāyo samudāgato. Iti ayañceva kāyo bahiddhā ca nāmarūpaŋ itthetaŋ dvayaŋ. Dvayaŋ paṭicca phasso saļevāyatanāni, yehi phuṭṭho bālo sukhadukkhaŋ paṭisaŋvedetī’ ti-ādi (saŋ. ni. 2.19). Tāsu desanāsu ‘avijjāpaccayā sankhārā’ ti ayamidha avijjāvasena ekadhammamūlikā desanāti veditabbā. Evaŋ tāvettha desanābhedato viññātabbo vinicchayo.

587. Atthatoti avijjādīnaŋ padānaŋ atthato. Seyyathidaŋ, pūretuŋ ayuttaṭṭhena kāyaduccaritādi avindiyaŋ nāma, aladdhabbanti attho. Taŋ avindiyaŋ vindatīti avijjā. Tabbiparītato kāyasucaritādi vindiyaŋ nāma, taŋ vindiyaŋ na vindatīti avijjā. Khandhānaŋ rāsaṭṭhaŋ, āyatanānaŋ āyatanaṭṭhaŋ, dhātūnaŋ suññaṭṭhaŋ, indriyānaŋ adhipatiyaṭṭhaŋ, saccānaŋ tathaṭṭhaŋ aviditaŋ karotītipi avijjā. Dukkhādīnaŋ pīļanādivasena vuttaŋ catubbidhaŋ atthaŋ aviditaŋ karotītipi avijjā. Antavirahite saŋsāre sabbayonigatibhavaviññāņaṭṭhitisattāvāsesu satte javāpetīti avijjā. Paramatthato avijjamānesu itthipurisādīsu javati, vijjamānesupi khandhādīsu na javatīti avijjā. Apica cakkhuviññāņādīnaŋ (p. 2.158) vatthārammaņānaŋ paṭiccasamuppādapaṭiccasamuppannānañca dhammānaŋ chādanatopi avijjā.

Yaŋ paṭicca phalameti, so paccayo. Paṭiccāti na vinā apaccakkhatvāti attho. Etīti uppajjati ceva pavattati cāti attho. Apica upakārakaṭṭho paccayaṭṭho. Avijjā ca sā paccayo cāti avijjāpaccayo. Tasmā avijjāpaccayā.

Sankhatamabhisankharontīti sankhārā. Apica avijjāpaccayā sankhārā, sankhārasaddena āgatasankhārāti duvidhā sankhārā. Tattha puññāpuññāneñjābhisankhārā tayo, kāyavacīcittasankhārā tayoti ime cha avijjāpaccayā sankhārā. Te sabbepi lokiyakusalākusalacetanāmattameva honti.

Sankhatasankhāro, abhisankhatasankhāro, abhisankharaņakasankhāro, payogābhisankhāroti ime pana cattāro sankhāra-saddena āgatasankhārā. Tattha ‘aniccā vata sankhārā’ ti-ādīsu (dī. ni. 2.221 272 saŋ. ni. 1.186) vuttā sabbepi sappaccayā dhammā sankhatasankhārā nāma. Kammanibbattā tebhūmakā rūpārūpadhammā abhisankhatasankhārāti aṭṭhakathāsu vuttā, tepi ‘aniccā vata sankhārā’ ti (dī. ni. 2.221 272 saŋ. ni. 1.186) ettheva sangahaŋ gacchanti. Visuŋ pana nesaŋ āgataṭṭhānaŋ na paññāyati. Tebhūmikakusalākusalacetanā pana abhisankharaņakasankhāroti vuccati, tassa ‘avijjāgatoyaŋ, bhikkhave, purisapuggalo puññañceva sankhāraŋ abhisankharotī’ ti-ādīsu (saŋ. ni. 2.51) āgataṭṭhānaŋ paññāyati. Kāyikacetasikaŋ pana vīriyaŋ payogābhisankhāroti vuccati, so ‘yāvatikā abhisankhārassa gati, tāvatikā gantvā akkhāhataŋ maññe aṭṭhāsī’ ti-ādīsu (a. ni. 3.15) āgato.

Na kevalañca eteyeva, aññepi ‘saññāvedayitanirodhaŋ samāpajjantassa kho, āvuso visākha, bhikkhuno paṭhamaŋ nirujjhati vacīsankhāro, tato kāyasankhāro, tato cittasankhāro’ ti-ādinā (ma. ni. 1.464) nayena sankhāra-saddena āgatā aneke sankhārā. Tesu natthi so sankhāro, yo sankhatasankhārehi sangahaŋ na gaccheyya, ito paraŋ sankhārapaccayā viññāņanti-ādīsu vuttaŋ vuttanayeneva veditabbaŋ.

Avutte (p. 2.159) pana vijānātīti viññāņaŋ. Namatīti nāmaŋ. Ruppatīti rūpaŋ. Āye tanoti āyatañca nayatīti āyatanaŋ. Phusatīti phasso. Vedayatīti vedanā. Paritassatīti taņhā. Upādiyatīti upādānaŋ. Bhavati bhāvayati cāti bhavo. Jananaŋ jāti. Jiraņaŋ jarā. Maranti etenāti maraņaŋ. Socanaŋ soko. Paridevanaŋ paridevo. Dukkhayatīti dukkhaŋ. Uppādaṭṭhitivasena vā dvidhā khaņatītipi dukkhaŋ. Dummanabhāvo domanassaŋ. Bhuso āyāso upāyāso.

Sambhavantīti abhinibbattanti. Na kevalañca sokādīheva, atha kho sabbapadehi sambhavanti-saddassa yojanā kātabbā. Itarathā hi ‘avijjāpaccayā sankhārā’ ti vutte kiŋ karontīti na paññāyeyya, sambhavantīti pana yojanāya sati avijjā ca sā paccayo cāti avijjāpaccayo. Tasmā avijjāpaccayā sankhārā sambhavantīti paccayapaccayuppannavavatthānaŋ kataŋ hoti. Esa nayo sabbattha.

Evanti niddiṭṭhanayanidassanaŋ. Tena avijjādīheva kāraņehi, na issaranimmānādīhīti dasseti. Etassāti yathāvuttassa. Kevalassāti asammissassa, sakalassa vā. Dukkhakkhandhassāti dukkhasamūhassa, na sattassa, na sukhasubhādīnaŋ. Samudayoti nibbatti. Hotīti sambhavati. Evamettha atthato viññātabbo vinicchayo.

588. Lakkhaņāditoti avijjādīnaŋ lakkhaņādito. Seyyathidaŋ– aññāņalakkhaņā avijjā, sammohanarasā, chādanapaccupaṭṭhānā, āsavapadaṭṭhānā. Abhisankharaņalakkhaņā sankhārā, āyūhanarasā, cetanāpaccupaṭṭhānā, avijjāpadaṭṭhānā. Vijānanalakkhaņaŋ viññāņaŋ, pubbangamarasaŋ, paṭisandhipaccupaṭṭhānaŋ, sankhārapadaṭṭhānaŋ, vatthārammaņapadaṭṭhānaŋ vā. Namanalakkhaņaŋ nāmaŋ, sampayogarasaŋ, avinibbhogapaccupaṭṭhānaŋ, viññāņapadaṭṭhānaŋ. Ruppanalakkhaņaŋ rūpaŋ, vikiraņarasaŋ, abyākatapaccupaṭṭhānaŋ, viññāņapadaṭṭhānaŋ. Āyatanalakkhaņaŋ saļāyatanaŋ, dassanādirasaŋ, vatthudvārabhāvapaccupaṭṭhānaŋ, nāmarūpapadaṭṭhānaŋ. Phusanalakkhaņo phasso, sanghaṭṭanaraso, sangatipaccupaṭṭhāno, saļāyatanapadaṭṭhāno. Anubhavanalakkhaņā vedanā, visayarasasambhogarasā, sukhadukkhapaccupaṭṭhānā, phassapadaṭṭhānā. Hetulakkhaņā taņhā, abhinandanarasā, atittabhāvapaccupaṭṭhānā, vedanāpadaṭṭhānā. Gahaņalakkhaņaŋ (p. 2.160) upādānaŋ, amuñcanarasaŋ, taņhādaļhattadiṭṭhipaccupaṭṭhānaŋ, taņhāpadaṭṭhānaŋ. Kammakammaphalalakkhaņo bhavo, bhāvanabhavanaraso, kusalākusalābyākatapaccupaṭṭhāno upādānapadaṭṭhāno. Jāti-ādīnaŋ lakkhaņādīni saccaniddese vuttanayeneva veditabbāni. Evamettha lakkhaņāditopi viññātabbo vinicchayo.

589. Ekavidhāditoti ettha avijjā aññāņādassanamohādibhāvato ekavidhā. Appaṭipattimicchāpaṭipattito duvidhā. Tathā sasankhārāsankhārato. Vedanattayasampayogato tividhā. Catusaccapaṭivedhato catubbidhā. Gatipañcakādīnavacchādanato pañcavidhā. Dvārārammaņato pana sabbesupi arūpadhammesu chabbidhatā veditabbā.

Sankhārā sāsavavipākadhammadhammādibhāvato ekavidhā. Kusalākusalato duvidhā. Tathā parittamahaggatahīnamajjhimamicchattaniyatāniyatato. Tividhā puññābhisankhārādibhāvato. Catubbidhā catuyonisaŋvattanato. Pañcavidhā pañcagatigāmito.

Viññāņaŋ lokiyavipākādibhāvato ekavidhaŋ. Sahetukāhetukādito duvidhaŋ. Bhavattayapariyāpannato, vedanattayasampayogato, ahetukadvihetukatihetukato ca tividhaŋ. Yonigativasena catubbidhaŋ, pañcavidhañca.

Nāmarūpaŋ viññāņasannissayato kammapaccayato ca ekavidhaŋ. Sārammaņanārammaņato duvidhaŋ. Atītādito tividhaŋ. Yonigativasena catubbidhaŋ, pañcavidhañca.

Saļāyatanaŋ sañjātisamosaraņaṭṭhānato ekavidhaŋ. Bhūtappasādaviññāņādito duvidhaŋ. Sampattāsampattanobhayagocarato tividhaŋ. Yonigatipariyāpannato catubbidhaŋ pañcavidhañcāti iminā nayena phassādīnampi ekavidhādibhāvo veditabboti evamettha ekavidhāditopi viññātabbo vinicchayo.

590. Angānañca vavatthānāti sokādayo cettha bhavacakkassa avicchedadassanatthaŋ vuttā. Jarāmaraņabbhāhatassa hi bālassa te sambhavanti. Yathāha (p. 2.161) ‘assutavā, bhikkhave, puthujjano sārīrikāya dukkhāya vedanāya phuṭṭho samāno socati kilamati paridevati urattāļiŋ kandati sammohamāpajjatī’ ti (saŋ. ni. 4.252). Yāva ca tesaŋ pavatti, tāva avijjāyāti punapi avijjāpaccayā sankhārāti sambandhameva hoti bhavacakkaŋ. Tasmā tesaŋ jarāmaraņeneva ekasankhepaŋ katvā dvādaseva paṭiccasamuppādangānīti veditabbāni. Evamettha angānaŋ vavatthānatopi viññātabbo vinicchayo.

Ayaŋ tāvettha sankhepakathā.

Avijjāpaccayāsankhārapadakathā
561. Ayaŋ pana vitthāranayo– avijjāti suttantapariyāyena dukkhādīsu catūsu ṭhānesu aññāņaŋ, abhidhammapariyāyena pubbantādīhi saddhiŋ aṭṭhasu. Vuttañhetaŋ ‘tattha katamā avijjā, dukkhe aññāņaŋ …pe… dukkhanirodhagāminiyā paṭipadāya aññāņaŋ, pubbante aññāņaŋ, aparante, pubbantāparante, idappaccayatāpaṭiccasamuppannesu dhammesu aññāņan’ ti (dha. sa. 1106). Tattha kiñcāpi ṭhapetvā lokuttaraŋ saccadvayaŋ sesaṭṭhānesu ārammaņavasena avijjā uppajjati, evaŋ santepi paṭicchādanavaseneva idha adhippetā. Sā hi uppannā dukkhasaccaŋ paṭicchādetvā tiṭṭhati, yāthāvasarasalakkhaņaŋ paṭivijjhituŋ na deti, tathā samudayaŋ, nirodhaŋ, maggaŋ, pubbantasankhātaŋ atītaŋ khandhapañcakaŋ, aparantasankhātaŋ anāgataŋ khandhapañcakaŋ, pubbantāparantasankhātaŋ tadubhayaŋ, idappaccayatāpaṭiccasamuppannadhammasankhātaŋ idappaccayatañceva paṭiccasamuppannadhamme ca paṭicchādetvā tiṭṭhati. ‘Ayaŋ avijjā, ime sankhārā’ ti evaŋ yāthāvasarasalakkhaņamettha paṭivijjhituŋ na deti. Tasmā dukkhe aññāņaŋ …pe… idappaccayatāpaṭiccasamuppannesu dhammesu aññāņanti vuccati.

592. Sankhārāti puññādayo tayo kāyasankhārādayo tayoti evaŋ pubbe sankhepato vuttā cha, vitthārato panettha puññābhisankhāro dānasīlādivasena pavattā aṭṭha kāmāvacarakusalacetanā ceva bhāvanāvasena pavattā pañca rūpāvacarakusalacetanā cāti terasa cetanā honti. Apuññābhisankhāro pāņātipātādivasena pavattā dvādasa akusalacetanā (p. 2.162) Āneñjābhisankhāro bhāvanāvaseneva pavattā catasso arūpāvacarakusalacetanā cāti tayopi sankhārā ekūnatiŋsa cetanā honti.

Itaresu pana tīsu kāyasañcetanā kāyasankhāro, vacīsañcetanā vacīsankhāro, manosañcetanā cittasankhāro. Ayaŋ tiko kammāyūhanakkhaņe puññābhisankhārādīnaŋ dvārato pavattidassanatthaŋ vutto. Kāyaviññattiŋ samuṭṭhāpetvā hi kāyadvārato pavattā aṭṭha kāmāvacarakusalacetanā, dvādasa akusalacetanāti samavīsati cetanā kāyasankhāro nāma. Tā eva vacīviññattiŋ samuṭṭhāpetvā vacīdvārato pavattā vacīsankhāro nāma. Abhiññācetanā panettha parato viññāņassa paccayo na hotīti na gahitā. Yathā ca abhiññācetanā, evaŋ uddhaccacetanāpi na hoti. Tasmā sāpi viññāņassa paccayabhāve apanetabbā, avijjāpaccayā pana sabbāpetā honti. Ubhopi viññattiyo asamuṭṭhāpetvā manodvāre uppannā pana sabbāpi ekūnatiŋsati cetanā cittasankhāroti. Iti ayaŋ tiko purimattikameva pavisatīti atthato puññābhisankhārādīnaŋyeva vasena avijjāya paccayabhāvo veditabbo.

593. Tattha siyā– kathaŋ panetaŋ jānitabbaŋ ‘ime sankhārā avijjā paccayā hontī’ ti? Avijjābhāve bhāvato. Yassa hi dukkhādīsu avijjāsankhātaŋ aññāņaŋ appahīnaŋ hoti, so dukkhe tāva pubbantādīsu ca aññāņena saŋsāradukkhaŋ sukhasaññāya gahetvā tasseva hetubhūte tividhepi sankhāre ārabhati. Samudaye aññāņena dukkhahetubhūtepi taņhāparikkhāre sankhāre sukhahetuto maññamāno ārabhati. Nirodhe pana magge ca aññāņena dukkhassa anirodhabhūtepi gativisese dukkhanirodhasaññī hutvā nirodhassa ca amaggabhūtesupi yaññāmaratapādīsu nirodhamaggasaññī hutvā dukkhanirodhaŋ patthayamāno yaññāmaratapādimukhena tividhepi sankhāre ārabhati.

Apica so tāya catūsu saccesu appahīnāvijjatāya visesato jātijarārogamaraņādi-anekādīnavavokiņņampi puññaphalasankhātaŋ dukkhaŋ dukkhato ajānanto tassa adhigamāya kāyavacīcittasankhārabhedaŋ puññābhisankhāraŋ (p. 2.163) ārabhati devaccharakāmako viya maruppapātaŋ. Sukhasammatassāpi ca tassa puññaphalassa ante mahāpariļāhajanikaŋ vipariņāmadukkhataŋ appassādatañca apassantopi tappaccayaŋ vuttappakārameva puññābhisankhāraŋ ārabhati salabho viya dīpasikhābhinipātaŋ, madhubindugiddho viya ca madhulittasatthadhārālehanaŋ. Kāmupasevanādīsu ca savipākesu ādīnavaŋ apassanto sukhasaññāya ceva kilesābhibhūtatāya ca dvārattayappavattampi apuññābhisankhāraŋ ārabhati, bālo viya gūthakīļanaŋ, maritukāmo viya ca visakhādanaŋ. Āruppavipākesu cāpi sankhāravipariņāmadukkhataŋ anavabujjhamāno sassatādivipallāsena cittasankhārabhūtaŋ āneñjābhisankhāraŋ ārabhati, disāmūļho viya pisācanagarābhimukhamaggagamanaŋ.

Evaŋ yasmā avijjābhāvatova sankhārabhāvo, na abhāvato. Tasmā jānitabbametaŋ ‘ime sankhārā avijjāpaccayā hontī’ ti. Vuttampi cetaŋ ‘avidvā, bhikkhave, avijjāgato puññābhisankhārampi abhisankharoti, apuññābhisankhārampi abhisankharoti, āneñjābhisankhārampi abhisankharoti. Yato ca kho, bhikkhave, bhikkhuno avijjā pahīnā, vijjā uppannā; so avijjāvirāgā vijjuppādā neva puññābhisankhāraŋ abhisankharotī’ ti.

Paṭṭhānapaccayakathā
594. Etthāha– gaņhāma tāva etaŋ avijjā sankhārānaŋ paccayoti, idaŋ pana vattabbaŋ katamesaŋ sankhārānaŋ kathaŋ paccayo hotīti? Tatridaŋ vuccati, bhagavatā hi ‘hetupaccayo, ārammaņapaccayo, adhipatipaccayo, anantarapaccayo, samanantarapaccayo, sahajātapaccayo, aññamaññapaccayo, nissayapaccayo, upanissayapaccayo, purejātapaccayo, pacchājātapaccayo, āsevanapaccayo, kammapaccayo, vipākapaccayo, āhārapaccayo, indriyapaccayo, jhānapaccayo, maggapaccayo, sampayuttapaccayo, vippayuttapaccayo, atthipaccayo, natthipaccayo, vigatapaccayo, avigatapaccayo’ ti (paṭṭhā. 1.1accayuddesa) catuvīsati paccayā vuttā.

Tattha (p. 2.164) hetu ca so paccayo cāti hetupaccayo, hetu hutvā paccayo, hetubhāvena paccayoti vuttaŋ hoti. Ārammaņapaccayādīsupi eseva nayo.

595. Tattha hetūti vacanāvayavakāraņamūlānametaŋ adhivacanaŋ. ‘Paṭiññā, hetū’ ti-ādīsu hi loke vacanāvayavo hetūti vuccati. Sāsane pana ‘ye dhammā hetuppabhavā’ ti-ādīsu (mahāva. 60) kāraņaŋ. ‘Tayo kusalahetū, tayo akusalahetū’ ti-ādīsu (dha. sa. 1059) mūlaŋ hetūti vuccati, taŋ idha adhippetaŋ. Paccayoti ettha pana ayaŋ vacanattho, paṭicca etasmā etīti paccayo. Apaccakkhāya naŋ vattatīti attho. Yo hi dhammo yaŋ dhammaŋ apaccakkhāya tiṭṭhati vā uppajjati vā, so tassa paccayoti vuttaŋ hoti. Lakkhaņato pana upakārakalakkhaņo paccayo. Yo hi dhammo yassa dhammassa ṭhitiyā vā uppattiyā vā upakārako hoti, so tassa paccayoti vuccati. Paccayo, hetu, kāraņaŋ, nidānaŋ, sambhavo, pabhavoti-ādi atthato ekaŋ, byañjanato nānaŋ. Iti mūlaṭṭhena hetu, upakārakaṭṭhena paccayoti sankhepato mūlaṭṭhena upakārako dhammo hetupaccayo.

So sāli-ādīnaŋ sālibījādīni viya, maņipabhādīnaŋ viya ca maņivaņņādayo kusalādīnaŋ kusalādibhāvasādhakoti ācariyānaŋ adhippāyo. Evaŋ sante pana taŋsamuṭṭhānarūpesu hetupaccayatā na sampajjati. Na hi so tesaŋ kusalādibhāvaŋ sādheti, na ca paccayo na hoti. Vuttañhetaŋ ‘hetū hetusampayuttakānaŋ dhammānaŋ taŋsamuṭṭhānānañca rūpānaŋ hetupaccayena paccayo’ ti (paṭṭhā. 1.1.1). Ahetukacittānañca vinā etena abyākatabhāvo siddho, sahetukānampi ca yonisomanasikārādipaṭibaddho kusalādibhāvo, na sampayuttahetupaṭibaddho. Yadi ca sampayuttahetūsu sabhāvatova kusalādibhāvo siyā, sampayuttesu hetupaṭibaddho alobho kusalo vā siyā abyākato vā. Yasmā pana ubhayathāpi hoti, tasmā yathā sampayuttesu, evaŋ hetūsupi kusalāditā pariyesitabbā.

Kusalādibhāvasādhanavasena (p. 2.165) pana hetūnaŋ mūlaṭṭhaŋ agahetvā suppatiṭṭhitabhāvasādhanavasena gayhamāne na kiñci virujjhati. Laddhahetupaccayā hi dhammā virūļhamūlā viya pādapā thirā honti suppatiṭṭhitā, ahetukā tilabījakādisevālā viya na suppatiṭṭhitā. Iti mūlaṭṭhena upakārakoti suppatiṭṭhitabhāvasādhanena upakārako dhammo hetupaccayoti veditabbo.

596. Tato paresu ārammaņabhāvena upakārako dhammo ārammaņapaccayo. So ‘rūpāyatanaŋ cakkhuviññāņadhātuyā’ ti (paṭṭhā. 1.1.2) ārabhitvāpi ‘yaŋ yaŋ dhammaŋ ārabbha ye ye dhammā uppajjanti cittacetasikā dhammā, te te dhammā tesaŋ tesaŋ dhammānaŋ ārammaņapaccayena paccayo’ ti (paṭṭhā. 1.1.2) osāpitattā na koci dhammo na hoti. Yathā hi dubbalo puriso daņđaŋ vā rajjuŋ vā ālambitvāva uṭṭhahati ceva tiṭṭhati ca, evaŋ cittacetasikā dhammā rūpādi-ārammaņaŋ ārabbheva uppajjanti ceva tiṭṭhanti ca. Tasmā sabbepi cittacetasikānaŋ ārammaņabhūtā dhammā ārammaņapaccayoti veditabbā.

597. Jeṭṭhakaṭṭhena upakārako dhammo adhipatipaccayo, so sahajātārammaņavasena duvidho. Tattha ‘chandādhipati chandasampayuttakānaŋ dhammānaŋ taŋsamuṭṭhānānañca rūpānaŋ adhipatipaccayena paccayo’ ti-ādivacanato (paṭṭhā. 1.3.3) chandavīriyacittavīmaŋsāsankhātā cattāro dhammā adhipatipaccayoti veditabbā, no ca kho ekato. Yadā hi chandaŋ dhuraŋ chandaŋ jeṭṭhakaŋ katvā cittaŋ pavattati, tadā chandova adhipati, na itare. Esa nayo sesesupi.

Yaŋ pana dhammaŋ garuŋ katvā arūpadhammā pavattanti, so nesaŋ ārammaņādhipati. Tena vuttaŋ ‘yaŋ yaŋ dhammaŋ garuŋ katvā ye ye dhammā uppajjanti cittacetasikā dhammā, te te dhammā tesaŋ tesaŋ dhammānaŋ adhipatipaccayena paccayo’ ti (paṭṭhā. 1.1.3).

598. Anantarabhāvena upakārako dhammo anantarapaccayo. Samanantarabhāvena upakārako dhammo samanantarapaccayo. Idañca paccayadvayaŋ (p. 2.166) bahudhā papañcayanti. Ayaŋ panettha sāro, yo hi esa cakkhuviññāņānantarā manodhātu, manodhātu-anantarā manoviññāņadhātūti-ādi cittaniyamo, so yasmā purimapurimacittavaseneva ijjhati, na aññathā, tasmā attano attano anantaraŋ anurūpassa cittuppādassa uppādanasamattho dhammo anantarapaccayo. Tenevāha– ‘anantarapaccayoti cakkhuviññāņadhātu taŋsampayuttakā ca dhammā manodhātuyā taŋsampayuttakānañca dhammānaŋ anantarapaccayena paccayo’ ti-ādi (paṭṭhā. 1.1.4). Yo anantarapaccayo, sveva samanantarapaccayo. Byañjanamattameva hettha nānaŋ, upacayasantatīsu viya adhivacananiruttidukādīsu viya ca. Atthato pana nānaŋ natthi.

Yampi ‘atthānantaratāya anantarapaccayo, kālānantaratāya samanantarapaccayo’ ti ācariyānaŋ mataŋ, taŋ ‘nirodhā vuṭṭhahantassa nevasaññānāsaññāyatanakusalaŋ phalasamāpattiyā samanantarapaccayena paccayo’ ti-ādīhi (paṭṭhā. 1.1.418) virujjhati. Yampi tattha vadanti ‘dhammānaŋ samuṭṭhāpanasamatthatā na parihāyati, bhāvanābalena pana vāritattā dhammā samanantarā nuppajjantī’ ti, tampi kālānantaratāya abhāvameva sādheti. Bhāvanābalena hi tattha kālānantaratā natthīti, mayampi etadeva vadāma. Yasmā ca kālānantaratā natthi, tasmā samanantarapaccayatā na yujjati. Kālānantaratāya hi tesaŋ samanantarapaccayo hotīti laddhi. Tasmā abhinivesaŋ akatvā byañjanamattatovettha nānākaraņaŋ paccetabbaŋ, na atthato. Kathaŋ? Natthi etesaŋ antaranti hi anantarā. Saņṭhānābhāvato suṭṭhu anantarāti samanantarā.

599. Uppajjamānova saha uppādanabhāvena upakārako dhammo sahajātapaccayo pakāsassa padīpo viya. So arūpakkhandhādivasena chabbidho hoti. Yathāha– ‘cattāro khandhā arūpino aññamaññaŋ sahajātapaccayena paccayo. Cattāro mahābhūtā aññamaññaŋ, okkantikkhaņe nāmarūpaŋ aññamaññaŋ, cittacetasikā dhammā cittasamuṭṭhānānaŋ rūpānaŋ, mahābhūtā upādārūpānaŋ, rūpino dhammā arūpīnaŋ dhammānaŋ kiñcikāle sahajātapaccayena paccayo, kiñcikāle na sahajātapaccayena paccayo’ ti (paṭṭhā. 1.1.6). Idaŋ hadayavatthumeva sandhāya vuttaŋ.

600. Aññamaññaŋ (p. 2.167) uppādanupatthambhanabhāvena upakārako dhammo aññamaññapaccayo aññamaññūpatthambhakaŋ tidaņđakaŋ viya. So arūpakkhandhādivasena tividho hoti. Yathāha– ‘cattāro khandhā arūpino aññamaññapaccayena paccayo. Cattāro mahābhūtā okkantikkhaņe nāmarūpaŋ aññamaññapaccayena paccayo’ ti (paṭṭhā. 1.1.7).

601. Adhiṭṭhānākārena nissayākārena ca upakārako dhammo nissayapaccayo tarucittakammādīnaŋ pathavīpaṭādayo viya. So ‘cattāro khandhā arūpino aññamaññaŋ nissayapaccayena paccayo’ ti evaŋ sahajāte vuttanayeneva veditabbo. Chaṭṭho panettha koṭṭhāso ‘cakkhāyatanaŋ cakkhuviññāņadhātuyā …pe… sota… ghāna… jivhā… kāyāyatanaŋ kāyaviññāņadhātuyā taŋsampayuttakānañca dhammānaŋ nissayapaccayena paccayo. Yaŋ rūpaŋ nissāya manodhātu ca manoviññāņadhātu ca vattanti, taŋ rūpaŋ manodhātuyā ca manoviññāņadhātuyā ca taŋsampayuttakānañca dhammānaŋ nissayapaccayena paccayo’ ti (paṭṭhā. 1.1.8) evaŋ vibhatto.

602. Upanissayapaccayoti ettha pana ayaŋ tāva vacanattho, tadadhīnavuttitāya attano phalena nissito na paṭikkhittoti nissayo. Yathā pana bhuso āyāso upāyāso, evaŋ bhuso nissayo upanissayo, balavakāraņassetaŋ adhivacanaŋ. Tasmā balavakāraņabhāvena upakārako dhammo upanissayapaccayoti veditabbo.

So ārammaņūpanissayo anantarūpanissayo pakatūpanissayoti tividho hoti. Tattha ‘dānaŋ datvā sīlaŋ samādiyitvā uposathakammaŋ katvā taŋ garunkatvā paccavekkhati, pubbe suciņņāni garunkatvā paccavekkhati, jhānā vuṭṭhahitvā jhānaŋ garunkatvā paccavekkhati, sekkhā gotrabhuŋ garunkatvā paccavekkhanti, vodānaŋ garunkatvā paccavekkhanti. Sekkhā maggā vuṭṭhahitvā maggaŋ garunkatvā paccavekkhantī’ ti (paṭṭhā. 1.1.423) evamādinā nayena ārammaņūpanissayo tāva ārammaņādhipatinā saddhiŋ nānattaŋ akatvāva vibhatto. Tattha yaŋ ārammaņaŋ garunkatvā cittacetasikā uppajjanti, taŋ niyamato tesu ārammaņesu balavārammaņaŋ hoti. Iti garukattabbamattaṭṭhena (p. 2.168) ārammaņādhipati, balavakāraņaṭṭhena ārammaņūpanissayoti evametesaŋ nānattaŋ veditabbaŋ.

Anantarūpanissayopi ‘purimā purimā kusalā khandhā pacchimānaŋ pacchimānaŋ kusalānaŋ khandhānaŋ upanissayapaccayena paccayo’ ti-ādinā (paṭṭhā. 1.1.9) nayena anantarapaccayena saddhiŋ nānattaŋ akatvāva vibhatto. Mātikānikkhepe pana nesaŋ ‘cakkhuviññāņadhātu taŋsampayuttakā ca dhammā manodhātuyā taŋsampayuttakānañca dhammānaŋ anantarapaccayena paccayo’ ti-ādinā (paṭṭhā. 1.1.4) nayena anantarassa, ‘purimā purimā kusalā dhammā pacchimānaŋ pacchimānaŋ kusalānaŋ dhammānaŋ upanissayapaccayena paccayo’ ti-ādinā (paṭṭhā. 1.1.9) nayena upanissayassa āgatattā nikkhepe viseso atthi. Sopi atthato ekībhāvameva gacchati. Evaŋ santepi attano attano anantarā anurūpassa cittuppādassa pavattanasamatthatāya anantaratā, purimacittassa pacchimacittuppādane balavatāya anantarūpanissayatā veditabbā. Yathā hi hetupaccayādīsu kiñci dhammaŋ vināpi cittaŋ uppajjati, na evaŋ anantaracittaŋ vinā cittassa uppatti nāma atthi. Tasmā balavapaccayo hoti. Iti attano attano anantarā anurūpacittuppādanavasena anantarapaccayo, balavakāraņavasena anantarūpanissayoti evametesaŋ nānattaŋ veditabbaŋ.

Pakatūpanissayo pana pakato upanissayo pakatūpanissayo. Pakato nāma attano santāne nipphādito vā saddhāsīlādi upasevito vā utubhojanādi. Pakatiyā eva vā upanissayo pakatūpanissayo, ārammaņānantarehi asammissoti attho. Tassa pakatūpanissayo ‘saddhaŋ upanissāya dānaŋ deti, sīlaŋ samādiyati, uposathakammaŋ karoti, jhānaŋ uppādeti, vipassanaŋ uppādeti, maggaŋ uppādeti, abhiññaŋ uppādeti, samāpattiŋ uppādeti. Sīlaŋ, sutaŋ, cāgaŋ, paññaŋ upanissāya dānaŋ deti …pe… samāpattiŋ uppādeti. Saddhā, sīlaŋ, sutaŋ, cāgo, paññā saddhāya, sīlassa, sutassa, cāgassa, paññāya, upanissayapaccayena paccayo’ ti-ādinā (paṭṭhā. 1.1.423) nayena anekappakārato pabhedo veditabbo. Iti ime saddhādayo pakatā ceva balavakāraņaṭṭhena upanissayā cāti pakatūpanissayoti.

603. Paṭhamataraŋ (p. 2.169) uppajjitvā vattamānabhāvena upakārako dhammo purejātapaccayo. So pañcadvāre vatthārammaņahadayavatthuvasena ekādasavidho hoti. Yathāha– ‘cakkhāyatanaŋ cakkhuviññāņadhātuyā taŋsampayuttakānañca dhammānaŋ purejātapaccayena paccayo. Sota …pe… ghāna, jivhā, kāyāyatanaŋ, rūpa, sadda, gandha, rasa, phoṭṭhabbāyatanaŋ kāyaviññāņadhātuyā taŋsampayuttakānañca dhammānaŋ purejātapaccayena paccayo. Rūpa, sadda, gandha, rasa, phoṭṭhabbāyatanaŋ manodhātuyā. Yaŋ rūpaŋ nissāya manodhātu ca manoviññāņadhātu ca vattanti, taŋ rūpaŋ manodhātuyā taŋsampayuttakānañca dhammānaŋ purejātapaccayena paccayo. Manoviññāņadhātuyā taŋsampayuttakānañca dhammānaŋ kiñcikāle purejātapaccayena paccayo. Kiñcikāle na purejātapaccayena paccayo’ ti (paṭṭhā. 1.1.10).

604. Purejātānaŋ rūpadhammānaŋ upatthambhakattena upakārako arūpadhammo pacchājātapaccayo gijjhapotakasarīrānaŋ āhārāsācetanā viya. Tena vuttaŋ ‘pacchājātā cittacetasikā dhammā purejātassa imassa kāyassa pacchājātapaccayena paccayo’ ti (paṭṭhā. 1.1.11).

605. Āsevanaṭṭhena anantarānaŋ paguņabalavabhāvāya upakārako dhammo āsevanapaccayo ganthādīsu purimapurimābhiyogo viya. So kusalākusalakiriyajavanavasena tividho hoti. Yathāha– ‘purimā purimā kusalā dhammā pacchimānaŋ pacchimānaŋ kusalānaŋ dhammānaŋ āsevanapaccayena paccayo. Purimā purimā akusalā …pe… kiriyābyākatā dhammā pacchimānaŋ pacchimānaŋ kiriyābyākatānaŋ dhammānaŋ āsevanapaccayena paccayo’ ti (paṭṭhā. 1.1.12).

606. Cittapayogasankhātena kiriyabhāvena upakārako dhammo kammapaccayo. So nānakkhaņikāya ceva kusalākusalacetanāya sahajātāya ca sabbāyapi cetanāya vasena duvidho hoti Yathāha– ‘kusalākusalaŋ kammaŋ vipākānaŋ khandhānaŋ kaṭattā ca rūpānaŋ kammapaccayena paccayo. Cetanā sampayuttakānaŋ dhammānaŋ taŋsamuṭṭhānānañca rūpānaŋ kammapaccayena paccayo’ ti (paṭṭhā. 1.1.13).

607. Nirussāhasantabhāvena (p. 2.170) nirussāhasantabhāvāya upakārako vipākadhammo vipākapaccayo. So pavatte taŋsamuṭṭhānānaŋ, paṭisandhiyaŋ kaṭattā ca rūpānaŋ, sabbattha ca sampayuttadhammānaŋ paccayo hoti. Yathāha–’vipākābyākato eko khandho tiņņannaŋ khandhānaŋ cittasamuṭṭhānānañca rūpānaŋ vipākapaccayena paccayo …pe… paṭisandhikkhaņe vipākābyākato eko khandho tiņņannaŋ khandhānaŋ kaṭattā ca rūpānaŋ. Tayo khandhā ekassa khandhassa. Dve khandhā dvinnaŋ khandhānaŋ kaṭattā ca rūpānaŋ vipākapaccayena paccayo. Khandhā vatthussa vipākapaccayena paccayo’ ti.

608. Rūpārūpānaŋ upatthambhakaṭṭhena upakārakā cattāro āhārā āhārapaccayo. Yathāha–’kabaļīkāro āhāro imassa kāyassa āhārapaccayena paccayo. Arūpino āhārā sampayuttakānaŋ dhammānaŋ taŋsamuṭṭhānānañca rūpānaŋ āhārapaccayena paccayo’ ti (paṭṭhā. 1.1.15). Pañhāvāre pana ‘paṭisandhikkhaņe vipākābyākatā āhārā sampayuttakānaŋ khandhānaŋ kaṭattā ca rūpānaŋ āhārapaccayena paccayo’ tipi (paṭṭhā. 1.1.429) vuttaŋ.

609. Adhipatiyaṭṭhena upakārakā itthindriyapurisindriyavajjā vīsatindriyā indriyapaccayo. Tattha cakkhundriyādayo arūpadhammānaŋyeva, sesā rūpārūpānaŋ paccayā honti. Yathāha– ‘cakkhundriyaŋ cakkhuviññāņadhātuyā …pe… sota… ghāna… jivhā… kāyindriyaŋ kāyaviññāņadhātuyā taŋsampayuttakānañca dhammānaŋ indriyapaccayena paccayo. Rūpajīvitindriyaŋ kaṭattārūpānaŋ indriyapaccayena paccayo. Arūpino indriyā sampayuttakānaŋ dhammānaŋ taŋsamuṭṭhānānañca rūpānaŋ indriyapaccayena paccayo’ ti (paṭṭhā. 1.1.16). Pañhāvāre pana ‘paṭisandhikkhaņe vipākābyākatā indriyā sampayuttakānaŋ khandhānaŋ kaṭattā ca rūpānaŋ indriyapaccayena paccayo’ tipi (paṭṭhā. 1.1.430) vuttaŋ.

610. Upanijjhāyanaṭṭhena upakārakāni ṭhapetvā dvipañcaviññāņe sukhadukkhavedanādvayaŋ sabbānipi kusalādibhedāni satta jhānangāni jhānapaccayo. Yathāha–’jhānangāni jhānasampayuttakānaŋ dhammānaŋ taŋsamuṭṭhānānañca rūpānaŋ jhānapaccayena (p. 2.171) paccayo’ ti (paṭṭhā. 1.1.17). Pañhāvāre pana ‘paṭisandhikkhaņe vipākābyākatāni jhānangāni sampayuttakānaŋ khandhānaŋ kaṭattā ca rūpānaŋ jhānapaccayena paccayo’ tipi (paṭṭhā. 1.1.431) vuttaŋ.

611. Yato tato vā niyyānaṭṭhena upakārakāni kusalādibhedāni dvādasa maggangāni maggapaccayo. Yathāha– ‘maggangāni maggasampayuttakānaŋ dhammānaŋ taŋsamuṭṭhānānañca rūpānaŋ maggapaccayena paccayo’ ti (paṭṭhā. 1.1.18). Pañhāvāre pana ‘paṭisandhikkhaņe vipākābyākatāni maggangāni sampayuttakānaŋ khandhānaŋ kaṭattā ca rūpānaŋ maggapaccayena paccayo’ tipi (paṭṭhā. 1.1.432) vuttaŋ. Ete pana dvepi jhānamaggapaccayā dvipañcaviññāņāhetukacittesu na labbhantīti veditabbā.

612. Ekavatthuka-ekārammaņa-ekuppādekanirodhasankhātena sampayuttabhāvena upakārakā arūpadhammā sampayuttapaccayo. Yathāha– ‘cattāro khandhā arūpino aññamaññaŋ sampayuttapaccayena paccayo’ ti (paṭṭhā. 1.1.19).

613. Ekavatthukādibhāvānupagamena upakārakā rūpino dhammā arūpīnaŋ dhammānaŋ, arūpinopi rūpīnaŋ vippayuttapaccayo. So sahajātapacchājātapurejātavasena tividho hoti. Vuttañhetaŋ ‘sahajātā kusalā khandhā cittasamuṭṭhānānaŋ rūpānaŋ vippayuttapaccayena paccayo. Pacchājātā kusalā khandhā purejātassa imassa kāyassa vippayuttapaccayena paccayo’ ti (paṭṭhā. 1.1.434). Abyākatapadassa pana sahajātavibhange ‘paṭisandhikkhaņe vipākābyākatā khandhā kaṭattārūpānaŋ vippayuttapaccayena paccayo. Khandhā vatthussa. Vatthu khandhānaŋ vippayuttapaccayena paccayo’ tipi (paṭṭhā. 1.1.434) vuttaŋ. Purejātaŋ pana cakkhundriyādivatthuvaseneva veditabbaŋ. Yathāha– ‘purejātaŋ cakkhāyatanaŋ cakkhuviññāņassa …pe… kāyāyatanaŋ kāyaviññāņassa vippayuttapaccayena paccayo. Vatthu vipākābyākatānaŋ kiriyābyākatānaŋ khandhānaŋ …pe… vatthu kusalānaŋ khandhānaŋ …pe… vatthu akusalānaŋ khandhānaŋ vippayuttapaccayena paccayo’ ti (paṭṭhā. 1.1.434).

614. Paccuppannalakkhaņena atthibhāvena tādisasseva dhammassa upatthambhakattena upakārako dhammo atthipaccayo. Tassa arūpakkhandhamahābhūtanāmarūpacittacetasikamahābhūta-āyatanavatthuvasena sattadhā mātikā (p. 2.172) nikkhittā. Yathāha–’cattāro khandhā arūpino aññamaññaŋ atthipaccayena paccayo, cattāro mahābhūtā, okkantikkhaņe nāmarūpaŋ aññamaññaŋ. Cittacetasikā dhammā cittasamuṭṭhānānaŋ rūpānaŋ. Mahābhūtā upādārūpānaŋ. Cakkhāyatanaŋ cakkhuviññāņadhātuyā …pe… kāyāyatanaŋ …pe… rūpāyatanaŋ …pe… phoṭṭhabbāyatanaŋ kāyaviññāņadhātuyā taŋsampayuttakānañca dhammānaŋ atthipaccayena paccayo. Rūpāyatanaŋ …pe… phoṭṭhabbāyatanaŋ manodhātuyā taŋsampayuttakānañca dhammānaŋ. Yaŋ rūpaŋ nissāya manodhātu ca manoviññāņadhātu ca vattanti, taŋ rūpaŋ manodhātuyā ca manoviññāņadhātuyā ca taŋsampayuttakānañca dhammānaŋ atthipaccayena paccayo’ ti (paṭṭhā. 1.1.21).

Pañhāvāre pana sahajātaŋ purejātaŋ pacchājātaŋ āhāraŋ indriyantipi nikkhipitvā sahajāte tāva ‘eko khandho tiņņannaŋ khandhānaŋ taŋsamuṭṭhānānañca rūpānaŋ atthipaccayena paccayo’ ti-ādinā (paṭṭhā. 1.1.435) nayena niddeso kato, purejāte purejātānaŋ cakkhādīnaŋ vasena niddeso kato. Pacchājāte purejātassa imassa kāyassa pacchājātānaŋ cittacetasikānaŋ paccayavasena niddeso kato. Āhārindriyesu ‘kabaļīkāro āhāro imassa kāyassa atthipaccayena paccayo. Rūpajīvitindriyaŋ kaṭattārūpānaŋ atthipaccayena paccayo’ ti (paṭṭhā. 1.1.435) evaŋ niddeso katoti.

615. Attano anantarā uppajjamānānaŋ arūpadhammānaŋ pavatti-okāsadānena upakārakā samanantaraniruddhā arūpadhammā natthipaccayo. Yathāha–’samanantaraniruddhā cittacetasikā dhammā paṭuppannānaŋ cittacetasikānaŋ dhammānaŋ natthipaccayena paccayo’ ti.

Te eva vigatabhāvena upakārakattā vigatapaccayo. Yathāha– ‘samanantaravigatā cittacetasikā dhammā paṭuppannānaŋ cittacetasikānaŋ dhammānaŋ vigatapaccayena paccayo’ ti.

Atthi paccayadhammā eva ca avigatabhāvena upakārakattā avigatapaccayoti veditabbā. Desanāvilāsena pana tathā vinetabbaveneyyavasena vā ayaŋ duko vutto, ahetukadukaŋ vatvāpi hetuvippayuttaduko viyāti.

Avijjāpaccayāsankhārapadavitthārakathā
616. Evamimesu (p. 2.173) catuvīsatiyā paccayesu ayaŋ avijjā,


Paccayo hoti puññānaŋ, duvidhānekadhā pana;


Paresaŋ pacchimānaŋ sā, ekadhā paccayo matāti.

Tattha puññānaŋ duvidhāti ārammaņapaccayena ca upanissayapaccayena cāti dvedhā paccayo hoti. Sā hi avijjaŋ khayato vayato sammasanakāle kāmāvacarānaŋ puññābhisankhārānaŋ ārammaņapaccayena paccayo hoti. Abhiññācittena samohacittaŋ jānanakāle rūpāvacarānaŋ. Avijjāsamatikkamatthāya pana dānādīni ceva kāmāvacarapuññakiriyavatthūni pūrentassa, rūpāvacarajjhānāni ca uppādentassa dvinnampi tesaŋ upanissayapaccayena paccayo hoti. Tathā avijjāsammūļhattā kāmabhavarūpabhavasampattiyo patthetvā tāneva puññāni karontassa.

Anekadhā pana paresanti apuññābhisankhārānaŋ anekadhā paccayo hoti. Kathaŋ? Esā hi avijjaŋ ārabbha rāgādīnaŋ uppajjanakāle ārammaņapaccayena, garunkatvā assādanakāle ārammaņādhipati-ārammaņūpanissayehi, avijjāsammūļhassa anādīnavadassāvino pāņātipātādīni karontassa upanissayapaccayena, dutiyajavanādīnaŋ anantarasamanantara-anantarūpanissayāsevananatthivigatapaccayehi, yankiñci akusalaŋ karontassa hetu sahajāta aññamañña nissaya sampayutta atthi avigatapaccayehīti anekadhā paccayo hoti.

Pacchimānaŋ sā ekadhā paccayo matāti āneñjābhisankhārānaŋ upanissayapaccayeneva ekadhā paccayo matā. So panassā upanissayabhāvo puññābhisankhāre vuttanayeneva veditabboti.

617. Etthāha– kiŋ panāyamekāva avijjā sankhārānaŋ paccayo, udāhu aññepi paccayā santīti? Kiŋ panettha, yadi tāva ekāva, ekakāraņavādo āpajjati. Athaññepi santi, ‘avijjāpaccayā sankhārā’ ti ekakāraņaniddeso nupapajjatīti? Na nupapajjati. Kasmā? Yasmā–


Ekaŋ na ekato idha, nānekamanekatopi no ekaŋ;


Phalamatthi atthi pana eka-hetuphaladīpane attho.

Ekato (p. 2.174) hi kāraņato na idha kiñci ekaŋ phalamatthi, na anekaŋ. Nāpi anekehi kāraņehi ekaŋ. Anekehi pana kāraņehi anekameva hoti. Tathā hi anekehi utupathavībījasalilasankhātehi kāraņehi anekameva rūpagandharasādikaŋ ankurasankhātaŋ phalaŋ uppajjamānaŋ dissati. Yaŋ panetaŋ ‘avijjāpaccayā sankhārā, sankhārapaccayā viññāņan’ ti ekekahetuphaladīpanaŋ kataŋ, tattha attho atthi, payojanaŋ vijjati.

Bhagavā hi katthaci padhānattā, katthaci pākaṭattā, katthaci asādhāraņattā desanāvilāsassa ca veneyyānañca anurūpato ekameva hetuŋ vā phalaŋ vā dīpeti. ‘Phassapaccayā vedanā’ ti hi padhānattā ekameva hetuphalamāha. Phasso hi vedanāya padhānahetu yathāphassaŋ vedanā vavatthānato. Vedanā ca phassassa padhānaphalaŋ yathāvedanaŋ phassavavatthānato. ‘Semhasamuṭṭhānā ābādhā’ ti (a. ni. 10.60) pākaṭattā ekaŋ hetumāha. Pākaṭo hi ettha semho, na kammādayo. ‘Ye keci, bhikkhave, akusalā dhammā, sabbe te ayonisomanasikāramūlakā’ ti asādhāraņattā ekaŋ hetumāha. Asādhāraņo hi ayonisomanasikāro akusalānaŋ, sādhāraņāni vatthārammaņādīnīti. Tasmā ayamidha avijjā vijjamānesupi aññesu vatthārammaņasahajātadhammādīsu sankhārakāraņesu ‘assādānupassino taņhā pavađđhatī’ ti (saŋ. ni. 2.52) ca ‘avijjāsamudayā āsavasamudayo’ ti (ma. ni. 1.104) ca vacanato aññesampi taņhādīnaŋ sankhārahetūnaŋ hetūti padhānattā, ‘avidvā, bhikkhave, avijjāgato puññābhisankhārampi abhisankharotī’ ti pākaṭattā, asādhāraņattā ca sankhārānaŋ hetubhāvena dīpitāti veditabbā. Eteneva ca ekekahetuphaladīpanaparihāravacanena sabbattha ekekahetuphaladīpane payojanaŋ veditabbanti.

618. Etthāha evaŋ santepi ekantāniṭṭhaphalāya sāvajjāya avijjāya kathaŋ puññāneñjābhisankhārapaccayattaŋ yujjati? Na hi nimbabījato ucchu uppajjatīti. Kathaŋ na yujjissati? Lokasmiñhi–


Viruddho (p. 2.175) cāviruddho ca, sadisāsadiso tathā;


Dhammānaŋ paccayo siddho, vipākā eva te ca na.

Dhammānaŋ hi ṭhānasabhāvakiccādiviruddho cāviruddho ca paccayo loke siddho. Purimacittaŋ hi aparacittassa ṭhānaviruddho paccayo, purimasippādisikkhā ca pacchā pavattamānānaŋ sippādikiriyānaŋ. Kammaŋ rūpassa sabhāvaviruddho paccayo, khīrādīni ca dadhi-ādīnaŋ. Āloko cakkhuviññāņassa kiccaviruddho, guļādayo ca āsavādīnaŋ. Cakkhurūpādayo pana cakkhuviññāņādīnaŋ ṭhānāviruddhā paccayā. Purimajavanādayo pacchimajavanādīnaŋ sabhāvāviruddhā kiccāviruddhā ca.

Yathā ca viruddhāviruddhā paccayā siddhā, evaŋ sadisāsadisāpi. Sadisameva hi utu-āhārasankhātaŋ rūpaŋ rūpassa paccayo, sālibījādīni ca sāliphalādīnaŋ. Asadisampi rūpaŋ arūpassa, arūpañca rūpassa paccayo hoti, golomāviloma-visāņa-dadhitilapiṭṭhādīni ca dubbā-sarabhūtiņakādīnaŋ. Yesañca dhammānaŋ te viruddhāviruddhasadisāsadisapaccayā, na te dhammā tesaŋ dhammānaŋ vipākā eva.

Iti ayaŋ avijjā vipākavasena ekantāniṭṭhaphalā, sabhāvavasena ca sāvajjāpi samānā sabbesampi etesaŋ puññābhisankhārādīnaŋ yathānurūpaŋ ṭhānakiccasabhāvaviruddhāviruddhapaccayavasena, sadisāsadisapaccayavasena ca paccayo hotīti veditabbā. So cassā paccayabhāvo ‘yassa hi dukkhādīsu avijjāsankhātaŋ aññāņaŋ appahīnaŋ hoti, so dukkhe tāva pubbantādīsu ca aññāņena saŋsāradukkhaŋ sukhasaññāya gahetvā tassa hetubhūte tividhepi sankhāre ārabhatī’ ti-ādinā nayena vutto eva.

619. Apica ayaŋ aññopi pariyāyo–


Cutūpapāte saŋsāre, sankhārānañca lakkhaņe;


Yo paṭiccasamuppanna-dhammesu ca vimuyhati.


Abhisankharoti so ete, sankhāre tividhe yato;


Avijjā paccayo tesaŋ, tividhānampayaŋ tatoti.

Kathaŋ (p. 2.176) pana yo etesu vimuyhati, so tividhepete sankhāre karotīti ce. Cutiyā tāva vimūļho ‘sabbattha khandhānaŋ bhedo maraņan’ ti cutiŋ agaņhanto ‘satto marati, sattassa dehantarasankamanan’ ti-ādīni vikappeti.

Upapāte vimūļho ‘sabbattha khandhānaŋ pātubhāvo jātī’ ti upapātaŋ agaņhanto ‘satto upapajjati, sattassa navasarīrapātubhāvo’ ti-ādīni vikappeti.

Saŋsāre vimūļho yo esa,


‘Khandhānañca paṭipāṭi, dhātu-āyatanāna ca;


Abbocchinnaŋ vattamānā, saŋsāroti pavuccatī’ ti.–

Evaŋ vaņņito saŋsāro, taŋ evaŋ agaņhanto ‘ayaŋ satto asmā lokā paraŋ lokaŋ gacchati, parasmā lokā imaŋ lokaŋ āgacchatī’ ti-ādīni vikappeti.

Sankhārānaŋ lakkhaņe vimūļho sankhārānaŋ sabhāvalakkhaņaŋ sāmaññalakkhaņañca agaņhanto sankhāre attato attaniyato dhuvato sukhato subhato vikappeti.

Paṭiccasamuppannadhammesu vimūļho avijjādīhi sankhārādīnaŋ pavattiŋ agaņhanto ‘attā jānāti vā na jānāti vā, so eva karoti ca kāreti ca. So paṭisandhiyaŋ upapajjati, tassa aņu-issarādayo kalalādibhāvena sarīraŋ saņṭhapento indriyāni sampādenti. So indriyasampanno phusati, vediyati, taņhīyati, upādiyati, ghaṭiyati. So puna bhavantare bhavatī’ ti vā, ‘sabbe sattā niyatisangatibhāvapariņatā’ ti (dī. ni. 1.168) vā vikappeti.

So avijjāya andhīkato evaŋ vikappento yathā nāma andho pathaviyaŋ vicaranto maggampi amaggampi thalampi ninnampi samampi visamampi paṭipajjati, evaŋ puññampi apuññampi āneñjābhisankhārampi abhisankharotīti.

Tenetaŋ vuccati–


‘Yathāpi (p. 2.177) nāma jaccandho, naro apariņāyako;


Ekadā yāti maggena, ummaggenāpi ekadā.


‘Saŋsāre saŋsaraŋ bālo, tathā apariņāyako;


Karoti ekadā puññaŋ, apuññamapi ekadā.


‘Yadā ca ñatvā so dhammaŋ, saccāni abhisamessati;


Tadā avijjūpasamā, upasanto carissatī’ ti.

Ayaŋ ‘avijjāpaccayā sankhārā’ ti padasmiŋ vitthārakathā.

Sankhārapaccayāviññāņapadavitthārakathā
620. Sankhārapaccayā viññāņapade– viññāņanti cakkhuviññāņādi chabbidhaŋ. Tattha cakkhuviññāņaŋ kusalavipākaŋ akusalavipākanti duvidhaŋ hoti. Tathā sotaghānajivhāka-āyaviññāņāni. Manoviññāņaŋ kusalākusalavipākā dve manodhātuyo, tisso ahetukamanoviññāņadhātuyo, aṭṭha sahetukāni kāmāvacaravipākacittāni, pañca rūpāvacarāni, cattāri arūpāvacarānīti bāvīsatividhaŋ hoti. Iti imehi chahi viññāņehi sabbānipi bāttiŋsa lokiyavipākaviññāņāni sangahitāni honti. Lokuttarāni pana vaṭṭakathāya na yujjantīti na gahitāni.

Tattha siyā ‘kathaŋ panetaŋ jānitabbaŋ idaŋ vuttappakāraŋ viññāņaŋ sankhārapaccayā hotī’ ti? Upacitakammābhāve vipākābhāvato. Vipākaŋ hetaŋ, vipākañca na upacitakammābhāve uppajjati. Yadi uppajjeyya sabbesaŋ sabbavipākāni uppajjeyyuŋ, na ca uppajjantīti jānitabbametaŋ sankhārapaccayā idaŋ viññāņaŋ hotīti.

Katarasankhārapaccayā kataraŋ viññāņanti ce. Kāmāvacarapuññābhisankhārapaccayā tāva kusalavipākāni pañca cakkhuviññāņādīni, manoviññāņe ekā manodhātu, dve manoviññāņadhātuyo, aṭṭha kāmāvacaramahāvipākānīti soļasa. Yathāha–

‘Kāmāvacarassa kusalassa kammassa kaṭattā upacitattā vipākaŋ cakkhuviññāņaŋ uppannaŋ hoti… sota… ghāna… jivhā… kāyaviññāņaŋ (p. 2.178) vipākā manodhātu uppannā hoti. Somanassasahagatā manoviññāņadhātu uppannā hoti. Upekkhāsahagatā manoviññāņadhātu uppannā hoti. Somanassasahagatā ñāņasampayuttā. Somanassasahagatā ñāņasampayuttā sasankhārena. Somanassasahagatā ñāņavippayuttā. Somanassasahagatā ñāņavippayuttā sasankhārena. Upekkhāsahagatā ñāņasampayuttā. Upekkhāsahagatā ñāņasampayuttā sasankhārena. Upekkhāsahagatā ñāņavippayuttā. Upekkhāsahagatā ñāņavippayuttā sasankhārenā’ ti (dha. sa. 431 498).

Rūpāvacarapuññābhisankhārapaccayā pana pañca rūpāvacaravipākāni. Yathāha–

‘Tasseva rūpāvacarassa kusalassa kammassa kaṭattā upacitattā vipākaŋ vivicceva kāmehi paṭhamaŋ jhānaŋ …pe… pañcamaŋ jhānaŋ upasampajja viharatī’ ti (dha. sa. 499). Evaŋ puññābhisankhārapaccayā ekavīsatividhaŋ viññāņaŋ hoti.

Apuññābhisankhārapaccayā pana akusalavipākāni pañca cakkhuviññāņādīni, ekā manodhātu, ekā manoviññāņadhātūti evaŋ sattavidhaŋ viññāņaŋ hoti. Yathāha–

‘Akusalassa kammassa kaṭattā upacitattā vipākaŋ cakkhuviññāņaŋ uppannaŋ hoti… sota… ghāna… jivhā… kāyaviññāņaŋ… vipākā manodhātu vipākā manoviññāņadhātu uppannā hotī’ ti (dha. sa. 556).

Āneñjābhisankhārapaccayā pana cattāri arūpavipākānīti evaŋ catubbidhaŋ viññāņaŋ hoti. Yathāha–

‘Tasseva arūpāvacarassa kusalassa kammassa kaṭattā upacitattā vipākaŋ sabbaso rūpasaññānaŋ samatikkamā ākāsānañcāyatanasaññāsahagataŋ …pe… viññāņañcā …pe… ākiñcaññā …pe… nevasaññānāsaññāyatanasahagataŋ sukhassa ca dukkhassa ca pahānā catutthaŋ jhānaŋ upasampajja viharatī’ ti (dha. sa. 501).

621. Evaŋ (p. 2.179) yaŋ sankhārapaccayā yaŋ viññāņaŋ hoti, taŋ ñatvā idānissa evaŋ pavatti veditabbā– sabbameva hi idaŋ pavattipaṭisandhivasena dvedhā pavattati. Tattha dve pañcaviññāņāni, dve manodhātuyo, somanassasahagatā ahetukamanoviññāņadhātūti imāni terasa pañcavokārabhave pavattiyaññeva pavattanti. Sesāni ekūnavīsati tīsu bhavesu yathānurūpaŋ pavattiyampi paṭisandhiyampi pavattanti.

Kathaŋ? Kusalavipākāni tāva cakkhuviññāņādīni pañca kusalavipākena akusalavipākena vā nibbattassa yathākkamaŋ paripākaŋ upagatindriyassa cakkhādīnaŋ āpāthagataŋ iṭṭhaŋ iṭṭhamajjhattaŋ vā rūpādi-ārammaņaŋ ārabbha cakkhādipasādaŋ nissāya dassanasavanaghāyanasāyanaphusanakiccaŋ sādhayamānāni pavattanti. Tathā akusalavipākāni pañca. Kevalañhi tesaŋ aniṭṭhaŋ aniṭṭhamajjhattaŋ vā ārammaņaŋ hoti. Ayameva viseso. Dasapi cetāni niyatadvārārammaņavatthuṭṭhānāni niyatakiccāneva ca bhavanti.

Tato kusalavipākānaŋ cakkhuviññāņādīnaŋ anantarā kusalavipākā manodhātu tesaŋyeva ārammaņaŋ ārabbha hadayavatthuŋ nissāya sampaṭicchanakiccaŋ sādhayamānā pavattati. Tathā akusalavipākānaŋ anantarā akusalavipākā. Idañca pana dvayaŋ aniyatadvārārammaņaŋ niyatavatthuṭṭhānaŋ niyatakiccañca hoti.

Somanassasahagatā pana ahetukamanoviññāņadhātu kusalavipākamanodhātuyā anantarā tassā eva ārammaņaŋ ārabbha hadayavatthuŋ nissāya santīraņakiccaŋ sādhayamānā chasu dvāresu balavārammaņe kāmāvacarasattānaŋ yebhuyyena lobhasampayuttajavanāvasāne bhavangavīthiŋ pacchinditvā javanena gahitārammaņe tadārammaņavasena ca sakiŋ vā dvikkhattuŋ vā pavattatīti majjhimaṭṭhakathāyaŋ vuttaŋ. Abhidhammaṭṭhakathāyaŋ pana tadārammaņe dve cittavārā āgatā. Idaŋ pana cittaŋ tadārammaņanti ca piṭṭhibhavanganti cāti dve nāmāni labhati. Aniyatadvārārammaņaŋ niyatavatthukaŋ aniyataṭṭhānakiccañca hotīti. Evaŋ tāva terasa pañcavokārabhave pavattiyaññeva pavattantīti veditabbāni.

Sesesu (p. 2.180) ekūnavīsatiyā na kiñci attano anurūpāya paṭisandhiyā na pavattati. Pavattiyaŋ pana kusalākusalavipākā tāva dve ahetukamanoviññāņadhātuyo pañcadvāre kusalākusalavipākamanodhātūnaŋ anantarā santīraņakiccaŋ, chasu dvāresu pubbe vuttanayeneva tadārammaņakiccaŋ, attanā dinnapaṭisandhito uddhaŋ asati bhavangupacchedake cittuppāde bhavangakiccaŋ, ante cutikiccañcāti cattāri kiccāni sādhayamānā niyatavatthukā aniyatadvārārammaņaṭṭhānakiccā hutvā pavattanti.

Aṭṭha kāmāvacarasahetukacittāni vuttanayeneva chasu dvāresu tadārammaņakiccaŋ, attanā dinnapaṭisandhito uddhaŋ asati bhavangupacchedake cittuppāde bhavangakiccaŋ, ante cutikiccañcāti tīņi kiccāni sādhayamānāni niyatavatthukāni aniyatadvārārammaņaṭṭhānakiccāni hutvā pavattanti.

Pañca rūpāvacarāni cattāri ca āruppāni attanā dinnapaṭisandhito uddhaŋ asati bhavangupacchedake cittuppāde bhavangakiccaŋ, ante cutikiccañcāti kiccadvayaŋ sādhayamānāni pavattanti Tesu rūpāvacarāni niyatavatthārammaņāni aniyataṭṭhānakiccāni, itarāni niyatavatthukāni niyatārammaņāni aniyataṭṭhānakiccāni hutvā pavattantīti evaŋ tāva bāttiŋsavidhampi viññāņaŋ pavattiyaŋ sankhārapaccayā pavattati. Tatrāssa te te sankhārā kammapaccayena ca upanissayapaccayena ca paccayā honti.

622. Yaŋ pana vuttaŋ ‘sesesu ekūnavīsatiyā na kiñci attano anurūpāya paṭisandhiyā na pavattatī’ ti, taŋ atisankhittattā dubbijānaŋ. Tenassa vitthāranayadassanatthaŋ vuccati– kati paṭisandhiyo, kati paṭisandhicittāni, kena kattha paṭisandhi hoti, kiŋ paṭisandhiyā ārammaņanti?

Asaññapaṭisandhiyā saddhiŋ vīsati paṭisandhiyo. Vuttappakārāneva ekūnavīsati paṭisandhicittāni. Tattha akusalavipākāya ahetukamanoviññāņadhātuyā apāyesu paṭisandhi hoti. Kusalavipākāya manussaloke jaccandhajātibadhirajāti-ummattakajāti-eļamūganapuŋsakādīnaŋ. Aṭṭhahi sahetukakāmāvacaravipākehi kāmāvacaradevesu ceva manussesu ca puññavantānaŋ paṭisandhi hoti. Pañcahi rūpāvacaravipākehi rūpībrahmaloke. Catūhi arūpāvacaravipākehi arūpaloketi. Yena ca yattha paṭisandhi hoti (p. 2.181) sā eva tassa anurūpā paṭisandhi nāma. Sankhepato pana paṭisandhiyā tīņi ārammaņāni honti atītaŋ paccuppannaŋ navattabbañca. Asaññā paṭisandhi anārammaņāti.

Tattha viññāņañcāyatananevasaññānāsaññāyatanapaṭisandhīnaŋ atītameva ārammaņaŋ. Dasannaŋ kāmāvacarānaŋ atītaŋ vā paccuppannaŋ vā. Sesānaŋ navattabbameva. Evaŋ tīsu ārammaņesu pavattamānā pana paṭisandhi yasmā atītārammaņassa vā navattabbārammaņassa vā cuticittassa anantarameva pavattati. Paccuppannārammaņaŋ pana cuticittaŋ nāma natthi. Tasmā dvīsu ārammaņesu aññatarārammaņāya cutiyā anantarā tīsu ārammaņesu aññatarārammaņāya paṭisandhiyā sugatiduggativasena pavattanākāro veditabbo.

623. Seyyathidaŋ– kāmāvacarasugatiyaŋ tāva ṭhitassa pāpakammino puggalassa ‘tānissa tasmiŋ samaye olambantī’ ti-ādivacanato (ma. ni. 3.248) maraņamañce nipannassa yathūpacitaŋ pāpakammaŋ vā kammanimittaŋ vā manodvāre āpāthamāgacchati. Taŋ ārabbha uppannāya tadārammaņapariyosānāya javanavīthiyā anantaraŋ bhavangavisayaŋ ārammaņaŋ katvā cuticittaŋ uppajjati. Tasmiŋ niruddhe tadeva āpāthagataŋ kammaŋ vā kammanimittaŋ vā ārabbha anupacchinnakilesabalavināmitaŋ duggatipariyāpannaŋ paṭisandhicittaŋ uppajjati. Ayaŋ atītārammaņāya cutiyā anantarā atītārammaņā paṭisandhi.

Aparassa maraņasamaye vuttappakārakammavasena narakādīsu aggijālavaņņādikaŋ duggatinimittaŋ manodvāre āpāthamāgacchati, tassa dvikkhattuŋ bhavange uppajjitvā niruddhe taŋ ārammaņaŋ ārabbha ekaŋ āvajjanaŋ, maraņassa āsannabhāvena mandībhūtavegattā pañca javanāni, dve tadārammaņānīti tīņi vīthicittāni uppajjanti. Tato bhavangavisayaŋ ārammaņaŋ katvā ekaŋ cuticittaŋ. Ettāvatā ekādasa cittakkhaņā atītā honti. Athassa avasesapañcacittakkhaņāyuke tasmiññeva ārammaņe paṭisandhicittaŋ uppajjati. Ayaŋ atītārammaņāya cutiyā anantarā paccuppannārammaņā paṭisandhi.

Aparassa (p. 2.182) maraņasamaye pañcannaŋ dvārānaŋ aññatarasmiŋ rāgādihetubhūtaŋ hīnamārammaņaŋ āpāthamāgacchati. Tassa yathākkamena uppanne voṭṭhabbanāvasāne maraņassa āsannabhāvena mandībhūtavegattā pañca javanāni, dve tadārammaņāni ca uppajjanti. Tato bhavangavisayaŋ ārammaņaŋ katvā ekaŋ cuticittaŋ. Ettāvatā ca dve bhavangāni, āvajjanaŋ, dassanaŋ, sampaṭicchanaŋ, santīraņaŋ, voṭṭhabbanaŋ, pañca javanāni, dve tadārammaņāni, ekaŋ cuticittanti pañcadasa cittakkhaņā atītā honti. Athāvasesa-ekacittakkhaņāyuke tasmiññeva ārammaņe paṭisandhicittaŋ uppajjati. Ayampi atītārammaņāya cutiyā anantarā paccuppannārammaņā paṭisandhi. Esa tāva atītārammaņāya sugaticutiyā anantarā atītapaccuppannārammaņāya duggatipaṭisandhiyā pavattanākāro.

624. Duggatiyaŋ ṭhitassa pana upacitānavajjakammassa vuttanayeneva taŋ anavajjakammaŋ vā kammanimittaŋ vā manodvāre āpāthamāgacchatīti kaņhapakkhe sukkapakkhaŋ ṭhapetvā sabbaŋ purimanayeneva veditabbaŋ. Ayaŋ atītārammaņāya duggaticutiyā anantarā atītapaccuppannārammaņāya sugatipaṭisandhiyā pavattanākāro.

625. Sugatiyaŋ ṭhitassa pana upacitānavajjakammassa ‘tānissa tasmiŋ samaye olambantī’ ti-ādivacanato maraņamañce nipannassa yathūpacitaŋ anavajjakammaŋ vā kammanimittaŋ vā manodvāre āpāthamāgacchati. Tañca kho upacitakāmāvacarānavajjakammasseva. Upacitamahaggatakammassa pana kammanimittameva āpāthamāgacchati. Taŋ ārabbha uppannāya tadārammaņapariyosānāya suddhāya vā javanavīthiyā anantaraŋ bhavangavisayaŋ ārammaņaŋ katvā cuticittaŋ uppajjati. Tasmiŋ niruddhe tameva āpāthagataŋ kammaŋ vā kammanimittaŋ vā ārabbha anupacchinnakilesabalavināmitaŋ sugatipariyāpannaŋ paṭisandhicittaŋ uppajjati. Ayaŋ atītārammaņāya cutiyā anantarā atītārammaņā vā navattabbārammaņā vā paṭisandhi.

Aparassa maraņasamaye kāmāvacara-anavajjakammavasena manussaloke mātukucchivaņņasankhātaŋ vā devaloke uyyānavimānakapparukkhādivaņņasankhātaŋ vā sugatinimittaŋ manodvāre āpāthamāgacchati, tassa duggatinimitte (p. 2.183) dassitānukkameneva cuticittānantaraŋ paṭisandhicittaŋ uppajjati. Ayaŋ atītārammaņāya cutiyā anantarā paccuppannārammaņā paṭisandhi.

Aparassa maraņasamaye ñātakā ‘ayaŋ tāta tavatthāya buddhapūjā karīyati cittaŋ pasādehī’ ti vatvā pupphadāmapaṭākādivasena rūpārammaņaŋ vā, dhammassavanatūriyapūjādivasena saddārammaņaŋ vā, dhūmavāsagandhādivasena gandhārammaņaŋ vā, ‘idaŋ tāta sāyassu tavatthāya dātabbadeyyadhamman’ ti vatvā madhuphāņitādivasena rasārammaņaŋ vā, ‘idaŋ tāta phusassu tavatthāya dātabbadeyyadhamman’ ti vatvā cīnapaṭṭasomārapaṭṭādivasena phoṭṭhabbārammaņaŋ vā pañcadvāre upasaŋharanti, tassa tasmiŋ āpāthagate rūpādi-ārammaņe yathākkamena uppannavoṭṭhabbanāvasāne maraņassa āsannabhāvena mandībhūtavegattā pañca javanāni, dve tadārammaņāni ca uppajjanti. Tato bhavangavisayaŋ ārammaņaŋ katvā ekaŋ cuticittaŋ, tadavasāne tasmiññeva ekacittakkhaņaṭṭhitike ārammaņe paṭisandhicittaŋ uppajjati. Ayampi atītārammaņāya cutiyā anantarā paccuppannārammaņā paṭisandhi.

626. Aparassa pana pathavīkasiņajjhānādivasena paṭiladdhamahaggatassa sugatiyaŋ ṭhitassa maraņasamaye kāmāvacarakusalakamma-kammanimitta-gatinimittānaŋ vā aññataraŋ, pathavīkasiņādikaŋ vā nimittaŋ, mahaggatacittaŋ vā manodvāre āpāthamāgacchati, cakkhusotānaŋ vā aññatarasmiŋ kusaluppattihetubhūtaŋ paņītamārammaņaŋ āpāthamāgacchati, tassa yathākkamena uppannavoṭṭhabbanāvasāne maraņassa āsannabhāvena mandībhūtavegattā pañca javanāni uppajjanti. Mahaggatagatikānaŋ pana tadārammaņaŋ natthi, tasmā javanānantaraŋyeva bhavangavisayaŋ ārammaņaŋ katvā ekaŋ cuticittaŋ uppajjati. Tassāvasāne kāmāvacaramahaggatasugatīnaŋ aññatarasugatipariyāpannaŋ yathūpaṭṭhitesu ārammaņesu aññatarārammaņaŋ paṭisandhicittaŋ uppajjati. Ayaŋ navattabbārammaņāya sugaticutiyā anantarā atītapaccuppannanavattabbārammaņānaŋ aññatarārammaņā paṭisandhi.

Etenānusārena āruppacutiyāpi anantarā paṭisandhi veditabbā. Ayaŋ atītanavattabbārammaņāya sugaticutiyā anantarā atītanavattabbapaccuppannārammaņāya paṭisandhiyā pavattanākāro.

627. Duggatiyaŋ (p. 2.184) ṭhitassa pana pāpakammino vuttanayeneva taŋ kammaŋ kammanimittaŋ gatinimittaŋ vā manodvāre. Pañcadvāre vā pana akusaluppatti hetubhūtaŋ ārammaņaŋ āpāthamāgacchati, athassa yathākkamena cuticittāvasāne duggatipariyāpannaŋ tesu ārammaņesu aññatarārammaņaŋ paṭisandhicittaŋ uppajjati. Ayaŋ atītārammaņāya duggaticutiyā anantarā atītapaccuppannārammaņāya paṭisandhiyā pavattanākāroti. Ettāvatā ekūnavīsatividhassāpi viññāņassa paṭisandhivasena pavatti dīpitā hoti.

628. Tayidaŋ sabbampi evaŋ,


Pavattamānaŋ sandhimhi, dvedhā kammena vattati;


Missādīhi ca bhedehi, bhedassa duvidhādiko.

Idañhi ekūnavīsatividhampi vipākaviññāņaŋ paṭisandhimhi pavattamānā dvedhā kammena vattati. Yathāsakañhi ekassa janakakammaŋ nānākkhaņikakammapaccayena ceva upanissayapaccayena ca paccayo hoti. Vuttañhetaŋ ‘kusalākusalaŋ kammaŋ vipākassa upanissayapaccayena paccayo’ ti (paṭṭhā. 1.1.423). Evaŋ vattamānassa panassa missādīhi bhedehi duvidhādikopi bhedo veditabbo.

Seyyathidaŋ idañhi paṭisandhivasena ekadhā pavattamānampi rūpena saha missāmissabhedato duvidhaŋ. Kāmarūpārūpabhavabhedato tividhaŋ. Aņđajajalābuja-saŋsedaja-opapātikayonivasena catubbidhaŋ. Gativasena pañcavidhaŋ. Viññāņaṭṭhitivasena sattavidhaŋ. Sattāvāsavasena aṭṭhavidhaŋ hoti.

629. Tattha,


Missaŋ dvidhā bhāvabhedā, sabhāvaŋ tattha ca dvidhā;


Dve vā tayo vā dasakā, omato ādinā saha.

Missaŋ dvidhā bhāvabhedāti yaŋ hetaŋ ettha aññatra arūpabhavā rūpamissaŋ paṭisandhiviññāņaŋ uppajjati, taŋ rūpabhave itthindriyapurisindriyasankhātena bhāvena vinā uppattito. Kāmabhave aññatra jātipaņđakapaṭisandhiyā bhāvena saha uppattito sa-bhāvaŋ, a-bhāvanti duvidhaŋ hoti.

Sabhāvaŋ (p. 2.185) tattha ca dvidhāti tatthāpi ca yaŋ sa-bhāvaŋ, taŋ itthipurisabhāvānaŋ aññatarena saha uppattito duvidhameva hoti.

Dve vā tayo vā dasakā omato ādinā sahāti yaŋ hetamettha ‘missaŋ amissan’ ti duke ādibhūtaŋ rūpamissaŋ paṭisandhiviññāņaŋ, tena saha vatthukāyadasakavasena dve vā, vatthukāyabhāvadasakavasena tayo vā dasakā omato uppajjanti, natthi ito paraŋ rūpaparihānīti. Taŋ panetaŋ evaŋ omakaparimāņaŋ uppajjamānaŋ aņđajajalābujanāmikāsu dvīsu yonīsu jāti-uņņāya ekena aŋsunā uddhaṭasappimaņđappamāņaŋ kalalanti laddhasankhaŋ hutvā uppajjati. Tattha yonīnaŋ gativasena sambhavabhedo veditabbo.

630. Etāsu hi,


Niraye bhummavajjesu, devesu ca na yoniyo;


Tisso purimikā honti, catassopi gatittaye.

Tattha devesu cāti casaddena yathā niraye ca bhummavajjesu ca devesu, evaŋ nijjhāmataņhikapetesu ca purimikā tisso yoniyo na santīti veditabbā. Opapātikā eva hi te honti. Sese pana tiracchānapettivisayamanussasankhāte gatittaye pubbe vajjitabhummadevesu ca catassopi yoniyo honti. Tattha,


Tiŋsa nava ceva rūpīsu, sattati ukkaŋsatotha rūpāni;


Saŋsedupapātayonisu, atha vā avakaŋsato tiŋsa.

Rūpībrahmesu tāva opapātikayonikesu cakkhusotavatthudasakānaŋ jīvitanavakassa cāti catunnaŋ kalāpānaŋ vasena tiŋsa ca nava ca paṭisandhiviññāņena saha rūpāni uppajjanti. Rūpī brahme pana ṭhapetvā aññesu saŋsedaja-opapātikayonikesu ukkaŋsato cakkhusotaghānajivhākāyavatthubhāvadasakānaŋ vasena sattati, tāni ca niccaŋ devesu. Tattha vaņņo gandho raso ojā catasso cāpi dhātuyo cakkhupasādo jīvitanti ayaŋ dasarūpaparimāņo rūpapuñjo cakkhudasako nāma. Evaŋ sesā veditabbā (p. 2.186) Avakaŋsato pana jaccandhabadhira-aghānakanapuŋsakassa jivhākāyavatthudasakānaŋ vasena tiŋsa rūpāni uppajjanti. Ukkaŋsāvakaŋsānaŋ pana antare anurūpato vikappo veditabbo.

631. Evaŋ viditvā puna,


Khandhārammaņagatihetu-vedanāpītivitakkavicārehi.


Bhedābhedaviseso, cutisandhīnaŋ pariññeyyo.

Yā hesā missāmissato duvidhā paṭisandhi, yā cassā atītānantarā cuti, tāsaŋ imehi khandhādīhi bhedābhedaviseso ñātabboti attho.

Kathaŋ? Kadāci hi catukkhandhāya āruppacutiyā anantarā catukkhandhāva ārammaņatopi abhinnā paṭisandhi hoti. Kadāci amahaggatabahiddhārammaņāya mahaggata-ajjhattārammaņā. Ayaŋ tāva arūpabhūmīsuyeva nayo. Kadāci pana catukkhandhāya arūpacutiyā anantarā pañcakkhandhā kāmāvacarapaṭisandhi Kadāci pañcakkhandhāya kāmāvacaracutiyā rūpāvacaracutiyā vā anantarā catukkhandhā arūpapaṭisandhi. Evaŋ atītārammaņāya cutiyā paccuppannārammaņā paṭisandhi. Ekaccasugaticutiyā ekaccaduggatipaṭisandhi. Ahetukacutiyā sahetukapaṭisandhi. Duhetukacutiyā tihetukapaṭisandhi. Upekkhāsahagatacutiyā somanassasahagatapaṭisandhi. Appītikacutiyā sappītikapaṭisandhi. Avitakkacutiyā savitakkapaṭisandhi. Avicāracutiyā savicārapaṭisandhi. Avitakkāvicāracutiyā savitakkasavicārapaṭisandhīti tassa tassa viparītato ca yathāyogaŋ yojetabbaŋ.

632. 
Laddhapaccayamiti dhammamattametaŋ bhavantaramupeti;


Nāssa tato sankanti, na tato hetuŋ vinā hoti.

Iti hetaŋ laddhapaccayaŋ rūpārūpadhammamattaŋ uppajjamānaŋ bhavantaramupetīti vuccati, na satto, na jīvo. Tassa ca nāpi atītabhavato idha sankanti atthi. Nāpi tato hetuŋ vinā idha pātubhāvo. Tayidaŋ pākaṭena manussacutipaṭisandhikkamena pakāsayissāma.

Atītabhavasmiŋ (p. 2.187) hi sarasena upakkamena vā samāsannamaraņassa asayhānaŋ sabbangapaccangasandhibandhanacchedakānaŋ māraņantikavedanāsatthānaŋ sannipātaŋ asahantassa ātape pakkhittaharitatālapaņņamiva kamena upasussamāne sarīre niruddhesu cakkhādīsu indriyesu hadayavatthumatte patiṭṭhitesu kāyindriyamanindriyajīvitindriyesu tankhaņāvasesahadayavatthusannissitaŋ viññāņaŋ garukasamāsevitāsannapubbakatānaŋ aññataraŋ laddhāvasesapaccayasankhārasankhātaŋ kammaŋ, tadupaṭṭhāpitaŋ vā kammanimittagatinimittasankhātaŋ visayaŋ ārabbha pavattati. Tadevaŋ pavattamānaŋ taņhāvijjānaŋ appahīnattā avijjāpaṭicchāditādīnave tasmiŋ visaye taņhā nāmeti, sahajātasankhārā khipanti. Taŋ santativasena taņhāya nāmiyamānaŋ sankhārehi khippamānaŋ orimatīrarukkhavinibaddharajjumālambitvā mātikātikkamako viya purimañca nissayaŋ jahati, aparañca kammasamuṭṭhāpitaŋ nissayaŋ assādayamānaŋ vā anassādayamānaŋ vā ārammaņādīhiyeva paccayehi pavattatīti.

Ettha ca purimaŋ cavanato cuti. Pacchimaŋ bhavantarādipaṭisandhānato paṭisandhīti vuccati Tadetaŋ nāpi purimabhavā idhāgataŋ, nāpi tato kammasankhāranativisayādihetuŋ vinā pātubhūtanti veditabbaŋ.

633. 
Siyuŋ nidassanānettha, paṭighosādikā atha;


Santānabandhato natthi, ekatā nāpi nānatā.

Ettha cetassa viññāņassa purimabhavato idha anāgamane, atītabhavapariyāpannahetūti ca uppāde paṭighosa-padīpa-muddā-paṭibimbappakārā dhammā nidassanāni siyuŋ. Yathā hi paṭighosa-padīpa-muddā-chāyā saddādihetukā honti aññatra agantvā evamevaŋ idaŋ cittaŋ.

Ettha ca santānabandhato natthi ekatā nāpi nānatā. Yadi hi santānabandhe sati ekantamekatā bhaveyya, na khīrato dadhi sambhūtaŋ siyā. Athāpi ekantanānatā bhaveyya, na khīrassādhīno dadhi siyā. Esa nayo sabbahetuhetusamuppannesu. Evañca sati sabbalokavohāralopo (p. 2.188) siyā, so ca aniṭṭho. Tasmā ettha na ekantamekatā vā nānatā vā upagantabbāti.

634. Etthāha– nanu evaŋ asankantipātubhāve sati ye imasmiŋ manussattabhāve khandhā, tesaŋ niruddhattā, phalapaccayassa ca kammassa tattha agamanato aññassa aññato ca taŋ phalaŋ siyā, upabhuñjake ca asati kassa taŋ phalaŋ siyā, tasmā na sundaramidaŋ vidhānanti. Tatridaŋ vuccati–


Santāne yaŋ phalaŋ etaŋ, nāññassa na ca aññato;


Bījānaŋ abhisankhāro, etassatthassa sādhako.

Ekasantānasmiŋ hi phalaŋ uppajjamānaŋ tattha ekanta-ekattanānattānaŋ paṭisiddhattā aññassāti vā aññatoti vā na hoti. Etassa ca panatthassa bījānaŋ abhisankhāro sādhako. Ambabījādīnaŋ hi abhisankhāresu katesu tassa bījassa santāne laddhapaccayo kālantare phalaviseso uppajjamāno na aññabījānaŋ, nāpi aññābhisankhārapaccayā uppajjati na ca tāni bījāni, te abhisankhārā vā phalaṭṭhānaŋ pāpuņanti, evaŋ sampadamidaŋ veditabbaŋ. Vijjāsipposadhādīhi cāpi bālasarīre upayuttehi kālantare vuđđhasarīrādīsu phaladehi ayamattho veditabbo.

Yampi vuttaŋ ‘upabhuñjake ca asati kassa taŋ phalaŋ siyā’ ti, tattha,


Phalassuppattiyā eva, siddhā bhuñjakasammuti;


Phaluppādena rukkhassa, yathā phalati sammuti.

Yathā hi rukkhasankhātānaŋ dhammānaŋ ekadesabhūtassa rukkhaphalassa uppattiyā eva rukkho phalatīti vā phalitoti vā vuccati, tathā devamanussasankhātānaŋ khandhānaŋ ekadesabhūtassa upabhogasankhātassa sukhadukkhaphalassa uppādeneva devo, manusso vā upabhuñjatīti vā, sukhito, dukkhitoti vā vuccati. Tasmā na ettha aññena upabhuñjakena nāma koci attho atthīti.

635. Yopi (p. 2.189) vadeyya ‘evaŋ santepi ete sankhārā vijjamānā vā phalassa paccayā siyuŋ, avijjamānā vā, yadi ca vijjamānā pavattikkhaņeyeva nesaŋ vipākena bhavitabbaŋ, atha avijjamānā pavattito pubbe pacchā ca niccaŋ phalāvahā siyun’ ti, so evaŋ vattabbo–


Katattā paccayā ete, na ca niccaŋ phalāvahā;


Pāṭibhogādikaŋ tattha, veditabbaŋ nidassanaŋ.

Katattāyeva hi sankhārā attano phalassa paccayā honti, na vijjamānattā, avijjamānattā vā. Yathāha– ‘kāmāvacarassa kusalassa kammassa katattā upacitattā vipākaŋ cakkhuviññāņaŋ uppannaŋ hotī’ ti-ādi (dha. sa. 431). Yathārahassa ca attano phalassa paccayā hutvā na puna phalāvahā honti vipākattā. Etassa catthassa vibhāvane idaŋ pāṭibhogādikaŋ nidassanaŋ veditabbaŋ. Yathā hi loke yo kassaci atthassa niyyātanatthaŋ pāṭibhogo hoti, bhaņđaŋ vā kiņāti, iņaŋ vā gaņhāti, tassa taŋ kiriyākaraņamattameva tadatthaniyyātanādimhi paccayo hoti, na kiriyāya vijjamānattaŋ, avijjamānattaŋ vā, na ca tadatthaniyyātanādito parampi dhārakova hoti. Kasmā? Niyyātanādīnaŋ katattā. Evaŋ katattāva sankhārāpi attano phalassa paccayā honti, na ca yathārahaŋ phaladānato parampi phalāvahā hontīti. Ettāvatā missāmissavasena dvedhāpi vattamānassa paṭisandhiviññāņassa sankhārapaccayā pavatti dīpitā hoti.

636. Idāni sabbesveva tesu bāttiŋsavipākaviññāņesu sammohavighātatthaŋ,


Paṭisandhipavattīnaŋ, vasenete bhavādisu;


Vijānitabbā sankhārā, yathā yesañca paccayā.

Tattha tayo bhavā, catasso yoniyo, pañca gatiyo, satta viññāņaṭṭhitiyo, nava sattāvāsāti ete bhavādayo nāma. Etesu bhavādīsu paṭisandhiyaŋ pavatte ca ete yesaŋ vipākaviññāņānaŋ paccayā, yathā ca paccayā honti, tathā vijānitabbāti attho.

Tattha (p. 2.190) puññābhisankhāre tāva kāmāvacara-aṭṭhacetanābhedo puññābhisankhāro avisesena kāmabhave sugatiyaŋ navannaŋ vipākaviññāņānaŋ paṭisandhiyaŋ nānakkhaņikakammapaccayena ceva upanissayapaccayena cāti dvedhā paccayo. Rūpāvacarapañcakusalacetanābhedo puññābhisankhāro rūpabhave paṭisandhiyaŋ eva pañcannaŋ.

Vuttappabhedakāmāvacaro pana kāmabhave sugatiyaŋ upekkhāsahagatāhetumanoviññāņadhātuvajjānaŋ sattannaŋ parittavipākaviññāņānaŋ vuttanayeneva dvedhā paccayo pavatte, no paṭisandhiyaŋ. Sveva rūpabhave pañcannaŋ vipākaviññāņānaŋ tatheva paccayo pavatte, no paṭisandhiyaŋ. Kāmabhave pana duggatiyaŋ aṭṭhannampi parittavipākaviññāņānaŋ tatheva paccayo pavatte, no paṭisandhiyaŋ. Tattha niraye mahāmoggallānattherassa narakacārikādīsu iṭṭhārammaņasamāyoge so paccayo hoti, tiracchānesu pana petamahiddhikesu ca iṭṭhārammaņaŋ labbhatiyeva.

Sveva kāmabhave sugatiyaŋ soļasannampi kusalavipākaviññāņānaŋ tatheva paccayo pavatte ca paṭisandhiyañca. Avisesena pana puññābhisankhāro rūpabhave dasannaŋ vipākaviññāņānaŋ tatheva paccayo pavatte ca paṭisandhiyañca.

Dvādasākusalacetanābhedo apuññābhisankhāro kāmabhave duggatiyaŋ ekassa viññāņassa tatheva paccayo paṭisandhiyaŋ, no pavatte. Channaŋ pavatte, no paṭisandhiyaŋ. Sattannampi akusalavipākaviññāņānaŋ pavatte ca paṭisandhiyañca.

Kāmabhave pana sugatiyaŋ tesaŋyeva sattannaŋ tatheva paccayo pavatte, no paṭisandhiyaŋ. Rūpabhave catunnaŋ vipākaviññāņānaŋ tatheva paccayo pavatte, no paṭisandhiyaŋ. So ca kho kāmāvacare aniṭṭharūpadassanasaddasavanavasena, brahmaloke pana aniṭṭharūpādayo nāma natthi. Tathā kāmāvacaradevalokepi.

Āneñjābhisankhāro arūpabhave catunnaŋ vipākaviññāņānaŋ tatheva paccayo pavatte ca paṭisandhiyañca.

Evaŋ (p. 2.191) tāva bhavesu paṭisandhipavattīnaŋ vasena ete sankhārā yesaŋ paccayā, yathā ca paccayā honti, tathā vijānitabbā. Eteneva nayena yoni-ādīsupi veditabbā.

637. Tatridaŋ ādito paṭṭhāya mukhamattapakāsanaŋ– imesu hi sankhāresu yasmā puññābhisankhāro tāva dvīsu bhavesu paṭisandhiŋ datvā sabbamattano vipākaŋ janeti. Tathā aņđajādīsu catūsu yonīsu, devamanussasankhātāsu dvīsu gatīsu, nānattakāyanānattasaññīnānattakāya-ekattasaññī-ekattakāyanānattasaññī-ekattakāya-ekattasaññīsankhātāsu catūsu viññāņaṭṭhitīsu. Asaññasattāvāse panesa rūpamattamevābhisankharotīti catūsuyeva sattāvāsesu ca paṭisandhiŋ datvā sabbamattano vipākaŋ janeti. Tasmā esa etesu dvīsu bhavesu, catūsu yonīsu, dvīsu gatīsu, catūsu viññāņaṭṭhitīsu, catūsu sattāvāsesu ca ekavīsatiyā vipākaviññāņānaŋ vuttanayeneva paccayo hoti yathāsambhavaŋ paṭisandhiyaŋ pavatte ca.

Apuññābhisankhāro pana yasmā ekasmiŋyeva kāmabhave catūsu yonīsu, avasesāsu tīsu gatīsu nānattakāya-ekattasaññīsankhātāya ekissā viññāņaṭṭhitiyā, tādiseyeva ca ekasmiŋ sattāvāse paṭisandhivasena vipaccati, tasmā esa ekasmiŋ bhave, catūsu yonīsu, tīsu gatīsu, ekissā viññāņaṭṭhitiyā, ekamhi ca sattāvāse sattannaŋ vipākaviññāņānaŋ vuttanayeneva paccayo paṭisandhiyaŋ pavatte ca.

Āneñjābhisankhāro pana yasmā ekasmiŋyeva arūpabhave, ekissā opapātikayoniyā, ekissā devagatiyā, ākāsānañcāyatanādikāsu tīsu viññāņaṭṭhitīsu, ākāsānañcāyatanādikesu ca catūsu sattāvāsesu paṭisandhivasena vipaccati, tasmā esa ekasmiŋ bhave, ekissā yoniyā, ekissā gatiyā, tīsu viññāņaṭṭhitīsu, catūsu sattāvāsesu catunnaŋ viññāņānaŋ vuttanayeneva paccayo hoti paṭisandhiyaŋ pavatte cāti. Evaŋ,


Paṭisandhipavattīnaŋ (p. 2.192) vasenete bhavādisu;


Vijānitabbā sankhārā, yathā yesañca paccayāti.

Ayaŋ ‘sankhārapaccayā viññāņan’ ti padasmiŋ vitthārakathā.

Viññāņapaccayānāmarūpapadavitthārakathā
638. Viññāņapaccayā nāmarūpapade–


Vibhāgā nāmarūpānaŋ, bhavādīsu pavattito;


Sangahā paccayanayā, viññātabbo vinicchayo.

Vibhāgā nāmarūpānanti ettha hi nāmanti ārammaņābhimukhaŋ namanato vedanādayo tayo khandhā, rūpanti cattāri mahābhūtāni catunnañca mahābhūtānaŋ upādāyarūpaŋ. Tesaŋ vibhāgo khandhaniddese vuttoyevāti. Evaŋ tāvettha vibhāgā nāmarūpānaŋ viññātabbo vinicchayo.

Bhavādīsu pavattitoti ettha ca nāmaŋ ekaŋ sattāvāsaŋ ṭhapetvā sabbabhavayonigativiññāņaṭṭhitisesasattāvāsesu pavattati, rūpaŋ dvīsu bhavesu, catūsu yonīsu, pañcasu gatīsu, purimāsu catūsu viññāņaṭṭhitīsu, pañcasu sattāvāsesu pavattati.

Evaŋ pavattamāne ca etasmiŋ nāmarūpe yasmā abhāvakagabbhaseyyakānaŋ aņđajānañca paṭisandhikkhaņe vatthukāyadasakavasena rūpato dvesantatisīsāni, tayo ca arūpino khandhā pātubhavanti, tasmā tesaŋ vitthārena rūparūpato vīsati dhammā, tayo ca arūpino khandhāti ete tevīsati dhammā viññāņapaccayā nāmarūpanti veditabbā. Aggahitaggahaņena pana ekasantatisīsato nava rūpadhamme apanetvā cuddasa. Sabhāvakānaŋ bhāvadasakaŋ pakkhipitvā tettiŋsa, tesampi aggahitaggahaņena santatisīsadvayato aṭṭhārasa rūpadhamme apanetvā pannarasa.

Yasmā ca opapātikasattesu brahmakāyikādīnaŋ paṭisandhikkhaņe cakkhusotavatthudasakānaŋ, jīvitindriyanavakassa ca vasena rūpato cattāri santatisīsāni, tayo ca arūpino khandhā pātubhavanti, tasmā tesaŋ vitthārena rūparūpato ekūnacattālīsa dhammā, tayo ca arūpino khandhāti (p. 2.193) ete bācattālīsa dhammā viññāņapaccayā nāmarūpanti veditabbā. Aggahitaggahaņena pana santatisīsattayato sattavīsati dhamme apanetvā pannarasa.

Kāmabhave pana yasmā sesa-opapātikānaŋ, saŋsedajānaŋ vā sabhāvakaparipuņņāyatanānaŋ paṭisandhikkhaņe rūpato satta santatisīsāni, tayo ca arūpino khandhā pātubhavanti, tasmā tesaŋ vitthārena rūparūpato sattati dhammā, tayo ca arūpino khandhāti ete tesattati dhammā viññāņapaccayā nāmarūpanti veditabbā. Aggahitaggahaņena pana rūpasantatisīsachakkato catupaññāsa dhamme apanetvā ekūnavīsati. Esa ukkaŋso. Avakaŋsena pana taŋtaŋrūpasantatisīsavikalānaŋ tassa tassa vasena hāpetvā hāpetvā sankhepato vitthārato ca paṭisandhiyaŋ viññāņapaccayā nāmarūpasankhā veditabbā.

Arūpīnaŋ pana tayova arūpino khandhā. Asaññīnaŋ rūpato jīvitindriyanavakamevāti. Esa tāva paṭisandhiyaŋ nayo.

Pavatte pana sabbattha rūpappavattidese paṭisandhicittassa ṭhitikkhaņe paṭisandhicittena saha pavatta-ututo utusamuṭṭhānaŋ suddhaṭṭhakaŋ pātubhavati. Paṭisandhicittaŋ pana rūpaŋ na samuṭṭhāpeti. Tañhi yathā papāte patitapuriso parassa paccayo hotuŋ na sakkoti, evaŋ vatthudubbalatāya dubbalattā rūpaŋ samuṭṭhāpetuŋ na sakkoti. Paṭisandhicittato pana uddhaŋ paṭhamabhavangato pabhuti cittasamuṭṭhānaŋ suddhaṭṭhakaŋ, saddapātubhāvakāle paṭisandhikkhaņato uddhaŋ pavatta-ututo ceva cittato ca saddanavakaŋ, ye pana kabaļīkārāhārūpajīvino gabbhaseyyakasattā, tesaŋ,


‘Yañcassa bhuñjati mātā, annaŋ pānañca bhojanaŋ;


Tena so tattha yāpeti, mātukucchigato naro’ ti.–

Vacanato mātarā ajjhoharitāhārena anugate sarīre, opapātikānaŋ sabbapaṭhamaŋ attano mukhagataŋ kheļaŋ ajjhoharaņakāle āhārasamuṭṭhānaŋ suddhaṭṭhakanti idaŋ āhārasamuṭṭhānassa suddhaṭṭhakassa, utucittasamuṭṭhānānañca ukkaŋsato dvinnaŋ navakānaŋ vasena chabbīsatividhaŋ, pubbe ekekacittakkhaņe (p. 2.194) tikkhattuŋ uppajjamānaŋ vuttaŋ kammasamuṭṭhānañca sattatividhanti channavutividhaŋ rūpaŋ, tayo ca arūpino khandhāti samāsato navanavuti dhammā. Yasmā vā saddo aniyato kadācideva pātubhāvato, tasmā duvidhampi taŋ apanetvā ime sattanavuti dhammā yathāsambhavaŋ sabbasattānaŋ viññāņapaccayā nāmarūpanti veditabbaŋ. Tesaŋ hi suttānampi pamattānampi khādantānampi pivantānampi divā ca rattiñca ete viññāņapaccayā pavattanti. Tañca nesaŋ viññāņapaccayabhāvaŋ parato vaņņayissāma.

Yampanetamettha kammajarūpaŋ, taŋ bhavayonigatiṭhitisattāvāsesu sabbapaṭhamaŋ patiṭṭhahantampi tisamuṭṭhānikarūpena anupatthaddhaŋ na sakkoti saņṭhātuŋ, nāpi tisamuṭṭhānikaŋ tena anupatthaddhaŋ. Atha kho vātabbhāhatāpi catuddisā vavatthāpitā naļakalāpiyo viya, ūmivegabbhāhatāpi mahāsamudde katthaci laddhapatiṭṭhā bhinnavāhanikā viya ca aññamaññupatthaddhānevetāni apatamānāni saņṭhahitvā ekampi vassaŋ dvepi vassāni …pe… vassasatampi yāva tesaŋ sattānaŋ āyukkhayo vā puññakkhayo vā, tāva pavattantīti. Evaŋ bhavādīsu pavattitopettha viññātabbo vinicchayo.

639. Sangahāti ettha ca yaŋ āruppe pavattipaṭisandhīsu, pañcavokārabhave ca pavattiyaŋ viññāņapaccayā nāmameva, yañca asaññesu sabbattha, pañcavokārabhave ca pavattiyaŋ viññāņapaccayā rūpameva, yañca pañcavokārabhave sabbattha viññāņapaccayā nāmarūpaŋ, taŋ sabbaŋ nāmañca rūpañca nāmarūpañca nāmarūpanti evaŋ ekadesasarūpekasesanayena sangahetvā viññāņapaccayā nāmarūpanti veditabbaŋ.

Asaññesu viññāņābhāvā ayuttanti ce, nāyuttaŋ. Idampi,


Nāmarūpassa yaŋ hetu, viññāņaŋ taŋ dvidhā mataŋ;


Vipākamavipākañca, yuttameva yato idaŋ.

Yañhi nāmarūpassa hetu viññāņaŋ, taŋ vipākāvipākabhedato dvedhā mataŋ. Idañca asaññasattesu kammasamuṭṭhānattā pañcavokārabhave pavatta-abhisankhāraviññāņapaccayā rūpaŋ. Tathā pañcavokāre pavattiyaŋ kusalādicittakkhaņe kammasamuṭṭhānanti yuttameva idaŋ. Evaŋ sangahatopettha viññātabbo vinicchayo.

640. Paccayanayāti (p. 2.195) ettha hi,


Nāmassa pākaviññāņaŋ, navadhā hoti paccayo;


Vatthurūpassa navadhā, sesarūpassa aṭṭhadhā.


Abhisankhāraviññāņaŋ, hoti rūpassa ekadhā;


Tadaññaŋ pana viññāņaŋ, tassa tassa yathārahaŋ.

Yañhetaŋ paṭisandhiyaŋ pavattiyaŋ vā vipākasankhātaŋ nāmaŋ, tassa rūpamissassa vā amissassa vā paṭisandhikaŋ vā aññaŋ vā vipākaviññāņaŋ sahajāta-aññamaññanissayasampayuttavipākāhārindriya-atthi-avigatapaccayehi navadhā paccayo hoti.

Vatthurūpassa paṭisandhiyaŋ sahajāta-aññamaññanissayavipākāhārindriyavippayutta-atthi-avigatapaccayehi

Navadhā paccayo hoti. Ṭhapetvā pana vatthurūpaŋ sesarūpassa imesu navasu aññamaññapaccayaŋ apanetvā sesehi aṭṭhahi paccayehi paccayo hoti.

Abhisankhāraviññāņaŋ pana asaññasattarūpassa vā pañcavokārabhave vā kammajassa rūpassa suttantikapariyāyato upanissayavasena ekadhāva paccayo hoti. Avasesaŋ paṭhamabhavangato pabhuti sabbampi viññāņaŋ tassa tassa nāmarūpassa yathārahaŋ paccayo hotīti veditabbaŋ. Vitthārato pana tassa paccayanaye dassiyamāne sabbāpi paṭṭhānakathā vitthāretabbā hotīti na naŋ ārabhāma.

Tattha siyā– kathaŋ panetaŋ jānitabbaŋ ‘paṭisandhināmarūpaŋ viññāņapaccayā hotī’ ti? Suttato yuttito ca. Sutte hi ‘cittānuparivattino dhammā’ ti-ādinā (dha. sa. dukamātikā 62) nayena bahudhā vedanādīnaŋ viññāņapaccayatā siddhā. Yuttito pana,


Cittajena hi rūpena, idha diṭṭhena sijjhati;


Adiṭṭhassāpi rūpassa, viññāņaŋ paccayo iti.

Citte hi pasanne appasanne vā tadanurūpāni rūpāni uppajjamānāni diṭṭhāni. Diṭṭhena ca adiṭṭhassa anumānaŋ hotīti iminā idha diṭṭhena cittajarūpena adiṭṭhassāpi paṭisandhirūpassa viññāņaŋ paccayo hotīti jānitabbametaŋ. Kammasamuṭṭhānassāpi (p. 2.196) hi tassa cittasamuṭṭhānasseva viññāņapaccayatā paṭṭhāne āgatāti. Evaŋ paccayanayatopettha viññātabbo vinicchayoti.

Ayaŋ ‘viññāņapaccayā nāmarūpan’ ti padasmiŋ vitthārakathā.

Nāmarūpapaccayāsaļāyatanapadavitthārakathā
641. Nāmarūpapaccayā saļāyatanapade–


Nāmaŋ khandhattayaŋ rūpaŋ, bhūtavatthādikaŋ mataŋ;


Katekasesaŋ taŋ tassa, tādisasseva paccayo.

Yañhetaŋ saļāyatanasseva paccayabhūtaŋ nāmarūpaŋ, tattha nāmanti vedanādikkhandhattayaŋ, rūpaŋ pana sasantatipariyāpannaŋ niyamato cattāri bhūtāni cha vatthūni jīvitindriyanti evaŋ bhūtavatthādikaŋ matanti veditabbaŋ. Taŋ pana nāmañca rūpañca nāmarūpañca nāmarūpanti evaŋ katekasesaŋ chaṭṭhāyatanañca saļāyatanañca saļāyatananti evaŋ katekasesasseva saļāyatanassa paccayoti veditabbaŋ. Kasmā? Yasmā āruppe nāmameva paccayo, tañca chaṭṭhāyatanasseva na aññassa. ‘Nāmapaccayā chaṭṭhāyatanan’ ti (vibha. 322) hi vibhange vuttaŋ.

Tattha siyā– kathaŋ panetaŋ jānitabbaŋ ‘nāmarūpaŋ saļāyatanassa paccayo’ ti? Nāmarūpabhāve bhāvato. Tassa tassa hi nāmassa rūpassa ca bhāve taŋ taŋ āyatanaŋ hoti, na aññathā. Sā panassa tabbhāvabhāvitā paccayanayasmiŋ yeva āvibhavissati. Tasmā,


Paṭisandhiyā pavatte vā, hoti yaŋ yassa paccayo;


Yathā ca paccayo hoti, tathā neyyaŋ vibhāvinā.

Tatrāyamatthadīpanā–


Nāmameva hi āruppe, paṭisandhipavattisu;


Paccayo sattadhā chadhā, hoti taŋ avakaŋsato.

Kathaŋ? Paṭisandhiyaŋ tāva avakaŋsato sahajāta-aññamaññanissayasampayuttavipāka-atthi-avigatapaccayehi sattadhā nāmaŋ chaṭṭhāyatanassa paccayo hoti. Kiñci panettha hetupaccayena, kiñci āhārapaccayenāti evaŋ (p. 2.197) aññathāpi paccayo hoti, tassa vasena ukkaŋsāvakaŋso veditabbo.

Pavattepi vipākaŋ vuttanayeneva paccayo hoti, itaraŋ pana avakaŋsato vuttappakāresu paccayesu vipākapaccayavajjehi chahi paccayehi paccayo hoti. Kiñci panettha hetupaccayena, kiñci āhārapaccayenāti evaŋ aññathāpi paccayo hoti, tassa vasena ukkaŋsāvakaŋso veditabbo.


Aññasmimpi bhave nāmaŋ, tatheva paṭisandhiyaŋ;


Chaṭṭhassa itaresaŋ taŋ, chahākārehi paccayo.

Āruppato hi aññasmimpi pañcavokārabhave taŋ vipākanāmaŋ hadayavatthuno sahāyaŋ hutvā chaṭṭhassa manāyatanassa yathā āruppe vuttaŋ, tatheva avakaŋsato sattadhā paccayo hoti. Itaresaŋ pana taŋ pañcannaŋ cakkhāyatanādīnaŋ catumahābhūtasahāyaŋ hutvā sahajātanissayavipākavippayutta-atthi-avigatavasena chahākārehi paccayo hoti. Kiñci panettha hetupaccayena, kiñci āhārapaccayenāti evaŋ aññathāpi paccayo hoti, tassa vasena ukkaŋsāvakaŋso veditabbo.


Pavattepi tathā hoti, pākaŋ pākassa paccayo;


Apākaŋ avipākassa, chadhā chaṭṭhassa paccayo.

Pavattepi hi pañcavokārabhave yathā paṭisandhiyaŋ, tatheva vipākanāmaŋ vipākassa chaṭṭhāyatanassa avakaŋsato sattadhā paccayo hoti. Avipākaŋ pana avipākassa chaṭṭhassa avakaŋsatova tato vipākapaccayaŋ apanetvā chadhā paccayo hoti. Vuttanayeneva panettha ukkaŋsāvakaŋso veditabbo.


Tattheva sesapañcannaŋ, vipākaŋ paccayo bhave;


Catudhā avipākampi, evameva pakāsitaŋ.

Tattheva hi pavatte sesānaŋ cakkhāyatanādīnaŋ pañcannaŋ cakkhupasādādivatthukaŋ itarampi vipākanāmaŋ pacchājātavippayutta-atthi-avigatapaccayehi catudhā paccayo hoti. Yathā ca vipākaŋ, avipākampi evameva pakāsitaŋ. Tasmā kusalādibhedampi tesaŋ catudhā paccayo hotīti veditabbaŋ. Evaŋ (p. 2.198) tāva nāmameva paṭisandhiyaŋ pavatte vā yassa yassa āyatanassa paccayo hoti, yathā ca paccayo hoti, tathā veditabbaŋ.


Rūpaŋ panettha āruppe, bhave bhavati paccayo;


Na ekāyatanassāpi, pañcakkhandhabhave pana.


Rūpato sandhiyaŋ vatthu, chadhā chaṭṭhassa paccayo;


Bhūtāni catudhā honti, pañcannaŋ avisesato.

Rūpato hi paṭisandhiyaŋ vatthurūpaŋ chaṭṭhassa manāyatanassa sahajāta-aññamaññanissayavippayutta-atthi-avigatapaccayehi chadhā paccayo hoti. Cattāri pana bhūtāni avisesato paṭisandhiyaŋ pavatte ca yaŋ yaŋ āyatanaŋ uppajjati, tassa tassa vasena pañcannampi cakkhāyatanādīnaŋ sahajātanissaya-atthi-avigatapaccayehi catudhā paccayā honti. 
Tidhā jīvitametesaŋ, āhāro ca pavattiyaŋ;


Tāneva chadhā chaṭṭhassa, vatthu tasseva pañcadhā.

Etesaŋ pana cakkhādīnaŋ pañcannaŋ paṭisandhiyaŋ pavatte ca atthi avigata-indriyavasena rūpajīvitaŋ tidhā paccayo hoti. Āhāro ca atthi-avigatāhāravasena tividhā paccayo hoti, so ca kho ye sattā āhārūpajīvino, tesaŋ āhārānugate kāye pavattiyaŋyeva, no paṭisandhiyaŋ. Tāni pana pañca cakkhāyatanādīni chaṭṭhassa cakkhu sotaghānajivhākāyaviññāņasankhātassa manāyatanassa nissayapurejāta-indriyavippayutta-atthi-avigatavasena chahākārehi paccayā honti pavatte, no paṭisandhiyaŋ. Ṭhapetvā pana pañcaviññāņāni tasseva avasesamanāyatanassa vatthurūpaŋ nissayapurejātavippayutta-atthi-avigatavasena pañcadhā paccayo hoti pavatteyeva, no paṭisandhiyaŋ. Evaŋ rūpameva paṭisandhiyaŋ pavatte vā yassa yassa āyatanassa paccayo hoti, yathā ca paccayo hoti, tathā veditabbaŋ.


Nāmarūpaŋ panubhayaŋ, hoti yaŋ yassa paccayo;


Yathā ca tampi sabbattha, viññātabbaŋ vibhāvinā.

Seyyathidaŋ (p. 2.199) Paṭisandhiyaŋ tāva pañcavokārabhave khandhattayavatthurūpasankhātaŋ nāmarūpaŋ chaṭṭhāyatanassa sahajāta-aññamaññanissayavipākasampayuttavippayutta-atthi-avigatapaccayādīhi paccayo hotīti. Idamettha mukhamattaŋ. Vuttanayānusārena pana sakkā sabbaŋ yojetunti na ettha vitthāro dassitoti.

Ayaŋ ‘nāmarūpapaccayā saļāyatanan’ ti padasmiŋ vitthārakathā.

Saļāyatanapaccayāphassapadavitthārakathā
642. Saļāyatanapaccayā phassapade–


Saļeva phassā sankhepā, cakkhusamphassa-ādayo;


Viññāņamiva bāttiŋsa, vitthārena bhavanti te.

Sankhepena hi saļāyatanapaccayā phassoti cakkhusamphasso, sotasamphasso, ghānasamphasso, jivhāsamphasso, kāyasamphasso, manosamphassoti ime cakkhusamphassādayo cha eva phassā bhavanti. Vitthārena pana cakkhusamphassādayo pañca kusalavipākā, pañca akusalavipākāti dasa, sesā bāvīsati-lokiyavipākaviññāņasampayuttā ca bāvīsatīti evaŋ sabbepi sankhārapaccayā vuttaviññāņamiva bāttiŋsa honti.

Yaŋ panetassa bāttiŋsavidhassāpi phassassa paccayo saļāyatanaŋ, tattha,


Chaṭṭhena saha ajjhattaŋ, cakkhādiŋ bāhirehipi;


Saļāyatanamicchanti, chahi saddhiŋ vicakkhaņā.

Tattha ye tāva ‘upādiņņakapavattikathā ayan’ ti sakasantatipariyāpannameva paccayaŋ paccayuppannañca dīpenti, te ‘chaṭṭhāyatanapaccayā phasso’ ti (vibha. 322) pāļi-anusārato āruppe chaṭṭhāyatanañca, aññattha sabbasangahato saļāyatanañca phassassa paccayoti ekadesasarūpekasesaŋ katvā chaṭṭhena saha ajjhattaŋ cakkhādiŋ saļāyatananti icchanti. Tañhi chaṭṭhāyatanañca saļāyatanañca saļāyatanantveva sankhaŋ gacchati.

Ye pana paccayuppannameva ekasantatipariyāpannaŋ dīpenti, paccayaŋ pana bhinnasantānampi, te yaŋ yaŋ āyatanaŋ phassassa paccayo hoti, taŋ sabbampi (p. 2.200) dīpentā bāhirampi pariggahetvā tadeva chaṭṭhena saha ajjhattaŋ bāhirehipi rūpāyatanādīhi saddhiŋ saļāyatananti icchanti. Tampi hi chaṭṭhāyatanañca saļāyatanañca saļāyatananti etesaŋ ekasese kate saļāyatanantveva sankhaŋ gacchati.

Etthāha na sabbāyatanehi eko phasso sambhoti, nāpi ekamhā āyatanā sabbe phassā, ayañca saļāyatanapaccayā phassoti ekova vutto, so kasmāti. Tatridaŋ vissajjanaŋ– saccametaŋ, sabbehi eko, ekamhā vā sabbe na sambhonti, sambhoti pana anekehi eko. Yathā cakkhusamphasso cakkhāyatanā rūpāyatanā cakkhuviññāņasankhātā manāyatanā avasesasampayuttadhammāyatanā cāti evaŋ sabbattha yathānurūpaŋ yojetabbaŋ. Tasmā eva hi,


Ekopanekāyatanappabhavo iti dīpito;


Phassoyaŋ ekavacananiddesenīdha tādinā.

Ekavacananiddesenāti saļāyatanapaccayā phassoti iminā ekavacananiddesena anekehi āyatanehi eko phasso hotīti tādinā dīpitoti attho. Āyatanesu pana,


Chadhā pañca tato ekaŋ, navadhā bāhirāni cha;


Yathāsambhavametassa, paccayatte vibhāvaye.

Tatrāyaŋ vibhāvanā– cakkhāyatanādīni tāva pañca cakkhusamphassādibhedato pañcavidhassa phassassa nissayapurejātindriyavippayutta-atthi-avigatavasena chadhā paccayā honti. Tato paraŋ ekaŋ vipākamanāyatanaŋ anekabhedassa vipākamanosamphassassa sahajāta-aññamaññanissayavipākāhāra-indriyasampayutta-atthi-avigatavasena navadhā paccayo hoti. Bāhiresu pana rūpāyatanaŋ cakkhusamphassassa ārammaņapurejāta-atthi-avigatavasena catudhā paccayo hoti. Tathā saddāyatanādīni sotasamphassādīnaŋ. Manosamphassassa pana tāni ca dhammāyatanañca tathā ca (p. 2.201) ārammaņapaccayamatteneva cāti evaŋ bāhirāni cha yathāsambhavametassa paccayatte vibhāvayeti.

Ayaŋ ‘saļāyatanapaccayā phasso’ ti padasmiŋ vitthārakathā.

Phassapaccayāvedanāpadavitthārakathā
643. Phassapaccayā vedanāpade–


Dvārato vedanā vuttā, cakkhusamphassajādikā;


Saļeva tā pabhedena, ekūnanavutī matā.

Etassapi padassa vibhange ‘cakkhusamphassajā vedanā. Sota… ghāna… jivhā… kāya… manosamphassajā vedanā’ ti (vibha. 231) evaŋ dvārato saļeva vedanā vuttā, tā pana pabhedena ekūnanavutiyā cittehi sampayuttattā ekūnanavuti matā.


Vedanāsu panetāsu, idha bāttiŋsa vedanā;


Vipākacittayuttāva, adhippetāti bhāsitā.


Aṭṭhadhā tattha pañcannaŋ, pañcadvāramhi paccayo;


Sesānaŋ ekadhā phasso, manodvārepi so tathā.

Tattha hi pañcadvāre cakkhupasādādivatthukānaŋ pañcannaŋ vedanānaŋ cakkhusamphassādiko phasso sahajāta-aññamaññanissayavipāka-āhārasampayutta-atthi-avigatavasena aṭṭhadhā paccayo hoti. Sesānaŋ pana ekekasmiŋ dvāre sampaṭicchanasantīraņatadārammaņavasena pavattānaŋ kāmāvacaravipākavedanānaŋ so cakkhusamphassādiko phasso upanissayavasena ekadhāva paccayo hoti.

Manodvārepi so tathāti manodvārepi hi tadārammaņavasena pavattānaŋ kāmāvacaravipākavedanānaŋ so sahajātamanosamphassasankhāto phasso tatheva aṭṭhadhā paccayo hoti, paṭisandhibhavangacutivasena pavattānaŋ tebhūmakavipākavedanānampi. Yā pana tā manodvāre tadārammaņavasena (p. 2.202) pavattā kāmāvacaravedanā, tāsaŋ manodvārāvajjanasampayutto manosamphasso upanissayavasena ekadhāva paccayo hotīti.

Ayaŋ ‘phassapaccayā vedanā’ ti padasmiŋ vitthārakathā.

Vedanāpaccayātaņhāpadavitthārakathā
644. Vedanāpaccayā taņhāpade–


Rūpataņhādibhedena, cha taņhā idha dīpitā;


Ekekā tividhā tattha, pavattākārato matā.

Imasmiŋ hi pade seṭṭhiputto brāhmaņaputtoti pitito nāmavasena putto viya ‘rūpataņhā. Sadda… gandha… rasa… phoṭṭhabba… dhammataņhā’ ti (vibha. 232) ārammaņato nāmavasena vibhange cha taņhā dīpitā.

Tāsu pana taņhāsu ekekā taņhā pavatti-ākārato kāmataņhā, bhavataņhā, vibhavataņhāti evaŋ tividhā matā. Rūpataņhāyeva hi yadā cakkhussa āpāthamāgataŋ rūpārammaņaŋ kāmassādavasena assādayamānā pavattati, tadā kāmataņhā nāma hoti. Yadā tadevārammaņaŋ ‘dhuvaŋ sassatan’ ti pavattāya sassatadiṭṭhiyā saddhiŋ pavattati, tadā bhavataņhā nāma hoti. Sassatadiṭṭhisahagato hi rāgo bhavataņhāti vuccati. Yadā pana tadevārammaņaŋ ‘ucchijjati vinassatī’ ti pavattāya ucchedadiṭṭhiyā saddhiŋ pavattati, tadā vibhavataņhā nāma hoti. Ucchedadiṭṭhisahagato hi rāgo vibhavataņhāti vuccati. Esa nayo saddataņhādīsupīti. Etā aṭṭhārasa taņhā honti.

Tā ajjhattarūpādīsu aṭṭhārasa, bahiddhā aṭṭhārasāti chattiŋsa. Iti atītā chattiŋsa, anāgatā chattiŋsa, paccuppannā chattiŋsāti aṭṭhasataŋ taņhā honti. Tā puna sankheppamāņā rūpādi-ārammaņavasena cha, kāmataņhādivasena vā tissova taņhā hontīti veditabbā.

Yasmā panime sattā puttaŋ assādetvā putte mamattena dhātiyā viya rūpādi-ārammaņavasena uppajjamānaŋ vedanaŋ assādetvā vedanāya mamattena (p. 2.203) rūpādi-ārammaņadāyakānaŋ cittakāra-gandhabba-gandhika-sūda-tantavāyarasāyanavidhāyakavejjādīnaŋ mahāsakkāraŋ karonti. Tasmā sabbāpesā vedanāpaccayā taņhā hotīti veditabbā.


Yasmā cettha adhippetā, vipākasukhavedanā;


Ekāva ekadhāvesā, tasmā taņhāya paccayo.

Ekadhāti upanissayapaccayeneva paccayo hoti. Yasmā vā,


Dukkhī sukhaŋ patthayati, sukhī bhiyyopi icchati;


Upekkhā pana santattā, sukhamicceva bhāsitā.


Taņhāya paccayā tasmā, honti tissopi vedanā;


Vedanāpaccayā taņhā, iti vuttā mahesinā.


Vedanāpaccayā cāpi, yasmā nānusayaŋ vinā;


Hoti tasmā na sā hoti, brāhmaņassa vusīmatoti.

Ayaŋ ‘vedanāpaccayā taņhā’ ti padasmiŋ vitthārakathā.

Taņhāpaccayā-upādānapadavitthārakathā
645. Taņhāpaccayā upādānapade–


Upādānāni cattāri, tāni atthavibhāgato;


Dhammasankhepavitthārā, kamato ca vibhāvaye.

Tatrāyaŋ vibhāvanā– kāmupādānaŋ, diṭṭhupādānaŋ, sīlabbatupādānaŋ, attavādupādānanti imāni tāvettha cattāri upādānāni. Tesaŋ ayaŋ atthavibhāgo– vatthusankhātaŋ kāmaŋ upādiyatīti kāmupādānaŋ, kāmo ca so upādānañcātipi kāmupādānaŋ. Upādānanti daļhaggahaņaŋ. Daļhattho hettha upasaddo upāyāsa-upakaṭṭhādīsu viya. Tathā diṭṭhi ca sā upādānañcāti diṭṭhupādānaŋ. Diṭṭhiŋ upādiyatīti vā diṭṭhupādānaŋ. ‘Sassato attā ca loko cā’ ti-ādīsu (dī. ni. 1.31) hi purimadiṭṭhiŋ uttaradiṭṭhi upādiyati. Tathā sīlabbataŋ upādiyatīti sīlabbatupādānaŋ. Sīlabbatañca taŋ upādānañcātipi sīlabbatupādānaŋ. Gosīlagovatādīni hi ‘evaŋ suddhī’ ti abhinivesato sayameva upādānāni. Tathā vadanti etenāti vādo. Upādiyanti (p. 2.204) etenāti upādānaŋ. Kiŋ vadanti, upādiyanti vā? Attānaŋ. Attano vādupādānaŋ attavādupādānaŋ. Attavādamattameva vā attāti upādiyanti etenāti attavādupādānaŋ. Ayaŋ tāva tesaŋ atthavibhāgo.

Dhammasankhepavitthāre pana kāmupādānaŋ tāva ‘tattha katamaŋ kāmupādānaŋ? Yo kāmesu kāmacchando kāmarāgo kāmanandī kāmataņhā kāmasneho kāmapariļāho kāmamucchā kāmajjhosānaŋ, idaŋ vuccati kāmupādānan’ ti (dha. sa. 1220 vibha. 938) āgatattā sankhepato taņhādaļhattaŋ vuccati. Taņhādaļhattaŋ nāma purimataņhā-upanissayapaccayena daļhasambhūtā uttarataņhāva. Keci panāhu ‘appattavisayapatthanā taņhā andhakāre corassa hatthappasāraņaŋ viya, sampattavisayaggahaņaŋ upādānaŋ tasseva bhaņđaggahaņaŋ viya. Appicchatāsantuṭṭhitāpaṭipakkhā ca te dhammā. Tathā pariyesanārakkhadukkhamūlā’ ti. Sesupādānattayaŋ pana sankhepato diṭṭhimattameva.

Vitthārato pana pubbe rūpādīsu vutta-aṭṭhasatappabhedāyapi taņhāya daļhabhāvo kāmupādānaŋ. Dasavatthukā micchādiṭṭhi diṭṭhupādānaŋ. Yathāha– ‘tattha katamaŋ diṭṭhupādānaŋ? Natthi dinnaŋ, natthi yiṭṭhaŋ …pe… sacchikatvā pavedentīti yā evarūpā diṭṭhi …pe… vipariyesaggāho. Idaŋ vuccati diṭṭhupādānan’ ti (dha. sa. 1221 vibha. 938). Sīlabbatehi suddhīti parāmasanaŋ pana sīlabbatupādānaŋ. Yathāha– ‘tattha katamaŋ sīlabbatupādānaŋ? Sīlena suddhi, vatena suddhi, sīlabbatena suddhīti yā evarūpā diṭṭhi …pe… vipariyesaggāho. Idaŋ vuccati sīlabbatupādānan’ ti (dha. sa. 1222 vibha. 938). Vīsativatthukā sakkāyadiṭṭhi attavādupādānaŋ. Yathāha– ‘tattha katamaŋ attavādupādānaŋ? Idha assutavā puthujjano …pe… sappurisadhamme avinīto rūpaŋ attato samanupassati …pe… vipariyesaggāho, idaŋ vuccati attavādupādānan’ ti (dha. sa. 1223 vibha. 938). Ayamettha dhammasankhepavitthāro.

Kamatoti ettha pana tividho kamo uppattikkamo pahānakkamo desanākkamo ca. Tattha anamatagge saŋsāre imassa paṭhamaŋ uppattīti abhāvato kilesānaŋ nippariyāyena uppattikkamo na vuccati. Pariyāyena pana yebhuyyena ekasmiŋ bhave attaggāhapubbangamo sassatucchedābhiniveso, tato ‘sassato ayaŋ attā’ ti gaņhato attavisuddhatthaŋ sīlabbatupādānaŋ, ‘ucchijjatī’ ti gaņhato paralokanirapekkhassa kāmupādānanti (p. 2.205) evaŋ paṭhamaŋ attavādupādānaŋ, tato diṭṭhisīlabbatakāmupādānānīti ayametesaŋ ekasmiŋ bhave uppattikkamo.

Diṭṭhupādānādīni cettha paṭhamaŋ pahīyanti sotāpattimaggavajjhattā. Kāmupādānaŋ pacchā, arahattamaggavajjhattāti ayametesaŋ pahānakkamo.

Mahāvisayattā pana pākaṭattā ca etesu kāmupādānaŋ paṭhamaŋ desitaŋ. Mahāvisayaŋ hi taŋ aṭṭhacittasampayogā, appavisayāni itarāni catucittasampayogā, yebhuyyena ca ālayarāmattā pajāya pākaṭaŋ kāmupādānaŋ, na itarāni. Kāmupādāna vā kāmānaŋ samadhigamatthaŋ kotūhalamangalādibahulo hoti, sāssa diṭṭhīti tadanantaraŋ diṭṭhupādānaŋ, taŋ pabhijjamānaŋ sīlabbata-attavādupādānavasena duvidhaŋ hoti. Tasmiŋ dvaye gokiriyaŋ kukkurakiriyaŋ vā disvāpi veditabbato oļārikanti sīlabbatupādānaŋ paṭhamaŋ desitaŋ. Sukhumattā ante attavādupādānanti ayametesaŋ desanākkamo.


Taņhā ca purimassettha, ekadhā hoti paccayo;


Sattadhā aṭṭhadhā vāpi, hoti sesattayassa sā.

Ettha ca evaŋ desite upādānacatukke purimassa kāmupādānassa kāmataņhā upanissayavasena ekadhāva paccayo hoti, taņhābhinanditesu visayesu uppattito. Sesattayassa pana sahajāta-aññamaññanissayasampayutta-atthi-avigatahetuvasena sattadhā vā, upanissayena saha aṭṭhadhā vāpi paccayo hoti. Yadā ca sā upanissayavasena paccayo hoti, tadā asahajātāva hotīti.

Ayaŋ ‘taņhāpaccayā upādānan’ ti padasmiŋ vitthārakathā.

Upādānapaccayābhavapadavitthārakathā
646. Upādānapaccayā bhavapade–


Atthato dhammato ceva, sātthato bhedasangahā;


Yaŋ yassa paccayo ceva, viññātabbo vinicchayo.

Tattha (p. 2.206) bhavatīti bhavo. So kammabhavo upapattibhavo cāti duvidho hoti. Yathāha– ‘bhavo duvidhena atthi kammabhavo, atthi upapattibhavo’ ti (vibha. 234). Tattha kammameva bhavo kammabhavo, tathā upapattiyeva bhavo upapattibhavo. Ettha ca upapatti bhavatīti bhavo. Kammaŋ pana yathā sukhakāraņattā ‘sukho buddhānaŋ uppādo’ ti (dha. pa. 194) vutto, evaŋ bhavakāraņattā phalavohārena bhavoti veditabbanti. Evaŋ tāvettha atthato viññātabbo vinicchayo.

647. Dhammato pana kammabhavo tāva sankhepato cetanā ceva cetanāsampayuttā ca abhijjhādayo kammasankhātā dhammā. Yathāha– ‘tattha katamo kammabhavo? Puññābhisankhāro apuññābhisankhāro āneñjābhisankhāro (vibha. 234) parittabhūmako vā mahābhūmako vā, ayaŋ vuccati kammabhavo. Sabbampi bhavagāmikammaŋ kammabhavo’ ti (vibha. 234). Ettha hi puññābhisankhāroti terasa cetanā. Apuññābhisankhāroti dvādasa. Āneñjābhisankhāroti catasso cetanā. Evaŋ parittabhūmako vā mahābhūmako vāti etena tāsaŋyeva cetanānaŋ mandabahuvipākatā vuttā. Sabbampi bhavagāmikammanti iminā pana cetanāsampayuttā abhijjhādayo vuttā.

Upapattibhavo pana sankhepato kammābhinibbattā khandhā, pabhedato navavidho hoti. Yathāha– ‘tattha katamo upapattibhavo? Kāmabhavo rūpabhavo arūpabhavo saññābhavo asaññābhavo nevasaññānāsaññābhavo, ekavokārabhavo catuvokārabhavo pañcavokārabhavo, ayaŋ vuccati upapattibhavo’ ti (vibha. 234). Tattha kāmasankhāto bhavo kāmabhavo. Esa nayo rūpārūpabhavesu. Saññāvataŋ bhavo, saññā vā ettha bhave atthīti saññābhavo. Vipariyāyena asaññābhavo. Oļārikāya saññāya abhāvā sukhumāya ca bhāvā nevasaññā, nāsaññā asmiŋ bhaveti nevasaññānāsaññābhavo. Ekena rūpakkhandhena vokiņņo bhavo ekavokārabhavo. Eko vā vokāro assa bhavassāti ekavokārabhavo. Esa nayo catuvokārapañcavokārabhavesu. Tattha kāmabhavo pañca upādiņņakkhandhā. Tathā rūpabhavo. Arūpabhavo cattāro (p. 2.207) saññābhavo pañca. Asaññābhavo eko upādiņņakkhandho. Nevasaññānāsaññābhavo cattāro. Ekavokārabhavādayo ekacatupañcakkhandhā upādiņņakkhandhehīti evamettha dhammatopi viññātabbo vinicchayo.

648. Sātthatoti yathā ca bhavaniddese, tatheva kāmaŋ sankhāraniddesepi puññābhisankhārādayova vuttā, evaŋ santepi purime atītakammavasena idha paṭisandhiyā paccayattā, ime paccuppannakammavasena āyatiŋ paṭisandhiyā paccayattāti punavacanaŋ sātthakameva, pubbe vā ‘tattha katamo puññābhisankhāro? Kusalā cetanā kāmāvacarā’ ti (vibha. 226) evamādinā nayena cetanāva sankhārāti vuttā. Idha pana ‘sabbampi bhavagāmikamman’ ti (vibha. 234) vacanato cetanāsampayuttāpi. Pubbe ca viññāņapaccayameva kammaŋ ‘sankhārā’ ti vuttaŋ. Idāni asaññābhavanibbattakampi. Kiŋ vā bahunā, ‘avijjāpaccayā sankhārā’ ti ettha puññābhisankhārādayova kusalākusalā dhammā vuttā. ‘Upādānapaccayā bhavo’ ti idha pana upapattibhavassāpi sangahitattā kusalākusalābyākatā dhammā vuttā. Tasmā sabbathāpi sātthakamevidaŋ punavacananti evamettha sātthatopi viññātabbo vinicchayo.

649. Bhedasangahāti upādānapaccayā bhavassa bhedato ceva sangahato ca. Yañhi kāmupādānapaccayā kāmabhavanibbattakaŋ kammaŋ karīyati, so kammabhavo. Tadabhinibbattā khandhā upapattibhavo. Esa nayo rūpārūpabhavesu. Evaŋ kāmupādānapaccayā dve kāmabhavā, tadantogadhā ca saññābhavapañcavokārabhavā, dve rūpabhavā, tadantogadhā ca saññābhava-asaññābhava-ekavokārabhavapañcavokārabhavā, dve arūpabhavā, tadantogadhā ca saññābhavanevasaññānāsaññābhavacatuvokārabhavāti saddhiŋ antogadhehi cha bhavā. Yathā ca kāmupādānapaccayā saddhiŋ antogadhehi cha bhavā. Tathā sesupādānapaccayāpīti evaŋ upādānapaccayā bhedato saddhiŋ antogadhehi catuvīsati bhavā.

Sangahato pana kammabhavaŋ upapattibhavañca ekato katvā kāmupādānapaccayā saddhiŋ antogadhehi eko kāmabhavo. Tathā rūpārūpabhavāti tayo bhavā. Tathā sesupādānapaccayā pīti. Evaŋ upādānapaccayā sangahato saddhiŋ antogadhehi dvādasa bhavā. Apica (p. 2.208) avisesena upādānapaccayā kāmabhavūpagaŋ kammaŋ kammabhavo. Tadabhinibbattā khandhā upapattibhavo. Esa nayo rūpārūpabhavesu. Evaŋ upādānapaccayā saddhiŋ antogadhehi dve kāmabhavā, dve rūpabhavā, dve arūpabhavāti aparena pariyāyena sangahato cha bhavā. Kammabhava-upapattibhavabhedaŋ vā anupagamma saddhiŋ antogadhehi kāmabhavādivasena tayo bhavā honti. Kāmabhavādibhedampi anupagamma kammabhava-upapattibhavavasena dve bhavā honti. Kammupapattibhedañcāpi anupagamma upādānapaccayā bhavoti bhavavasena ekova bhavo hotīti evamettha upādānapaccayassa bhavassa bhedasangahāpi viññātabbo vinicchayo.

650. Yaŋ yassa paccayo cevāti yañcettha upādānaŋ yassa paccayo hoti, tatopi viññātabbo vinicchayoti attho. Kiŋ panettha kassa paccayo hoti? Yankiñci yassa kassaci paccayo hotiyeva. Ummattako viya hi puthujjano. So idaŋ yuttaŋ idaŋ ayuttanti avicāretvā yassa kassaci upādānassa vasena yankiñci bhavaŋ patthetvā yankiñci kammaŋ karotiyeva. Tasmā yadekacce sīlabbatupādānena rūpārūpabhavā na hontīti vadanti, taŋ na gahetabbaŋ. Sabbena pana sabbo hotīti gahetabbaŋ.

Seyyathidaŋ– idhekacco anussavavasena vā diṭṭhānusārena vā ‘kāmā nāmete manussaloke ceva khattiyamahāsālakulādīsu, cha kāmāvacaradevaloke ca samiddhā’ ti cintetvā tesaŋ adhigamatthaŋ asaddhammassavanādīhi vañcito ‘iminā kammena kāmā sampajjantī’ ti maññamāno kāmupādānavasena kāyaduccaritādīnipi karoti, so duccaritapāripūriyā apāye upapajjati. Sandiṭṭhike vā pana kāme patthayamāno paṭiladdhe ca gopayamāno kāmupādānavasena kāyaduccaritādīni karoti, so duccaritapāripūriyā apāye upapajjati. Tatrāssa upapattihetubhūtaŋ kammaŋ kammabhavo. Kammābhinibbattā khandhā upapattibhavo. Saññābhavapañcavokārabhavā pana tadantogadhā eva.

Aparo (p. 2.209) pana saddhammassavanādīhi upabrūhitañāņo ‘iminā kammena kāmā sampajjantī’ ti maññamāno kāmupādānavasena kāyasucaritādīni karoti. So sucaritapāripūriyā devesu vā manussesu vā upapajjati. Tatrāssa upapattihetubhūtaŋ kammaŋ kammabhavo. Kammābhinibbattā khandhā upapattibhavo. Saññābhavapañcavokārabhavā pana tadantogadhā eva. Iti kāmupādānaŋ sappabhedassa sāntogadhassa kāmabhavassa paccayo hoti.

Aparo ‘rūpārūpabhavesu tato samiddhatarā kāmā’ ti sutvā parikappetvā vā kāmupādānavaseneva rūpārūpasamāpattiyo nibbattetvā samāpattibalena rūpārūpabrahmaloke upapajjati. Tatrāssa upapattihetubhūtaŋ kammaŋ kammabhavo. Kammābhinibbattā khandhā upapattibhavo. Saññā-asaññā-nevasaññānāsaññā-eka-catu-pañcavokārabhavā pana tadantogadhā eva. Iti kāmupādānaŋ sappabhedānaŋ sāntogadhānaŋ rūpārūpabhavānampi paccayo hoti.

Aparo ‘ayaŋ attā nāma kāmāvacarasampattibhave vā rūpārūpabhavānaŋ vā aññatarasmiŋ ucchinne su-ucchinno hotī’ ti ucchedadiṭṭhiŋ upādāya tadupagaŋ kammaŋ karoti, tassa taŋ kammaŋ kammabhavo. Kammābhinibbattā khandhā upapattibhavo. Saññābhavādayo pana tadantogadhā eva. Iti diṭṭhupādānaŋ sappabhedānaŋ sāntogadhānaŋ tiņņampi kāmarūpārūpabhavānaŋ paccayo hoti.

Aparo ‘ayaŋ attā nāma kāmāvacarasampattibhave vā rūpārūpabhavānaŋ vā aññatarasmiŋ sukhī hoti vigatapariļāho’ ti attavādupādānena tadupagaŋ kammaŋ karoti, tassa taŋ kammaŋ kammabhavo. Tadabhinibbattā khandhā upapattibhavo. Saññābhavādayo pana tadantogadhā eva. Iti attavādupādānaŋ sappabhedānaŋ sāntogadhānaŋ tiņņaŋ bhavānaŋ paccayo hoti.

Aparo ‘idaŋ sīlabbataŋ nāma kāmāvacarasampattibhave vā rūpārūpabhavānaŋ vā aññatarasmiŋ paripūrentassa sukhaŋ pāripūriŋ gacchatī’ ti sīlabbatupādānavasena tadupagaŋ kammaŋ karoti, tassa taŋ kammaŋ kammabhavo. Tadabhinibbattā khandhā upapattibhavo. Saññābhavādayo pana tadantogadhā eva. Iti sīlabbatupādānaŋ sappabhedānaŋ sāntogadhānaŋ tiņņaŋ bhavānaŋ paccayo hoti. Evamettha yaŋ yassa paccayo hoti, tatopi viññātabbo vinicchayo.

Kiŋ panettha (p. 2.210) kassa bhavassa kathaŋ paccayo hotīti ce?


Rūpārūpabhavānaŋ upanissayapaccayo upādānaŋ;


Sahajātādīhipi taŋ, kāmabhavassāti viññeyyaŋ.

Rūpārūpabhavānaŋ hi, kāmabhavapariyāpannassa ca kammabhave kusalakammasseva, upapattibhavassa cetaŋ catubbidhampi upādānaŋ upanissayapaccayavasena ekadhāva paccayo hoti. Kāmabhave attanā sampayuttākusalakammabhavassa sahajāta-aññamaññanissayasampayutta-atthi-avigatahetupaccayappabhedehi sahajātādīhi paccayo hoti. Vippayuttassa pana upanissayapaccayenevāti.

Ayaŋ ‘upādānapaccayā bhavo’ ti padasmiŋ vitthārakathā.

Bhavapaccayājāti-ādivitthārakathā
651. Bhavapaccayā jātīti-ādīsu jāti-ādīnaŋ vinicchayo saccaniddese vuttanayeneva veditabbo. Bhavoti panettha kammabhavova adhippeto. So hi jātiyā paccayo, na upapattibhavo. So ca pana kammapaccaya-upanissayapaccayavasena dvedhā paccayo hotīti.

Tattha siyā– kathaŋ panetaŋ jānitabbaŋ bhavo jātiyā paccayoti ce? Bāhirapaccayasamattepi hīnapaņītatādivisesadassanato. Bāhirānaŋ hi janakajananīsukkasoņitāhārādīnaŋ paccayānaŋ samattepi sattānaŋ yamakānampi sataŋ hīnapaņītatādiviseso dissati. So ca na ahetuko sabbadā ca sabbesañca abhāvato, na kammabhavato aññahetuko tadabhinibbattakasattānaŋ ajjhattasantāne aññassa kāraņassa abhāvatoti kammabhavahetukova. Kammaŋ hi sattānaŋ hīnapaņītatādivisesassa hetu. Tenāha bhagavā ‘kammaŋ satte vibhajati yadidaŋ hīnappaņītatāyā’ ti (ma. ni. 3.289). Tasmā jānitabbametaŋ ‘bhavo jātiyā paccayo’ ti.

Yasmā ca asati jātiyā jarāmaraņaŋ nāma, sokādayo vā dhammā na honti. Jātiyā pana sati jarāmaraņañceva, jarāmaraņasankhātadukkhadhammaphuṭṭhassa ca bālajanassa jarāmaraņābhisambandhā vā tena tena dukkhadhammena phuṭṭhassa (p. 2.211) anabhisambandhā vā sokādayo ca dhammā honti. Tasmā ayampi jāti jarāmaraņassa ceva sokādīnañca paccayo hotīti veditabbā. Sā pana upanissayakoṭiyā ekadhāva paccayo hotīti.

Ayaŋ ‘bhavapaccayā jātī’ ti-ādīsu vitthārakathā.

Bhavacakkakathā
652. Yasmā panettha sokādayo avasāne vuttā, tasmā yā sā avijjāpaccayā sankhārāti evametassa bhavacakkassa ādimhi vuttā, sā,


Sokādīhi avijjā, siddhā bhavacakkamaviditādimidaŋ;


Kārakavedakarahitaŋ, dvādasavidhasuññatāsuññaŋ.

Satataŋ samitaŋ pavattatīti veditabbaŋ.

Kathaŋ panettha sokādīhi avijjā siddhā, kathamidaŋ bhavacakkaŋ aviditādi, kathaŋ kārakavedakarahitaŋ, kathaŋ dvādasavidhasuññatāsuññanti ce? Ettha hi sokadomanassupāyāsā avijjāya aviyogino, paridevo ca nāma mūļhassāti tesu tāva siddhesu siddhā hoti avijjā. Apica ‘āsavasamudayā avijjāsamudayo’ ti (ma. ni. 1.103) vuttaŋ. Āsavasamudayā cete sokādayo honti.

Kathaŋ? Vatthukāmaviyoge tāva soko kāmāsavasamudayā hoti. Yathāha–


‘Tassa ce kāmayānassa, chandajātassa jantuno;


Te kāmā parihāyanti, sallaviddhova ruppatī’ ti. (su. ni. 773).

Yathā cāha– ‘kāmato jāyati soko’ ti. (dha. pa. 215).

Sabbepi cete diṭṭhāsavasamudayā honti. Yathāha–

‘Tassa “ahaŋ rūpaŋ mama rūpan” ti pariyuṭṭhaṭṭhāyino rūpavipariņāmaññathābhāvā uppajjanti sokaparidevadukkhadomanassupāyāsā’ ti (saŋ. ni. 3.1).

Yathā ca diṭṭhāsavasamudayā, evaŋ bhavāsavasamudayāpi. Yathāha–

‘Yepi (p. 2.212) te devā dīghāyukā vaņņavanto sukhabahulā uccesu vimānesu ciraṭṭhitikā, tepi tathāgatassa dhammadesanaŋ sutvā bhayaŋ santāsaŋ saŋvegamāpajjantī’ ti (saŋ. ni. 3.78). Pañca pubbanimittāni disvā maraņabhayena santajjitānaŋ devānaŋ viya.

Yathā ca bhavāsavasamudayā, evaŋ avijjāsavasamudayāpi. Yathāha–

‘Sa kho so, bhikkhave, bālo tividhaŋ diṭṭheva dhamme dukkhaŋ domanassaŋ paṭisaŋvedetī’ ti (ma. ni. 3.246).

Iti yasmā āsavasamudayā ete dhammā honti, tasmā ete sijjhamānā avijjāya hetubhūte āsave sādhenti. Āsavesu ca siddhesu paccayabhāve bhāvato avijjāpi siddhāva hotīti. Evaŋ tāvettha sokādīhi avijjā siddhā hotīti veditabbā.

Yasmā pana evaŋ paccayabhāve bhāvato avijjāya siddhāya puna avijjāpaccayā sankhārā, sankhārapaccayā viññāņanti evaŋ hetuphalaparamparāya pariyosānaŋ natthi. Tasmā taŋ hetuphalasambandhavasena pavattaŋ dvādasangaŋ bhavacakkaŋ aviditādīti siddhaŋ hoti.

Evaŋ sati avijjāpaccayā sankhārāti idaŋ ādimattakathanaŋ virujjhatīti ce. Nayidaŋ ādimattakathanaŋ. Padhānadhammakathanaŋ panetaŋ. Tiņņannaŋ hi vaṭṭānaŋ avijjā padhānā. Avijjāggahaņena hi avasesakilesavaṭṭañca kammādīni ca bālaŋ palibodhenti. Sappasiraggahaņena sesasappasarīraŋ viya bāhaŋ. Avijjāsamucchede pana kate tehi vimokkho hoti Sappasiracchede kate palibodhitabāhāvimokkho viya. Yathāha– ‘avijjāyatveva asesavirāganirodhā sankhāranirodho’ ti-ādi (saŋ. ni. 2.1 mahāva. 1). Iti yaŋ gaņhato bandho, muccato ca mokkho hoti, tassa padhānadhammassa kathanamidaŋ, na ādimattakathananti. Evamidaŋ bhavacakkaŋ aviditādīti veditabbaŋ.

Tayidaŋ (p. 2.213) yasmā avijjādīhi kāraņehi sankhārādīnaŋ pavatti, tasmā tato aññena ‘brahmā mahābrahmā seṭṭho sajitā’ ti (dī. ni. 1.42) evaŋ parikappitena brahmādinā vā saŋsārassa kārakena, ‘so kho pana me ayaŋ attā vado vedeyyo’ ti evaŋ parikappitena attanā vā sukhadukkhānaŋ vedakena rahitaŋ. Iti kārakavedakarahitanti veditabbaŋ.

Yasmā panettha avijjā udayabbayadhammakattā dhuvabhāvena, sankiliṭṭhattā sankilesikattā ca subhabhāvena, udayabbayapaṭipīļitattā sukhabhāvena, paccayāyattavuttittā vasavattanabhūtena attabhāvena ca suññā. Tathā sankhārādīnipi angāni. Yasmā vā avijjā na attā, na attano, na attani, na attavatī. Tathā sankhārādīnipi angāni. Tasmā dvādasavidhasuññatāsuññametaŋ bhavacakkanti veditabbaŋ.

653. Evañca viditvā puna,


Tassāvijjātaņhā, mūlamatītādayo tayo kālā;


Dve aṭṭha dve eva ca, sarūpato tesu angāni.

Tassa kho panetassa bhavacakkassa avijjā taņhā cāti dve dhammā mūlanti veditabbā. Tadetaŋ pubbantāharaņato avijjāmūlaŋ vedanāvasānaŋ, aparantasantānato taņhāmūlaŋ jarāmaraņāvasānanti duvidhaŋ hoti. Tattha purimaŋ diṭṭhicaritavasena vuttaŋ, pacchimaŋ taņhācaritavasena. Diṭṭhicaritānaŋ hi avijjā, taņhācaritānañca taņhā saŋsāranāyikā. Ucchedadiṭṭhisamugghātāya vā paṭhamaŋ, phaluppattiyā hetūnaŋ anupacchedappakāsanato, sassatadiṭṭhisamugghātāya dutiyaŋ, uppannānaŋ jarāmaraņappakāsanato. Gabbhaseyyakavasena vā purimaŋ, anupubbapavattidīpanato, opapātikavasena pacchimaŋ, sahuppattidīpanato.

Atītapaccuppannānāgatā cassa tayo kālā. Tesu pāļiyaŋ sarūpato āgatavasena ‘avijjā, sankhārā cā’ ti dve angāni atītakālāni. Viññāņādīni bhavāvasānāni aṭṭha paccuppannakālāni. Jāti ceva jarāmaraņañca dve anāgatakālānīti veditabbāni.

654. Puna (p. 2.214)


‘Hetuphalahetupubbaka-tisandhicatubhedasangahañcetaŋ.


Vīsati ākārāraŋ, tivaṭṭamanavaṭṭhitaŋ bhamati’.

Itipi veditabbaŋ.

Tattha sankhārānañca paṭisandhiviññāņassa ca antarā eko hetuphalasandhi nāma. Vedanāya ca taņhāya ca antarā eko phalahetusandhi nāma. Bhavassa ca jātiyā ca antarā eko hetuphalasandhīti evamidaŋ hetuphalahetupubbakatisandhīti veditabbaŋ.

Sandhīnaŋ ādipariyosānavavatthitā panassa cattāro sangahā honti. Seyyathidaŋ– avijjāsankhārā eko sangaho. Viññāņanāmarūpasaļāyatanaphassavedanā dutiyo. Taņhupādānabhavā tatiyo. Jātijarāmaraņaŋ catutthoti. Evamidaŋ catubhedasangahanti veditabbaŋ.


Atīte hetavo pañca, idāni phalapañcakaŋ;


Idāni hetavo pañca, āyatiŋ phalapañcakanti.

Etehi pana vīsatiyā ākārasankhātehi arehi vīsati-ākārāranti veditabbaŋ. Tattha atīte hetavo pañcāti avijjā sankhārā cāti ime tāva dve vuttā eva. Yasmā pana avidvā paritassati, paritassito upādiyati, tassupādānapaccayā bhavo. Tasmā taņhupādānabhavāpi gahitā honti. Tenāha ‘purimakammabhavasmiŋ moho avijjā, āyūhanā sankhārā, nikanti taņhā, upagamanaŋ upādānaŋ, cetanā bhavoti ime pañca dhammā purimakammabhavasmiŋ idha paṭisandhiyā paccayā’ ti (paṭi. ma. 1.47).

Tattha purimakammabhavasminti purime kammabhave, atītajātiyaŋ kammabhave kariyamāneti attho. Moho avijjāti yo tadā dukkhādīsu moho, yena mūļho kammaŋ karoti, sā avijjā. Āyūhanā sankhārāti taŋ kammaŋ karoto yā purimacetanāyo, yathā ‘dānaŋ dassāmī’ ti cittaŋ uppādetvā māsampi saŋvaccharampi dānupakaraņāni sajjentassa uppannā purimacetanāyo. Paṭiggāhakānaŋ pana hatthe dakkhiņaŋ patiṭṭhāpayato cetanā bhavoti vuccati. Ekāvajjanesu vā chasu javanesu cetanā āyūhanā sankhārā nāma (p. 2.215) Sattame bhavo. Yā kāci vā pana cetanā bhavo. Sampayuttā āyūhanā sankhārā nāma. Nikanti taņhāti yā kammaŋ karontassa phale upapattibhave nikāmanā patthanā, sā taņhā nāma. Upagamanaŋ upādānanti yaŋ kammabhavassa paccayabhūtaŋ ‘idaŋ katvā asukasmiŋ nāma ṭhāne kāme sevissāmi ucchijjissāmī’ ti-ādinā nayena pavattaŋ upagamanaŋ gahaņaŋ parāmasanaŋ, idaŋ upādānaŋ nāma. Cetanā bhavoti āyūhanāvasāne vuttā cetanā bhavoti evamattho veditabbo.

Idāni phalapañcakanti viññāņādivedanāvasānaŋ pāļiyaŋ āgatameva. Yathāha– ‘idha paṭisandhi viññāņaŋ, okkanti nāmarūpaŋ, pasādo āyatanaŋ, phuṭṭho phasso, vedayitaŋ vedanā, ime pañca dhammā idhūpapattibhavasmiŋ purekatassa kammassa paccayā’ ti (paṭi. 1.47). Tattha paṭisandhi viññāņanti yaŋ bhavantarapaṭisandhānavasena uppannattā paṭisandhīti vuccati, taŋ viññāņaŋ. Okkanti nāmarūpanti yā gabbhe rūpārūpadhammānaŋ okkanti āgantvā pavisanaŋ viya, idaŋ nāmarūpaŋ. Pasādo āyatananti idaŋ cakkhādipañcāyatanavasena vuttaŋ. Phuṭṭho phassoti yo ārammaņaŋ phuṭṭho phusanto uppanno, ayaŋ phasso. Vedayitaŋ vedanāti yaŋ paṭisandhiviññāņena vā saļāyatanapaccayena vā phassena saha uppannaŋ vipākavedayitaŋ, sā vedanāti evamattho veditabbo.

Idāni hetavo pañcāti taņhādayo pāļiyaŋ āgatā taņhupādānabhavā. Bhave pana gahite tassa pubbabhāgā taŋsampayuttā vā sankhārā gahitāva honti. Taņhupādānaggahaņena ca taŋsampayuttā, yāya vā mūļho kammaŋ karoti, sā avijjā gahitāva hotīti. Evaŋ pañca. Tenāha ‘idha paripakkattā āyatanānaŋ moho avijjā, āyūhanā sankhārā, nikanti taņhā, upagamanaŋ upādānaŋ, cetanā bhavoti ime pañca dhammā idha kammabhavasmiŋ āyatiŋ paṭisandhiyā paccayā’ ti (paṭi. ma. 1.47). Tattha idha paripakkattā āyatanānanti paripakkāyatanassa kammakaraņakāle sammoho dassito. Sesaŋ uttānatthameva.

Āyatiŋ phalapañcakanti viññāņādīni pañca. Tāni jātiggahaņena vuttāni. Jarāmaraņaŋ pana tesaŋyeva jarāmaraņaŋ. Tenāha– ‘āyatiŋ paṭisandhi viññāņaŋ (p. 2.216) okkanti nāmarūpaŋ, pasādo āyatanaŋ, phuṭṭho phasso, vedayitaŋ vedanā, ime pañca dhammā āyatiŋ upapattibhavasmiŋ idha katassa kammassa paccayā’ ti (paṭi. ma. 1.47). Evamidaŋ vīsati ākārāraŋ hoti.

Tivaṭṭamanavaṭṭhitaŋ bhamatīti ettha pana sankhārabhavā kammavaṭṭaŋ, avijjātaņhupādānāni kilesavaṭṭaŋ, viññāņanāmarūpasaļāyatanaphassavedanā vipākavaṭṭanti imehi tīhi vaṭṭehi tivaṭṭamidaŋ bhavacakkaŋ yāva kilesavaṭṭaŋ na upacchijjati, tāva anupacchinnapaccayattā anavaṭṭhitaŋ punappunaŋ parivattanato bhamatiyevāti veditabbaŋ.

655. Tayidamevaŋ bhamamānaŋ,


Saccappabhavato kiccā, vāraņā upamāhi ca;


Gambhīranayabhedā ca, viññātabbaŋ yathārahaŋ.

Tattha yasmā kusalākusalaŋ kammaŋ avisesena samudayasaccanti saccavibhange vuttaŋ, tasmā avijjāpaccayā sankhārāti avijjāya sankhārā dutiyasaccappabhavaŋ dutiyasaccaŋ. Sankhārehi viññāņaŋ dutiyasaccappabhavaŋ paṭhamasaccaŋ. Viññāņādīhi (p. 2.217) nāmarūpādīni vipākavedanāpariyosānāni paṭhamasaccappabhavaŋ paṭhamasaccaŋ. Vedanāya taņhā paṭhamasaccappabhavaŋ dutiyasaccaŋ. Taņhāya upādānaŋ dutiyasaccappabhavaŋ dutiyasaccaŋ. Upādānato bhavo dutiyasaccappabhavaŋ paṭhamadutiyasaccadvayaŋ. Bhavato jāti dutiyasaccappabhavaŋ paṭhamasaccaŋ. Jātiyā jarāmaraņaŋ paṭhamasaccappabhavaŋ paṭhamasaccanti evaŋ tāvidaŋ saccappabhavato viññātabbaŋ yathārahaŋ.

656. Yasmā panettha avijjā vatthūsu ca satte sammoheti, paccayo ca hoti sankhārānaŋ pātubhāvāya. Tathā sankhārā sankhatañca abhisankharonti, paccayā ca honti viññāņassa. Viññāņampi vatthuñca paṭivijānāti, paccayo ca hoti nāmarūpassa. Nāmarūpampi aññamaññañca upatthambheti, paccayo ca hoti saļāyatanassa. Saļāyatanampi savisaye ca pavattati, paccayo ca hoti phassassa. Phassopi ārammaņañca phusati, paccayo ca hoti vedanāya. Vedanāpi ārammaņarasañca anubhavati, paccayo ca hoti taņhāya. Taņhāpi rajjanīye ca dhamme rajjati, paccayo ca hoti upādānassa. Upādānampi upādāniye ca dhamme upādiyati, paccayo ca hoti bhavassa. Bhavopi nānāgatīsu ca vikkhipati, paccayo ca hoti jātiyā. Jātipi khandhe ca janeti tesaŋ abhinibbattibhāvena pavattattā, paccayo ca hoti jarāmaraņassa. Jarāmaraņampi khandhānaŋ pākabhedabhāvañca adhitiṭṭhati, paccayo ca hoti bhavantarapātubhāvāya sokādīnaŋ adhiṭṭhānattā. Tasmā sabbapadesu dvedhā pavattikiccatopi idaŋ viññātabbaŋ yathārahaŋ.

657. Yasmā cettha avijjāpaccayā sankhārāti idaŋ kārakadassananivāraņaŋ. Sankhārapaccayā viññāņanti attasankantidassananivāraņaŋ. Viññāņapaccayā nāmarūpanti ‘attā’ tiparikappitavatthubhedadassanato ghanasaññānivāraņaŋ. Nāmarūpapaccayā saļāyatananti-ādi attā passati …pe… vijānāti, phusati, vedayati, taņhiyati, upādiyati, bhavati, jāyati, jīyati, mīyatīti-evamādidassananivāraņaŋ. Tasmā micchādassananivāraņatopetaŋ bhavacakkaŋ viññātabbaŋ yathārahaŋ.

658. Yasmā (p. 2.218) panettha salakkhaņasāmaññalakkhaņavasena dhammānaŋ adassanato andho viya avijjā. Andhassa upakkhalanaŋ viya avijjāpaccayā sankhārā. Upakkhalitassa patanaŋ viya sankhārapaccayā viññāņaŋ. Patitassa gaņđapātubhāvo viya viññāņapaccayā nāmarūpaŋ. Gaņđabhedapīļakā viya nāmarūpapaccayā saļāyatanaŋ. Gaņđapīļakāghaṭṭanaŋ viya saļāyatanapaccayā phasso. Ghaṭṭanadukkhaŋ viya phassapaccayā vedanā, dukkhassa paṭikārābhilāso viya vedanāpaccayā taņhā. Paṭikārābhilāsena asappāyaggahaņaŋ viya taņhāpaccayā upādānaŋ. Upādiņņa-asappāyālepanaŋ viya upādānapaccayā bhavo. Asappāyālepanena gaņđavikārapātubhāvo viya bhavapaccayā jāti. Gaņđavikārato gaņđabhedo viya jātipaccayā jarāmaraņaŋ. Yasmā vā panettha avijjā appaṭipattimicchāpaṭipattibhāvena satte abhibhavati paṭalaŋ viya akkhīni Tadabhibhūto ca bālo punabbhavikehi sankhārehi attānaŋ veṭheti kosakārakimi viya kosappadesehi. Sankhārapariggahitaŋ viññāņaŋ gatīsu patiṭṭhaŋ labhati pariņāyakapariggahito viya rājakumāro rajje. Upapattinimittaparikappanato viññāņaŋ paṭisandhiyaŋ anekappakāraŋ nāmarūpaŋ abhinibbatteti māyākāro viya māyaŋ. Nāmarūpe patiṭṭhitaŋ saļāyatanaŋ vuddhiŋ virūļhiŋ vepullaŋ pāpuņāti subhūmiyaŋ patiṭṭhito vanappagumbo viya. Āyatanaghaṭṭanato phasso jāyati araņisahitābhimanthanato aggi viya. Phassena phuṭṭhassa vedanā pātubhavati agginā phuṭṭhassa dāho viya. Vedayamānassa taņhā pavađđhati loņūdakaŋ pivato pipāsā viya. Tasito bhavesu abhilāsaŋ karoti pipāsito viya pānīye. Tadassupādānaŋ, upādānena bhavaŋ upādiyati āmisalobhena maccho baļisaŋ viya. Bhave sati jāti hoti bīje sati ankuro viya. Jātassa avassaŋ jarāmaraņaŋ uppannassa rukkhassa patanaŋ viya. Tasmā evaŋ upamāhipetaŋ bhavacakkaŋ viññātabbaŋ yathārahaŋ.

659. Yasmā ca bhagavatā atthatopi dhammatopi desanatopi paṭivedhatopi gambhīrabhāvaŋ sandhāya ‘gambhīro cāyaŋ, ānanda, paṭiccasamuppādo gambhīrāvabhāso cā’ ti (dī. ni. 2.95 saŋ. ni. 2.60) vuttaŋ, tasmā gambhīrabhedatopetaŋ bhavacakkaŋ viññātabbaŋ yathārahaŋ.

Tattha (p. 2.219) yasmā na jātito jarāmaraņaŋ na hoti, na ca jātiŋ vinā aññato hoti, itthañca jātito samudāgacchatīti evaŋ jātipaccayasamudāgataṭṭhassa duravabodhanīyato jarāmaraņassa jātipaccayasambhūtasamudāgataṭṭho gambhīro. Tathā jātiyā bhavapaccaya …pe… sankhārānaŋ avijjāpaccayasambhūtasamudāgataṭṭho gambhīro. Tasmā idaŋ bhavacakkaŋ atthagambhīranti ayaŋ tāvettha atthagambhīratā. Hetuphalañhi atthoti vuccati. Yathāha– ‘hetuphale ñāņaŋ atthapaṭisambhidā’ ti (vibha. 720).

Yasmā pana yenākārena yadavatthā ca avijjā tesaŋ tesaŋ sankhārānaŋ paccayo hoti, tassa duravabodhanīyato avijjāya sankhārānaŋ paccayaṭṭho gambhīro. Tathā sankhārānaŋ …pe… jātiyā jarāmaraņassa paccayaṭṭho gambhīro, tasmā idaŋ bhavacakkaŋ dhammagambhīranti ayamettha dhammagambhīratā. Hetuno hi dhammoti nāmaŋ. Yathāha– ‘hetumhi ñāņaŋ dhammapaṭisambhidā’ ti (vibha. 720).

Yasmā cassa tena tena kāraņena tathā tathā pavattetabbattā desanāpi gambhīrā, na tattha sabbaññutaññāņato aññaŋ ñāņaŋ patiṭṭhaŋ labhati. Tathāhetaŋ katthaci sutte anulomato, katthaci paṭilomato, katthaci anulomapaṭilomato, katthaci vemajjhato paṭṭhāya anulomato vā paṭilomato vā, katthaci tisandhicatusankhepaŋ, katthaci dvisandhitisankhepaŋ, katthaci ekasandhidvisankhepaŋ desitaŋ, tasmā idaŋ bhavacakkaŋ desanāgambhīranti ayaŋ desanāgambhīratā.

Yasmā cettha yo so avijjādīnaŋ sabhāvo, yena paṭividdhena avijjādayo sammā salakkhaņato paṭividdhā honti, so duppariyogāhattā gambhīro, tasmā idaŋ bhavacakkaŋ paṭivedhagambhīraŋ. Tathā hettha avijjāya aññāņādassanasaccāsampaṭivedhaṭṭho gambhīro, sankhārānaŋ abhisankharaņāyūhanasarāgavirāgaṭṭho, viññāņassa suññata-abyāpāra-asankantipaṭisandhipātubhāvaṭṭho, nāmarūpassa ekuppādavinibbhogāvinibbhoganamanaruppanaṭṭho, saļāyatanassa adhipatilokadvārakhettavisayibhāvaṭṭho, phassassa phusanasanghaṭṭanasangatisannipātaṭṭho (p. 2.220) vedanāya ārammaņarasānubhavanasukhadukkhamajjhattabhāvanijjīvavedayitaṭṭho. Taņhāya abhinanditajjhosānasaritālatānadītaņhāsamuddaduppūraṭṭho, upādānassa ādānaggahaņābhinivesaparāmāsaduratikkamaṭṭho, bhavassa āyūhanābhisankharaņayonigatiṭhitinivāsesukhipanaṭṭho, jātiyā jāti sañjāti okkanti nibbatti pātubhāvaṭṭho, jarāmaraņassa khayavayabhedavipariņāmaṭṭho gambhīroti ayamettha paṭivedhagambhīratā.

660. Yasmā panettha ekattanayo, nānattanayo, abyāpāranayo, evaŋdhammatānayoti cattāro atthanayā honti, tasmā nayabhedatopetaŋ bhavacakkaŋ viññātabbaŋ yathārahaŋ.

Tattha avijjāpaccayā sankhārā, sankhārapaccayā viññāņanti evaŋ bījassa ankurādibhāvena rukkhabhāvappatti viya santānānupacchedo ekattanayo nāma. Yaŋ sammā passanto hetuphalasambandhena santānassa anupacchedāvabodhato ucchedadiṭṭhiŋ pajahati. Micchā passanto hetuphalasambandhena pavattamānassa santānānupacchedassa ekattagahaņato sassatadiṭṭhiŋ upādiyati.

Avijjādīnaŋ pana yathāsakaŋlakkhaņavavatthānaŋ nānattanayo nāma. Yaŋ sammā passanto navanavānaŋ uppādadassanato sassatadiṭṭhiŋ pajahati. Micchā passanto ekasantānapatitassa bhinnasantānasseva nānattaggahaņato ucchedadiṭṭhiŋ upādiyati.

Avijjāya sankhārā mayā uppādetabbā, sankhārānaŋ vā viññāņaŋ amhehīti evamādibyāpārābhāvo abyāpāranayo nāma. Yaŋ sammā passanto kārakassa abhāvāvabodhato attadiṭṭhiŋ pajahati. Micchā passanto yo asatipi byāpāre avijjādīnaŋ sabhāvaniyamasiddho hetubhāvo, tassa aggahaņato akiriyadiṭṭhiŋ upādiyati.

Avijjādīhi pana kāraņehi sankhārādīnaŋyeva sambhavo khīrādīhi dadhi-ādīnaŋ viya, na aññesanti ayaŋ evaŋdhammatānayo nāma. Yaŋ sammā passanto paccayānurūpato phalāvabodhā ahetukadiṭṭhiŋ akiriyadiṭṭhiñca pajahati. Micchā passanto paccayānurūpaŋ phalappavattiŋ aggahetvā yato kutoci (p. 2.221) yassa kassaci asambhavaggahaņato ahetukadiṭṭhiñceva niyatavādañca upādiyatīti evamidaŋ bhavacakkaŋ,


Saccappabhavato kiccā, vāraņā-upamāhi ca;


Gambhīranayabhedā ca, viññātabbaŋ yathārahaŋ.

661. Idañhi atigambhīrato agādhaŋ. Nānānayagahanato duratiyānaŋ. Ñāņāsinā samādhipavarasilāyaŋ sunisitena,


Bhavacakkamapadāletvā, asanivicakkamiva niccanimmathanaŋ;


Saŋsārabhayamatīto, na koci supinantarepyatthi.

Vuttampi hetaŋ bhagavatā– ‘gambhīro cāyaŋ, ānanda, paṭiccasamuppādo gambhīrāvabhāso ca. Etassa cānanda, dhammassa ananubodhā appaṭivedhā evamayaŋ pajā tantākulakajātā kulāgaņṭhikajātā muñjapabbajabhūtā apāyaŋ duggatiŋ vinipātaŋ saŋsāraŋ nātivattatī’ ti (mahāva. 95 saŋ. ni. 2.60). Tasmā attano vā paresaŋ vā hitāya ca sukhāya ca paṭipanno avasesakiccāni pahāya,


Gambhīre paccayākārappabhede idha paņđito;


Yathā gādhaŋ labhethevamanuyuñje sadā satoti.

Iti sādhujanapāmojjatthāya kate visuddhimagge

Paññābhāvanādhikāre

Paññābhūminiddeso nāma

Sattarasamo paricchedo.

18. Diṭṭhivisuddhiniddeso
Nāmarūpapariggahakathā
662. Idāni (p. 2.222) yā ‘imesu bhūmibhūtesu dhammesu uggahaparipucchāvasena ñāņaparicayaŋ katvā “sīlavisuddhi ceva cittavisuddhi cā” ti dve mūlabhūtā visuddhiyo sampādetabbā’ ti vuttā. Tattha sīlavisuddhi nāma suparisuddhaŋ pātimokkhasaŋvarādicatubbidhaŋ sīlaŋ, tañca sīlaniddese vitthāritameva. Cittavisuddhi nāma sa-upacārā aṭṭha samāpattiyo, tāpi cittasīsena vuttasamādhiniddese sabbākārena vitthāritā eva. Tasmā tā tattha vitthāritanayeneva veditabbā.

Yaŋ pana vuttaŋ ‘diṭṭhivisuddhi, kankhāvitaraņavisuddhi, maggāmaggañāņadassanavisuddhi, paṭipadāñāņadassanavisuddhi, ñāņadassanavisuddhīti imā pana pañca visuddhiyo sarīran’ ti, tattha nāmarūpānaŋ yāthāvadassanaŋ diṭṭhivisuddhi nāma.

663. Taŋ sampādetukāmena samathayānikena tāva ṭhapetvā nevasaññānāsaññāyatanaŋ avasesarūpārūpāvacarajjhānānaŋ aññatarato vuṭṭhāya vitakkādīni jhānangāni, taŋsampayuttā ca dhammā lakkhaņarasādivasena pariggahetabbā. Pariggahetvā sabbampetaŋ ārammaņābhimukhaŋ namanato namanaṭṭhena nāmanti vavatthapetabbaŋ.

Tato yathā nāma puriso antogehe sappaŋ disvā taŋ anubandhamāno tassa āsayaŋ passati, evameva ayampi yogāvacaro taŋ nāmaŋ upaparikkhanto ‘idaŋ nāmaŋ kiŋ nissāya pavattatī’ ti pariyesamāno tassa nissayaŋ hadayarūpaŋ passati. Tato hadayarūpassa nissayabhūtāni, bhūtanissitāni ca sesupādāyarūpānīti rūpaŋ pariggaņhāti. So sabbampetaŋ ruppanato rūpanti vavatthapeti. Tato namanalakkhaņaŋ nāmaŋ, ruppanalakkhaņaŋ rūpanti sankhepato nāmarūpaŋ vavatthapeti.

664. Suddhavipassanāyāniko pana ayameva vā samathayāniko catudhātuvavatthāne vuttānaŋ tesaŋ tesaŋ dhātupariggahamukhānaŋ aññataramukhavasena sankhepato vā vitthārato vā catasso dhātuyo pariggaņhāti. Athassa yāthāvasarasalakkhaņato āvibhūtāsu dhātūsu kammasamuṭṭhānamhi (p. 2.223) tāva kese ‘catasso dhātuyo, vaņņo, gandho, raso, ojā, jīvitaŋ, kāyappasādo’ ti evaŋ kāyadasakavasena dasa rūpāni, tattheva bhāvassa atthitāya bhāvadasakavasena dasa, tattheva āhārasamuṭṭhānaŋ ojaṭṭhamakaŋ, utusamuṭṭhānaŋ, cittasamuṭṭhānanti aparānipi catuvīsatīti evaŋ catusamuṭṭhānesu catuvīsatikoṭṭhāsesu catucattālīsa catucattālīsa rūpāni, sedo, assu, kheļo, singhāņikāti imesu pana catūsu utucittasamuṭṭhānesu dvinnaŋ ojaṭṭhamakānaŋ vasena soļasa soļasa rūpāni, udariyaŋ, karīsaŋ, pubbo, muttanti imesu catūsu utusamuṭṭhānesu utusamuṭṭhānasseva ojaṭṭhamakassa vasena aṭṭha aṭṭha rūpāni pākaṭāni hontīti. Esa tāva dvattiŋsākāre nayo.

Ye pana imasmiŋ dvattiŋsākāre āvibhūte apare dasa ākārā āvibhavanti. Tattha asitādiparipācake tāva kammaje tejokoṭṭhāsamhi ojaṭṭhamakañceva jīvitañcāti nava rūpāni, tathā cittaje assāsapassāsakoṭṭhāsepi ojaṭṭhamakañceva saddo cāti nava, sesesu catusamuṭṭhānesu aṭṭhasu jīvitanavakañceva tīņi ca ojaṭṭhamakānīti tettiŋsa rūpāni pākaṭāni honti.

Tassevaŋ vitthārato dvācattālīsākāravasena imesu bhūtupādāyarūpesu pākaṭesu jātesu vatthudvāravasena pañca cakkhudasakādayo, hadayavatthudasakañcāti aparānipi saṭṭhirūpāni pākaṭāni honti. So sabbānipi tāni ruppanalakkhaņena ekato katvā ‘etaŋ rūpan’ ti passati.

Tassevaŋ pariggahitarūpassa dvāravasena arūpadhammā pākaṭā honti. Seyyathidaŋ– dvepañcaviññāņāni, tisso manodhātuyo, aṭṭhasaṭṭhi manoviññāņadhātuyoti ekāsīti lokiyacittāni, avisesena ca tehi cittehi sahajāto phasso, vedanā, saññā, cetanā, jīvitaŋ, cittaṭṭhiti, manasikāroti ime satta satta cetasikāti. Lokuttaracittāni pana neva suddhavipassakassa na samathayānikassa pariggahaŋ gacchanti anadhigatattāti. So sabbepi te arūpadhamme namanalakkhaņena ekato katvā ‘etaŋ nāman’ ti passati. Evameko catudhātuvavatthānamukhena vitthārato nāmarūpaŋ vavatthapeti.

665. Aparo (p. 2.224) aṭṭhārasadhātuvasena. Kathaŋ? Idha bhikkhu atthi imasmiŋ attabhāve cakkhudhātu …pe… manoviññāņadhātūti dhātuyo āvajjitvā yaŋ loko setakaņhamaņđalavicittaŋ āyatavitthataŋ akkhikūpake nhārusuttakena ābaddhaŋ maŋsapiņđaŋ ‘cakkhū’ ti sañjānāti, taŋ aggahetvā khandhaniddese upādārūpesu vuttappakāraŋ cakkhupasādaŋ ‘cakkhudhātū’ ti vavatthapeti.

Yāni panassa nissayabhūtā catasso dhātuyo, parivārakāni cattāri vaņņa-gandha-rasa-ojā-rūpāni, anupālakaŋ jīvitindriyanti nava sahajātarūpāni, tattheva ṭhitāni kāyadasakabhāvadasakavasena vīsati kammajarūpāni, āhārasamuṭṭhānādīnaŋ tiņņaŋ ojaṭṭhamakānaŋ vasena catuvīsati anupādinnarūpānīti evaŋ sesāni tepaņņāsa rūpāni honti, na tāni ca ‘cakkhudhātū’ ti vavatthapeti. Esa nayo sotadhātu-ādīsupi. Kāyadhātuyaŋ pana avasesāni tecattālīsa rūpāni honti. Keci pana utucittasamuṭṭhānāni saddena saha nava nava katvā pañcacattālīsāti vadanti.

Iti ime pañca pasādā, tesañca visayā rūpasaddagandharasaphoṭṭhabbā pañcāti dasa rūpāni dasa dhātuyo honti. Avasesarūpāni dhammadhātuyeva honti. Cakkhuŋ pana nissāya rūpaŋ ārabbha pavattaŋ cittaŋ cakkhuviññāņadhātu nāmāti evaŋ dvepañcaviññāņāni pañca viññāņadhātuyo honti. Tīņi manodhātucittāni ekā manodhātu, aṭṭhasaṭṭhi manoviññāņadhātucittāni manoviññāņadhātūti sabbānipi ekāsīti lokiyacittāni satta viññāņadhātuyo. Taŋsampayuttā phassādayo dhammadhātūti evamettha ađđhekādasa dhātuyo rūpaŋ, ađđhaṭṭhamā dhātuyo nāmanti evameko aṭṭhārasadhātuvasena nāmarūpaŋ vavatthapeti.

666. Aparo dvādasāyatanavasena. Kathaŋ? Cakkhudhātuyaŋ vuttanayeneva ṭhapetvā tepaņņāsa rūpāni cakkhupasādamattaŋ ‘cakkhāyatanan’ ti vavatthapeti. Tattha vuttanayeneva ca sotaghānajivhākāyadhātuyo ‘sotaghānajivhākāyāyatanānī’ ti, tesaŋ visayabhūte pañcadhamme ‘rūpasaddagandharasaphoṭṭhabbāyatanānī’ ti lokiyasattaviññāņadhātuyo ‘manāyatanan’ ti, taŋsampayuttā phassādayo sesarūpañca ‘dhammāyatanan’ ti evamettha (p. 2.225) ađđhekādasa āyatanāni rūpaŋ, diyađđha-āyatanāni nāmanti evameko dvādasāyatanavasena nāmarūpaŋ vavatthapeti.

667. Aparo tato sankhittataraŋ khandhavasena vavatthapeti. Kathaŋ? Idha bhikkhu imasmiŋ sarīre catusamuṭṭhānā catasso dhātuyo, taŋnissito vaņņo, gandho, raso, ojā, cakkhupasādādayo pañca pasādā, vatthurūpaŋ, bhāvo, jīvitindriyaŋ, dvisamuṭṭhāno saddoti imāni sattarasa rūpāni sammasanupagāni nipphannāni rūparūpāni. Kāyaviññatti, vacīviññatti, ākāsadhātu, rūpassa lahutā, mudutā, kammaññatā, upacayo, santati, jaratā, aniccatāti imāni pana dasa rūpāni na sammasanupagāni, ākāravikāra-antaraparicchedamattakāni, na nipphannarūpāni, na rūparūpāni. Apica kho rūpānaŋ ākāravikāra-antaraparicchedamattato rūpanti sankhaŋ gatāni. Iti sabbāni petāni sattavīsati rūpāni rūpakkhandho, ekāsītiyā lokiyacittehi saddhiŋ uppannā vedanā vedanākkhandho, taŋsampayuttā saññā saññākkhandho, sankhārā sankhārakkhandho, viññāņaŋ viññāņakkhandhoti. Iti rūpakkhandho rūpaŋ, cattāro arūpino khandhā nāmanti evameko pañcakkhandhavasena nāmarūpaŋ vavatthapeti.

668. Aparo ‘yankiñci rūpaŋ sabbaŋ rūpaŋ cattāri mahābhūtāni catunnañca mahābhūtānaŋ upādāyarūpan’ ti (ma. ni. 1.347 a. ni. 11.17) evaŋ sankhitteneva imasmiŋ attabhāve rūpaŋ pariggahetvā, tathā manāyatanañceva dhammāyatanekadesañca nāmanti pariggahetvā ‘iti idañca nāmaŋ idañca rūpaŋ, idaŋ vuccati nāmarūpan’ ti sankhepato nāmarūpaŋ vavatthapeti.

669. Sace panassa tena tena mukhena rūpaŋ pariggahetvā arūpaŋ pariggaņhato sukhumattā arūpaŋ na upaṭṭhāti, tena dhuranikkhepaŋ akatvā rūpameva punappunaŋ sammasitabbaŋ manasikātabbaŋ pariggahetabbaŋ vavatthapetabbaŋ. Yathā yathā hissa rūpaŋ suvikkhālitaŋ hoti nijjaṭaŋ suparisuddhaŋ, tathā tathā tadārammaņā arūpadhammā sayameva pākaṭā honti.

Yathā hi cakkhumato purisassa aparisuddhe ādāse mukhanimittaŋ olokentassa nimittaŋ na paññāyati, so ‘nimittaŋ na paññāyatī’ ti na ādāsaŋ (p. 2.226) chađđeti, atha kho naŋ punappunaŋ parimajjati Tassa parisuddhe ādāse nimittaŋ sayameva pākaṭaŋ hoti. Yathā ca telatthiko tilapiṭṭhaŋ doņiyaŋ ākiritvā udakena paripphosetvā ekavāraŋ dvevāraŋ pīļanamattena tele anikkhamante na tilapiṭṭhaŋ chađđeti, atha kho naŋ punappunaŋ uņhodakena paripphosetvā madditvā pīļeti. Tassevaŋ karoto vippasannaŋ tilatelaŋ nikkhamati. Yathā vā pana udakaŋ pasādetukāmo katakaṭṭhiŋ gahetvā antoghaṭe hatthaŋ otāretvā ekadvevāre ghaŋsanamattena udake avippasīdante na katakaṭṭhiŋ chađđeti, atha kho naŋ punappunaŋ ghaŋsati. Tassevaŋ karontassa kalalakaddamaŋ sannisīdati. Udakaŋ acchaŋ hoti vippasannaŋ, evamevaŋ tena bhikkhunā dhuranikkhepaŋ akatvā rūpameva punappunaŋ sammasitabbaŋ manasikātabbaŋ pariggahetabbaŋ vavatthapetabbaŋ.

Yathā yathā hissa rūpaŋ suvikkhālitaŋ hoti nijjaṭaŋ suparisuddhaŋ, tathā tathā tappaccanīkakilesā sannisīdanti, kaddamupari udakaŋ viya cittaŋ pasannaŋ hoti. Tadārammaņā arūpadhammā sayameva pākaṭā honti. Evaŋ aññāhipi ucchucoragoņadadhimacchādīhi upamāhi ayamattho pakāsetabbo.

Arūpadhammānaŋ upaṭṭhānākārakathā
670. Evaŋ suvisuddharūpapariggahassa panassa arūpadhammā tīhi ākārehi upaṭṭhahanti phassavasena vā vedanāvasena vā viññāņavasena vā. Kathaŋ? Ekassa tāva ‘pathavīdhātu kakkhaļalakkhaņā’ ti-ādinā nayena dhātuyo pariggaņhantassa paṭhamābhinipāto phasso, taŋsampayuttā vedanā vedanākkhandho, saññā saññākkhandho, saddhiŋ phassena cetanā sankhārakkhandho, cittaŋ viññāņakkhandhoti upaṭṭhāti. Tathā ‘kese pathavīdhātu kakkhaļalakkhaņā …pe… assāsapassāse pathavīdhātu kakkhaļalakkhaņā’ ti (visuddhi. 1.307) paṭhamābhinipāto phasso, taŋsampayuttā vedanā vedanākkhandho …pe… cittaŋ viññāņakkhandhoti upaṭṭhāti. Evaŋ arūpadhammā phassavasena upaṭṭhahanti.

Ekassa ‘pathavīdhātu kakkhaļalakkhaņā’ ti tadārammaņarasānubhavanakavedanā vedanākkhandho, taŋsampayuttā saññā saññākkhandho, taŋsampayutto phasso (p. 2.227) ca cetanā ca sankhārakkhandho, taŋsampayuttaŋ cittaŋ viññāņakkhandhoti upaṭṭhāti. Tathā ‘kese pathavīdhātu kakkhaļalakkhaņā …pe… assāsapassāse pathavīdhātu kakkhaļalakkhaņā’ ti tadārammaņarasānubhavanakavedanā vedanākkhandho …pe… taŋsampayuttaŋ cittaŋ viññāņakkhandhoti upaṭṭhāti. Evaŋ vedanāvasena arūpadhammā upaṭṭhahanti.

Aparassa ‘pathavīdhātu kakkhaļalakkhaņā’ ti ārammaņapaṭivijānanaŋ viññāņaŋ viññāņakkhandho, taŋsampayuttā vedanā vedanākkhandho, saññā saññākkhandho, phasso ca cetanā ca sankhārakkhandhoti upaṭṭhāti. Tathā ‘kese pathavīdhātu kakkhaļalakkhaņā …pe… assāsapassāse pathavīdhātu kakkhaļalakkhaņā’ ti ārammaņapaṭivijānanaŋ viññāņaŋ viññāņakkhandho, taŋsampayuttā vedanā vedanākkhandho, saññā saññākkhandho, phasso ca cetanā ca sankhārakkhandhoti upaṭṭhāti. Evaŋ viññāņavasena arūpadhammā upaṭṭhahanti.

Eteneva upāyena ‘kammasamuṭṭhāne kese pathavīdhātu kakkhaļalakkhaņā’ ti-ādinā nayena dvācattālīsāya dhātukoṭṭhāsesu catunnaŋ catunnaŋ dhātūnaŋ vasena, sesesu ca cakkhudhātu-ādīsu rūpapariggahamukhesu sabbaŋ nayabhedaŋ anugantvā yojanā kātabbā.

671. Yasmā ca evaŋ suvisuddharūpapariggahasseva tassa arūpadhammā tīhākārehi pākaṭā honti. Tasmā suvisuddharūpapariggaheneva arūpapariggahāya yogo kātabbo, na itarena. Sace hi ekasmiŋ vā rūpadhamme upaṭṭhite dvīsu vā rūpaŋ pahāya arūpapariggahaŋ ārabhati kammaṭṭhānato parihāyati, pathavīkasiņabhāvanāya vuttappakārā pabbateyyā gāvī viya. Suvisuddharūpapariggahassa pana arūpapariggahāya yogaŋ karoto kammaṭṭhānaŋ vuddhiŋ virūļhiŋ vepullaŋ pāpuņāti.

So evaŋ phassādīnaŋ vasena upaṭṭhite cattāro arūpino khandhe nāmanti, tesaŋ ārammaņabhūtāni cattāri mahābhūtāni, catunnañca mahābhūtānaŋ upādāyarūpaŋ rūpanti vavatthapeti. Iti aṭṭhārasa dhātuyo dvādasāyatanāni pañcakkhandhāti sabbepi tebhūmake dhamme khaggena samuggaŋ vivaramāno (p. 2.228) viya yamakatālakandaŋ phālayamāno viya ca nāmañca rūpañcāti dvedhā vavatthapeti. Nāmarūpamattato uddhaŋ añño satto vā puggalo vā devo vā brahmā vā natthīti niṭṭhaŋ gacchati.

Sambahulasuttantasaŋsandanā

672. So evaŋ yāthāvasarasato nāmarūpaŋ vavatthapetvā suṭṭhutaraŋ ‘satto puggalo’ ti imissā lokasamaññāya pahānatthāya sattasammohassa samatikkamatthāya asammohabhūmiyaŋ cittaŋ ṭhapanatthāya sambahulasuttantavasena ‘nāmarūpamattamevidaŋ, na satto, na puggalo atthī’ ti etamatthaŋ saŋsandetvā vavatthapeti. Vuttañhetaŋ–


‘Yathāpi angasambhārā, hoti saddo ratho iti;


Evaŋ khandhesu santesu, hoti sattoti sammutī’ ti. (saŋ. ni. 1.171).

Aparampi vuttaŋ, ‘seyyathāpi, āvuso, kaṭṭhañca paṭicca valliñca paṭicca mattikañca paṭicca tiņañca paṭicca ākāso parivārito agārantveva sankhaŋ gacchati, evameva kho, āvuso, aṭṭhiñca paṭicca nhāruñca paṭicca maŋsañca paṭicca cammañca paṭicca ākāso parivārito rūpantveva sankhaŋ gacchatī’ ti (ma. ni. 1.306).

Aparampi vuttaŋ–


‘Dukkhameva hi sambhoti, dukkhaŋ tiṭṭhati veti ca;


Nāññatra dukkhā sambhoti, nāññaŋ dukkhā nirujjhatī’ ti. (saŋ. ni. 1.171).

Upamāhi nāmarūpavibhāvanā

673. Evaŋ anekasatehi suttantehi nāmarūpameva dīpitaŋ, na satto na puggalo. Tasmā yathā akkhacakkapañjara-īsādīsu angasambhāresu ekenākārena saņṭhitesu rathoti vohāramattaŋ hoti, paramatthato ekekasmiŋ ange upaparikkhiyamāne ratho nāma natthi. Yathā ca kaṭṭhādīsu gehasambhāresu ekenākārena ākāsaŋ parivāretvā ṭhitesu gehanti vohāramattaŋ hoti, paramatthato gehaŋ nāma natthi. Yathā ca anguli-anguṭṭhādīsu ekenākārena ṭhitesu muṭṭhīti vohāramattaŋ hoti. Doņitanti-ādīsu vīņāti. Hatthi-assādīsu senāti. Pākāragehagopurādīsu (p. 2.229) nagaranti. Khandhasākhāpalāsādīsu ekenākārena ṭhitesu rukkhoti vohāramattaŋ hoti, paramatthato ekekasmiŋ avayave upaparikkhiyamāne rukkho nāma natthi. Evamevaŋ pañcasu upādānakkhandhesu sati ‘satto, puggalo’ ti vohāramattaŋ hoti, paramatthato ekekasmiŋ dhamme upaparikkhiyamāne ‘asmīti vā ahanti vā’ ti gāhassa vatthubhūto satto nāma natthi. Paramatthato pana nāmarūpamattameva atthīti. Evaŋ passato hi dassanaŋ yathābhūtadassanaŋ nāma hoti.

674. Yo panetaŋ yathābhūtadassanaŋ pahāya ‘satto atthī’ ti gaņhāti. So tassa vināsaŋ anujāneyya avināsaŋ vā. Avināsaŋ anujānanto sassate patati. Vināsaŋ anujānanto ucchede patati. Kasmā? Khīranvayassa dadhino viya tadanvayassa aññassa abhāvato. So ‘sassato satto’ ti gaņhanto olīyati nāma. ‘Ucchijjatī’ ti gaņhanto atidhāvati nāma. Tenāha bhagavā–

‘Dvīhi, bhikkhave, diṭṭhigatehi pariyuṭṭhitā devamanussā olīyanti eke, atidhāvanti eke, cakkhumanto ca passanti.

‘Kathañca, bhikkhave, olīyanti eke? Bhavārāmā, bhikkhave, devamanussā bhavaratā bhavasamuditā. Tesaŋ bhavanirodhāya dhamme desiyamāne cittaŋ na pakkhandati nappasīdati na santiṭṭhati nādhimuccati. Evaŋ kho, bhikkhave, olīyanti eke.

‘Kathañca, bhikkhave, atidhāvanti eke? Bhaveneva kho paneke aṭṭīyamānā harāyamānā jigucchamānā vibhavaŋ abhinandanti, yato kira bho ayaŋ attā kāyassa bhedā ucchijjati vinassati, na hoti paraŋmaraņā, etaŋ santaŋ, etaŋ paņītaŋ, etaŋ yāthāvanti. Evaŋ kho, bhikkhave, atidhāvanti eke.

‘Kathañca, bhikkhave, cakkhumanto passanti? Idha, bhikkhave, bhikkhu bhūtaŋ bhūtato passati, bhūtaŋ bhūtato disvā bhūtassa nibbidāya virāgāya nirodhāya paṭipanno hoti. Evaŋ kho, bhikkhave, cakkhumanto passantī’ ti (itivu. 49).

675. Tasmā (p. 2.230) yathā dāruyantaŋ suññaŋ nijjīvaŋ nirīhakaŋ, atha ca pana dārurajjukasamāyogavasena gacchatipi tiṭṭhatipi. Sa-īhakaŋ sabyāpāraŋ viya khāyati, evamidaŋ nāmarūpampi suññaŋ nijjīvaŋ nirīhakaŋ, atha ca pana aññamaññasamāyogavasena gacchatipi tiṭṭhatipi. Sa-īhakaŋ sabyāpāraŋ viya khāyatīti daṭṭhabbaŋ. Tenāhu porāņā–


‘Nāmañca rūpañca idhatthi saccato,


Na hettha satto manujo ca vijjati.


Suññaŋ idaŋ yantamivābhisankhataŋ,


Dukkhassa puñjo tiņakaṭṭhasādiso’ ti.

Na kevalañcetaŋ dāruyantupamāya, aññāhipi naļakalāpī-ādīhi upamāhi vibhāvetabbaŋ– yathā hi dvīsu naļakalāpīsu aññamaññaŋ nissāya ṭhapitāsu ekā ekissā upatthambho hoti, ekissā patamānāya itarāpi patati, evamevaŋ pañcavokārabhave nāmarūpaŋ aññamaññaŋ nissāya pavattati, ekaŋ ekassa upatthambho hoti. Maraņavasena ekasmiŋ patamāne itarampi patati. Tenāhu porāņā–


‘Yamakaŋ nāmarūpañca, ubho aññoññanissitā;


Ekasmiŋ bhijjamānasmiŋ, ubho bhijjanti paccayā’ ti.

676. Yathā ca daņđābhihataŋ bheriŋ nissāya sadde pavattamāne aññā bherī, añño saddo, bherisaddā asammissā, bherī saddena suññā, saddo bheriyā suñño, evamevaŋ vatthudvārārammaņasankhātaŋ rūpaŋ nissāya nāme pavattamāne aññaŋ rūpaŋ, aññaŋ nāmaŋ, nāmarūpā asammissā, nāmaŋ rūpena suññaŋ, rūpaŋ nāmena suññaŋ, apica kho bheriŋ paṭicca saddo viya rūpaŋ paṭicca nāmaŋ pavattati. Tenāhu porāņā–


‘Na cakkhuto jāyare phassapañcamā,


Na rūpato no ca ubhinnamantarā.


Hetuŋ paṭiccappabhavanti sankhatā,


Yathāpi saddo pahaṭāya bheriyā.


‘Na (p. 2.231) sotato jāyare phassapañcamā,


Na saddato no ca ubhinnamantarā …pe….


‘Na ghānato jāyare phassapañcamā,


Na gandhato no ca ubhinnamantarā …pe….


‘Na jivhāto jāyare phassapañcamā,


Na rasato no ca ubhinnamantarā …pe….


‘Na kāyato jāyare phassapañcamā,


Na phassato no ca ubhinnamantarā …pe….


‘Na vatthurūpā pabhavanti sankhatā,


Na cāpi dhammāyatanehi niggatā.


Hetuŋ paṭiccappabhavanti sankhatā,


Yathāpi saddo pahaṭāya bheriyā’ ti.

677. Apicettha nāmaŋ nittejaŋ na sakena tejena pavattituŋ sakkoti, na khādati, na pivati, na byāharati, na iriyāpathaŋ kappeti. Rūpampi nittejaŋ na sakena tejena pavattituŋ sakkoti. Na hi tassā khāditukāmatā, nāpi pivitukāmatā, na byāharitukāmatā, na iriyāpathaŋ kappetukāmatā, atha kho nāmaŋ nissāya rūpaŋ pavattati, rūpaŋ nissāya nāmaŋ pavattati, nāmassa khāditukāmatāya pivitukāmatāya byāharitukāmatāya iriyāpathaŋ kappetukāmatāya sati rūpaŋ khādati, pivati, byāharati, iriyāpathaŋ kappeti.

Imassa panatthassa vibhāvanatthāya imaŋ upamaŋ udāharanti– yathā jaccandho ca pīṭhasappī ca disāpakkamitukāmā assu, jaccandho pīṭhasappiŋ evamāha ‘ahaŋ kho bhaņe, sakkomi pādehi pādakaraņīyaŋ kātuŋ, natthi ca me cakkhūni yehi samavisamaŋ passeyyan’ ti. Pīṭhasappīpi jaccandhaŋ evamāha ‘ahaŋ kho bhaņe, sakkomi cakkhunā cakkhukaraņīyaŋ kātuŋ, natthi ca me pādāni yehi abhikkameyyaŋ vā paṭikkameyyaŋ vā’ ti. So tuṭṭhahaṭṭho jaccandho pīṭhasappiŋ aŋsakūṭaŋ āropesi. Pīṭhasappī jaccandhassa aŋsakūṭe nisīditvā evamāha ‘vāmaŋ muñca dakkhiņaŋ gaņha, dakkhiņaŋ muñca vāmaŋ gaņhā’ ti. Tattha jaccandhopi nittejo (p. 2.232) dubbalo na sakena tejena sakena balena gacchati, pīṭhasappīpi nittejo dubbalo na sakena tejena sakena balena gacchati, na ca tesaŋ aññamaññaŋ nissāya gamanaŋ nappavattati, evamevaŋ nāmampi nittejaŋ na sakena tejena uppajjati, na tāsu tāsu kiriyāsu pavattati. Rūpampi nittejaŋ na sakena tejena uppajjati, na tāsu tāsu kiriyāsu pavattati, na ca tesaŋ aññamaññaŋ nissāya uppatti vā pavatti vā na hoti. Tenetaŋ vuccati–


‘Na sakena balena jāyare,


Nopi sakena balena tiṭṭhare.


Paradhammavasānuvattino,


Jāyare sankhatā attadubbalā.


‘Parapaccayato ca jāyare,


Para-ārammaņato samuṭṭhitā.


Ārammaņapaccayehi ca,


Paradhammehi cime pabhāvitā.


‘Yathāpi nāvaŋ nissāya, manussā yanti aņņave;


Evameva rūpaŋ nissāya, nāmakāyo pavattati.


‘Yathā ca manusse nissāya, nāvā gacchati aņņave;


Evameva nāmaŋ nissāya, rūpakāyo pavattati.


‘Ubho nissāya gacchanti, manussā nāvā ca aņņave;


Evaŋ nāmañca rūpañca, ubho aññoññanissitā’ ti.

Evaŋ nānānayehi nāmarūpaŋ vavatthāpayato sattasaññaŋ abhibhavitvā asammohabhūmiyaŋ ṭhitaŋ nāmarūpānaŋ yāthāvadassanaŋ diṭṭhivisuddhīti veditabbaŋ. Nāmarūpavavatthānantipi sankhāraparicchedotipi etasseva adhivacanaŋ.

Iti sādhujanapāmojjatthāya kate visuddhimagge

Paññābhāvanādhikāre

Diṭṭhivisuddhiniddeso nāma

Aṭṭhārasamo paricchedo.

19. Kankhāvitaraņavisuddhiniddeso
Paccayapariggahakathā
678. Etasseva (p. 2.233) pana nāmarūpassa paccayapariggahaņena tīsu addhāsu kankhaŋ vitaritvā ṭhitaŋ ñāņaŋ kankhāvitaraņavisuddhi nāma.

Taŋ sampādetukāmo bhikkhu yathā nāma kusalo bhisakko rogaŋ disvā tassa samuṭṭhānaŋ pariyesati. Yathā vā pana anukampako puriso daharaŋ kumāraŋ mandaŋ uttānaseyyakaŋ rathikāya nipannaŋ disvā ‘kassa nu kho ayaŋ puttako’ ti tassa mātāpitaro āvajjati, evameva tassa nāmarūpassa hetupaccayapariyesanaŋ āpajjati.

So āditova iti paṭisañcikkhati ‘na tāvidhaŋ nāmarūpaŋ ahetukaŋ, sabbattha sabbadā sabbesañca ekasadisabhāvāpattito, na issarādihetukaŋ, nāmarūpato uddhaŋ issarādīnaŋ abhāvato. Yepi nāmarūpamattameva issarādayoti vadanti, tesaŋ issarādisankhātanāmarūpassa ahetukabhāvappattito. Tasmā bhavitabbamassa hetupaccayehi, ke nu kho te’ ti.

679. So evaŋ nāmarūpassa hetupaccaye āvajjetvā imassa tāva rūpakāyassa evaŋ hetupaccaye pariggaņhāti– ‘ayaŋ kāyo nibbattamāno neva uppalapadumapuņđarīkasogandhikādīnaŋ abbhantare nibbattati, na maņimuttāhārādīnaŋ, atha kho āmāsayapakkāsayānaŋ antare udarapaṭalaŋ pacchato piṭṭhikaņṭakaŋ purato katvā anta-antaguņaparivārito sayampi duggandhajegucchapaṭikkūlo duggandhajegucchapaṭikkūle paramasambādhe okāse pūtimacchapūtikummāsa-oļigallacandanikādīsu kimiva nibbattati. Tassevaŋ nibbattamānassa “avijjā taņhā upādānaŋ kamman” ti ime cattāro dhammā nibbattakattā hetu, āhāro upatthambhakattā paccayoti pañca dhammā hetupaccayā honti. Tesupi avijjādayo tayo imassa kāyassa mātā viya dārakassa upanissayā honti. Kammaŋ pitā viya puttassa janakaŋ (p. 2.234) Āhāro dhāti viya dārakassa sandhārako’ ti. Evaŋ rūpakāyassa paccayapariggahaŋ katvā, puna ‘cakkhuñca paṭicca rūpe ca uppajjati cakkhuviññāņan’ ti-ādinā (saŋ. ni. 2.43) nayena nāmakāyassa paccayapariggahaŋ karoti.

So evaŋ paccayato nāmarūpassa pavattiŋ disvā yathā idaŋ etarahi, evaŋ atītepi addhāne paccayato pavattittha, anāgatepi paccayato pavattissatīti samanupassati.

680. Tassevaŋ samanupassato yā sā pubbantaŋ ārabbha ‘ahosiŋ nu kho ahaŋ atītamaddhānaŋ, na nu kho ahosiŋ atītamaddhānaŋ, kiŋ nu kho ahosiŋ atītamaddhānaŋ, kathaŋ nu kho ahosiŋ atītamaddhānaŋ, kiŋ hutvā kiŋ ahosiŋ nu kho ahaŋ atītamaddhānan’ ti (ma. ni. 1.18 saŋ. ni. 2.20) pañcavidhā vicikicchā vuttā, yāpi aparantaŋ ārabbha ‘bhavissāmi nu kho ahaŋ anāgatamaddhānaŋ, na nu kho bhavissāmi anāgatamaddhānaŋ, kiŋ nu kho bhavissāmi anāgatamaddhānaŋ, kathaŋ nu kho bhavissāmi anāgatamaddhānaŋ, kiŋ hutvā kiŋ bhavissāmi nu kho ahaŋ anāgatamaddhānan’ ti pañcavidhā vicikicchā vuttā, yāpi paccuppannaŋ ārabbha ‘etarahi vā pana paccuppannaŋ addhānaŋ ajjhattaŋ kathankathī hoti– ahaŋ nu khosmi, no nu khosmi, kiŋ nu khosmi, kathaŋ nu khosmi, ayaŋ nu kho satto kuto āgato, so kuhiŋ gāmī bhavissatī’ ti (ma. ni. 1.18) chabbidhā vicikicchā vuttā, sā sabbāpi pahīyati.

681. Aparo sādhāraņāsādhāraņavasena duvidhaŋ nāmassa paccayaŋ passati, kammādivasena catubbidhaŋ rūpassa. Duvidho hi nāmassa paccayo sādhāraņo asādhāraņo ca. Tattha cakkhādīni cha dvārāni, rūpādīni cha ārammaņāni nāmassa sādhāraņo paccayo, kusalādibhedato sabbappakārassāpi tato pavattito. Manasikārādiko asādhāraņo. Yoniso manasikārasaddhammassavanādiko hi kusalasseva hoti, viparīto akusalassa, kammādiko vipākassa, bhavangādiko kiriyassāti.

Rūpassa pana kammaŋ cittaŋ utu āhāroti ayaŋ kammādiko catubbidho paccayo. Tattha kammaŋ atītameva kammasamuṭṭhānassa rūpassa paccayo hoti (p. 2.235) Cittaŋ cittasamuṭṭhānassa uppajjamānaŋ. Utu-āhārā utu-āhārasamuṭṭhānassa ṭhitikkhaņe paccayā hontīti. Evameveko nāmarūpassa paccayapariggahaŋ karoti.

So evaŋ paccayato nāmarūpassa pavattiŋ disvā yathā idaŋ etarahi, evaŋ atītepi addhāne paccayato pavattittha, anāgatepi paccayato pavattissatīti samanupassati. Tassevaŋ samanupassato vuttanayeneva tīsupi addhāsu vicikicchā pahīyati.

682. Aparo tesaŋyeva nāmarūpasankhātānaŋ sankhārānaŋ jarāpattiŋ jiņņānañca bhangaŋ disvā idaŋ sankhārānaŋ jarāmaraņaŋ nāma jātiyā sati hoti, jāti bhave sati, bhavo upādāne sati, upādānaŋ taņhāya sati, taņhā vedanāya sati, vedanā phasse sati, phasso saļāyatane sati, saļāyatanaŋ nāmarūpe sati, nāmarūpaŋ viññāņe sati, viññāņaŋ sankhāresu sati, sankhārā avijjāya satīti evaŋ paṭilomapaṭiccasamuppādavasena nāmarūpassa paccayapariggahaŋ karoti. Athassa vuttanayeneva vicikicchā pahīyati.

683. Aparo ‘iti kho avijjāpaccayā sankhārā’ ti (saŋ. ni. 2.2) pubbe vitthāretvā dassitaanulomapaṭiccasamuppādavaseneva nāmarūpassa paccayapariggahaŋ karoti. Athassa vuttanayeneva kankhā pahīyati.

684. Aparo ‘purimakammabhavasmiŋ moho avijjā, āyūhanā sankhārā, nikanti taņhā, upagamanaŋ upādānaŋ, cetanā bhavoti ime pañca dhammā purimakammabhavasmiŋ idha paṭisandhiyā paccayā, idha paṭisandhi viññāņaŋ, okkanti nāmarūpaŋ, pasādo āyatanaŋ, phuṭṭho phasso, vedayitaŋ vedanāti ime pañca dhammā idhūpapattibhavasmiŋ purekatassa kammassa paccayā. Idha paripakkattā āyatanānaŋ moho avijjā …pe… cetanā bhavoti ime pañca dhammā idha kammabhavasmiŋ āyatiŋ paṭisandhiyā paccayā’ ti (paṭi. ma. 1.47) evaŋ kammavaṭṭavipākavaṭṭavasena nāmarūpassa paccayapariggahaŋ karoti.

685. Tattha catubbidhaŋ kammaŋ– diṭṭhadhammavedanīyaŋ, upapajjavedanīyaŋ, aparāpariyavedanīyaŋ, ahosikammanti. Tesu ekajavanavīthiyaŋ sattasu cittesu kusalā (p. 2.236) vā akusalā vā paṭhamajavanacetanā diṭṭhidhammavedanīyakammaŋ nāma. Taŋ imasmiññeva attabhāve vipākaŋ deti. Tathā asakkontaŋ pana ‘ahosikammaŋ nāhosi kammavipāko, na bhavissati kammavipāko, natthi kammavipāko’ ti (paṭi. ma. 1.234) imassa tikassa vasena ahosikammaŋ nāma hoti. Atthasādhikā pana sattamajavanacetanā upapajjavedanīyakammaŋ nāma. Taŋ anantare attabhāve vipākaŋ deti. Tathā asakkontaŋ vuttanayeneva ahosikammaŋ nāma hoti. Ubhinnaŋ antare pañca javanacetanā aparāpariyavedanīyakammaŋ nāma. Taŋ anāgate yadā okāsaŋ labhati, tadā vipākaŋ deti. Sati saŋsārappavattiyā ahosikammaŋ nāma na hoti.

686. Aparampi catubbidhaŋ kammaŋ– yaŋ garukaŋ, yaŋ bahulaŋ, yadāsannaŋ, kaṭattā vā pana kammanti. Tattha kusalaŋ vā hotu akusalaŋ vā, garukāgarukesu yaŋ garukaŋ mātughātādikammaŋ vā mahaggatakammaŋ vā, tadeva paṭhamaŋ vipaccati. Tathā bahulābahulesupi yaŋ bahulaŋ hoti susīlyaŋ vā dussīlyaŋ vā, tadeva paṭhamaŋ vipaccati. Yadāsannaŋ nāma maraņakāle anussaritakammaŋ. Yañhi āsannamaraņo anussarituŋ sakkoti, teneva upapajjati. Etehi pana tīhi muttaŋ punappunaŋ laddhāsevanaŋ kaṭattā vā pana kammaŋ nāma hoti, tesaŋ abhāve taŋ paṭisandhiŋ ākađđhati.

687. Aparampi catubbidhaŋ kammaŋ– janakaŋ, upatthambhakaŋ, upapīļakaŋ, upaghātakanti. Tattha janakaŋ nāma kusalampi hoti akusalampi. Taŋ paṭisandhiyampi pavattepi rūpārūpavipākakkhandhe janeti. Upatthambhakaŋ pana vipākaŋ janetuŋ na sakkoti, aññena kammena dinnāya paṭisandhiyā janite vipāke uppajjamānakasukhadukkhaŋ upatthambheti, addhānaŋ pavatteti. Upapīļakaŋ aññena kammena dinnāya paṭisandhiyā janite vipāke uppajjamānakasukhadukkhaŋ pīļeti bādhati, addhānaŋ pavattituŋ na deti. Upaghātakaŋ pana sayaŋ kusalampi akusalampi samānaŋ aññaŋ dubbalakammaŋ ghātetvā tassa vipākaŋ paṭibāhitvā attano vipākassa okāsaŋ karoti. Evaŋ pana kammena kate okāse taŋ vipākaŋ uppannaŋ nāma vuccati.

Iti (p. 2.237) imesaŋ dvādasannaŋ kammānaŋ kammantarañceva vipākantarañca buddhānaŋ kammavipākañāņasseva yāthāvasarasato pākaṭaŋ hoti, asādhāraņaŋ sāvakehi. Vipassakena pana kammantarañca vipākantarañca ekadesato jānitabbaŋ. Tasmā ayaŋ mukhamattadassanena kammaviseso pakāsitoti.

688. Iti imaŋ dvādasavidhaŋ kammaŋ kammavaṭṭe pakkhipitvā evaŋ eko kammavaṭṭavipākavaṭṭavasena nāmarūpassa paccayapariggahaŋ karoti. So evaŋ kammavaṭṭavipākavaṭṭavasena paccayato nāmarūpassa pavattiŋ disvā ‘yathā idaŋ etarahi, evaŋ atītepi addhāne kammavaṭṭavipākavaṭṭavasena paccayato pavattittha, anāgatepi kammavaṭṭavipākavaṭṭavaseneva paccayato pavattissatī’ ti. Iti kammañceva kammavipāko ca, kammavaṭṭañca vipākavaṭṭañca, kammapavattañca vipākapavattañca, kammasantati ca vipākasantati ca, kiriyā ca kiriyāphalañca.


Kammā vipākā vattanti, vipāko kammasambhavo;


Kammā punabbhavo hoti, evaŋ loko pavattatīti.–

Samanupassati. Tassevaŋ samanupassato yā sā pubbantādayo ārabbha ‘ahosiŋ nu kho ahan’ ti-ādinā nayena vuttā soļasavidhā vicikicchā, sā sabbā pahīyati. Sabbabhavayonigatiṭṭhitinivāsesu hetuphalasambandhavasena pavattamānaŋ nāmarūpamattameva khāyati. So neva kāraņato uddhaŋ kārakaŋ passati, na vipākappavattito uddhaŋ vipākapaṭisaŋvedakaŋ. Kāraņe pana sati ‘kārako’ ti, vipākappavattiyā sati ‘paṭisaŋvedako’ ti samaññāmattena paņđitā voharanticcevassa sammappaññāya sudiṭṭhaŋ hoti.

689. Tenāhu porāņā–


‘Kammassa kārako natthi, vipākassa ca vedako;


Suddhadhammā pavattanti, evetaŋ sammadassanaŋ.


‘Evaŋ kamme vipāke ca, vattamāne sahetuke;


Bījarukkhādikānaŋva, pubbā koṭi na nāyati.


Anāgatepi saŋsāre, appavattaŋ na dissati.


‘Etamatthaŋ (p. 2.238) anaññāya, titthiyā asayaŋvasī;


Sattasaññaŋ gahetvāna, sassatucchedadassino.


Dvāsaṭṭhidiṭṭhiŋ gaņhanti, aññamaññavirodhitā.


‘Diṭṭhibandhanabaddhā te, taņhāsotena vuyhare;


Taņhāsotena vuyhantā, na te dukkhā pamuccare.


‘Evametaŋ abhiññāya, bhikkhu buddhassa sāvako;


Gambhīraŋ nipuņaŋ suññaŋ, paccayaŋ paṭivijjhati.


‘Kammaŋ natthi vipākamhi, pāko kamme na vijjati;


Aññamaññaŋ ubho suññā, na ca kammaŋ vinā phalaŋ.


‘Yathā na sūriye aggi, na maņimhi na gomaye;


Na tesaŋ bahi so atthi, sambhārehi ca jāyati.


‘Tathā na anto kammassa, vipāko upalabbhati;


Bahiddhāpi na kammassa, na kammaŋ tattha vijjati.


‘Phalena suññaŋ taŋ kammaŋ, phalaŋ kamme na vijjati;


Kammañca kho upādāya, tato nibbattate phalaŋ.


‘Na hettha devo brahmā vā, saŋsārassatthikārako;


Suddhadhammā pavattanti, hetusambhārapaccayā’ ti.

690. Tassevaŋ kammavaṭṭavipākavaṭṭavasena nāmarūpassa paccayapariggahaŋ katvā tīsu addhāsu pahīnavicikicchassa sabbe atītānāgatapaccuppannadhammā cutipaṭisandhivasena viditā honti, sāssa hoti ñātapariññā.

So evaŋ pajānāti– ye atīte kammapaccayā nibbattā khandhā, te tattheva niruddhā, atītakammapaccayā pana imasmiŋ bhave aññe nibbattā, atītabhavato imaŋ bhavaŋ āgato ekadhammopi natthi, imasmimpi bhave kammapaccayena nibbattā khandhā nirujjhissanti, punabbhave aññe nibbattissanti, imamhā bhavā punabbhavaŋ ekadhammopi na gamissati. Apica kho yathā na ācariyamukhato sajjhāyo antevāsikassa mukhaŋ pavisati, na ca tappaccayā tassa (p. 2.239) mukhe sajjhāyo na vattati, na dūtena mantodakaŋ pītaŋ rogino udaraŋ pavisati, na ca tassa tappaccayā rogo na vūpasammati, na mukhe maņđanavidhānaŋ ādāsatalādīsu mukhanimittaŋ gacchati, na ca tattha tappaccayā maņđanavidhānaŋ na paññāyati, na ekissā vaṭṭiyā dīpasikhā aññaŋ vaṭṭiŋ sankamati, na ca tattha tappaccayā dīpasikhā na nibbattati, evameva na atītabhavato imaŋ bhavaŋ, ito vā punabbhavaŋ koci dhammo sankamati, na ca atītabhave khandhāyatanadhātupaccayā idha, idha vā khandhāyatanadhātupaccayā punabbhave khandhāyatanadhātuyo na nibbattantīti.


Yatheva cakkhuviññāņaŋ, manodhātu-anantaraŋ;


Na ceva āgataŋ nāpi, na nibbattaŋ anantaraŋ.


Tatheva paṭisandhimhi, vattate cittasantati;


Purimaŋ bhijjate cittaŋ, pacchimaŋ jāyate tato.


Tesaŋ antarikā natthi, vīci tesaŋ na vijjati;


Na cito gacchati kiñci, paṭisandhi ca jāyatīti.

691. Evaŋ cutipaṭisandhivasena viditasabbadhammassa sabbākārena nāmarūpassa paccayapariggahañāņaŋ thāmagataŋ hoti, soļasavidhā kankhā suṭṭhutaraŋ pahīyati. Na kevalañca sā eva, ‘satthari kankhatī’ ti (dha. sa. 1008) ādinayappavattā aṭṭhavidhāpi kankhā pahīyatiyeva, dvāsaṭṭhi diṭṭhigatāni vikkhambhanti. Evaŋ nānānayehi nāmarūpapaccayapariggahaņena tīsu addhāsu kankhaŋ vitaritvā ṭhitaŋ ñāņaŋ kankhāvitaraņavisuddhīti veditabbaŋ. Dhammaṭṭhitiñāņantipi yathābhūtañāņantipi sammādassanantipi etassevādhivacanaŋ. Vuttañhetaŋ–

‘Avijjā paccayo, sankhārā paccayasamuppannā. Ubhopete dhammā paccayasamuppannāti paccayapariggahe paññā dhammaṭṭhitiñāņan’ ti (paṭi. ma. 1.46).

‘Aniccato manasikaronto katame dhamme yathābhūtaŋ jānāti passati, kathaŋ sammādassanaŋ hoti, kathaŋ tadanvayena sabbe sankhārā aniccato sudiṭṭhā honti, kattha kankhā pahīyati? Dukkhato …pe… anattato manasikaronto katame dhamme yathābhūtaŋ jānāti passati …pe… kattha kankhā pahīyatīti?

‘Aniccato (p. 2.240) manasikaronto nimittaŋ yathābhūtaŋ jānāti passati, tena vuccati sammādassanaŋ. Evaŋ tadanvayena sabbe sankhārā aniccato sudiṭṭhā honti. Ettha kankhā pahīyati. Dukkhato manasikaronto pavattaŋ yathābhūtaŋ jānāti passati …pe… anattato manasikaronto nimittañca pavattañca yathābhūtaŋ jānāti passati, tena vuccati sammādassanaŋ. Evaŋ tadanvayena sabbe dhammā anattato sudiṭṭhā honti. Ettha kankhā pahīyati.

‘Yañca yathābhūtañāņaŋ yañca sammādassanaŋ yā ca kankhāvitaraņā, ime dhammā nānatthā ceva nānābyañjanā ca, udāhu ekatthā byañjanameva nānanti? Yañca yathābhūtañāņaŋ yañca sammādassanaŋ yā ca kankhāvitaraņā, ime dhammā ekatthā, byañjanameva nānan’ ti (paṭi. ma. 1.227).

Iminā pana ñāņena samannāgato vipassako buddhasāsane laddhassāso laddhapatiṭṭho niyatagatiko cūļasotāpanno nāma hoti.


Tasmā bhikkhu sadā sato, nāmarūpassa sabbaso;

Paccaye pariggaņheyya, kankhāvitaraņatthikoti.

Iti sādhujanapāmojjatthāya kate visuddhimagge

Paññābhāvanādhikāre

Kankhāvitaraņavisuddhiniddeso nāma

Ekūnavīsatimo paricchedo.

20. Maggāmaggañāņadassanavisuddhiniddeso
Sammasanañāņakathā
692. Ayaŋ (p. 2.241) maggo, ayaŋ na maggoti evaŋ maggañca amaggañca ñatvā ṭhitaŋ ñāņaŋ pana maggāmaggañāņadassanavisuddhi nāma.

Taŋ sampādetukāmena kalāpasammasanasankhātāya nayavipassanāya tāva yogo karaņīyo. Kasmā? Āraddhavipassakassa obhāsādisambhave maggāmaggañāņasambhavato. Āraddhavipassakassa hi obhāsādīsu sambhūtesu maggāmaggañāņaŋ hoti, vipassanāya ca kalāpasammasanaŋ ādi. Tasmā etaŋ kankhāvitaraņānantaraŋ uddiṭṭhaŋ. Apica yasmā tīraņapariññāya vattamānāya maggāmaggañāņaŋ uppajjati, tīraņapariññā ca ñātapariññānantarā, tasmāpi taŋ maggāmaggañāņadassanavisuddhiŋ sampādetukāmena kalāpasammasane tāva yogo kātabbo.

693. Tatrāyaŋ vinicchayo– tisso hi lokiyapariññā ñātapariññā tīraņapariññā pahānapariññā ca. Yā sandhāya vuttaŋ ‘abhiññāpaññā ñātaṭṭhe ñāņaŋ. Pariññāpaññā tīraņaṭṭhe ñāņaŋ. Pahānapaññā pariccāgaṭṭhe ñāņan’ ti (paṭi. ma. 1.75). Tattha ‘ruppanalakkhaņaŋ rūpaŋ, vedayitalakkhaņā vedanā’ ti evaŋ tesaŋ tesaŋ dhammānaŋ paccattalakkhaņasallakkhaņavasena pavattā paññā ñātapariññā nāma. ‘Rūpaŋ aniccaŋ, vedanā aniccā’ ti-ādinā nayena tesaŋyeva dhammānaŋ sāmaññalakkhaņaŋ āropetvā pavattā lakkhaņārammaņikavipassanā paññā tīraņapariññā nāma. Tesuyeva pana dhammesu niccasaññādipajahanavasena pavattā lakkhaņārammaņikavipassanā paññā pahānapariññā nāma.

Tattha sankhāraparicchedato paṭṭhāya yāva paccayapariggahā ñātapariññāya bhūmi. Etasmiŋ hi antare dhammānaŋ paccattalakkhaņapaṭivedhasseva ādhipaccaŋ hoti. Kalāpasammasanato pana paṭṭhāya yāva udayabbayānupassanā tīraņapariññāya bhūmi. Etasmiŋ hi antare sāmaññalakkhaņapaṭivedhasseva ādhipaccaŋ hoti. Bhangānupassanaŋ ādiŋ katvā upari pahānapariññāya bhūmi (p. 2.242) Tato paṭṭhāya hi aniccato anupassanto niccasaññaŋ pajahati, dukkhato anupassanto sukhasaññaŋ, anattato anupassanto attasaññaŋ, nibbindanto nandiŋ, virajjanto rāgaŋ, nirodhento samudayaŋ, paṭinissajjanto ādānaŋ pajahatīti (paṭi. ma. 1.52) evaŋ niccasaññādipahānasādhikānaŋ sattannaŋ anupassanānaŋ ādhipaccaŋ. Iti imāsu tīsu pariññāsu sankhāraparicchedassa ceva paccayapariggahassa ca sādhitattā iminā yoginā ñātapariññāva adhigatā hoti, itarā ca adhigantabbā. Tena vuttaŋ ‘yasmā tīraņapariññāya vattamānāya maggāmaggañāņaŋ uppajjati, tīraņapariññā ca ñātapariññānantarā, tasmāpi taŋ maggāmaggañāņadassanavisuddhiŋ sampādetukāmena kalāpasammasane tāva yogo kātabbo’ ti.

694. Tatrāyaŋ pāļi–

‘Kathaŋ atītānāgatapaccuppannānaŋ dhammānaŋ sankhipitvā vavatthāne paññā sammasane ñāņaŋ? Yankiñci rūpaŋ atītānāgatapaccuppannaŋ ajjhattaŋ vā …pe… yaŋ dūre santike vā, sabbaŋ rūpaŋ aniccato vavatthapeti, ekaŋ sammasanaŋ. Dukkhato vavatthapeti, ekaŋ sammasanaŋ. Anattato vavatthapeti, ekaŋ sammasanaŋ. Yā kāci vedanā …pe… yankiñci viññāņaŋ …pe… anattato vavatthapeti, ekaŋ sammasanaŋ.

‘Cakkhuŋ …pe… jarāmaraņaŋ atītānāgatapaccuppannaŋ aniccato vavatthapeti, ekaŋ sammasanaŋ. Dukkhato anattato vavatthapeti, ekaŋ sammasanaŋ.

‘Rūpaŋ atītānāgatapaccuppannaŋ aniccaŋ khayaṭṭhena, dukkhaŋ bhayaṭṭhena, anattā asārakaṭṭhenāti sankhipitvā vavatthāne paññā sammasane ñāņaŋ. Vedanaŋ… viññāņaŋ… cakkhuŋ …pe… jarāmaraņaŋ …pe… sammasane ñāņaŋ.

‘Rūpaŋ atītānāgatapaccuppannaŋ aniccaŋ sankhataŋ paṭiccasamuppannaŋ khayadhammaŋ vayadhammaŋ virāgadhammaŋ nirodhadhammanti sankhipitvā vavatthāne paññā sammasane ñāņaŋ. Vedanaŋ… viññāņaŋ… cakkhuŋ… jarāmaraņaŋ atītānāgatapaccuppannaŋ aniccaŋ sankhataŋ …pe… nirodhadhammanti sankhipitvā vavatthāne paññā sammasane ñāņaŋ.

‘Jātipaccayā (p. 2.243) jarāmaraņaŋ, asati jātiyā natthi jarāmaraņanti sankhipitvā vavatthāne paññā sammasane ñāņaŋ. Atītampi addhānaŋ, anāgatampi addhānaŋ jātipaccayā jarāmaraņaŋ, asati jātiyā natthi jarāmaraņanti sankhipitvā vavatthāne paññā sammasane ñāņaŋ. Bhavapaccayā jāti …pe… avijjāpaccayā sankhārā, asati avijjāya natthi sankhārāti sankhipitvā vavatthāne paññā sammasane ñāņaŋ. Atītampi addhānaŋ, anāgatampi addhānaŋ avijjāpaccayā sankhārā, asati avijjāya natthi sankhārāti sankhipitvā vavatthāne paññā sammasane ñāņaŋ.

‘Taŋ ñātaṭṭhena ñāņaŋ. Pajānanaṭṭhena paññā. Tena vuccati atītānāgatapaccuppannānaŋ dhammānaŋ sankhipitvā vavatthāne paññā sammasane ñāņan’ ti (paṭi. ma. 1.48).

Ettha ca cakkhuŋ …pe… jarāmaraņanti iminā peyyālena dvārārammaņehi saddhiŋ dvārappavattā dhammā, pañcakkhandhā, cha dvārāni, cha ārammaņāni, cha viññāņāni, cha phassā, cha vedanā, cha saññā, cha cetanā, cha taņhā, cha vitakkā, cha vicārā, cha dhātuyo, dasa kasiņāni, dvattiŋsakoṭṭhāsā, dvādasāyatanāni, aṭṭhārasa dhātuyo, bāvīsati indriyāni, tisso dhātuyo, nava bhavā, cattāri jhānāni, catasso appamaññā, catasso samāpattiyo, dvādasa paṭiccasamuppādangānīti ime dhammarāsayo sankhittāti veditabbā.

Vuttaŋ hetaŋ abhiññeyyaniddese–

‘Sabbaŋ, bhikkhave, abhiññeyyaŋ. Kiñca, bhikkhave, sabbaŋ abhiññeyyaŋ? Cakkhu, bhikkhave, abhiññeyyaŋ. Rūpā… cakkhuviññāņaŋ… cakkhusamphasso… yampidaŋ cakkhusamphassapaccayā uppajjati vedayitaŋ sukhaŋ vā dukkhaŋ vā adukkhamasukhaŋ vā, tampi abhiññeyyaŋ. Sotaŋ …pe… yampidaŋ manosamphassapaccayā uppajjati vedayitaŋ sukhaŋ vā dukkhaŋ vā adukkhamasukhaŋ vā, tampi abhiññeyyaŋ.

‘Rūpaŋ …pe… viññāņaŋ… cakkhu …pe… mano… rūpā …pe… dhammā… cakkhuviññāņaŋ …pe… manoviññāņaŋ… cakkhusamphasso …pe… manosamphasso….

‘Cakkhusamphassajā (p. 2.244) vedanā …pe… manosamphassajā vedanā… rūpasaññā …pe… dhammasaññā… rūpasañcetanā …pe… dhammasañcetanā… rūpataņhā …pe… dhammataņhā… rūpavitakko …pe… dhammavitakko… rūpavicāro …pe… dhammavicāro….

‘Pathavīdhātu …pe… viññāņadhātu… pathavīkasiņaŋ …pe… viññāņakasiņaŋ… kesā …pe… muttaŋ… matthalungaŋ….

‘Cakkhāyatanaŋ …pe… dhammāyatanaŋ… cakkhudhātu …pe… manodhātu… manoviññāņadhātu… cakkhundriyaŋ …pe… aññātāvindriyaŋ….

‘Kāmadhātu… rūpadhātu… arūpadhātu… kāmabhavo… rūpabhavo… arūpabhavo… saññābhavo… asaññābhavo… nevasaññānāsaññābhavo… ekavokārabhavo… catuvokārabhavo… pañcavokārabhavo….

‘Paṭhamaŋ jhānaŋ …pe… catutthaŋ jhānaŋ… mettācetovimutti …pe… upekkhācetovimutti… ākāsānañcāyatanasamāpatti …pe… nevasaññānāsaññāyatanasamāpatti… avijjā abhiññeyyā …pe… jarāmaraņaŋ abhiññeyyan’ ti (paṭi. ma. 1.3 saŋ. ni. 4.46).

Taŋ tattha evaŋ vitthārena vuttattā idha sabbaŋ peyyālena sankhittaŋ. Evaŋ sankhitte panettha ye lokuttarā dhammā āgatā, te asammasanupagattā imasmiŋ adhikāre na gahetabbā. Yepi ca sammasanupagā tesu ye yassa pākaṭā honti sukhena pariggahaŋ gacchanti, tesu tena sammasanaŋ ārabhitabbaŋ.

695. Tatrāyaŋ khandhavasena ārabbhavidhānayojanā– yankiñci rūpaŋ …pe… sabbaŋ rūpaŋ aniccato vavatthapeti, ekaŋ sammasanaŋ. Dukkhato anattato vavatthapeti, ekaŋ sammasananti. Ettāvatā ayaŋ bhikkhu ‘yankiñci rūpan’ ti evaŋ aniyamaniddiṭṭhaŋ sabbampi rūpaŋ atītattikena ceva catūhi ca ajjhattādidukehīti ekādasahi okāsehi paricchinditvā sabbaŋ rūpaŋ aniccato vavatthapeti, aniccanti sammasati.

Kathaŋ (p. 2.245) Parato vuttanayena. Vuttañhetaŋ– ‘rūpaŋ atītānāgatapaccuppannaŋ aniccaŋ khayaṭṭhenā’ ti (paṭi. ma. 1.48).

Tasmā esa yaŋ atītaŋ rūpaŋ, taŋ yasmā atīteyeva khīņaŋ, nayimaŋ bhavaŋ sampattanti aniccaŋ khayaṭṭhena.

Yaŋ anāgataŋ anantarabhave nibbattissati, tampi tattheva khīyissati, na tato paraŋ bhavaŋ gamissatīti aniccaŋ khayaṭṭhena.

Yaŋ paccuppannaŋ rūpaŋ, tampi idheva khīyati, na ito gacchatīti aniccaŋ khayaṭṭhena.

Yaŋ ajjhattaŋ, tampi ajjhattameva khīyati, na bahiddhābhāvaŋ gacchatīti aniccaŋ khayaṭṭhena.

Yaŋ bahiddhā …pe… oļārikaŋ …pe… sukhumaŋ …pe… hīnaŋ …pe… paņītaŋ …pe… dūre …pe… santike, tampi tattheva khīyati, na dūrabhāvaŋ gacchatīti aniccaŋ khayaṭṭhenāti sammasati.

Idaŋ sabbampi ‘aniccaŋ khayaṭṭhenā’ ti etassa vasena ekaŋ sammasanaŋ. Bhedato pana ekādasavidhaŋ hoti.

Sabbameva ca taŋ dukkhaŋ bhayaṭṭhena. Bhayaṭṭhenāti sappaṭibhayatāya. Yañhi aniccaŋ, taŋ bhayāvahaŋ hoti sīhopamasutte (saŋ. ni. 3.78 a. ni. 4.33) devānaŋ viya. Iti idampi ‘dukkhaŋ bhayaṭṭhenā’ ti etassa vasena ekaŋ sammasanaŋ. Bhedato pana ekādasavidhaŋ hoti.

Yathā ca dukkhaŋ, evaŋ sabbampi taŋ anattā asārakaṭṭhena. Asārakaṭṭhenāti ‘attā nivāsī kārako vedako sayaŋvasī’ ti evaŋ parikappitassa attasārassa abhāvena. Yañhi aniccaŋ, dukkhaŋ, taŋ attanopi aniccataŋ vā udayabbayapīļanaŋ vā vāretuŋ na sakkoti, kuto tassa kārakādibhāvo. Tenāha– ‘rūpañca hidaŋ, bhikkhave, attā abhavissa. Nayidaŋ rūpaŋ ābādhāya saŋvatteyyā’ ti-ādi (saŋ. ni. 3.59). Iti idampi ‘anattā asārakaṭṭhenā’ ti (p. 2.246) etassa vasena ekaŋ sammasanaŋ. Bhedato pana ekādasavidhaŋ hoti. Esa nayo vedanādīsu.

696. Yaŋ pana aniccaŋ, taŋ yasmā niyamato sankhatādibhedaŋ hoti. Tenassa pariyāyadassanatthaŋ, nānākārehi vā manasikārappavattidassanatthaŋ ‘rūpaŋ atītānāgatapaccuppannaŋ aniccaŋ sankhataŋ paṭiccasamuppannaŋ khayadhammaŋ vayadhammaŋ virāgadhammaŋ nirodhadhamman’ ti puna pāļi vuttā. Esa nayo vedanādīsūti.

Cattārīsākāra-anupassanākathā
697. So tasseva pañcasu khandhesu aniccadukkhānattasammasanassa thirabhāvatthāya, yaŋ taŋ bhagavatā ‘katamehi cattārīsāya ākārehi anulomikaŋ khantiŋ paṭilabhati, katamehi cattārīsāya ākārehi sammattaniyāmaŋ okkamatī’ ti etassa vibhange–

‘Pañcakkhandhe aniccato, dukkhato, rogato, gaņđato, sallato, aghato, ābādhato, parato, palokato, ītito, upaddavato, bhayato, upasaggato, calato, pabhanguto, addhuvato, atāņato, aleņato, asaraņato, rittato, tucchato, suññato, anattato, ādīnavato, vipariņāmadhammato, asārakato, aghamūlato, vadhakato, vibhavato, sāsavato, sankhatato, mārāmisato, jātidhammato, jarādhammato, byādhidhammato, maraņadhammato sokadhammato, paridevadhammato, upāyāsadhammato, sankilesikadhammato’ ti (paṭi. ma. 3.37)–

Cattārīsāya ākārehi,

‘Pañcakkhandhe aniccato passanto anulomikaŋ khantiŋ paṭilabhati. Pañcannaŋ khandhānaŋ nirodho niccaŋ nibbānanti passanto sammattaniyāmaŋ okkamatī’ ti-ādinā (paṭi. ma. 3.38) nayena,

Anulomañāņaŋ vibhajantena pabhedato aniccādisammasanaŋ vuttaŋ. Tassāpi vasena ime pañcakkhandhe sammasati.

698. Kathaŋ (p. 2.247) So hi ekekaŋ khandhaŋ anaccantikatāya, ādi-antavantatāya ca aniccato. Uppādavayapaṭipīļanatāya, dukkhavatthutāya ca dukkhato. Paccayayāpanīyatāya, rogamūlatāya ca rogato. Dukkhatāsūlayogitāya, kilesāsucipaggharaņatāya, uppādajarābhangehi uddhumātaparipakkapabhinnatāya ca gaņđato. Pīļājanakatāya, antotudanatāya, dunnīharaņīyatāya ca sallato. Vigarahaņīyatāya, avađđhi-āvahanatāya, aghavatthutāya ca aghato. Aseribhāvajanakatāya, ābādhapadaṭṭhānatāya ca ābādhato. Avasatāya, avidheyyatāya ca parato. Byādhijarāmaraņehi palujjanatāya palokato. Anekabyasanāvahanatāya ītito. Aviditānaŋyeva vipulānaŋ anatthānaŋ āvahanato, sabbupaddavavatthutāya ca upaddavato. Sabbabhayānaŋ ākaratāya, dukkhavūpasamasankhātassa paramassāsassa paṭipakkhabhūtatāya ca bhayato. Anekehi anatthehi anubaddhatāya, dosūpasaṭṭhatāya, upasaggo viya anadhivāsanārahatāya ca upasaggato. Byādhijarāmaraņehi ceva lābhālābhādīhi ca lokadhammehi pacalitatāya calato. Upakkamena ceva sarasena ca pabhangupagamanasīlatāya pabhanguto. Sabbāvatthanipātitāya, thirabhāvassa ca abhāvatāya addhuvato. Atāyanatāya ceva, alabbhaneyyakhematāya ca atāņato. Allīyituŋ anarahatāya, allīnānampi ca leņakiccākāritāya aleņato. Nissitānaŋ bhayasārakattābhāvena asaraņato. Yathāparikappitehi dhuvasubhasukhattabhāvehi rittatāya rittato. Rittatāyeva tucchato appakattā vā, appakampi hi loke tucchanti vuccati. Sāmi-nivāsi-kāraka-vedakādhiṭṭhāyakavirahitatāya suññato. Sayañca assāmikabhāvāditāya anattato. Pavattidukkhatāya, dukkhassa ca ādīnavatāya ādīnavato, atha vā ādīnaŋ vāti gacchati pavattatīti ādīnavo, kapaņamanussassetaŋ adhivacanaŋ, khandhāpi ca kapaņāyevāti ādīnavasadisatāya ādīnavato. Jarāya ceva maraņena cāti dvedhā pariņāmapakatitāya vipariņāmadhammato. Dubbalatāya, pheggu viya sukhabhañjanīyatāya ca asārakato. Aghahetutāya aghamūlato. Mittamukhasapatto (p. 2.248) viya vissāsaghātitāya vadhakato. Vigatabhavatāya, vibhavasambhūtatāya ca vibhavato. Āsavapadaṭṭhānatāya sāsavato. Hetupaccayehi abhisankhatatāya sankhatato. Maccumārakilesamārānaŋ āmisabhūtatāya mārāmisato. Jāti-jarā-byādhimaraņapakatitāya jāti-jarā-byādhi-maraņadhammato. Soka-parideva-upāyāsahetutāya soka-parideva-upāyāsadhammato. Taņhādiṭṭhiduccaritasankilesānaŋ visayadhammatāya sankilesikadhammatoti evaŋ pabhedato vuttassa aniccādisammasanassa vasena sammasati.

Ettha hi aniccato, palokato, calato, pabhanguto, addhuvato, vipariņāmadhammato, asārakato, vibhavato, sankhatato, maraņadhammatoti ekekasmiŋ khandhe dasa dasa katvā paññāsa aniccānupassanāni. Parato, rittato, tucchato, suññato, anattatoti ekekasmiŋ khandhe pañca pañca katvā pañcavīsati anattānupassanāni. Sesāni dukkhato, rogatoti-ādīni ekekasmiŋ khandhe pañcavīsati pañcavīsati katvā pañcavīsatisataŋ dukkhānupassanānīti.

Iccassa iminā dvisatabhedena aniccādisammasanena pañcakkhandhe sammasato taŋ nayavipassanāsankhātaŋ aniccadukkhānattasammasanaŋ thiraŋ hoti. Idaŋ tāvettha pāļinayānusārena sammasanārambhavidhānaŋ.

Indriyatikkhakāraņanavakakathā
699. Yassa pana evaŋ nayavipassanāya yogaŋ karotopi nayavipassanā na sampajjati, tena ‘navahākārehi indriyāni tikkhāni bhavanti– uppannuppannānaŋ sankhārānaŋ khayameva passati, tattha ca sakkaccakiriyāya sampādeti, sātaccakiriyāya sampādeti, sappāyakiriyāya sampādeti, samādhissa ca nimittaggāhena, bojjhangānañca anupavattanatāya, kāye ca jīvite ca anapekkhataŋ upaṭṭhāpeti, tattha ca abhibhuyya nekkhammena, antarā ca abyosānenā’ ti evaŋ vuttānaŋ navannaŋ ākārānaŋ vasena indriyāni tikkhāni katvā pathavīkasiņaniddese vuttanayena satta asappāyāni vajjetvā satta sappāyāni sevamānena kālena rūpaŋ sammasitabbaŋ, kālena arūpaŋ. Rūpaŋ sammasantena rūpassa nibbatti passitabbā.

Rūpanibbattipassanākārakathā
700. Seyyathidaŋ (p. 2.249) idaŋ rūpaŋ nāma kammādivasena catūhi kāraņehi nibbattati. Tattha sabbesaŋ sattānaŋ rūpaŋ nibbattamānaŋ paṭhamaŋ kammato nibbattati. Paṭisandhikkhaņeyeva hi gabbhaseyyakānaŋ tāva tisantativasena vatthu-kāya-bhāvadasakasankhātāni tiŋsa rūpāni nibbattanti, tāni ca kho paṭisandhicittassa uppādakkhaņeyeva. Yathā ca uppādakkhaņe, tathā ṭhitikkhaņepi bhangakkhaņepi.

Tattha rūpaŋ dandhanirodhaŋ garuparivatti, cittaŋ khippanirodhaŋ lahuparivatti. Tenāha– ‘nāhaŋ, bhikkhave, aññaŋ ekadhammampi samanupassāmi, yaŋ evaŋ lahuparivattaŋ yathayidaŋ, bhikkhave, cittan’ ti (a. ni. 1.48). Rūpe dharanteyeva hi soļasavāre bhavangacittaŋ uppajjitvā nirujjhati. Cittassa uppādakkhaņopi ṭhitikkhaņopi bhangakkhaņopi ekasadisā. Rūpassa pana uppādabhangakkhaņāyeva lahukā, tehi sadisā. Ṭhitikkhaņo pana mahā, yāva soļasa cittāni uppajjitvā nirujjhanti, tāva vattati. Paṭisandhicittassa uppādakkhaņe uppannaŋ ṭhānappattaŋ purejātaŋ vatthuŋ nissāya dutiyaŋ bhavangaŋ uppajjati. Tena saddhiŋ uppannaŋ ṭhānappattaŋ purejātaŋ vatthuŋ nissāya tatiyaŋ bhavangaŋ uppajjati. Iminā nayena yāvatāyukaŋ cittappavatti veditabbā. Āsannamaraņassa pana ekameva ṭhānappattaŋ purejātaŋ vatthuŋ nissāya soļasa cittāni uppajjanti.

Paṭisandhicittassa uppādakkhaņe uppannaŋ rūpaŋ paṭisandhicittato uddhaŋ soļasamena cittena saddhiŋ nirujjhati. Ṭhānakkhaņe uppannaŋ sattarasamassa uppādakkhaņena saddhiŋ nirujjhati. Bhangakkhaņe uppannaŋ sattarasamassa ṭhānakkhaņaŋ patvā nirujjhati. Yāva pavatti nāma atthi, evameva pavattati. Opapātikānampi sattasantativasena sattati rūpāni evameva pavattanti.

701. Tattha kammaŋ, kammasamuṭṭhānaŋ, kammapaccayaŋ, kammapaccayacittasamuṭṭhānaŋ, kammapaccaya-āhārasamuṭṭhānaŋ, kammapaccaya-utusamuṭṭhānanti esa vibhāgo veditabbo. Tattha kammaŋ nāma kusalākusalacetanā. Kammasamuṭṭhānaŋ nāma vipākakkhandhā ca, cakkhudasakādi samasattatirūpañca. Kammapaccayaŋ nāma tadeva, kammaŋ hi kammasamuṭṭhānassa upatthambhakapaccayopi hoti. Kammapaccayacittasamuṭṭhānaŋ nāma vipākacittasamuṭṭhānaŋ rūpaŋ. Kammapaccaya-āhārasamuṭṭhānaŋ nāma kammasamuṭṭhānarūpesu (p. 2.250) ṭhānappattā ojā aññaŋ ojaṭṭhamakaŋ samuṭṭhāpeti, tatrāpi ojā ṭhānaŋ patvā aññanti evaŋ catasso vā pañca vā pavattiyo ghaṭeti. Kammapaccaya-utusamuṭṭhānaŋ nāma kammajatejodhātu ṭhānappattā utusamuṭṭhānaŋ ojaṭṭhamakaŋ samuṭṭhāpeti, tatrāpi utu aññaŋ ojaṭṭhamakanti evaŋ catasso vā pañca vā pavattiyo ghaṭeti. Evaŋ tāva kammajarūpassa nibbatti passitabbā.

702. Cittajesupi cittaŋ, cittasamuṭṭhānaŋ, cittapaccayaŋ, cittapaccaya-āhārasamuṭṭhānaŋ, cittapaccaya-utusamuṭṭhānanti esa vibhāgo veditabbo. Tattha cittaŋ nāma ekūnanavuticittāni.


Tesu dvattiŋsa cittāni, chabbīsekūnavīsati;


Soļasa rūpiriyāpathaviññattijanakā matā.

Kāmāvacarato hi aṭṭha kusalāni, dvādasākusalāni, manodhātuvajjā dasa kiriyā, kusalakiriyato dve abhiññācittānīti dvattiŋsa cittāni rūpaŋ, iriyāpathaŋ, viññattiñca janenti. Vipākavajjāni sesadasarūpāvacarāni, aṭṭha arūpāvacarāni, aṭṭha lokuttaracittānīti chabbīsati cittāni rūpaŋ, iriyāpathañca janayanti, na viññattiŋ. Kāmāvacare dasa bhavangacittāni, rūpāvacare pañca, tisso manodhātuyo, ekā vipākāhetukamanoviññāņadhātusomanassasahagatāti ekūnavīsati cittāni rūpameva janayanti, na iriyāpathaŋ, na viññattiŋ. Dvepañcaviññāņāni, sabbasattānaŋ paṭisandhicittaŋ, khīņāsavānaŋ cuticittaŋ, cattāri āruppavipākānīti soļasa cittāni neva rūpaŋ janayanti, na iriyāpathaŋ, na viññattiŋ. Yāni cettha rūpaŋ janenti, tāni na ṭhitikkhaņe, bhangakkhaņe vā, tadā hi cittaŋ dubbalaŋ hoti. Uppādakkhaņe pana balavaŋ, tasmā taŋ tadā purejātaŋ vatthuŋ nissāya rūpaŋ samuṭṭhāpeti.

Cittasamuṭṭhānaŋ nāma tayo arūpino khandhā, ‘saddanavakaŋ, kāyaviññatti, vacīviññatti, ākāsadhātu, lahutā, mudutā, kammaññatā, upacayo, santatī’ ti sattarasavidhaŋ rūpañca. Cittapaccayaŋ nāma ‘pacchājātā cittacetasikā dhammā purejātassa imassa kāyassā’ ti (paṭṭhā. 1.1.11) evaŋ vuttaŋ catusamuṭṭhānarūpaŋ. Cittapaccaya-āhārasamuṭṭhānaŋ nāma cittasamuṭṭhānarūpesu ṭhānappattā (p. 2.251) ojā aññaŋ ojaṭṭhamakaŋ samuṭṭhāpeti, evaŋ dve tisso pavattiyo ghaṭeti. Cittapaccaya-utusamuṭṭhānaŋ nāma cittasamuṭṭhāno utu ṭhānappatto aññaŋ ojaṭṭhamakaŋ samuṭṭhāpeti, evaŋ dve tisso pavattiyo ghaṭeti. Evaŋ cittajarūpassa nibbatti passitabbā.

703. Āhārajesupi āhāro, āhārasamuṭṭhānaŋ, āhārapaccayaŋ, āhārapaccaya-āhārasamuṭṭhānaŋ, āhārapaccaya-utusamuṭṭhānanti esa vibhāgo veditabbo. Tattha āhāro nāma kabaļīkāro āhāro. Āhārasamuṭṭhānaŋ nāma upādiņņaŋ kammajarūpaŋ paccayaŋ labhitvā tattha patiṭṭhāya ṭhānappattāya ojāya samuṭṭhāpitaŋ ojaṭṭhamakaŋ, ākāsadhātu, lahutā, mudutā, kammaññatā, upacayo, santatīti cuddasavidhaŋ rūpaŋ. Āhārapaccayaŋ nāma ‘kabaļīkāro āhāro imassa kāyassa āhārapaccayena paccayo’ ti (paṭṭhā. 1.1.15) evaŋ vuttaŋ catusamuṭṭhānarūpaŋ. Āhārapaccaya-āhārasamuṭṭhānaŋ nāma āhārasamuṭṭhānesu rūpesu ṭhānappattā ojā aññaŋ ojaṭṭhamakaŋ samuṭṭhāpeti, tatrāpi ojā aññanti evaŋ dasadvādasavāre pavattiŋ ghaṭeti. Ekadivasaŋ paribhuttāhāro sattāhampi upatthambheti. Dibbā pana ojā ekamāsaŋ dvemāsampi upatthambheti. Mātarā paribhuttāhāropi dārakassa sarīraŋ pharitvā rūpaŋ samuṭṭhāpeti. Sarīre makkhitāhāropi rūpaŋ samuṭṭhāpeti. Kammajāhāro upādiņņakāhāro nāma. Sopi ṭhānappatto rūpaŋ samuṭṭhāpeti, tatrāpi ojā aññaŋ samuṭṭhāpetīti evaŋ catasso vā pañca vā pavattiyo ghaṭeti. Āhārapaccaya-utusamuṭṭhānaŋ nāma āhārasamuṭṭhānā tejodhātu ṭhānappattā utusamuṭṭhānaŋ ojaṭṭhamakaŋ samuṭṭhāpeti. Tatrāyaŋ āhāro āhārasamuṭṭhānānaŋ janako hutvā paccayo hoti, sesānaŋ nissayāhāra-atthi-avigatavasenāti evaŋ āhārajarūpassa nibbatti passitabbā.

704. Utujesupi utu, utusamuṭṭhānaŋ, utupaccayaŋ, utupaccaya-utusamuṭṭhānaŋ, utupaccaya-āhārasamuṭṭhānanti esa vibhāgo veditabbo. Tattha utu nāma catusamuṭṭhānā tejodhātu, uņha-utu sīta-utūti evaŋ panesa duvidho hoti. Utusamuṭṭhānaŋ nāma catusamuṭṭhāno utu upādiņņakaŋ paccayaŋ labhitvā ṭhānappatto sarīre rūpaŋ samuṭṭhāpeti. Taŋ saddanavakaŋ, ākāsadhātu (p. 2.252) lahutā, mudutā, kammaññatā, upacayo, santatīti pannarasavidhaŋ hoti. Utupaccayaŋ nāma utu catusamuṭṭhānikarūpānaŋ pavattiyā ca vināsassa ca paccayo hoti. Utupaccaya-utusamuṭṭhānaŋ nāma utusamuṭṭhānā tejodhātu ṭhānappattā aññaŋ ojaṭṭhamakaŋ samuṭṭhāpeti, tatrāpi utu aññanti evaŋ dīghampi addhānaŋ anupādiņņapakkhe ṭhatvāpi utusamuṭṭhānaŋ pavattatiyeva. Utupaccaya-āhārasamuṭṭhānaŋ nāma utusamuṭṭhānā ṭhānappattā ojā aññaŋ ojaṭṭhamakaŋ samuṭṭhāpeti, tatrāpi ojā aññanti evaŋ dasadvādasavāre pavattiŋ ghaṭeti. Tatrāyaŋ utu utusamuṭṭhānānaŋ janako hutvā paccayo hoti, sesānaŋ nissaya-atthi-avigatavasenāti evaŋ utujarūpassa nibbatti passitabbā. Evañhi rūpassa nibbattiŋ passanto kālena rūpaŋ sammasati nāma.

Arūpanibbattipassanākārakathā
705. Yathā ca rūpaŋ sammasantena rūpassa, evaŋ arūpaŋ sammasantenapi arūpassa nibbatti passitabbā. Sā ca kho ekāsīti lokiyacittuppādavaseneva.

Seyyathidaŋ– idañhi arūpaŋ nāma purimabhave āyūhitakammavasena paṭisandhiyaŋ tāva ekūnavīsaticittuppādappabhedaŋ nibbattati. Nibbattanākāro panassa paṭiccasamuppādaniddese vuttanayeneva veditabbo. Tadeva paṭisandhicittassa anantaracittato paṭṭhāya bhavangavasena, āyupariyosāne cutivasena. Yaŋ tattha kāmāvacaraŋ, taŋ chasu dvāresu balavārammaņe tadārammaņavasena.

Pavatte pana asambhinnattā cakkhussa āpāthagatattā rūpānaŋ ālokasannissitaŋ manasikārahetukaŋ cakkhuviññāņaŋ nibbattati saddhiŋ sampayuttadhammehi. Cakkhupasādassa hi ṭhitikkhaņe ṭhitippattameva rūpaŋ cakkhuŋ ghaṭṭeti. Tasmiŋ ghaṭṭite dvikkhattuŋ bhavangaŋ uppajjitvā nirujjhati. Tato tasmiŋyeva ārammaņe kiriyamanodhātu āvajjanakiccaŋ sādhayamānā uppajjati. Tadanantaraŋ tadeva rūpaŋ passamānaŋ kusalavipākaŋ akusalavipākaŋ vā cakkhuviññāņaŋ. Tato tadeva rūpaŋ sampaṭicchamānā vipākamanodhātu. Tato tadeva rūpaŋ santīrayamānā vipākāhetukamanoviññāņadhātu. Tato tadeva rūpaŋ vavatthāpayamānā kiriyāhetukamanoviññāņadhātu upekkhāsahagatā (p. 2.253) Tato paraŋ kāmāvacarakusalākusalakiriyacittesu ekaŋ vā upekkhāsahagatāhetukaŋ cittaŋ pañca satta vā javanāni. Tato kāmāvacarasattānaŋ ekādasasu tadārammaņacittesu javanānurūpaŋ yankiñci tadārammaņanti. Esa nayo sesadvāresupi. Manodvāre pana mahaggatacittānipi uppajjantīti. Evaŋ chasu dvāresu arūpassa nibbatti passitabbā. Evañhi arūpassa nibbattiŋ passanto kālena arūpaŋ sammasati nāma.

Evaŋ kālena rūpaŋ kālena arūpaŋ sammasitvāpi tilakkhaņaŋ āropetvā anukkamena paṭipajjamāno eko paññābhāvanaŋ sampādeti.

Rūpasattakasammasanakathā
706. Aparo rūpasattaka-arūpasattakavasena tilakkhaņaŋ āropetvā sankhāre sammasati. Tattha ādānanikkhepanato, vayovuđđhatthangamato, āhāramayato, utumayato, kammajato, cittasamuṭṭhānato, dhammatārūpatoti imehi ākārehi āropetvā sammasanto rūpasattakavasena āropetvā sammasati nāma. Tenāhu porāņā–


‘Ādānanikkhepanato, vayovuđđhatthagāmito;


Āhārato ca ututo, kammato cāpi cittato.


Dhammatārūpato satta, vitthārena vipassatī’ ti.

Tattha ādānanti paṭisandhi. Nikkhepananti cuti. Iti yogāvacaro imehi ādānanikkhepehi ekaŋ vassasataŋ paricchinditvā sankhāresu tilakkhaņaŋ āropeti. Kathaŋ? Etthantare sabbe sankhārā aniccā. Kasmā? Uppādavayavattito, vipariņāmato, tāvakālikato, niccapaṭikkhepato ca. Yasmā pana uppannā sankhārā ṭhitiŋ pāpuņanti, ṭhitiyaŋ jarāya kilamanti, jaraŋ patvā avassaŋ bhijjanti, tasmā abhiņhasampaṭipīļanato, dukkhamato dukkhavatthuto, sukhapaṭikkhepato ca dukkhā. Yasmā ca ‘uppannā sankhārā ṭhitiŋ mā pāpuņantu, ṭhānappattā mā jīrantu, jarappattā mā bhijjantū’ ti imesu tīsu (p. 2.254) ṭhānesu kassaci vasavattibhāvo natthi, suññā tena vasavattanākārena, tasmā suññato, assāmikato, avasavattito, attapaṭikkhepato ca anattāti.

707. Evaŋ ādānanikkhepanavasena vassasataparicchinne rūpe tilakkhaņaŋ āropetvā tato paraŋ vayovuđđhatthangamato āropeti. Tattha vayovuđđhatthangamo nāma vayavasena vuđđhassa vađđhitassa rūpassa atthangamo. Tassa vasena tilakkhaņaŋ āropetīti attho.

Kathaŋ? So tameva vassasataŋ paṭhamavayena majjhimavayena pacchimavayenāti tīhi vayehi paricchindati. Tattha ādito tettiŋsa vassāni paṭhamavayo nāma. Tato catuttiŋsa majjhimavayo nāma. Tato tettiŋsa pacchimavayo nāmāti. Iti imehi tīhi vayehi paricchinditvā, ‘paṭhamavaye pavattaŋ rūpaŋ majjhimavayaŋ appatvā tattheva nirujjhati, tasmā taŋ aniccaŋ. Yadaniccaŋ, taŋ dukkhaŋ. Yaŋ dukkhaŋ, tadanattā. Majjhimavaye pavattarūpampi pacchimavayaŋ appatvā tattheva nirujjhati, tasmā tampi aniccaŋ dukkhamanattā. Pacchimavaye tettiŋsa vassāni pavattarūpampi maraņato paraŋ gamanasamatthaŋ nāma natthi, tasmā tampi aniccaŋ dukkhamanattā’ ti tilakkhaņaŋ āropeti.

708. Evaŋ paṭhamavayādivasena vayovuđđhatthangamato tilakkhaņaŋ āropetvā puna ‘mandadasakaŋ, khiđđādasakaŋ, vaņņadasakaŋ, baladasakaŋ, paññādasakaŋ, hānidasakaŋ, pabbhāradasakaŋ, vankadasakaŋ, momūhadasakaŋ, sayanadasakan’ ti imesaŋ dasannaŋ dasakānaŋ vasena vayovuđđhatthangamato tilakkhaņaŋ āropeti.

Tattha dasakesu tāva vassasatajīvino puggalassa paṭhamāni dasa vassāni mandadasakaŋ nāma, tadā hi so mando hoti capalo kumārako. Tato parāni dasa khiđđādasakaŋ nāma, tadā hi so khiđđāratibahulo hoti. Tato parāni dasa vaņņadasakaŋ nāma, tadā hissa vaņņāyatanaŋ vepullaŋ pāpuņāti. Tato parāni dasa baladasakaŋ nāma, tadā hissa balañca thāmo ca vepullaŋ pāpuņāti. Tato parāni dasa paññādasakaŋ nāma, tadā hissa paññā suppatiṭṭhitā hoti, pakatiyā kira dubbalapaññassāpi (p. 2.255) tasmiŋ kāle appamattakā paññā uppajjatiyeva. Tato parāni dasa hānidasakaŋ nāma, tadā hissa khiđđārativaņņabalapaññā parihāyanti. Tato parāni dasa pabbhāradasakaŋ nāma, tadā hissa attabhāvo purato pabbhāro hoti. Tato parāni dasa vankadasakaŋ nāma, tadā hissa attabhāvo nangalakoṭi viya vanko hoti. Tato parāni dasa momūhadasakaŋ nāma. Tadā hi so momūho hoti, kataŋ kataŋ pamussati. Tato parāni dasa sayanadasakaŋ nāma, vassasatiko hi sayanabahulova hoti.

Tatrāyaŋ yogī etesaŋ dasakānaŋ vasena vayovuđđhatthangamato tilakkhaņaŋ āropetuŋ iti paṭisañcikkhati– ‘paṭhamadasake pavattarūpaŋ dutiyadasakaŋ appatvā tattheva nirujjhati, tasmā taŋ aniccaŋ dukkhamanattā. Dutiyadasake …pe… navamadasake pavattarūpaŋ dasamadasakaŋ appatvā tattheva nirujjhati. Dasamadasake pavattarūpaŋ punabbhavaŋ appatvā idheva nirujjhati, tasmā tampi aniccaŋ dukkhamanattā’ ti tilakkhaņaŋ āropeti.

709. Evaŋ dasakavasena vayovuđđhatthangamato tilakkhaņaŋ āropetvā puna tadeva vassasataŋ pañcapañcavassavasena vīsatikoṭṭhāse katvā vayovuđđhatthangamato tilakkhaņaŋ āropeti. Kathaŋ? So hi iti paṭisañcikkhati– ‘paṭhame vassapañcake pavattarūpaŋ dutiyaŋ vassapañcakaŋ appatvā tattheva nirujjhati, tasmā taŋ aniccaŋ dukkhamanattā. Dutiye vassapañcake pavattarūpaŋ tatiyaŋ …pe… ekūnavīsatime vassapañcake pavattarūpaŋ vīsatimaŋ vassapañcakaŋ appatvā tattheva nirujjhati. Vīsatime vassapañcake pavattarūpaŋ maraņato paraŋ gamanasamatthaŋ nāma natthi, tasmā tampi aniccaŋ dukkhamanattā’ ti.

Evaŋ vīsatikoṭṭhāsavasena vayovuđđhatthangamato tilakkhaņaŋ āropetvā puna pañcavīsati koṭṭhāse katvā catunnaŋ catunnaŋ vassānaŋ vasena āropeti. Tato tettiŋsa koṭṭhāse katvā tiņņaŋ tiņņaŋ vassānaŋ vasena, paññāsa koṭṭhāse katvā dvinnaŋ dvinnaŋ vassānaŋ vasena, sataŋ koṭṭhāse katvā ekekavassavasena. Tato ekaŋ vassaŋ tayo (p. 2.256) koṭṭhāse katvā vassānahemantagimhesu tīsu utūsu ekeka-utuvasena tasmiŋ vayovuđđhatthangamarūpe tilakkhaņaŋ āropeti.

Kathaŋ? ‘Vassāne catumāsaŋ pavattarūpaŋ hemantaŋ appatvā tattheva niruddhaŋ. Hemante pavattarūpaŋ gimhaŋ appatvā tattheva niruddhaŋ. Gimhe pavattarūpaŋ puna vassānaŋ appatvā tattheva niruddhaŋ, tasmā taŋ aniccaŋ dukkhamanattā’ ti. Evaŋ āropetvā puna ekaŋ vassaŋ cha koṭṭhāse katvā– ‘vassāne dvemāsaŋ pavattarūpaŋ saradaŋ appatvā tattheva niruddhaŋ. Sarade pavattarūpaŋ hemantaŋ. Hemante pavattarūpaŋ sisiraŋ. Sisire pavattarūpaŋ vasantaŋ. Vasante pavattarūpaŋ gimhaŋ. Gimhe pavattarūpaŋ puna vassānaŋ appatvā tattheva niruddhaŋ, tasmā aniccaŋ dukkhamanattā’ ti evaŋ tasmiŋ vayovuđđhatthangamarūpe tilakkhaņaŋ āropeti.

Evaŋ āropetvā tato kāļajuņhavasena– ‘kāļe pavattarūpaŋ juņhaŋ appatvā. Juņhe pavattarūpaŋ kāļaŋ appatvā tattheva niruddhaŋ, tasmā aniccaŋ dukkhamanattā’ ti tilakkhaņaŋ āropeti. Tato rattindivavasena– ‘rattiŋ pavattarūpaŋ divasaŋ appatvā tattheva niruddhaŋ. Divasaŋ pavattarūpampi rattiŋ appatvā tattheva niruddhaŋ, tasmā aniccaŋ dukkhamanattā’ ti tilakkhaņaŋ āropeti. Tato tadeva rattindivaŋ pubbaņhādivasena cha koṭṭhāse katvā– ‘pubbaņhe pavattarūpaŋ majjhanhaŋ appatvā. Majjhanhe pavattarūpaŋ sāyanhaŋ. Sāyanhe pavattarūpaŋ paṭhamayāmaŋ. Paṭhamayāme pavattarūpaŋ majjhimayāmaŋ. Majjhimayāme pavattarūpaŋ pacchimayāmaŋ appatvā tattheva niruddhaŋ. Pacchimayāme pavattarūpaŋ puna pubbaņhaŋ appatvā tattheva niruddhaŋ, tasmā aniccaŋ dukkhamanattā’ ti tilakkhaņaŋ āropeti.

710. Evaŋ āropetvā puna tasmiŋyeva rūpe abhikkamapaṭikkama-ālokanavilokanasamiñjanapasāraņavasena– ‘abhikkame pavattarūpaŋ paṭikkamaŋ appatvā tattheva nirujjhati. Paṭikkame pavattarūpaŋ ālokanaŋ. Ālokane pavattarūpaŋ vilokanaŋ. Vilokane pavattarūpaŋ samiñjanaŋ. Samiñjane pavattarūpaŋ pasāraņaŋ appatvā tattheva nirujjhati. Tasmā aniccaŋ dukkhamanattā’ ti tilakkhaņaŋ āropeti.

Tato ekapadavāraŋ uddharaņa atiharaņavītiharaņavossajjanasannikkhepanasannirumbhanavasena cha koṭṭhāse karoti.

Tattha (p. 2.257) uddharaņaŋ nāma pādassa bhūmito ukkhipanaŋ. Atiharaņaŋ nāma purato haraņaŋ. Vītiharaņaŋ nāma khāņukaņṭakadīghajāti-ādīsu kiñcideva disvā ito cito ca pādasañcāraņaŋ. Vossajjanaŋ nāma pādassa heṭṭhā oropanaŋ. Sannikkhepanaŋ nāma pathavītale ṭhapanaŋ. Sannirumbhanaŋ nāma puna pāduddharaņakāle pādassa pathaviyā saddhiŋ abhinippīļanaŋ. Tattha uddharaņe pathavīdhātu āpodhātūti dve dhātuyo omattā honti mandā, itarā dve adhimattā honti balavatiyo. Tathā atiharaņavītiharaņesu. Vossajjane tejodhātu vāyodhātūti dve dhātuyo omattā honti mandā, itarā dve adhimattā honti balavatiyo. Tathā sannikkhepanasannirumbhanesu. Evaŋ cha koṭṭhāse katvā tesaŋ vasena tasmiŋ vayovuđđhatthangamarūpe tilakkhaņaŋ āropeti.

Kathaŋ? So iti paṭisañcikkhati– ‘yā uddharaņe pavattā dhātuyo, yāni ca tadupādāyarūpāni, sabbe te dhammā atiharaņaŋ appatvā ettheva nirujjhanti, tasmā aniccā dukkhā anattā. Tathā atiharaņe pavattā vītiharaņaŋ. Vītiharaņe pavattā vossajjanaŋ. Vossajjane pavattā sannikkhepanaŋ. Sannikkhepane pavattā sannirumbhanaŋ appatvā ettheva nirujjhanti. Iti tattha tattha uppannā itaraŋ itaraŋ koṭṭhāsaŋ appatvā tattha tattheva pabbaŋ pabbaŋ sandhi sandhi odhi odhi hutvā tattakapāle pakkhittatilā viya taṭataṭāyantā sankhārā bhijjanti. Tasmā aniccā dukkhā anattā’ ti. Tassevaŋ pabbapabbagate sankhāre vipassato rūpasammasanaŋ sukhumaŋ hoti.

711. Sukhumatte ca panassa idaŋ opammaŋ. Eko kira dārutiņukkādīsu kataparicayo adiṭṭhapubbapadīpo paccantavāsiko nagaramāgamma antarāpaņe jalamānaŋ padīpaŋ disvā ekaŋ purisaŋ pucchi ambho ‘kiŋ nāmetaŋ evaŋ manāpan’ ti? Tamenaŋ so āha ‘kimettha manāpaŋ, padīpo nāmesa telakkhayena vaṭṭikkhayena ca gatamaggopissa na paññāyissatī’ ti. Tamañño evamāha ‘idaŋ oļārikaŋ, imissā hi vaṭṭiyā anupubbena đayhamānāya tatiyabhāge tatiyabhāge jālā itarītaraŋ padesaŋ appatvāva nirujjhissatī’ ti. Tamañño evamāha ‘idampi oļārikaŋ, imissā hi angulangulantare ađđhangulađđhangulantare (p. 2.258) tantumhi tantumhi aŋsumhi aŋsumhi jālā itarītaraŋ aŋsuŋ appatvāva nirujjhissati. Aŋsuŋ pana muñcitvā na sakkā jālaŋ paññāpetun’ ti.

Tattha ‘telakkhayena vaṭṭikkhayena ca padīpassa gatamaggopi na paññāyissatī’ ti purisassa ñāņaŋ viya yogino ādānanikkhepanato vassasatena paricchinnarūpe tilakkhaņāropanaŋ. ‘Vaṭṭiyā tatiyabhāge tatiyabhāge jālā itarītaraŋ padesaŋ appatvāva nirujjhissatī’ ti purisassa ñāņaŋ viya yogino vassasatassa tatiyakoṭṭhāsaparicchinne vayovuđđhatthangamarūpe tilakkhaņāropanaŋ. ‘Angulangulantare jālā itarītaraŋ appatvāva nirujjhissatī’ ti purisassa ñāņaŋ viya yogino dasavassa pañcavassa catuvassa tivassa dvivassa ekavassa paricchinne rūpe tilakkhaņāropanaŋ. ‘Ađđhangulađđhangulantare jālā itarītaraŋ appatvāva nirujjhissatī’ ti purisassa ñāņaŋ viya yogino ekeka-utuvasena ekaŋ vassaŋ tidhā, chadhā ca vibhajitvā catumāsa-dvimāsaparicchinne rūpe tilakkhaņāropanaŋ. ‘Tantumhi tantumhi jālā itarītaraŋ appatvāva nirujjhissatī’ ti purisassa ñāņaŋ viya yogino kāļajuņhavasena, rattindivavasena, ekarattindivaŋ cha koṭṭhāse katvā pubbaņhādivasena ca paricchinne rūpe tilakkhaņāropanaŋ. ‘Aŋsumhi aŋsumhi jālā itarītaraŋ appatvāva nirujjhissatī’ ti purisassa ñāņaŋ viya yogino abhikkamādivasena ceva uddharaņādīsu ca ekekakoṭṭhāsavasena paricchinne rūpe tilakkhaņāropananti.

712. So evaŋ nānākārehi vayovuđđhatthangamarūpe tilakkhaņaŋ āropetvā puna tadeva rūpaŋ visankharitvā āhāramayādivasena cattāro koṭṭhāse katvā ekekakoṭṭhāse tilakkhaņaŋ āropeti. Tatrāssa āhāramayaŋ rūpaŋ chātasuhitavasena pākaṭaŋ hoti. Chātakāle samuṭṭhitaŋ rūpaŋ hi jhattaŋ hoti kilantaŋ, jhāmakhāņuko viya, angārapacchiyaŋ nilīnakāko viya ca dubbaņņaŋ dussaņṭhitaŋ. Suhitakāle samuṭṭhitaŋ dhātaŋ pīņitaŋ mudu siniddhaŋ phassavantaŋ hoti. So taŋ pariggahetvā ‘chātakāle (p. 2.259) pavattarūpaŋ suhitakālaŋ appatvā ettheva nirujjhati. Suhitakāle samuṭṭhitampi chātakālaŋ appatvā ettheva nirujjhati, tasmā taŋ aniccaŋ dukkhamanattā’ ti evaŋ tattha tilakkhaņaŋ āropeti.

713. Utumayaŋ sītuņhavasena pākaṭaŋ hoti. Uņhakāle samuṭṭhitaŋ rūpaŋ hi jhattaŋ hoti kilantaŋ dubbaņņaŋ. Sīta-utunā samuṭṭhitaŋ rūpaŋ dhātaŋ pīņitaŋ siniddhaŋ hoti. So taŋ pariggahetvā ‘uņhakāle pavattarūpaŋ sītakālaŋ appatvā ettheva nirujjhati. Sītakāle pavattarūpaŋ uņhakālaŋ appatvā ettheva nirujjhati, tasmā taŋ aniccaŋ dukkhamanattā’ ti evaŋ tattha tilakkhaņaŋ āropeti.

714. Kammajaŋ āyatanadvāravasena pākaṭaŋ hoti. Cakkhudvārasmiŋ hi cakkhukāyabhāvadasakavasena tiŋsa kammajarūpāni, upatthambhakāni pana tesaŋ utucittāhārasamuṭṭhānāni catuvīsatīti catupaņņāsa honti. Tathā sotaghānajivhādvāresu. Kāyadvāre kāyabhāvadasakavasena ceva utusamuṭṭhānādivasena ca catucattālīsa. Manodvāre hadayavatthukāyabhāvadasakavasena ceva utusamuṭṭhānādivasena ca catupaņņāsameva.

So sabbampi taŋ rūpaŋ pariggahetvā ‘cakkhudvāre pavattarūpaŋ sotadvāraŋ appatvā ettheva nirujjhati. Sotadvāre pavattarūpaŋ ghānadvāraŋ. Ghānadvāre pavattarūpaŋ jivhādvāraŋ. Jivhādvāre pavattarūpaŋ kāyadvāraŋ. Kāyadvāre pavattarūpaŋ manodvāraŋ appatvā ettheva nirujjhati, tasmā taŋ aniccaŋ dukkhamanattā’ ti evaŋ tattha tilakkhaņaŋ āropeti.

715. Cittasamuṭṭhānaŋ somanassitadomanassitavasena pākaṭaŋ hoti, somanassitakāle uppannaŋ hi rūpaŋ siniddhaŋ mudu pīņitaŋ phassavantaŋ hoti. Domanassitakāle uppannaŋ jhattaŋ kilantaŋ dubbaņņaŋ hoti. So taŋ pariggahetvā ‘somanassitakāle pavattarūpaŋ domanassitakālaŋ appatvā ettheva nirujjhati. Domanassitakāle pavattarūpaŋ somanassitakālaŋ appatvā ettheva nirujjhati, tasmā taŋ aniccaŋ dukkhamanattā’ ti evaŋ tattha tilakkhaņaŋ āropeti.

Tassevaŋ (p. 2.260) cittasamuṭṭhānarūpaŋ pariggahetvā tattha tilakkhaņaŋ āropayato ayamattho pākaṭo hoti–


Jīvitaŋ attabhāvo ca, sukhadukkhā ca kevalā;


Ekacittasamāyuttā, lahuso vattate khaņo.


Cullāsīti sahassāni, kappaŋ tiṭṭhanti ye marū;


Na tveva tepi tiṭṭhanti, dvīhi cittehi samohitā.


Ye niruddhā marantassa, tiṭṭhamānassa vā idha;


Sabbeva sadisā khandhā, gatā appaṭisandhikā.


Anantarā ca ye bhaggā, ye ca bhaggā anāgate;


Tadantarā niruddhānaŋ, vesamaŋ natthi lakkhaņe.


Anibbattena na jāto, paccuppannena jīvati;


Cittabhangā mato loko, paññatti paramatthiyā.


Anidhānagatā bhaggā, puñjo natthi anāgate;


Nibbattā yepi tiṭṭhanti, āragge sāsapūpamā.


Nibbattānañca dhammānaŋ, bhango nesaŋ purakkhato;


Palokadhammā tiṭṭhanti, purāņehi amissitā.


Adassanato āyanti, bhaggā gacchantudassanaŋ;


Vijjuppādova ākāse, uppajjanti vayanti cāti. (mahāni. 10).

716. Evaŋ āhāramayādīsu tilakkhaņaŋ āropetvā puna dhammatārūpe tilakkhaņaŋ āropeti. Dhammatārūpaŋ nāma bahiddhā anindriyabaddhaŋ ayalohatipusīsasuvaņņarajatamuttāmaņiveļuriyasankhasilāpavāļalohitangamasāragallabhūmipāsāņapabbatatiņarukkhalatādibhedaŋ vivaṭṭakappato paṭṭhāya uppajjanakarūpaŋ. Tadassa asokankurādivasena pākaṭaŋ hoti.

Asokankuraŋ hi āditova tanurattaŋ hoti, tato dvīhatīhaccayena ghanarattaŋ, puna dvīhatīhaccayena mandarattaŋ, tato taruņapallavavaņņaŋ, tato (p. 2.261) pariņatapallavavaņņaŋ, tato haritapaņņavaņņaŋ. Tato nīlapaņņavaņņaŋ. Tato nīlapaņņavaņņakālato paṭṭhāya sabhāgarūpasantatimanuppabandhāpayamānaŋ saŋvaccharamattena paņđupalāsaŋ hutvā vaņṭato chijjitvā patati.

So taŋ pariggahetvā ‘tanurattakāle pavattarūpaŋ ghanarattakālaŋ appatvā nirujjhati. Ghanarattakāle pavattarūpaŋ mandarattakālaŋ. Mandarattakāle pavattarūpaŋ taruņapallavavaņņakālaŋ. Taruņapallavavaņņakāle pavattaŋ pariņatapallavavaņņakālaŋ. Pariņatapallavavaņņakāle pavattaŋ haritapaņņavaņņakālaŋ Haritapaņņakāle pavattaŋ nīlapaņņavaņņakālaŋ. Nīlapaņņavaņņakāle pavattaŋ paņđupalāsakālaŋ. Paņđupalāsakāle pavattaŋ vaņṭato chijjitvā patanakālaŋ appatvāva nirujjhati, tasmā taŋ aniccaŋ dukkhamanattā’ ti tilakkhaņaŋ āropeti, evaŋ tattha tilakkhaņaŋ āropetvā iminā nayena sabbampi dhammatārūpaŋ sammasati.

Evaŋ tāva rūpasattakavasena tilakkhaņaŋ āropetvā sankhāre sammasati.

Arūpasattakasammasanakathā
717. Yaŋ pana vuttaŋ ‘arūpasattakavasenā’ ti, tattha ayaŋ mātikā– kalāpato, yamakato, khaņikato, paṭipāṭito, diṭṭhi-ugghāṭanato, mānasamugghāṭanato, nikantipariyādānatoti.

Tattha kalāpatoti phassapañcamakā dhammā. Kathaŋ kalāpato sammasatīti? Idha bhikkhu iti paṭisañcikkhati– ‘ye ime “kesā aniccā dukkhā anattā” ti sammasane uppannā phassapañcamakā dhammā, ye ca “lomā …pe… matthalungaŋ aniccaŋ dukkhamanattā” ti sammasane uppannā phassapañcamakā dhammā, sabbe te itarītaraŋ appatvā pabbaŋpabbaŋ odhi-odhi hutvā tattakapāle pakkhittatilā viya taṭataṭāyantā vinaṭṭhā, tasmā aniccā dukkhā anattā’ ti. Ayaŋ tāva visuddhikathāyaŋ nayo.

Ariyavaŋsakathāyaŋ pana ‘heṭṭhā rūpasattake sattasu ṭhānesu “rūpaŋ aniccaŋ dukkhamanattā” ti pavattaŋ cittaŋ aparena cittena “aniccaŋ dukkhamanattā” ti sammasanto “kalāpato (p. 2.262) sammasatī” ti’ vuttaŋ, taŋ yuttataraŋ. Tasmā sesānipi teneva nayena vibhajissāma.

718. Yamakatoti idha bhikkhu ādānanikkheparūpaŋ ‘aniccaŋ dukkhamanattā’ ti sammasitvā tampi cittaŋ aparena cittena ‘aniccaŋ dukkhamanattā’ ti sammasati. Vayovuđđhatthangamarūpaŋ, āhāramayaŋ, utumayaŋ, kammajaŋ, cittasamuṭṭhānaŋ, dhammatārūpaŋ ‘aniccaŋ dukkhamanattā’ ti sammasitvā tampi cittaŋ aparena cittena ‘aniccaŋ dukkhamanattā’ ti sammasati. Evaŋ yamakato sammasati nāma.

719. Khaņikatoti idha bhikkhu ādānanikkheparūpaŋ ‘aniccaŋ dukkhamanattā’ ti sammasitvā taŋ paṭhamacittaŋ dutiyacittena, dutiyaŋ tatiyena, tatiyaŋ catutthena, catutthaŋ pañcamena ‘etampi aniccaŋ dukkhamanattā’ ti sammasati. Vayovuđđhatthangamarūpaŋ, āhāramayaŋ, utumayaŋ, kammajaŋ, cittasamuṭṭhānaŋ, dhammatārūpaŋ ‘aniccaŋ dukkhamanattā’ ti sammasitvā taŋ paṭhamacittaŋ dutiyacittena, dutiyaŋ tatiyena, tatiyaŋ catutthena, catutthaŋ pañcamena ‘etampi aniccaŋ dukkhamanattā’ ti sammasati. Evaŋ rūpapariggāhakacittato paṭṭhāya cattāri cattāri cittāni sammasanto khaņikato sammasati nāma.

720. Paṭipāṭitoti ādānanikkheparūpaŋ ‘aniccaŋ dukkhamanattā’ ti sammasitvā taŋ paṭhamacittaŋ dutiyacittena, dutiyaŋ tatiyena, tatiyaŋ catutthena …pe… dasamaŋ ekādasamena ‘etampi aniccaŋ dukkhamanattā’ ti sammasati. Vayovuđđhatthangamarūpaŋ, āhāramayaŋ, utumayaŋ, kammajaŋ, cittasamuṭṭhānaŋ, dhammatārūpaŋ ‘aniccaŋ dukkhamanattā’ ti sammasitvā taŋ paṭhamacittaŋ dutiyacittena, dutiyaŋ tatiyena, tatiyaŋ catutthena …pe… dasamaŋ ekādasamena ‘etampi aniccaŋ dukkhamanattā’ ti evaŋ vipassanā paṭipāṭiyā sakalampi divasabhāgaŋ sammasituŋ vaṭṭeyya. Yāva dasamacittasammasanā pana rūpakammaṭṭhānampi arūpakammaṭṭhānampi paguņaŋ hoti. Tasmā dasameyeva ṭhapetabbanti vuttaŋ. Evaŋ sammasanto paṭipāṭito sammasati nāma.

721. Diṭṭhi-ugghāṭanato māna-ugghāṭanato nikantipariyādānatoti imesu tīsu visuŋ sammasananayo nāma natthi. Yaŋ panetaŋ heṭṭhā (p. 2.263) rūpaŋ, idha ca arūpaŋ pariggahitaŋ, taŋ passanto rūpārūpato uddhaŋ aññaŋ sattaŋ nāma na passati. Sattassa adassanato paṭṭhāya sattasaññā ugghāṭitā hoti. Sattasaññaŋ ugghāṭitacittena sankhāre pariggaņhato diṭṭhi nuppajjati. Diṭṭhiyā anuppajjamānāya diṭṭhi ugghāṭitā nāma hoti. Diṭṭhi-ugghāṭitacittena sankhāre pariggaņhato māno nuppajjati. Māne anuppajjante māno samugghāṭito nāma hoti. Mānasamugghāṭitacittena sankhāre pariggaņhato taņhā nuppajjati. Taņhāya anuppajjantiyā nikanti pariyādiņņā nāma hotīti idaŋ tāva visuddhikathāyaŋ vuttaŋ.

Ariyavaŋsakathāyaŋ pana ‘diṭṭhi-ugghāṭanato mānasamugghāṭanato nikantipariyādānato’ ti mātikaŋ ṭhapetvā ayaŋ nayo dassito.

‘Ahaŋ vipassāmi, mama vipassanā’ ti gaņhato hi diṭṭhisamugghāṭanaŋ nāma na hoti. ‘Sankhārāva sankhāre vipassanti sammasanti vavatthapenti pariggaņhanti paricchindantī’ ti gaņhato pana diṭṭhi-ugghāṭanaŋ nāma hoti.

‘Suṭṭhu vipassāmi, manāpaŋ vipassāmī’ ti gaņhato mānasamugghāṭo nāma na hoti. ‘Sankhārāva sankhāre vipassanti sammasanti vavatthapenti pariggaņhanti paricchindantī’ ti gaņhato pana mānasamugghāṭo nāma hoti.

‘Vipassituŋ sakkomī’ ti vipassanaŋ assādentassa nikantipariyādānaŋ nāma na hoti. ‘Sankhārāva sankhāre vipassanti sammasanti vavatthapenti pariggaņhanti paricchindantī’ ti gaņhato pana nikantipariyādānaŋ nāma hoti.

Sace sankhārā attā bhaveyyuŋ, attāti gahetuŋ vaṭṭeyyuŋ, anattā ca pana attāti gahitā, tasmā te avasavattanaṭṭhena anattā, hutvā abhāvaṭṭhena aniccā, uppādavayapaṭipīļanaṭṭhena dukkhāti passato diṭṭhi-ugghāṭanaŋ nāma hoti.

Sace sankhārā niccā bhaveyyuŋ, niccāti gahetuŋ vaṭṭeyyuŋ, aniccā ca pana niccāti gahitā, tasmā te hutvā abhāvaṭṭhena aniccā, uppādavayapaṭipīļanaṭṭhena dukkhā, avasavattanaṭṭhena anattāti passato mānasamugghāṭo nāma hoti.

Sace (p. 2.264) sankhārā sukhā bhaveyyuŋ, sukhāti gahetuŋ vaṭṭeyyuŋ, dukkhā ca pana sukhāti gahitā, tasmā te uppādavayapaṭipīļanaṭṭhena dukkhā, hutvā abhāvaṭṭhena aniccā, avasavattanaṭṭhena anattāti passato nikantipariyādānaŋ nāma hoti.

Evaŋ sankhāre anattato passantassa diṭṭhisamugghāṭanaŋ nāma hoti. Aniccato passantassa mānasamugghāṭanaŋ nāma hoti. Dukkhato passantassa nikantipariyādānaŋ nāma hoti. Iti ayaŋ vipassanā attano attano ṭhāneyeva tiṭṭhatīti.

Evaŋ arūpasattakavasenāpi tilakkhaņaŋ āropetvā sankhāre sammasati. Ettāvatā panassa rūpakammaṭṭhānampi arūpakammaṭṭhānampi paguņaŋ hoti.

722. So evaŋ paguņarūpārūpakammaṭṭhāno yā upari bhangānupassanato paṭṭhāya pahānapariññāvasena sabbākārato pattabbā aṭṭhārasa mahāvipassanā, tāsaŋ idheva tāva ekadesaŋ paṭivijjhanto tappaṭipakkhe dhamme pajahati.

Aṭṭhārasa mahāvipassanā nāma aniccānupassanādikā paññā. Yāsu aniccānupassanaŋ bhāvento niccasaññaŋ pajahati, dukkhānupassanaŋ bhāvento sukhasaññaŋ pajahati, anattānupassanaŋ bhāvento attasaññaŋ pajahati, nibbidānupassanaŋ bhāvento nandiŋ pajahati, virāgānupassanaŋ bhāvento rāgaŋ pajahati, nirodhānupassanaŋ bhāvento samudayaŋ pajahati, paṭinissaggānupassanaŋ bhāvento ādānaŋ pajahati, khayānupassanaŋ bhāvento ghanasaññaŋ pajahati, vayānupassanaŋ bhāvento āyūhanaŋ pajahati, vipariņāmānupassanaŋ bhāvento dhuvasaññaŋ pajahati, animittānupassanaŋ bhāvento nimittaŋ pajahati, appaņihitānupassanaŋ bhāvento paņidhiŋ pajahati, suññatānupassanaŋ bhāvento abhinivesaŋ pajahati, adhipaññādhammavipassanaŋ bhāvento sārādānābhinivesaŋ pajahati, yathābhūtañāņadassanaŋ bhāvento sammohābhinivesaŋ pajahati, ādīnavānupassanaŋ bhāvento ālayābhinivesaŋ pajahati, paṭisankhānupassanaŋ bhāvento appaṭisankhaŋ pajahati, vivaṭṭānupassanaŋ bhāvento saŋyogābhinivesaŋ pajahati.

Tāsu (p. 2.265) yasmā iminā aniccādilakkhaņattayavasena sankhārā diṭṭhā, tasmā anicca-dukkha-anattānupassanā paṭividdhā honti. Yasmā ca ‘yā ca aniccānupassanā yā ca animittānupassanā, ime dhammā ekatthā, byañjanameva nānaŋ’. Tathā ‘yā ca dukkhānupassanā yā ca appaņihitānupassanā, ime dhammā ekatthā, byañjanameva nānaŋ’. ‘Yā ca anattānupassanā yā ca suññatānupassanā, ime dhammā ekatthā, byañjanameva nānan’ ti (paṭi. ma. 1.227) vuttaŋ. Tasmā tāpi paṭividdhā honti.

Adhipaññādhammavipassanā pana sabbāpi vipassanā. Yathābhūtañāņadassanaŋ kankhāvitaraņavisuddhiyā eva sangahitaŋ. Iti idampi dvayaŋ paṭividdhameva hoti. Sesesu vipassanāñāņesu kiñci paṭividdhaŋ, kiñci appaṭividdhaŋ, tesaŋ vibhāgaŋ parato āvikarissāma.

Yadeva hi paṭividdhaŋ, taŋ sandhāya idaŋ vuttaŋ ‘evaŋ paguņarūpārūpakammaṭṭhāno yā upari bhangānupassanato paṭṭhāya pahānapariññāvasena sabbākārato pattabbā aṭṭhārasa mahāvipassanā. Tāsaŋ idheva tāva ekadesaŋ paṭivijjhanto tappaṭipakkhe dhamme pajahatī’ ti.

Udayabbayañāņakathā
723. So evaŋ aniccānupassanādipaṭipakkhānaŋ niccasaññādīnaŋ pahānena visuddhañāņo sammasanañāņassa pāraŋ gantvā, yaŋ taŋ sammasanañāņānantaraŋ ‘paccuppannānaŋ dhammānaŋ vipariņāmānupassane paññā udayabbayānupassane ñāņan’ ti (paṭi. ma. mātikā 1.6) udayabbayānupassanaŋ vuttaŋ, tassa adhigamāya yogaŋ ārabhati. Ārabhamāno ca sankhepato tāva ārabhati. Tatrāyaŋ pāļi–

‘Kathaŋ paccuppannānaŋ dhammānaŋ vipariņāmānupassane paññā udayabbayānupassane ñāņaŋ? Jātaŋ rūpaŋ paccuppannaŋ, tassa nibbattilakkhaņaŋ udayo, vipariņāmalakkhaņaŋ vayo, anupassanā ñāņaŋ. Jātā vedanā… saññā… sankhārā… viññāņaŋ… jātaŋ cakkhu …pe… jāto bhavo paccuppanno, tassa nibbattilakkhaņaŋ udayo, vipariņāmalakkhaņaŋ vayo, anupassanā ñāņan’ ti (paṭi. ma. 1.49).

So (p. 2.266) iminā pāļinayena jātassa nāmarūpassa nibbattilakkhaņaŋ jātiŋ uppādaŋ abhinavākāraŋ ‘udayo’ ti, vipariņāmalakkhaņaŋ khayaŋ bhangaŋ ‘vayo’ ti samanupassati. So evaŋ pajānāti ‘imassa nāmarūpassa uppattito pubbe anuppannassa rāsi vā nicayo vā natthi, uppajjamānassāpi rāsito vā nicayato vā āgamanaŋ nāma natthi, nirujjhamānassāpi disāvidisāgamanaŋ nāma natthi, niruddhassāpi ekasmiŋ ṭhāne rāsito nicayato nidhānato avaṭṭhānaŋ nāma natthi. Yathā pana vīņāya vādiyamānāya uppannasaddassa neva uppattito pubbe sannicayo atthi, na uppajjamāno sannicayato āgato, na nirujjhamānassa disāvidisāgamanaŋ atthi, na niruddho katthaci sannicito tiṭṭhati, atha kho vīņañca upavīņañca purisassa ca tajjaŋ vāyāmaŋ paṭicca ahutvā sambhoti, hutvā paṭiveti. Evaŋ sabbepi rūpārūpino dhammā ahutvā sambhonti, hutvā paṭiventī’ ti.

724. Evaŋ sankhepato udayabbayamanasikāraŋ katvā puna yāni etasseva udayabbayañāņassa vibhange–

‘Avijjāsamudayā rūpasamudayoti paccayasamudayaṭṭhena rūpakkhandhassa udayaŋ passati. Taņhāsamudayā… kammasamudayā… āhārasamudayā rūpasamudayoti paccayasamudayaṭṭhena rūpakkhandhassa udayaŋ passati. Nibbattilakkhaņaŋ passantopi rūpakkhandhassa udayaŋ passati. Rūpakkhandhassa udayaŋ passanto imāni pañca lakkhaņāni passati.

‘Avijjānirodhā rūpanirodhoti paccayanirodhaṭṭhena rūpakkhandhassa vayaŋ passati. Taņhānirodhā… kammanirodhā… āhāranirodhā rūpanirodhoti paccayanirodhaṭṭhena rūpakkhandhassa vayaŋ passati. Vipariņāmalakkhaņaŋ passantopi rūpakkhandhassa vayaŋ passati. Rūpakkhandhassa vayaŋ passantopi imāni pañca lakkhaņāni passati’ (paṭi. ma. 1.50).

Tathā ‘avijjāsamudayā vedanāsamudayoti paccayasamudayaṭṭhena vedanākkhandhassa udayaŋ passati. Taņhāsamudayā… kammasamudayā… phassasamudayā vedanāsamudayoti paccayasamudayaṭṭhena vedanākkhandhassa udayaŋ passati. Nibbattilakkhaņaŋ passantopi vedanākkhandhassa (p. 2.267) udayaŋ passati. Vedanākkhandhassa udayaŋ passanto imāni pañca lakkhaņāni passati. Avijjānirodhā… taņhānirodhā… kammanirodhā… phassanirodhā vedanānirodhoti paccayanirodhaṭṭhena vedanākkhandhassa vayaŋ passati. Vipariņāmalakkhaņaŋ passantopi vedanākkhandhassa vayaŋ passati. Vedanākkhandhassa vayaŋ passanto imāni pañca lakkhaņāni passati’ (paṭi. ma. 1.50).

Vedanākkhandhassa viya ca saññāsankhāraviññāņakkhandhānaŋ. Ayaŋ pana viseso, viññāņakkhandhassa phassaṭṭhāne ‘nāmarūpasamudayā, nāmarūpanirodhā’ ti–

Evaŋ ekekassa khandhassa udayabbayadassane dasa dasa katvā paññāsa lakkhaņāni vuttāni. Tesaŋ vasena evampi rūpassa udayo evampi rūpassa vayo, evampi rūpaŋ udeti, evampi rūpaŋ vetīti paccayato ceva khaņato ca vitthārena manasikāraŋ karoti.

725. Tassevaŋ manasikaroto ‘iti kirime dhammā ahutvā sambhonti, hutvā paṭiventī’ ti ñāņaŋ visadataraŋ hoti. Tassevaŋ paccayato ceva khaņato ca dvedhā udayabbayaŋ passato saccapaṭiccasamuppādanayalakkhaņabhedā pākaṭā honti.

726. Yañhi so avijjādisamudayā khandhānaŋ samudayaŋ, avijjādinirodhā ca khandhānaŋ nirodhaŋ passati, idamassa paccayato udayabbayadassanaŋ. Yaŋ pana nibbattilakkhaņavipariņāmalakkhaņāni passanto khandhānaŋ udayabbayaŋ passati, idamassa khaņato udayabbayadassanaŋ, uppattikkhaņeyeva hi nibbattilakkhaņaŋ. Bhangakkhaņe ca vipariņāmalakkhaņaŋ.

727. Iccassevaŋ paccayato ceva khaņato ca dvedhā udayabbayaŋ passato paccayato udayadassanena samudayasaccaŋ pākaṭaŋ hoti janakāvabodhato. Khaņato udayadassanena dukkhasaccaŋ pākaṭaŋ hoti jātidukkhāvabodhato. Paccayato vayadassanena nirodhasaccaŋ pākaṭaŋ hoti paccayānuppādena paccayavataŋ anuppādāvabodhato. Khaņato vayadassanena dukkhasaccameva pākaṭaŋ hoti maraņadukkhāvabodhato. Yañcassa (p. 2.268) udayabbayadassanaŋ, maggovāyaŋ lokikoti maggasaccaŋ pākaṭaŋ hoti tatra sammohavighātato.

728. Paccayato cassa udayadassanena anulomo paṭiccasamuppādo pākaṭo hoti, ‘imasmiŋ sati idaŋ hotī’ ti (ma. ni. 1.404 saŋ. ni. 2.21 udā. 1) avabodhato. Paccayato vayadassanena paṭilomo paṭiccasamuppādo pākaṭo hoti, ‘imassa nirodhā idaŋ nirujjhatī’ ti (ma. ni. 1.406 saŋ. ni. 2.21 udā. 2) avabodhato Khaņato pana udayabbayadassanena paṭiccasamuppannā dhammā pākaṭā honti sankhatalakkhaņāvabodhato. Udayabbayavanto hi sankhatā, te ca paṭiccasamuppannāti.

729. Paccayato cassa udayadassanena ekattanayo pākaṭo hoti hetuphalasambandhena santānassa anupacchedāvabodhato. Atha suṭṭhutaraŋ ucchedadiṭṭhiŋ pajahati. Khaņato udayadassanena nānattanayo pākaṭo hoti navanavānaŋ uppādāvabodhato. Atha suṭṭhutaraŋ sassatadiṭṭhiŋ pajahati. Paccayato cassa udayabbayadassanena abyāpāranayo pākaṭo hoti dhammānaŋ avasavattibhāvāvabodhato. Atha suṭṭhutaraŋ attadiṭṭhiŋ pajahati. Paccayato pana udayadassanena evaŋdhammatānayo pākaṭo hoti paccayānurūpena phalassa uppādāvabodhato. Atha suṭṭhutaraŋ akiriyadiṭṭhiŋ pajahati.

730. Paccayato cassa udayadassanena anattalakkhaņaŋ pākaṭaŋ hoti dhammānaŋ nirīhakattapaccayapaṭibaddhavuttitāvabodhato. Khaņato udayabbayadassanena aniccalakkhaņaŋ pākaṭaŋ hoti hutvā abhāvāvabodhato, pubbantāparantavivekāvabodhato ca. Dukkhalakkhaņampi pākaṭaŋ hoti udayabbayehi paṭipīļanāvabodhato. Sabhāvalakkhaņampi pākaṭaŋ hoti udayabbayaparicchinnāvabodhato. Sabhāvalakkhaņe sankhatalakkhaņassa tāvakālikattampi pākaṭaŋ hoti udayakkhaņe vayassa, vayakkhaņe ca udayassa abhāvāvabodhatoti.

731. Tassevaŋ pākaṭībhūtasaccapaṭiccasamuppādanayalakkhaņabhedassa ‘evaŋ kira nāmime dhammā anuppannapubbā uppajjanti, uppannā nirujjhantī’ ti niccanavāva hutvā sankhārā (p. 2.269) upaṭṭhahanti. Na kevalañca niccanavā, sūriyuggamane ussāvabindu viya udakabubbuļo viya udake daņđarāji viya āragge sāsapo viya vijjuppādo viya ca parittaṭṭhāyino. Māyāmarīcisupinanta-alātacakkagandhabbanagarapheņakadali-ādayo viya assārā nissārāti cāpi upaṭṭhahanti.

Ettāvatānena ‘vayadhammameva uppajjati, uppannañca vayaŋ upetī’ ti iminā ākārena samapaññāsa lakkhaņāni paṭivijjhitvā ṭhitaŋ udayabbayānupassanaŋ nāma taruņavipassanāñāņaŋ adhigataŋ hoti, yassādhigamā āraddhavipassakoti sankhaŋ gacchati.

Vipassanupakkilesakathā
732. Athassa imāya taruņavipassanāya āraddhavipassakassa dasa vipassanupakkilesā uppajjanti. Vipassanupakkilesā hi paṭivedhappattassa ariyasāvakassa ceva vippaṭipannakassa ca nikkhittakammaṭṭhānassa kusītapuggalassa nuppajjanti. Sammāpaṭipannakassa pana yuttapayuttassa āraddhavipassakassa kulaputtassa uppajjantiyeva.

Katame pana te dasa upakkilesāti? Obhāso, ñāņaŋ, pīti, passaddhi, sukhaŋ, adhimokkho, paggaho, upaṭṭhānaŋ, upekkhā, nikantīti. Vuttañhetaŋ–

‘Kathaŋ dhammuddhaccaviggahitamānasaŋ hoti? Aniccato manasikaroto obhāso uppajjati, “obhāso dhammo” ti obhāsaŋ āvajjati, tato vikkhepo uddhaccaŋ. Tena uddhaccena viggahitamānaso aniccato upaṭṭhānaŋ yathābhūtaŋ nappajānāti. Dukkhato… anattato upaṭṭhānaŋ yathābhūtaŋ nappajānāti’.

Tathā ‘aniccato manasikaroto ñāņaŋ uppajjati …pe… pīti… passaddhi… sukhaŋ… adhimokkho… paggaho… upaṭṭhānaŋ… upekkhā… nikanti uppajjati, “nikanti dhammo” ti nikantiŋ āvajjati, tato vikkhepo uddhaccaŋ. Tena uddhaccena viggahitamānaso aniccato upaṭṭhānaŋ yathābhūtaŋ nappajānāti. Dukkhato… anattato upaṭṭhānaŋ yathābhūtaŋ nappajānātī’ ti (paṭi. ma. 2.6).

733. Tattha (p. 2.270) obhāsoti vipassanobhāso. Tasmiŋ uppanne yogāvacaro ‘na vata me ito pubbe evarūpo obhāso uppannapubbo, addhā maggappattosmi phalapattosmī’ ti amaggameva ‘maggo’ ti, aphalameva ca ‘phalan’ ti gaņhāti. Tassa amaggaŋ ‘maggo’ ti aphalaŋ ‘phalan’ ti gaņhato vipassanāvīthi ukkantā nāma hoti. So attano mūlakammaṭṭhānaŋ vissajjetvā obhāsameva assādento nisīdati.

So kho panāyaŋ obhāso kassaci bhikkhuno pallankaṭṭhānamattameva obhāsento uppajjati. Kassaci antogabbhaŋ. Kassaci bahigabbhampi. Kassaci sakalavihāraŋ, gāvutaŋ, ađđhayojanaŋ, yojanaŋ, dviyojanaŋ, tiyojanaŋ …pe… kassaci pathavītalato yāva akaniṭṭhabrahmalokā ekālokaŋ kurumāno. Bhagavato pana dasasahassilokadhātuŋ obhāsento udapādi.

Evaŋ vemattatāya cassa idaŋ vatthu– cittalapabbate kira dvikuṭṭagehassa anto dve therā nisīdiŋsu. Taŋdivasañca kāļapakkhuposatho hoti, meghapaṭalacchannā disā, rattibhāge caturangasamannāgataŋ tamaŋ pavattati. Atheko thero āha– ‘bhante, mayhaŋ idāni cetiyangaņamhi sīhāsane pañcavaņņāni kusumāni paññāyantī’ ti. Taŋ itaro āha– ‘anacchariyaŋ, āvuso, kathesi, mayhaŋ panetarahi mahāsamuddamhi yojanaṭṭhāne macchakacchapā paññāyantī’ ti.

Ayaŋ pana vipassanupakkileso yebhuyyena samathavipassanālābhino uppajjati. So samāpattivikkhambhitānaŋ kilesānaŋ asamudācārato ‘arahā ahan’ ti cittaŋ uppādeti uccavālikavāsī mahānāgatthero viya hankanakavāsī mahādattatthero viya cittalapabbate ninkapeņņakapadhānagharavāsī cūļasumanatthero viya ca.

Tatridaŋ ekavatthuparidīpanaŋ– talangaravāsī dhammadinnatthero kira nāma eko pabhinnapaṭisambhido mahākhīņāsavo mahato bhikkhusanghassa ovādadāyako (p. 2.271) ahosi. So ekadivasaŋ attano divāṭṭhāne nisīditvā ‘kinnu kho amhākaŋ ācariyassa uccavālikavāsīmahānāgattherassa samaņabhāvakiccaŋ matthakaŋ pattaŋ, no’ ti āvajjanto puthujjanabhāvamevassa disvā ‘mayi agacchante puthujjanakālakiriyameva karissatī’ ti ca ñatvā iddhiyā vehāsaŋ uppatitvā divāṭṭhāne nisinnassa therassa samīpe orohitvā vanditvā vattaŋ dassetvā ekamantaŋ nisīdi. ‘Kiŋ, āvuso dhammadinna, akāle āgatosī’ ti ca vutte ‘pañhaŋ, bhante, pucchituŋ āgatomhī’ ti āha. Tato ‘pucchāvuso, jānamānā kathayissāmā’ ti vutte pañhasahassaŋ pucchi.

Thero pucchitapucchitaŋ asajjamānova kathesi. Tato ‘atitikkhaŋ vo, bhante, ñāņaŋ, kadā tumhehi ayaŋ dhammo adhigato’ ti vutte ‘ito saṭṭhivassakāle, āvuso’ ti āha. Samādhimpi, bhante, vaļañjethāti, na yidaŋ, āvuso, bhāriyanti. Tena hi, bhante, ekaŋ hatthiŋ māpethāti Thero sabbasetaŋ hatthiŋ māpesi. Idāni, bhante, yathā ayaŋ hatthī añcitakaņņo pasāritananguṭṭho soņđaŋ mukhe pakkhipitvā bheravaŋ koñcanādaŋ karonto tumhākaŋ abhimukho āgacchati, tathā naŋ karothāti. Thero tathā katvā vegena āgacchato hatthissa bheravaŋ ākāraŋ disvā uṭṭhāya palāyituŋ āraddho. Tamenaŋ khīņāsavatthero hatthaŋ pasāretvā cīvarakaņņe gahetvā ‘bhante, khīņāsavassa sārajjaŋ nāma hotī’ ti āha.

So tamhi kāle attano puthujjanabhāvaŋ ñatvā ‘avassayo me, āvuso, dhammadinna hohī’ ti vatvā pādamūle ukkuṭikaŋ nisīdi. ‘Bhante, tumhākaŋ avassayo bhavissāmiccevāhaŋ āgato, mā cintayitthā’ ti kammaṭṭhānaŋ kathesi. Thero kammaṭṭhānaŋ gahetvā cankamaŋ āruyha tatiye padavāre aggaphalaŋ arahattaŋ pāpuņi. Thero kira dosacarito ahosi. Evarūpā bhikkhū obhāse kampanti.

734. Ñāņanti vipassanāñāņaŋ. Tassa kira rūpārūpadhamme tulayantassa tīrentassa vissaṭṭha-indavajiramiva avihatavegaŋ tikhiņaŋ sūraŋ ativisadaŋ ñāņaŋ uppajjati.

Pītīti (p. 2.272) vipassanāpīti. Tassa kira tasmiŋ samaye khuddakāpīti, khaņikāpīti, okkantikāpīti, ubbegāpīti, pharaņāpītīti ayaŋ pañcavidhā pīti sakalasarīraŋ pūrayamānā uppajjati.

Passaddhīti vipassanāpassaddhi. Tassa kira tasmiŋ samaye rattiṭṭhāne vā divāṭṭhāne vā nisinnassa kāyacittānaŋ neva daratho, na gāravaŋ, na kakkhaļatā, na akammaññatā, na gelaññaŋ, na vankatā hoti, atha kho panassa kāyacittāni passaddhāni lahūni mudūni kammaññāni suvisadāni ujukāniyeva honti. So imehi passaddhādīhi anuggahitakāyacitto tasmiŋ samaye amānusiŋ nāma ratiŋ anubhavati. Yaŋ sandhāya vuttaŋ–


‘Suññāgāraŋ paviṭṭhassa, santacittassa bhikkhuno;


Amānusī rati hoti, sammā dhammaŋ vipassato.


‘Yato yato sammasati, khandhānaŋ udayabbayaŋ;


Labhatī pītipāmojjaŋ, amataŋ taŋ vijānatan’ ti. (dha. pa. 373-374).

Evamassa imaŋ amānusiŋ ratiŋ sādhayamānā lahutādisampayuttā passaddhi uppajjati.

Sukhanti vipassanāsukhaŋ. Tassa kira tasmiŋ samaye sakalasarīraŋ abhisandayamānaŋ atipaņītaŋ sukhaŋ uppajjati.

Adhimokkhoti saddhā. Vipassanāsampayuttāyeva hissa cittacetasikānaŋ atisayapasādabhūtā balavatī saddhā uppajjati.

Paggahoti vīriyaŋ. Vipassanāsampayuttameva hissa asithilaŋ anaccāraddhaŋ supaggahitaŋ vīriyaŋ uppajjati.

Upaṭṭhānanti sati. Vipassanāsampayuttāyeva hissa supaṭṭhitā supatiṭṭhitā nikhātā acalā pabbatarājasadisā sati uppajjati. So yaŋ yaŋ ṭhānaŋ āvajjati samannāharati manasikaroti paccavekkhati, taŋ taŋ ṭhānamassa okkhanditvā pakkhanditvā dibbacakkhuno paraloko viya satiyā upaṭṭhāti.

Upekkhāti (p. 2.273) vipassanupekkhā ceva āvajjanupekkhā ca. Tasmiŋ hissa samaye sabbasankhāresu majjhattabhūtā vipassanupekkhāpi balavatī uppajjati. Manodvāre āvajjanupekkhāpi. Sā hissa taŋ taŋ ṭhānaŋ āvajjantassa vissaṭṭha-indavajiramiva pattapuṭe pakkhitta tattanārāco viya ca sūrā tikhiņā hutvā vahati.

Nikantīti vipassanānikanti. Evaŋ obhāsādipaṭimaņđitāya hissa vipassanāya ālayaŋ kurumānā sukhumā santākārā nikanti uppajjati. Yā nikanti kilesoti pariggahetumpi na sakkā hoti.

Yathā ca obhāse, evaŋ etesupi aññatarasmiŋ uppanne yogāvacaro ‘na vata me ito pubbe evarūpaŋ ñāņaŋ uppannapubbaŋ, evarūpā pīti, passaddhi, sukhaŋ, adhimokkho, paggaho, upaṭṭhānaŋ, upekkhā, nikanti uppannapubbā, addhā maggappattosmi phalappattosmī’ ti amaggameva ‘maggo’ ti aphalameva ca ‘phalan’ ti gaņhāti. Tassa amaggaŋ ‘maggo’ ti aphalaŋ ‘phalan’ ti gaņhato vipassanāvīthi ukkantā nāma hoti. So attano mūlakammaṭṭhānaŋ vissajjetvā nikantimeva assādento nisīdatīti.

735. Ettha ca obhāsādayo upakkilesavatthutāya upakkilesāti vuttā, na akusalattā. Nikanti pana upakkileso ceva upakkilesavatthu ca. Vatthuvaseneva cete dasa. Gāhavasena pana samatiŋsa honti. Kathaŋ? ‘Mama obhāso uppanno’ ti gaņhato hi diṭṭhigāho hoti, ‘manāpo vata obhāso uppanno’ ti gaņhato mānagāho, obhāsaŋ assādayato taņhāgāho, iti obhāse diṭṭhimānataņhāvasena tayo gāhā. Tathā sesesupīti evaŋ gāhavasena samatiŋsa upakkilesā honti. Tesaŋ vasena akusalo abyatto yogāvacaro obhāsādīsu kampati vikkhipati. Obhāsādīsu ekekaŋ ‘etaŋ mama, esohamasmi, eso me attā’ ti (ma. ni. 1.241) samanupassati. Tenāhu porāņā–


‘Obhāse ceva ñāņe ca, pītiyā ca vikampati;


Passaddhiyā sukhe ceva, yehi cittaŋ pavedhati.


‘Adhimokkhe (p. 2.274) ca paggāhe, upaṭṭhāne ca kampati;


Upekkhāvajjanāyañca, upekkhāya nikantiyā’ ti. (paṭi. ma. 2.7).

Maggāmaggavavatthānakathā
736. Kusalo pana paņđito byatto buddhisampanno yogāvacaro obhāsādīsu uppannesu ‘ayaŋ kho me obhāso uppanno, so kho panāyaŋ anicco sankhato paṭiccasamuppanno khayadhammo vayadhammo virāgadhammo nirodhadhammo’ ti iti vā taŋ paññāya paricchindati upaparikkhati. Atha vā panassa evaŋ hoti, ‘sace obhāso attā bhaveyya, “attā” ti gahetuŋ vaṭṭeyya. Anattā ca panāyaŋ “attā” ti gahito. Tasmā so avasavattanaṭṭhena anattā, hutvā abhāvaṭṭhena anicco, uppādavayapaṭipīļanaṭṭhena dukkho’ ti sabbaŋ arūpasattake vuttanayena vitthāretabbaŋ. Yathā ca obhāse, evaŋ sesesupi.

So evaŋ upaparikkhitvā obhāsaŋ ‘netaŋ mama, nesohamasmi, na meso attā’ ti (ma. ni. 1.241) samanupassati. Ñāņaŋ …pe… nikantiŋ ‘netaŋ mama, nesohamasmi, na meso attā’ ti (ma. ni. 1.241) samanupassati. Evaŋ samanupassanto obhāsādīsu na kampati na vedhati. Tenāhu porāņā–


‘Imāni dasa ṭhānāni, paññāyassa pariccitā;


Dhammuddhaccakusalo hoti, na ca vikkhepaŋ gacchatī’ ti. (paṭi. ma. 2.7).

So evaŋ vikkhepaŋ agacchanto taŋ samatiŋsavidhaŋ upakkilesajaṭaŋ vijaṭetvā obhāsādayo dhammā na maggo. Upakkilesavimuttaŋ pana vīthipaṭipannaŋ vipassanāñāņaŋ maggoti maggañca amaggañca vavatthapeti. Tassevaŋ ‘ayaŋ maggo, ayaŋ na maggo’ ti maggañca amaggañca ñatvā ṭhitaŋ ñāņaŋ maggāmaggañāņadassanavisuddhīti veditabbaŋ.

Ettāvatā ca pana tena tiņņaŋ saccānaŋ vavatthānaŋ kataŋ hoti. Kathaŋ? Diṭṭhivisuddhiyaŋ tāva nāmarūpassa vavatthāpanena dukkhasaccassa vavatthānaŋ kataŋ. Kankhāvitaraņavisuddhiyaŋ paccayapariggahaņena samudayasaccassa vavatthānaŋ. Imissaŋ maggāmaggañāņadassanavisuddhiyaŋ sammāmaggassa avadhāraņena maggasaccassa vavatthānaŋ (p. 2.275) katanti, evaŋ lokiyeneva tāva ñāņena tiņņaŋ saccānaŋ vavatthānaŋ kataŋ hoti.

Iti sādhujanapāmojjatthāya kate visuddhimagge

Paññābhāvanādhikāre

Maggāmaggañāņadassanavisuddhiniddeso nāma

Vīsatimo paricchedo.

21. Paṭipadāñāņadassanavisuddhiniddeso
Upakkilesavimutta-udayabbayañāņakathā
737. Aṭṭhannaŋ (p. 2.276) pana ñāņānaŋ vasena sikhāppattā vipassanā, navamañca saccānulomikañāņanti ayaŋ paṭipadāñāņadassanavisuddhi nāma. Aṭṭhannanti cettha upakkilesavimuttaŋ vīthipaṭipannavipassanāsankhātaŋ udayabbayānupassanāñāņaŋ, bhangānupassanāñāņaŋ, bhayatupaṭṭhānañāņaŋ, ādīnavānupassanāñāņaŋ, nibbidānupassanāñāņaŋ, muñcitukamyatāñāņaŋ, paṭisankhānupassanāñāņaŋ, sankhārupekkhāñāņanti imāni aṭṭha ñāņāni veditabbāni. Navamaŋ saccānulomikañāņanti anulomassetaŋ adhivacanaŋ. Tasmā taŋ sampādetukāmena upakkilesavimuttaŋ udayabbayañāņaŋ ādiŋ katvā etesu ñāņesu yogo karaņīyo.

738. Puna udayabbayañāņe yogo kimatthiyoti ce? Lakkhaņasallakkhaņattho. Udayabbayañāņaŋ hi heṭṭhā dasahi upakkilesehi upakkiliṭṭhaŋ hutvā yāthāvasarasato tilakkhaņaŋ sallakkhetuŋ nāsakkhi. Upakkilesavimuttaŋ pana sakkoti. Tasmā lakkhaņasallakkhaņatthamettha puna yogo karaņīyo.

739. Lakkhaņāni pana kissa amanasikārā kena paṭicchannattā na upaṭṭhahanti? Aniccalakkhaņaŋ tāva udayabbayānaŋ amanasikārā santatiyā paṭicchannattā na upaṭṭhāti. Dukkhalakkhaņaŋ abhiņhasampaṭipīļanassa amanasikārā iriyāpathehi paṭicchannattā na upaṭṭhāti. Anattalakkhaņaŋ nānādhātuvinibbhogassa amanasikārā ghanena paṭicchannattā na upaṭṭhāti. Udayabbayampana pariggahetvā santatiyā vikopitāya aniccalakkhaņaŋ yāthāvasarasato upaṭṭhāti. Abhiņhasampaṭipīļanaŋ manasikatvā iriyāpathe ugghāṭite dukkhalakkhaņaŋ yāthāvasarasato upaṭṭhāti. Nānādhātuyo vinibbhujitvā ghanavinibbhoge kate anattalakkhaņaŋ yāthāvasarasato upaṭṭhāti.

740. Ettha ca aniccaŋ, aniccalakkhaņaŋ, dukkhaŋ, dukkhalakkhaņaŋ, anattā, anattalakkhaņanti ayaŋ vibhāgo veditabbo. Tattha aniccanti khandhapañcakaŋ. Kasmā? Uppādavayaññathattabhāvā (p. 2.277) hutvā abhāvato vā. Uppādavayaññathattaŋ aniccalakkhaņaŋ hutvā abhāvasankhāto vā ākāravikāro.

‘Yadaniccaŋ taŋ dukkhan’ ti (saŋ. ni. 3.15) vacanato pana tadeva khandhapañcakaŋ dukkhaŋ. Kasmā? Abhiņhapaṭipīļanā, abhiņhapaṭipīļanākāro dukkhalakkhaņaŋ.

‘Yaŋ dukkhaŋ tadanattā’ ti (saŋ. ni. 3.15) pana vacanato tadeva khandhapañcakaŋ anattā. Kasmā? Avasavattanato, avasavattanākāro anattalakkhaņaŋ.

Tayidaŋ sabbampi ayaŋ yogāvacaro upakkilesavimuttena vīthipaṭipannavipassanāsankhātena udayabbayānupassanāñāņena yāthāvasarasato sallakkheti.

Upakkilesavimutta-udayabbayañāņaŋ niṭṭhitaŋ.

Bhangānupassanāñāņakathā
741. Tassevaŋ sallakkhetvā punappunaŋ ‘aniccaŋ dukkhamanattā’ ti rūpārūpadhamme tulayato tīrayato taŋ ñāņaŋ tikkhaŋ hutvā vahati, sankhārā lahuŋ upaṭṭhahanti, ñāņe tikkhe vahante sankhāresu lahuŋ upaṭṭhahantesu uppādaŋ vā ṭhitiŋ vā pavattaŋ vā nimittaŋ vā na sampāpuņāti. Khayavayabhedanirodheyeva sati santiṭṭhati. Tassa ‘evaŋ uppajjitvā evaŋ nāma sankhāragataŋ nirujjhatī’ ti passato etasmiŋ ṭhāne bhangānupassanaŋ nāma vipassanāñāņaŋ uppajjati. Yaŋ sandhāya vuttaŋ–

‘Kathaŋ ārammaņapaṭisankhā bhangānupassane paññā vipassane ñāņaŋ? Rūpārammaņatā cittaŋ uppajjitvā bhijjati, taŋ ārammaņaŋ paṭisankhā tassa cittassa bhangaŋ anupassati Anupassatīti kathaŋ anupassati? Aniccato anupassati no niccato, dukkhato anupassati no sukhato, anattato anupassati no attato, nibbindati no nandati, virajjati no rajjati, nirodheti no samudeti, paṭinissajjati no ādiyati.

‘Aniccato anupassanto niccasaññaŋ pajahati. Dukkhato anupassanto sukhasaññaŋ, anattato anupassanto attasaññaŋ, nibbindanto (p. 2.278) nandiŋ, virajjanto rāgaŋ, nirodhento samudayaŋ paṭinissajjanto ādānaŋ pajahati.

‘Vedanārammaņatā …pe… saññārammaņatā… sankhārārammaņatā… viññāņārammaņatā… cakkhārammaņatā …pe… jarāmaraņārammaņatā cittaŋ uppajjitvā bhijjati …pe… paṭinissajjanto ādānaŋ pajahati.


‘Vatthusankamanā ceva, paññāya ca vivaṭṭanā;

Āvajjanābalañceva, paṭisankhāvipassanā.


‘Ārammaņa-anvayena, ubho ekavavatthanā;

Nirodhe adhimuttatā, vayalakkhaņavipassanā.


‘Ārammaņañca paṭisankhā, bhangañca anupassati;

Suññato ca upaṭṭhānaŋ, adhipaññāvipassanā.


‘Kusalo tīsu anupassanāsu, catasso ca vipassanāsu;

Tayo upaṭṭhāne kusalatā, nānādiṭṭhīsu na kampatī’ ti.

‘Taŋ ñātaṭṭhena ñāņaŋ, pajānanaṭṭhena paññā, tena vuccati “ārammaņapaṭisankhā bhangānupassane paññā vipassane ñāņan”‘ ti (paṭi. ma. 1.51-52).

742. Tattha ārammaņapaṭisankhāti yankiñci ārammaņaŋ paṭisankhāya jānitvā, khayato vayato disvāti attho. Bhangānupassane paññāti tassa, ārammaņaŋ khayato vayato paṭisankhāya uppannassa ñāņassa bhangaŋ anupassane yā paññā, idaŋ vipassane ñāņanti vuttaŋ. Taŋ kathaŋ hotīti ayaŋ tāva kathetukamyatāpucchāya attho. Tato yathā taŋ hoti, taŋ dassetuŋ ‘rūpārammaņatā’ ti-ādi vuttaŋ.

Tattha rūpārammaņatā cittaŋ uppajjitvā bhijjatīti rūpārammaņaŋ cittaŋ uppajjitvā bhijjati. Atha vā rūpārammaņabhāve cittaŋ uppajjitvā bhijjatīti attho. Taŋ ārammaņaŋ paṭisankhāti taŋ rūpārammaņaŋ paṭisankhāya jānitvā, khayato vayato disvāti attho. Tassa cittassa bhangaŋ anupassatīti yena cittena taŋ rūpārammaņaŋ khayato vayato diṭṭhaŋ, tassa cittassa aparena cittena bhangaŋ anupassatīti attho. Tenāhu porāņā ‘ñātañca ñāņañca ubhopi vipassatī’ ti.

Ettha (p. 2.279) ca anupassatīti anu anu passati, anekehi ākārehi punappunaŋ passatīti attho. Tenāha– ‘anupassatīti kathaŋ anupassati. Aniccato anupassatī’ ti-ādi.

Tattha yasmā bhango nāma aniccatāya paramā koṭi, tasmā so bhangānupassako yogāvacaro sabbaŋ sankhāragataŋ aniccato anupassati, no niccato. Tato aniccassa dukkhattā, dukkhassa ca anattattā tadeva dukkhato anupassati, no sukhato. Anattato anupassati no attato.

Yasmā pana yaŋ aniccaŋ dukkhamanattā, na taŋ abhinanditabbaŋ. Yañca anabhinanditabbaŋ, na tattha rajjitabbaŋ. Tasmā etasmiŋ bhangānupassanānusārena ‘aniccaŋ dukkhamanattā’ ti diṭṭhe sankhāragate nibbindati, no nandati. Virajjati, no rajjati. So evaŋ arajjanto lokikeneva tāva ñāņena rāgaŋ nirodheti, no samudeti. Samudayaŋ na karotīti attho.

Atha vā so evaŋ viratto yathā diṭṭhaŋ sankhāragataŋ, tathā adiṭṭhampi anvayañāņavasena nirodheti no samudeti. Nirodhatova manasikaroti. Nirodhamevassa passati, no samudayanti attho.

So evaŋ paṭipanno paṭinissajjati, no ādiyati. Kiŋ vuttaŋ hoti? Ayampi aniccādi-anupassanā tadangavasena saddhiŋ khandhābhisankhārehi kilesānaŋ pariccajanato, sankhatadosadassanena ca tabbiparīte nibbāne tanninnatāya pakkhandanato pariccāgapaṭinissaggo ceva pakkhandanapaṭinissaggo cāti vuccati. Tasmā tāya samannāgato bhikkhu yathāvuttena nayena kilese pariccajati, nibbāne ca pakkhandati. Nāpi nibbattanavasena kilese ādiyati, na adosadassitāvasena sankhatārammaņaŋ. Tena vuccati ‘paṭinissajjati no ādiyatī’ ti.

743. Idānissa tehi ñāņehi yesaŋ dhammānaŋ pahānaŋ hoti, taŋ dassetuŋ ‘aniccato anupassanto niccasaññaŋ pajahatī’ ti-ādi vuttaŋ. Tattha nandinti sappītikaŋ taņhaŋ. Sesaŋ vuttanayameva.

744. Gāthāsu (p. 2.280) pana vatthusankamanāti rūpassa bhangaŋ disvā puna yena cittena bhango diṭṭho, tassāpi bhangadassanavasena purimavatthuto aññavatthusankamanā. Paññāya ca vivaṭṭanāti udayaŋ pahāya vaye santiṭṭhanā. Āvajjanābalañcevāti rūpassa bhangaŋ disvā puna bhangārammaņassa cittassa bhangadassanatthaŋ anantarameva āvajjanasamatthatā. Paṭisankhāvipassanāti esā ārammaņapaṭisankhābhangānupassanā nāma.

745. Ārammaņa-anvayena ubho ekavavatthanāti paccakkhato diṭṭhassa ārammaņassa anvayena anugamanena yathā idaŋ, tathā atītepi sankhāragataŋ bhijjittha, anāgatepi bhijjissatīti evaŋ ubhinnaŋ ekasabhāveneva vavatthāpananti attho.

Vuttampi cetaŋ porāņehi–


‘Saŋvijjamānamhi visuddhadassano,


Tadanvayaŋ neti atītanāgate.


Sabbepi sankhāragatā palokino,


Ussāvabindū sūriyeva uggate’ ti.

Nirodhe adhimuttatāti evaŋ ubhinnaŋ bhangavasena ekavavatthānaŋ katvā tasmiññeva bhangasankhāte nirodhe adhimuttatā taggarutā tanninnatā tappoņatā tappabbhāratāti attho. Vayalakkhaņavipassanāti esā vayalakkhaņavipassanā nāmāti vuttaŋ hoti.

746. Ārammaņañca paṭisankhāti purimañca rūpādi-ārammaņaŋ jānitvā. Bhangañca anupassatīti tassārammaņassa bhangaŋ disvā tadārammaņassa cittassa bhangaŋ anupassati. Suññato ca upaṭṭhānanti tassevaŋ bhangaŋ anupassato ‘sankhārāva bhijjanti, tesaŋ bhedo maraņaŋ, na añño koci atthī’ ti suññato upaṭṭhānaŋ ijjhati.

Tenāhu (p. 2.281) porāņā–


‘Khandhā nirujjhanti na catthi añño,


Khandhāna bhedo maraņanti vuccati.


Tesaŋ khayaŋ passati appamatto,


Maņiŋva vijjhaŋ vajirena yoniso’ ti.

Adhipaññāvipassanāti yā ca ārammaņapaṭisankhā yā ca bhangānupassanā yañca suññato upaṭṭhānaŋ, ayaŋ adhipaññāvipassanā nāmāti vuttaŋ hoti.

747. Kusalo tīsu anupassanāsūti aniccānupassanādīsu tīsu cheko bhikkhu. Catasso ca vipassanāsūti nibbidādīsu ca catūsu vipassanāsu. Tayo upaṭṭhāne kusalatāti khayato vayato suññatoti imasmiñca tividhe upaṭṭhāne kusalatāya. Nānādiṭṭhīsu na kampatīti sassatadiṭṭhi-ādīsu nānappakārāsu diṭṭhīsu na vedhati.

748. So evaŋ avedhamāno ‘aniruddhameva nirujjhati, abhinnameva bhijjatī’ ti pavattamanasikāro dubbalabhājanassa viya bhijjamānassa, sukhumarajasseva vippakiriyamānassa, tilānaŋ viya bhajjiyamānānaŋ sabbasankhārānaŋ uppādaṭṭhitipavattanimittaŋ vissajjetvā bhedameva passati. So yathā nāma cakkhumā puriso pokkharaņītīre vā nadītīre vā ṭhito thūlaphusitake deve vassante udakapiṭṭhe mahantamahantāni udakabubbuļakāni uppajjitvā uppajjitvā sīghaŋ sīghaŋ bhijjamānāni passeyya, evameva sabbe sankhārā bhijjanti bhijjantīti passati. Evarūpaŋ hi yogāvacaraŋ sandhāya vuttaŋ bhagavatā–


‘Yathā bubbuļakaŋ passe, yathā passe marīcikaŋ;


Evaŋ lokaŋ avekkhantaŋ, maccurājā na passatī’ ti. (dha. pa. 170).

749. Tassevaŋ ‘sabbe sankhārā bhijjanti bhijjantī’ ti abhiņhaŋ passato aṭṭhānisaŋsaparivāraŋ bhangānupassanāñāņaŋ balappattaŋ hoti. Tatrime aṭṭhānisaŋsā– bhavadiṭṭhippahānaŋ, jīvitanikantipariccāgo, sadāyuttapayuttatā, visuddhājīvitā, ussukkappahānaŋ, vigatabhayatā, khantisoraccapaṭilābho, aratiratisahanatāti.

Tenāhu (p. 2.282) porāņā–


‘Imāni aṭṭhagguņamuttamāni,


Disvā tahiŋ sammasate punappunaŋ.


Ādittacelassirasūpamo muni,


Bhangānupassī amatassa pattiyā’ ti.

Bhangānupassanāñāņaŋ niṭṭhitaŋ.

Bhayatupaṭṭhānañāņakathā
750. Tassevaŋ sabbasankhārānaŋ khayavayabhedanirodhārammaņaŋ bhangānupassanaŋ āsevantassa bhāventassa bahulīkarontassa sabbabhavayonigatiṭhitisattāvāsesu pabhedakā sankhārā sukhena jīvitukāmassa bhīrukapurisassa sīhabyagghadīpi-acchataracchayakkharakkhasacaņđagoņacaņđakukkurapabhinnamadacaņđahatthighora-āsīvisa-asanivicakkasusānaraņabhūmijalita-angārakāsu-ādayo viya mahābhayaŋ hutvā upaṭṭhahanti. Tassa ‘atītā sankhārā niruddhā, paccuppannā nirujjhanti, anāgate nibbattanakasankhārāpi evameva nirujjhissantī’ ti passato etasmiŋ ṭhāne bhayatupaṭṭhānañāņaŋ nāma uppajjati.

Tatrāyaŋ upamā– ekissā kira itthiyā tayo puttā rājaparādhikā, tesaŋ rājā sīsacchedaŋ āņāpesi. Sā puttehi saddhiŋ āghātanaŋ agamāsi. Athassā jeṭṭhaputtassa sīsaŋ chinditvā majjhimassa chindituŋ ārabhiŋsu. Sā jeṭṭhassa sīsaŋ chinnaŋ majjhimassa ca chijjamānaŋ disvā kaniṭṭhamhi ālayaŋ vissajji ‘ayampi etesaññeva sadiso bhavissatī’ ti. Tattha tassā itthiyā jeṭṭhaputtassa chinnasīsadassanaŋ viya yogino atītasankhārānaŋ nirodhadassanaŋ, majjhimassa chijjamānasīsadassanaŋ viya paccuppannānaŋ nirodhadassanaŋ, ‘ayampi etesaññeva sadiso bhavissatī’ ti kaniṭṭhaputtamhi ālayavissajjanaŋ viya ‘anāgatepi nibbattanakasankhārā bhijjissantī’ ti anāgatānaŋ nirodhadassanaŋ. Tassevaŋ passato etasmiŋ ṭhāne uppajjati bhayatupaṭṭhānañāņaŋ.

Aparāpi upamā– ekā kira pūtipajā itthī dasa dārake vijāyi. Tesu nava matā, eko hatthagato marati, aparo kucchiyaŋ. Sā nava dārake (p. 2.283) mate dasamañca mīyamānaŋ disvā kucchigate ālayaŋ vissajji ‘ayampi etesaññeva sadiso bhavissatī’ ti. Tattha tassā itthiyā navannaŋ dārakānaŋ maraņānussaraņaŋ viya yogino atītasankhārānaŋ nirodhadassanaŋ, hatthagatassa mīyamānabhāvadassanaŋ viya yogino paccuppannānaŋ nirodhadassanaŋ, kucchigate ālayavissajjanaŋ viya anāgatānaŋ nirodhadassanaŋ. Tassevaŋ passato etasmiŋ khaņe uppajjati bhayatupaṭṭhānañāņaŋ.

751. Bhayatupaṭṭhānañāņaŋ pana bhāyati na bhāyatīti? Na bhāyati. Tañhi atītā sankhārā niruddhā, paccuppannā nirujjhanti, anāgatā nirujjhissantīti tīraņamattameva hoti. Tasmā yathā nāma cakkhumā puriso nagaradvāre tisso angārakāsuyo olokayamāno sayaŋ na bhāyati, kevalaŋ hissa ‘ye ye ettha nipatissanti, sabbe anappakaŋ dukkhamanubhavissantī’ ti tīraņamattameva hoti. Yathā vā pana cakkhumā puriso khadirasūlaŋ ayosūlaŋ suvaņņasūlanti paṭipāṭiyā ṭhapitaŋ sūlattayaŋ olokayamāno sayaŋ na bhāyati, kevalaŋ hissa ‘ye ye imesu sūlesu nipatissanti, sabbe anappakaŋ dukkhamanubhavissantī’ ti tīraņamattameva hoti, evameva bhayatupaṭṭhānañāņaŋ sayaŋ na bhāyati, kevalaŋ hissa angārakāsuttayasadisesu, sūlattayasadisesu ca tīsu bhavesu ‘atītā sankhārā niruddhā, paccuppannā nirujjhanti, anāgatā nirujjhissantī’ ti tīraņamattameva hoti. Yasmā panassa kevalaŋ sabbabhavayonigatiṭhitinivāsagatā sankhārā byasanāpannā sappaṭibhayā hutvā bhayato upaṭṭhahanti, tasmā bhayatupaṭṭhānanti vuccati.

Evaŋ bhayato upaṭṭhāne panassa ayaŋ pāļi–

‘Aniccato manasikaroto kiŋ bhayato upaṭṭhāti? Dukkhato. Anattato manasikaroto kiŋ bhayato upaṭṭhātīti? Aniccato manasikaroto nimittaŋ bhayato upaṭṭhāti. Dukkhato manasikaroto pavattaŋ bhayato upaṭṭhāti. Anattato manasikaroto nimittañca pavattañca bhayato upaṭṭhātī’ ti (paṭi. ma. 1.227).

Tattha (p. 2.284) nimittanti sankhāranimittaŋ. Atītānāgatapaccuppannānaŋ sankhārānamevetaŋ adhivacanaŋ. Aniccato manasikaronto hi sankhārānaŋ maraņameva passati, tenassa nimittaŋ bhayato upaṭṭhāti. Pavattanti rūpārūpabhavapavatti. Dukkhato manasikaronto hi sukhasammatāyapi pavattiyā abhiņhapaṭipīļanabhāvameva passati, tenassa pavattaŋ bhayato upaṭṭhāti. Anattato manasikaronto pana ubhayampetaŋ suññagāmaŋ viya marīcigandhabbanagarādīni viya ca rittaŋ tucchaŋ suññaŋ assāmikaŋ apariņāyakaŋ passati. Tenassa nimittañca pavattañca ubhayaŋ bhayato upaṭṭhātīti.

Bhayatupaṭṭhānañāņaŋ niṭṭhitaŋ.

Ādīnavānupassanāñāņakathā
752. Tassa taŋ bhayatupaṭṭhānañāņaŋ āsevantassa bhāventassa bahulīkarontassa sabbabhavayonigatiṭhitisattāvāsesu neva tāņaŋ, na leņaŋ, na gati, nappaṭisaraņaŋ paññāyati. Sabbabhavayonigatiṭhitinivāsagatesu sankhāresu ekasankhārepi patthanā vā parāmāso vā na hoti. Tayo bhavā vītaccikangārapuņņa-angārakāsuyo viya, cattāro mahābhūtā ghoravisa-āsīvisā viya, pañcakkhandhā ukkhittāsikavadhakā viya, cha ajjhattikāyatanāni suññagāmo viya, cha bāhirāyatanāni gāmaghātakacorā viya, satta viññāņaṭṭhitiyo, nava ca sattāvāsā ekādasahi aggīhi ādittā sampajjalitā sajotibhūtā viya ca, sabbe sankhārā gaņđabhūtā rogabhūtā sallabhūtā aghabhūtā ābādhabhūtā viya ca nirassādā nirasā mahā-ādīnavarāsibhūtā hutvā upaṭṭhahanti.

Kathaŋ? Sukhena jīvitukāmassa bhīrukapurisassa ramaņīyākārasaņṭhitampi savāļakamiva vanagahanaŋ, sasaddūlā viya guhā, sagāharakkhasaŋ viya udakaŋ, samussitakhaggā viya paccatthikā, savisaŋ viya bhojanaŋ, sacoro viya maggo, ādittamiva agāraŋ, uyyuttasenā viya raņabhūmi. Yathā hi so puriso etāni savāļakavanagahanādīni āgamma bhīto saŋviggo lomahaṭṭhajāto samantato ādīnavameva passati, evamevāyaŋ yogāvacaro (p. 2.285) bhangānupassanāvasena sabbasankhāresu bhayato upaṭṭhitesu samantato nirasaŋ nirassādaŋ ādīnavameva passati. Tassevaŋ passato ādīnavañāņaŋ nāma uppannaŋ hoti. Yaŋ sandhāya idaŋ vuttaŋ–

‘Kathaŋ bhayatupaṭṭhāne paññā ādīnave ñāņaŋ? Uppādo bhayanti bhayatupaṭṭhāne paññā ādīnave ñāņaŋ. Pavattaŋ bhayanti… nimittaŋ bhayanti… āyūhanā bhayanti… paṭisandhi bhayanti… gati bhayanti… nibbatti bhayanti… upapatti bhayanti… jāti bhayanti… jarā bhayanti… byādhi bhayanti… maraņaŋ bhayanti… soko bhayanti… paridevo bhayanti… upāyāso bhayanti bhayatupaṭṭhāne paññā ādīnave ñāņaŋ. Anuppādo khemanti santipade ñāņaŋ. Appavattaŋ …pe… anupāyāso khemanti santipade ñāņaŋ. Uppādo bhayaŋ, anuppādo khemanti santipade ñāņaŋ. Pavattaŋ …pe… upāyāso bhayaŋ, anupāyāso khemanti santipade ñāņaŋ.

‘Uppādo dukkhanti bhayatupaṭṭhāne paññā ādīnave ñāņaŋ. Pavattaŋ …pe… upāyāso dukkhanti bhayatupaṭṭhāne paññā ādīnave ñāņaŋ. Anuppādo sukhanti santipade ñāņaŋ. Appavattaŋ …pe… anupāyāso sukhanti santipade ñāņaŋ. Uppādo dukkhaŋ, anuppādo sukhanti santipade ñāņaŋ. Pavattaŋ …pe… upāyāso dukkhaŋ, anupāyāso sukhanti santipade ñāņaŋ.

‘Uppādo sāmisanti bhayatupaṭṭhāne paññā ādīnave ñāņaŋ. Pavattaŋ …pe… upāyāso sāmisanti bhayatupaṭṭhāne paññā ādīnave ñāņaŋ. Anuppādo nirāmisanti santipade ñāņaŋ. Appavattaŋ …pe… anupāyāso nirāmisanti santipade ñāņaŋ. Uppādo sāmisaŋ, anuppādo nirāmisanti santipade ñāņaŋ. Pavattaŋ …pe… upāyāso sāmisaŋ, anupāyāso nirāmisanti santipade ñāņaŋ.

Uppādo (p. 2.286) ‘sankhārāti bhayatupaṭṭhāne paññā ādīnave ñāņaŋ. Pavattaŋ …pe… upāyāso sankhārāti bhayatupaṭṭhāne paññā ādīnave ñāņaŋ. Anuppādo nibbānanti santipade ñāņaŋ. Appavattaŋ …pe… anupāyāso nibbānanti santipade ñāņaŋ. Uppādo sankhārā, anuppādo nibbānanti santipade ñāņaŋ. Pavattaŋ …pe… upāyāso sankhārā, anupāyāso nibbānanti santipade ñāņaŋ.


‘Uppādañca pavattañca, nimittaŋ dukkhanti passati;

Āyūhanaŋ paṭisandhiŋ, ñāņaŋ ādīnave idaŋ.


‘Anuppādaŋ appavattaŋ, animittaŋ sukhanti ca;

Anāyūhanā appaṭisandhi, ñāņaŋ santipade idaŋ.


‘Idaŋ ādīnave ñāņaŋ, pañcaṭhānesu jāyati;

Pañcaṭhāne santipade, dasa ñāņe pajānāti.

Dvinnaŋ ñāņānaŋ kusalatā, nānādiṭṭhīsu na kampatī’ ti.

‘Taŋ ñātaṭṭhena ñāņaŋ. Pajānanaṭṭhena paññā. Tena vuccati ‘bhayatupaṭṭhāne paññā ādīnave ñāņan’ ti (paṭi. ma. 1.53).

753. Tattha uppādoti purimakammapaccayā idha uppatti. Pavattanti tathā uppannassa pavatti. Nimittanti sabbampi sankhāranimittaŋ. Āyūhanāti āyatiŋ paṭisandhihetubhūtaŋ kammaŋ. Paṭisandhīti āyatiŋ uppatti. Gatīti yāya gatiyā sā paṭisandhi hoti. Nibbattīti khandhānaŋ nibbattanaŋ. Upapattīti ‘samāpannassa vā upapannassa vā’ ti (dha. sa. 1289 1291) evaŋ vuttā vipākappavatti. Jātīti jarādīnaŋ paccayabhūtā bhavapaccayā jāti. Jarāmaraņādayo pākaṭā eva. Ettha ca uppādādayo pañceva ādīnavañāņassa vatthuvasena vuttā. Sesā tesaŋ vevacanavasena. Nibbatti jātīti idañhi dvayaŋ uppādassa ceva paṭisandhiyā ca vevacanaŋ. Gati upapattīti idaŋ dvayaŋ pavattassa. Jarādayo nimittassāti. Tenāha–


‘Uppādañca pavattañca, nimittaŋ dukkhanti passati;


Āyūhanaŋ paṭisandhiŋ, ñāņaŋ ādīnave idan’ ti ca.


‘Idaŋ ādīnave ñāņaŋ, pañcaṭhānesu jāyatī’ ti ca.

Anuppādo (p. 2.287) khemanti santipade ñāņanti-ādi pana ādīnavañāņassa paṭipakkhañāņadassanatthaŋ vuttaŋ. Bhayatupaṭṭhānena vā ādīnavaŋ disvā ubbiggahadayānaŋ abhayampi atthi khemaŋ nirādīnavanti assāsajananatthampi etaŋ vuttaŋ. Yasmā vā panassa uppādādayo bhayato sūpaṭṭhitā honti, tassa tappaṭipakkhaninnaŋ cittaŋ hoti, tasmā bhayatupaṭṭhānavasena siddhassa ādīnavañāņassa ānisaŋsadassanatthampetaŋ vuttanti veditabbaŋ.

Ettha ca yaŋ bhayaŋ, taŋ yasmā niyamato dukkhaŋ. Taŋ vaṭṭāmisalokāmisakilesāmisehi avippamuttattā sāmisameva. Yañca sāmisaŋ, taŋ sankhāramattameva. Tasmā ‘uppādo dukkhanti bhayatupaṭṭhāne paññā ādīnave ñāņan’ ti-ādi vuttaŋ. Evaŋ santepi bhayākārena dukkhākārena sāmisākārenāti evaŋ ākāranānattato pavattivasenevettha nānattaŋ veditabbaŋ.

Dasañāņe pajānātīti ādīnavañāņaŋ pajānanto uppādādivatthukāni pañca, anuppādādivatthukāni pañcāti dasa ñāņāni pajānāti paṭivijjhati sacchikaroti. Dvinnaŋ ñāņānaŋ kusalatāti ādīnavañāņassa ceva santipadañāņassa cāti imesaŋ dvinnaŋ kusalatāya. Nānādiṭṭhīsu na kampatīti paramadiṭṭhadhammanibbānādivasena pavattāsu diṭṭhīsu na vedhati. Sesamettha uttānamevāti.

Ādīnavānupassanāñāņaŋ niṭṭhitaŋ.

Nibbidānupassanāñāņakathā
754. So evaŋ sabbasankhāre ādīnavato passanto sabbabhavayonigativiññāņaṭṭhitisattāvāsagate sabhedake sankhāragate nibbindati ukkaņṭhati nābhiramati.

Seyyathāpi nāma, cittakūṭapabbatapādābhirato suvaņņarājahaŋso asucimhi caņđālagāmadvāra-āvāṭe nābhiramati, sattasu mahāsaresuyeva abhiramati, evameva ayampi yogīrājahaŋso suparidiṭṭhādīnave sabhedake sankhāragate nābhiramati. Bhāvanārāmatāya pana bhāvanāratiyā samannāgatattā sattasu anupassanāsuyeva ramati.

Yathā (p. 2.288) ca suvaņņapañjare pakkhitto sīho migarājā nābhiramati, tiyojanasahassavitthate pana himavanteyeva ramati, evamayaŋ yogīsīho tividhe sugatibhavepi nābhiramati, tīsu pana anupassanāsuyeva ramati.

Yathā ca sabbaseto sattapatiṭṭho iddhimā vehāsangamo chaddanto nāgarājā nagaramajjhe nābhiramati, himavati chaddantadahagahaneyeva abhiramati, evamayaŋ yogīvaravāraņo sabbasmimpi sankhāragate nābhiramati, anuppādo khemanti-ādinā nayena diṭṭhe santipadeyeva abhiramati, tanninnatappoņatappabbhāramānaso hotīti.

Nibbidānupassanāñāņaŋ niṭṭhitaŋ.

755. Taŋ panetaŋ purimena ñāņadvayena atthato ekaŋ. Tenāhu porāņā–

‘Bhayatupaṭṭhānaŋ ekameva tīņi nāmāni labhati, sabbasankhāre bhayato addasāti bhayatupaṭṭhānaŋ nāma jātaŋ. Tesuyeva sankhāresu ādīnavaŋ uppādetīti ādīnavānupassanā nāma jātaŋ. Tesuyeva sankhāresu nibbindamānaŋ uppannanti nibbidānupassanā nāma jātan’ ti.

Pāļiyampi vuttaŋ– ‘yā ca bhayatupaṭṭhāne paññā, yañca ādīnave ñāņaŋ, yā ca nibbidā, ime dhammā ekatthā, byañjanameva nānan’ ti (paṭi. ma. 1.227).

Muñcitukamyatāñāņakathā
756. Iminā pana nibbidāñāņena imassa kulaputtassa nibbindantassa ukkaņṭhantassa anabhiramantassa sabbabhavayonigativiññāņaṭṭhitisattāvāsagatesu sabhedakesu sankhāresu ekasankhārepi cittaŋ na sajjati, na laggati, na bajjhati, sabbasmā sankhāragatā muccitukāmaŋ nissaritukāmaŋ hoti. Yathā kiŋ? Yathā nāma jālabbhantaragato maccho, sappamukhagato maņđūko, pañjarapakkhitto vanakukkuṭo, daļhapāsavasagato migo, ahituņđikahatthagato sappo, mahāpankapakkhando kuñjaro, supaņņamukhagato (p. 2.289) nāgarājā, rāhumukhappaviṭṭho cando, sapattaparivārito purisoti evamādayo tato tato muccitukāmā nissaritukāmāva honti, evaŋ tassa yogino cittaŋ sabbasmā sankhāragatā muccitukāmaŋ nissaritukāmaŋ hoti. Athassa evaŋ sabbasankhāresu vigatālayassa sabbasmā sankhāragatā muccitukāmassa uppajjati muñcitukamyatā ñāņanti.

Muñcitukamyatāñāņaŋ niṭṭhitaŋ.

Paṭisankhānupassanāñāņakathā
757. So evaŋ sabbabhavayonigatiṭṭhitinivāsagatehi sabhedakehi sankhārehi muccitukāmo sabbasmā sankhāragatā muccituŋ puna te evaŋ sankhāre paṭisankhānupassanāñāņena tilakkhaņaŋ āropetvā pariggaņhāti.

So sabbasankhāre anaccantikato, tāvakālikato, uppādavayaparicchinnato, palokato, calato, pabhanguto, addhuvato, vipariņāmadhammato, assārakato, vibhavato, sankhatato, maraņadhammatoti-ādīhi kāraņehi aniccāti passati.

Abhiņhapaṭipīļanato, dukkhamato, dukkhavatthuto, rogato, gaņđato, sallato, aghato, ābādhato, ītito, upaddavato, bhayato, upasaggato, atāņato, aleņato, asaraņato, ādīnavato, aghamūlato, vadhakato, sāsavato, mārāmisato, jātidhammato, jarādhammato, byādhidhammato, sokadhammato, paridevadhammato, upāyāsadhammato, sankilesikadhammatoti-ādīhi kāraņehi dukkhāti passati.

Ajaññato, duggandhato, jegucchato, paṭikkūlato, amaņđanārahato, virūpato, bībhacchatoti-ādīhi kāraņehi dukkhalakkhaņassa parivārabhūtato asubhato passati.

Parato, rittato, tucchato, suññato, assāmikato, anissarato, avasavattitoti-ādīhi kāraņehi anattato passati.

758. Evañhi (p. 2.290) passatānena tilakkhaņaŋ āropetvā sankhārā pariggahitā nāma honti. Kasmā panāyamete evaŋ pariggaņhātīti? Muñcanassa upāyasampādanatthaŋ.

Tatrāyaŋ upamā– eko kira puriso ‘macche gahessāmī’ ti macchakhippaŋ gahetvā udake ođđāpesi so khippamukhena hatthaŋ otāretvā anto-udake sappaŋ gīvāya gahetvā ‘maccho me gahito’ ti attamano ahosi. So ‘mahā vata mayā maccho laddho’ ti ukkhipitvā passanto sovatthikattayadassanena sappoti sañjānitvā bhīto ādīnavaŋ disvā gahaņe nibbinno muñcitukāmo hutvā muñcanassa upāyaŋ karonto aggananguṭṭhato paṭṭhāya hatthaŋ nibbeṭhetvā bāhuŋ ukkhipitvā uparisīse dve tayo vāre āvijjhitvā sappaŋ dubbalaŋ katvā ‘gaccha duṭṭha sappā’ ti nissajjitvā vegena taļākapāļiŋ āruyha ‘mahantassa vata bho sappassa mukhato muttomhī’ ti āgatamaggaŋ olokayamāno aṭṭhāsi.

Tattha tassa purisassa ‘maccho’ ti sappaŋ gīvāya gahetvā tuṭṭhakālo viya imassāpi yogino āditova attabhāvaŋ paṭilabhitvā tuṭṭhakālo, tassa khippamukhato sīsaŋ nīharitvā sovatthikattayadassanaŋ viya imassa ghanavinibbhogaŋ katvā sankhāresu tilakkhaņadassanaŋ, tassa bhītakālo viya imassa bhayatupaṭṭhānañāņaŋ. Tato ādīnavadassanaŋ viya ādīnavānupassanāñāņaŋ, gahaņe nibbindanaŋ viya nibbidānupassanāñāņaŋ. Sappaŋ muñcitukāmatā viya muñcitukamyatāñāņaŋ, muñcanassa upāyakaraņaŋ viya paṭisankhānupassanāñāņena sankhāresu tilakkhaņāropanaŋ. Yathā hi so puriso sappaŋ āvijjhitvā dubbalaŋ katvā nivattetvā đaŋsituŋ asamatthabhāvaŋ pāpetvā sumuttaŋ muñcati, evamayaŋ yogāvacaro tilakkhaņāropanena sankhāre āvijjhitvā dubbale katvā puna niccasukhasubha-attākārena upaṭṭhātuŋ asamatthataŋ pāpetvā sumuttaŋ muñcati. Tena vuttaŋ ‘muñcanassa upāyasampādanatthaŋ evaŋ pariggaņhātī’ ti.

759. Ettāvatā tassa uppannaŋ hoti paṭisankhāñāņaŋ. Yaŋ sandhāya vuttaŋ–

‘Aniccato (p. 2.291) manasikaroto kiŋ paṭisankhā ñāņaŋ uppajjati? Dukkhato. Anattato manasikaroto kiŋ paṭisankhā ñāņaŋ uppajjati? Aniccato manasikaroto nimittaŋ paṭisankhā ñāņaŋ uppajjati. Dukkhato manasikaroto pavattaŋ paṭisankhā ñāņaŋ uppajjati. Anattato manasikaroto nimittañca pavattañca paṭisankhā ñāņaŋ uppajjatī’ ti (paṭi. ma. 1.227).

Ettha ca nimittaŋ paṭisankhāti sankhāranimittaŋ ‘addhuvaŋ tāvakālikan’ ti aniccalakkhaņavasena jānitvā. Kāmañca na paṭhamaŋ jānitvā pacchā ñāņaŋ uppajjati, vohāravasena pana ‘manañca paṭicca dhamme ca uppajjati manoviññāņan’ ti-ādīni (ma. ni. 3.421) viya evaŋ vuccati. Ekattanayena vā purimañca pacchimañca ekaŋ katvā evaŋ vuttanti veditabbaŋ. Iminā nayena itarasmimpi padadvaye attho veditabboti.

Paṭisankhānupassanāñāņaŋ niṭṭhitaŋ.

Sankhārupekkhāñāņakathā
760. So evaŋ paṭisankhānupassanāñāņena ‘sabbe sankhārā suññā’ ti pariggahetvā puna ‘suññamidaŋ attena vā attaniyena vā’ ti (ma. ni. 3.69) dvikoṭikaŋ suññataŋ pariggaņhāti. So evaŋ neva attānaŋ, na paraŋ kiñci attano parikkhārabhāve ṭhitaŋ disvā puna ‘nāhaŋ kvacani, kassaci kiñcanatasmiŋ, na ca mama kvacani, kismiñci kiñcanatatthī’ ti yā ettha catukoṭikā suññatā kathitā, taŋ pariggaņhāti.

Kathaŋ? Ayañhi nāhaŋ kvacanīti kvaci attānaŋ na passati. Kassaci kiñcanatasminti attano attānaŋ kassaci parassa kiñcanabhāve upanetabbaŋ na passati. Bhātiṭṭhānevā bhātaraŋ, sahāyaṭṭhāne vā sahāyaŋ, parikkhāraṭṭhāne vā parikkhāraŋ maññitvā upanetabbaŋ na passatīti attho. Na ca mama kvacanīti ettha mama-saddaŋ tāva ṭhapetvā na ca kvacanīti parassa ca attānaŋ kvaci napassatīti (p. 2.292) ayamattho. Idāni mama-saddaŋ āharitvā mama kismiñci kiñcanatatthīti so parassa attā mama kismiñci kiñcanabhāve atthīti na passatīti. Attano bhātiṭṭhāne vā bhātaraŋ, sahāyaṭṭhāne vā sahāyaŋ parikkhāraṭṭhāne vā parikkhāranti kismiñci ṭhāne parassa attānaŋ iminā kiñcanabhāvena upanetabbaŋ na passatīti attho. Evamayaŋ yasmā neva katthaci attānaŋ passati, na taŋ parassa kiñcanabhāve upanetabbaŋ passati, na parassa attānaŋ passati, na parassa attānaŋ attano kiñcanabhāve upanetabbaŋ passati. Tasmānena catukoṭikā suññatā pariggahitā hotīti.

761. Evaŋ catukoṭikaŋ suññataŋ pariggahetvā puna chahākārehi suññataŋ pariggaņhāti. Kathaŋ? Cakkhu suññaŋ attena vā attaniyena vā niccena vā dhuvena vā sassatena vā avipariņāmadhammena vā …pe… mano suñño. Rūpā suññā …pe… dhammā suññā. Cakkhuviññāņaŋ …pe… manoviññāņaŋ. Cakkhusamphassoti evaŋ yāva jarāmaraņā nayo netabbo.

762. Evaŋ chahākārehi suññataŋ pariggahetvā puna aṭṭhahākārehi pariggaņhāti. Seyyathidaŋ– rūpaŋ asāraŋ nissāraŋ sārāpagataŋ niccasārasārena vā dhuvasārasārena vā sukhasārasārena vā attasārasārena vā niccena vā dhuvena vā sassatena vā avipariņāmadhammena vā. Vedanā… saññā… sankhārā… viññāņaŋ… cakkhu …pe… jarāmaraņaŋ asāraŋ nissāraŋ sārāpagataŋ niccasārasārena vā dhuvasārasārena vā sukhasārasārena vā attasārasārena vā niccena vā dhuvena vā sassatena vā avipariņāmadhammena vā. Yathā naļo asāro nissāro sārāpagato. Yathā eraņđo… yathā udumbaro… yathā setavaccho… yathā pāļibhaddako… yathā pheņapiņđo… yathā udakabubbuļaŋ… yathā marīci… yathā kadalikkhandho… yathā māyā asārā nissārā sārāpagatā, evameva rūpaŋ …pe… jarāmaraņaŋ asāraŋ nissāraŋ sārāpagataŋ niccasārasārena vā …pe… avipariņāmadhammena vāti (cūļani. mogharājamāņavapucchāniddesa 88).

763. So (p. 2.293) evaŋ aṭṭhahākārehi suññataŋ pariggahetvā puna dasahākārehi pariggaņhāti, rūpaŋ rittato passati. Tucchato… suññato… anattato… anissariyato… akāmakāriyato… alabbhanīyato… avasavattakato… parato… vivittato passati. Vedanaŋ …pe… viññāņaŋ rittato …pe… vivittato passatīti.

764. Evaŋ dasahākārehi suññataŋ pariggahetvā puna dvādasahākārehi pariggaņhāti. Seyyathidaŋ– rūpaŋ na satto, na jīvo, na naro, na māņavo, na itthī, na puriso, na attā, na attaniyaŋ. Nāhaŋ, na mama, na aññassa, na kassaci. Vedanā …pe… viññāņaŋ na kassacīti (cūļani. mogharājamāņavapucchāniddesa 88).

765. Evaŋ dvādasahākārehi suññataŋ pariggaņhitvā puna tīraņapariññāvasena dvācattālīsāya ākārehi suññataŋ pariggaņhāti, rūpaŋ aniccato… dukkhato… rogato… gaņđato… sallato… aghato… ābādhato… parato… palokato… ītito… upaddavato… bhayato… upasaggato… calato… pabhanguto… addhuvato… atāņato… aleņato… asaraņato… asaraņībhūtato… rittato… tucchato… suññato… anattato… anassādato… ādīnavato… vipariņāmadhammato… assārakato… aghamūlato… vadhakato… vibhavato… sāsavato… sankhatato… mārāmisato… jātidhammato… jarādhammato… byādhidhammato… maraņadhammato… sokaparidevadukkhadomanassa-upāyāsadhammato… samudayato… atthangamato… anassādato ādīnavato… nissaraņato passati. Vedanaŋ …pe… viññāņaŋ aniccato …pe… nissaraņato passati.

Vuttampi cetaŋ– ‘rūpaŋ aniccato …pe… nissaraņato passanto suññato lokaŋ avekkhati. Vedanaŋ …pe… viññāņaŋ aniccato …pe… nissaraņato passanto suññato lokaŋ avekkhati’.


‘Suññato lokaŋ avekkhassu, mogharāja sadā sato;


Attānudiṭṭhiŋ ūhacca, evaŋ maccutaro siyā.


Evaŋ lokaŋ avekkhantaŋ, maccurājā na passatī’ ti. (su. ni. 1125 cūļani. mogharājamāņavapucchāniddesa 88).

766. Evaŋ (p. 2.294) suññato disvā tilakkhaņaŋ āropetvā sankhāre pariggaņhanto bhayañca nandiñca vippahāya sankhāresu udāsīno ahosi majjhatto, ahanti vā mamanti vā na gaņhāti vissaṭṭhabhariyo viya puriso.

Yathā nāma purisassa bhariyā bhaveyya iṭṭhā kantā manāpā, so tāya vinā muhuttampi adhivāsetuŋ na sakkuņeyya, ativiya naŋ mamāyeyya, so taŋ itthiŋ aññena purisena saddhiŋ ṭhitaŋ vā nisinnaŋ vā kathentiŋ vā hasantiŋ vā disvā kupito assa anattamano, adhimattaŋ domanassaŋ paṭisaŋvedeyya. So aparena samayena tassā itthiyā dosaŋ disvā muñcitukāmo hutvā taŋ vissajjeyya, na naŋ mamāti gaņheyya. Tato paṭṭhāya taŋ yenakenaci saddhiŋ yankiñci kurumānaŋ disvāpi neva kuppeyya, na domanassaŋ āpajjeyya, aññadatthu udāsīnova bhaveyya majjhatto. Evamevāyaŋ sabbasankhārehi muñcitukāmo hutvā paṭisankhānupassanāya sankhāre pariggaņhanto ahaŋ mamāti gahetabbaŋ adisvā bhayañca nandiñca vippahāya sabbasankhāresu udāsīno hoti majjhatto.

Tassa evaŋ jānato evaŋ passato tīsu bhavesu catūsu yonīsu pañcasu gatīsu sattasu viññāņaṭṭhitīsu navasu sattāvāsesu cittaŋ patilīyati patikuṭati pativattati na sampasāriyati, upekkhā vā pāṭikulyatā vā saņṭhāti.

Seyyathāpi nāma padumapalāse īsakapoņe udakaphusitāni patilīyanti patikuṭanti pativattanti na sampasāriyanti, evameva …pe… seyyathāpi nāma kukkuṭapattaŋ vā nahārudaddulaŋ vā aggimhi pakkhittaŋ patilīyati patikuṭati pativattati na sampasāriyati (a. ni. 7.49), evameva tassa tīsu bhavesu cittaŋ …pe… upekkhā vā pāṭikulyatā vā saņṭhāti. Iccassa sankhārupekkhāñāņaŋ nāma uppannaŋ hoti.

767. Taŋ panetaŋ sace santipadaŋ nibbānaŋ santato passati, sabbaŋ sankhārappavattaŋ vissajjetvā nibbānameva pakkhandati. No ce nibbānaŋ santato (p. 2.295) passati, punappunaŋ sankhārārammaņameva hutvā pavattati sāmuddikānaŋ disākāko viya. Sāmuddikā kira vāņijakā nāvaŋ ārohantā disākākaŋ nāma gaņhanti, te yadā nāvā vātakkhittā videsaŋ pakkhandati, tīraŋ na paññāyati, tadā disākākaŋ vissajjenti. So kūpakayaṭṭhito ākāsaŋ langhitvā sabbā disā ca vidisā ca anugantvā sace tīraŋ passati, tadabhimukhova gacchati. No ce passati, punappunaŋ āgantvā kūpakayaṭṭhiŋyeva allīyati. Evameva sace sankhārupekkhāñāņaŋ santipadaŋ nibbānaŋ santato passati, sabbaŋ sankhārappavattaŋ vissajjetvā nibbānameva pakkhandati. No ce passati, punappunaŋ sankhārārammaņameva hutvā pavattati.

Tadidaŋ suppagge piṭṭhaŋ vaṭṭayamānaŋ viya. Nibbaṭṭitakappāsaŋ vihanamānaŋ viya nānappakārato sankhāre pariggahetvā bhayañca nandiñca pahāya sankhāravicinane majjhattaŋ hutvā tividhānupassanāvasena tiṭṭhati. Evaŋ tiṭṭhamānaŋ tividhavimokkhamukhabhāvaŋ āpajjitvā satta-ariyapuggalavibhāgāya paccayo hoti.

768. Tatridaŋ tividhānupassanāvasena pavattanato tiņņaŋ indriyānaŋ ādhipateyyavasena tividhavimokkhamukhabhāvaŋ āpajjati nāma. Tisso hi anupassanā tīņi vimokkhamukhānīti vuccanti. Yathāha–

‘Tīņi kho panimāni vimokkhamukhāni lokaniyyānāya saŋvattanti, sabbasankhāre paricchedaparivaṭumato samanupassanatāya, animittāya ca dhātuyā cittasampakkhandanatāya, sabbasankhāresu manosamuttejanatāya, appaņihitāya ca dhātuyā cittasampakkhandanatāya, sabbadhamme parato samanupassanatāya, suññatāya ca dhātuyā cittasampakkhandanatāya, imāni tīņi vimokkhamukhāni lokaniyyānāya saŋvattantī’ ti (paṭi. ma. 1.219).

Tattha paricchedaparivaṭumatoti udayabbayavasena paricchedato ceva parivaṭumato ca. Aniccānupassanaŋ hi ‘udayato pubbe sankhārā natthī’ ti paricchinditvā tesaŋ gatiŋ samannesamānaŋ ‘vayato paraŋ na gacchanti, ettheva antaradhāyantī’ ti parivaṭumato samanupassati. Manosamuttejanatāyāti cittasaŋvejanatāya (p. 2.296) Dukkhānupassanena hi sankhāresu cittaŋ saŋvejeti. Parato samanupassanatāyāti ‘nāhaŋ, na mamā’ ti evaŋ anattato samanupassanatāya. Iti imāni tīņi padāni aniccānupassanādīnaŋ vasena vuttānīti veditabbāni. Teneva tadanantare pañhavissajjane vuttaŋ– ‘aniccato manasikaroto khayato sankhārā upaṭṭhahanti. Dukkhato manasikaroto bhayato sankhārā upaṭṭhahanti. Anattato manasikaroto suññato sankhārā upaṭṭhahantī’ ti (paṭi. ma. 1.219).

769. Katame pana te vimokkhā, yesaŋ imāni anupassanāni mukhānīti? Animitto, appaņihito, suññatoti ete tayo. Vuttaŋ hetaŋ ‘aniccato manasikaronto adhimokkhabahulo animittaŋ vimokkhaŋ paṭilabhati. Dukkhato manasikaronto passaddhibahulo appaņihitaŋ vimokkhaŋ paṭilabhati. Anattato manasikaronto vedabahulo suññatavimokkhaŋ paṭilabhatī’ ti (paṭi. ma. 1.223).

Ettha ca animitto vimokkhoti animittākārena nibbānaŋ ārammaņaŋ katvā pavatto ariyamaggo. So hi animittāya dhātuyā uppannattā animitto. Kilesehi ca vimuttattā vimokkho. Eteneva nayena appaņihitākārena nibbānaŋ ārammaņaŋ katvā pavatto appaņihito. Suññatākārena nibbānaŋ ārammaņaŋ katvā pavatto suññatoti veditabbo.

770. Yaŋ pana abhidhamme ‘yasmiŋ samaye lokuttaraŋ jhānaŋ bhāveti niyyānikaŋ apacayagāmiŋ diṭṭhigatānaŋ pahānāya paṭhamāya bhūmiyā pattiyā vivicceva kāmehi paṭhamaŋ jhānaŋ upasampajja viharati appaņihitaŋ suññatan’ ti (dha. sa. 343ādayo) evaŋ vimokkhadvayameva vuttaŋ, taŋ nippariyāyato vipassanāgamanaŋ sandhāya. Vipassanāñāņaŋ hi kiñcāpi paṭisambhidāmagge–

‘Aniccānupassanāñāņaŋ niccato abhinivesaŋ muñcatīti suññato vimokkho. Dukkhānupassanāñāņaŋ sukhato abhinivesaŋ. Anattānupassanāñāņaŋ attato abhinivesaŋ muñcatīti (p. 2.297) suññato vimokkho’ ti (paṭi. ma. 1.229) evaŋ abhinivesaŋ muñcanavasena suññato vimokkhoti ca,

‘Aniccānupassanāñāņaŋ niccato nimittaŋ muñcatīti animitto vimokkho. Dukkhānupassanāñāņaŋ sukhato nimittaŋ, anattānupassanāñāņaŋ attato nimittaŋ muñcatīti animitto vimokkho’ ti (paṭi. ma. 1.229) evaŋ nimittaŋ muñcanavasena animitto vimokkhoti ca,

‘Aniccānupassanāñāņaŋ niccato paņidhiŋ muñcatīti appaņihito vimokkho. Dukkhānupassanāñāņaŋ sukhato paņidhiŋ. Anattānupassanāñāņaŋ attato paņidhiŋ muñcatīti appaņihito vimokkho’ ti (paṭi. ma. 1.229) evaŋ paņidhiŋ muñcanavasena appaņihito vimokkhoti ca–

Vuttaŋ. Tathāpi taŋ sankhāranimittassa avijahanato na nippariyāyena animittaŋ. Nippariyāyena pana suññatañceva appaņihitañca. Tassa ca āgamanavasena ariyamaggakkhaņe vimokkho uddhaṭo. Tasmā appaņihitaŋ suññatanti vimokkhadvayameva vuttanti veditabbaŋ. Ayaŋ tāvettha vimokkhakathā.

771. Yaŋ pana vuttaŋ ‘satta-ariyapuggalavibhāgāya paccayo hotī’ ti, tattha saddhānusārī, saddhāvimutto, kāyasakkhi, ubhatobhāgavimutto, dhammānusārī, diṭṭhippatto, paññāvimuttoti ime tāva satta ariyapuggalā, tesaŋ vibhāgāya idaŋ sankhārupekkhāñāņaŋ paccayo hoti.

772. Yo hi aniccato manasikaronto adhimokkhabahulo saddhindriyaŋ paṭilabhati, so sotāpattimaggakkhaņe saddhānusārī hoti. Sesesu sattasu ṭhānesu saddhāvimutto.

773. Yo pana dukkhato manasikaronto passaddhibahulo samādhindriyaŋ paṭilabhati, so sabbattha kāyasakkhi nāma hoti. Arūpajjhānaŋ pana patvā aggaphalappatto ubhatobhāgavimutto nāma hoti.

774. Yo (p. 2.298) pana anattato manasikaronto vedabahulo paññindriyaŋ paṭilabhati, so sotāpattimaggakkhaņe dhammānusārī hoti. Chasu ṭhānesu diṭṭhippatto aggaphale paññāvimuttoti.

775. Vuttaŋ hetaŋ–

‘Aniccato manasikaroto saddhindriyaŋ adhimattaŋ hoti. Saddhindriyassa adhimattattā sotāpattimaggaŋ paṭilabhati, tena vuccati saddhānusārī’ ti.

Tathā ‘aniccato manasikaroto saddhindriyaŋ adhimattaŋ hoti, saddhindriyassa adhimattattā sotāpattiphalaŋ sacchikataŋ hoti, tena vuccati saddhāvimutto’ ti-ādi (paṭi. ma. 1.221).

776. Aparampi vuttaŋ–

‘Saddahanto vimuttoti saddhāvimutto. Phuṭṭhantaŋ sacchikatoti kāyasakkhi. Diṭṭhantaŋ pattoti diṭṭhippatto. Saddahanto vimuccatīti saddhāvimutto. Jhānaphassaŋ paṭhamaŋ phusati pacchā nirodhaŋ nibbānaŋ sacchikarotīti kāyasakkhi. “Dukkhā sankhārā, sukho nirodho” ti ñātaŋ hoti diṭṭhaŋ viditaŋ sacchikataŋ phusitaŋ paññāyāti diṭṭhippatto’ ti (paṭi. ma. 1.221).

777. Itaresu pana catūsu saddhaŋ anusarati, saddhāya vā anusarati gacchatīti saddhānusārī. Tathā paññāsankhātaŋ dhammaŋ anusarati, dhammena vā anusaratīti dhammānusārī. Arūpajjhānena ceva ariyamaggena cāti ubhatobhāgena vimuttoti ubhatobhāgavimutto. Pajānanto vimuttoti paññāvimuttoti evaŋ vacanattho veditabboti.

Sankhārupekkhāñāņaŋ.

778. Taŋ panetaŋ purimena ñāņadvayena atthato ekaŋ. Tenāhu porāņā– ‘idaŋ sankhārupekkhāñāņaŋ ekameva tīņi nāmāni labhati, heṭṭhā (p. 2.299) muñcitukamyatāñāņaŋ nāma jātaŋ, majjhe paṭisankhānupassanāñāņaŋ nāma, ante ca sikhāppattaŋ sankhārupekkhāñāņaŋ nāma’.

779. Pāļiyampi vuttaŋ–

‘Kathaŋ muñcitukamyatā-paṭisankhā-santiṭṭhanā paññā sankhārupekkhāsu ñāņaŋ? Uppādaŋ muñcitukamyatā-paṭisankhā-santiṭṭhanā paññā sankhārupekkhāsu ñāņaŋ. Pavattaŋ …pe… nimittaŋ …pe… upāyāsaŋ muñcitukamyatāpaṭisankhā-santiṭṭhanā paññā sankhārupekkhāsu ñāņaŋ. Uppādo dukkhanti …pe… bhayanti …pe… sāmisanti …pe… uppādo sankhārāti …pe… upāyāso sankhārāti muñcitukamyatā-paṭisankhā-santiṭṭhanā paññā sankhārupekkhāsu ñāņan’ ti (paṭi. ma. 1.54).

780. Tattha muñcitukamyatā ca sā paṭisankhā ca santiṭṭhanā cāti muñcitukamyatā-paṭisankhā-santiṭṭhanā. Iti pubbabhāge nibbidāñāņena nibbinnassa uppādādīni pariccajitukāmatā muñcitukāmatā. Muñcanassa upāyakaraņatthaŋ majjhe paṭisankhānaŋ paṭisankhā. Muñcitvā avasāne ajjhupekkhanaŋ santiṭṭhanā. Yaŋ sandhāya ‘uppādo sankhārā, te sankhāre ajjhupekkhatīti sankhārupekkhā’ ti-ādi (paṭi. ma. 1.54) vuttaŋ. Evaŋ ekamevidaŋ ñāņaŋ.

781. Apica imāyapi pāļiyā idaŋ ekamevāti veditabbaŋ. Vuttaŋ hetaŋ– ‘yā ca muñcitukamyatā, yā ca paṭisankhānupassanā, yā ca sankhārupekkhā, ime dhammā ekatthā, byañjanameva nānan’ ti (paṭi. ma. 1.227).

782. Evaŋ adhigatasankhārupekkhassa pana imassa kulaputtassa vipassanā sikhāppattā vuṭṭhānagāminī hoti. Sikhāppattā vipassanāti vā vuṭṭhānagāminīti vā sankhārupekkhādiñāņattayasseva etaŋ nāmaŋ. Sā hi sikhaŋ uttamabhāvaŋ pattattā sikhāppattā. Vuṭṭhānaŋ gacchatīti vuṭṭhānagāminī. Vuṭṭhānaŋ vuccati bahiddhānimittabhūtato abhiniviṭṭhavatthuto ceva ajjhattapavattato ca vuṭṭhahanato maggo, taŋ gacchatīti vuṭṭhānagāminī, maggena saddhiŋ ghaṭiyatīti attho.

783. Tatrāyaŋ abhinivesavuṭṭhānānaŋ āvibhāvatthāya mātikā– ajjhattaŋ abhinivisitvā ajjhattā vuṭṭhāti, ajjhattaŋ abhinivisitvā bahiddhā vuṭṭhāti (p. 2.300) bahiddhā abhinivisitvā bahiddhā vuṭṭhāti, bahiddhā abhinivisitvā ajjhattā vuṭṭhāti, rūpe abhinivisitvā rūpā vuṭṭhāti, rūpe abhinivisitvā arūpā vuṭṭhāti, arūpe abhinivisitvā arūpā vuṭṭhāti, arūpe abhinivisitvā rūpā vuṭṭhāti, ekappahārena pañcahi khandhehi vuṭṭhāti, aniccato abhinivisitvā aniccato vuṭṭhāti, aniccato abhinivisitvā dukkhato, anattato vuṭṭhāti, dukkhato abhinivisitvā dukkhato, aniccato, anattato vuṭṭhāti, anattato abhinivisitvā anattato, aniccato, dukkhato vuṭṭhāti.

784. Kathaŋ? Idhekacco āditova ajjhattasankhāresu abhinivisati, abhinivisitvā te passati. Yasmā pana na suddha-ajjhattadassanamatteneva maggavuṭṭhānaŋ hoti, bahiddhāpi daṭṭhabbameva, tasmā parassa khandhepi anupādiņņasankhārepi aniccaŋ dukkhamanattāti passati. So kālena ajjhattaŋ sammasati, kālena bahiddhā. Tassevaŋ sammasato ajjhattaŋ sammasanakāle vipassanā maggena saddhiŋ ghaṭiyati. Ayaŋ ajjhattaŋ abhinivisitvā ajjhattā vuṭṭhāti nāma.

Sace panassa bahiddhā sammasanakāle vipassanā maggena saddhiŋ ghaṭiyati, ayaŋ ajjhattaŋ abhinivisitvā bahiddhā vuṭṭhāti nāma. Esa nayo bahiddhā abhinivisitvā bahiddhā ca ajjhattā ca vuṭṭhānepi.

785. Aparo āditova rūpe abhinivisati, abhinivisitvā bhūtarūpañca upādārūpañca rāsiŋ katvā passati. Yasmā pana na suddharūpadassanamatteneva vuṭṭhānaŋ hoti, arūpampi daṭṭhabbameva. Tasmā taŋ rūpaŋ ārammaņaŋ katvā uppannaŋ vedanaŋ saññaŋ sankhāre viññāņañca ‘idaŋ arūpan’ ti arūpaŋ passati. So kālena rūpaŋ sammasati, kālena arūpaŋ Tassevaŋ sammasato rūpasammasanakāle vipassanā maggena saddhiŋ ghaṭiyati, ayaŋ rūpe abhinivisitvā rūpā vuṭṭhāti nāma.

Sace panassa arūpasammasanakāle vipassanā maggena saddhiŋ ghaṭiyati, ayaŋ arūpe abhinivisitvā arūpā vuṭṭhāti nāma. Esa nayo arūpe abhinivisitvā arūpā ca rūpā ca vuṭṭhānepi.

786. ‘Yankiñci samudayadhammaŋ, sabbaŋ taŋ nirodhadhamman’ ti (dī. ni. 1.298) evaŋ abhinivisitvā evameva vuṭṭhānakāle pana ekappahārena pañcahi khandhehi vuṭṭhāti nāma.

787. Eko (p. 2.301) āditova aniccato sankhāre sammasati. Yasmā pana na aniccato sammasanamatteneva vuṭṭhānaŋ hoti, dukkhatopi anattatopi sammasitabbameva, tasmā dukkhatopi anattatopi sammasati. Tassevaŋ paṭipannassa aniccato sammasanakāle vuṭṭhānaŋ hoti, ayaŋ aniccato abhinivisitvā aniccato vuṭṭhāti nāma.

Sace panassa dukkhato anattato sammasanakāle vuṭṭhānaŋ hoti, ayaŋ aniccato abhinivisitvā dukkhato, anattato vuṭṭhāti nāma. Esa nayo dukkhato anattato abhinivisitvā sesavuṭṭhānesupi.

788. Ettha ca yopi aniccato abhiniviṭṭho, yopi dukkhato, yopi anattato, vuṭṭhānakāle ca aniccato vuṭṭhānaŋ hoti. Tayopi janā adhimokkhabahulā honti, saddhindriyaŋ paṭilabhanti, animittavimokkhena vimuccanti, paṭhamamaggakkhaņe saddhānusārino honti, sattasu ṭhānesu saddhāvimuttā. Sace pana dukkhato vuṭṭhānaŋ hoti, tayopi janā passaddhibahulā honti, samādhindriyaŋ paṭilabhanti, appaņihitavimokkhena vimuccanti, sabbattha kāyasakkhino honti. Yassa panettha arūpajjhānaŋ pādakaŋ, so aggaphale ubhatobhāgavimutto hoti. Atha nesaŋ anattato vuṭṭhānaŋ hoti, tayopi janā vedabahulā honti, paññindriyaŋ paṭilabhanti, suññatavimokkhena vimuccanti, paṭhamamaggakkhaņe dhammānusārino honti, chasu ṭhānesu diṭṭhippattā aggaphale paññāvimuttāti.

789. Idāni saddhiŋ purimapacchimañāņehi imissā vuṭṭhānagāminiyā vipassanāya āvibhāvatthaŋ dvādasa upamā veditabbā. Tāsaŋ idaŋ uddānaŋ–


‘Vaggulī kaņhasappo ca, gharaŋ go yakkhi dārako;


Khuddaŋ pipāsaŋ sītuņhaŋ, andhakāraŋ visena cā’ ti.

Imā ca upamā bhayatupaṭṭhānato pabhuti yattha katthaci ñāņe ṭhatvā āharituŋ vaṭṭeyyuŋ. Imasmiŋ pana ṭhāne āhariyamānāsu bhayatupaṭṭhānato yāva phalañāņaŋ sabbaŋ pākaṭaŋ hoti, tasmā idheva āharitabbāti vuttā.

790. Vaggulīti (p. 2.302) ekā kira vaggulī ‘ettha pupphaŋ vā phalaŋ vā labhissāmī’ ti pañcasākhe madhukarukkhe nilīyitvā ekaŋ sākhaŋ parāmasitvā na tattha kiñci pupphaŋ phalaŋ vā gayhupagaŋ addasa. Yathā ca ekaŋ, evaŋ dutiyaŋ, tatiyaŋ, catutthaŋ. Pañcamampi sākhaŋ parāmasitvā nāddasa. Sā ‘aphalo vatāyaŋ rukkho, natthettha kiñci gayhupagan’ ti tasmiŋ rukkhe ālayaŋ vissajjetvā ujukāya sākhāya āruyha viṭapantarena sīsaŋ nīharitvā uddhaŋ ulloketvā ākāse uppatitvā aññasmiŋ phalarukkhe nilīyati.

Tattha vagguli viya yogāvacaro daṭṭhabbo, pañcasākho madhukarukkho viya pañcupādānakkhandhā, tattha vagguliyā nilīyanaŋ viya yogino khandhapañcake abhiniveso, tassā ekekaŋ sākhaŋ parāmasitvā kiñci gayhupagaŋ adisvā avasesasākhāparāmasanaŋ viya yogino rūpakkhandhaŋ sammasitvā tattha kiñci gayhupagaŋ adisvā avasesakkhandhasammasanaŋ, tassā ‘aphalo vatāyaŋ rukkho’ ti rukkhe ālayavissajjanaŋ viya yogino pañcasupi khandhesu aniccalakkhaņādidassanavasena nibbinnassa muñcitukamyatādiñāņattayaŋ, tassā ujukāya sākhāya upari ārohanaŋ viya yogino anulomaŋ, sīsaŋ nīharitvā uddhaŋ ullokanaŋ viya gotrabhuñāņaŋ, ākāse uppatanaŋ viya maggañāņaŋ, aññasmiŋ phalarukkhe nilīyanaŋ viya phalañāņaŋ.

791. Kaņhasappupamā paṭisankhāñāņe vuttāva. Upamāsaŋsandane panettha sappavissajjanaŋ viya gotrabhuñāņaŋ, muñcitvā āgatamaggaŋ olokentassa ṭhānaŋ viya maggañāņaŋ, gantvā abhayaṭṭhāne ṭhānaŋ viya phalañāņanti ayaŋ viseso.

792. Gharanti gharasāmike kira sāyaŋ bhuñjitvā sayanaŋ āruyha niddaŋ okkante gharaŋ ādittaŋ, so pabujjhitvā aggiŋ disvā ‘bhīto sādhu vatassa sace ađayhamāno nikkhameyyan’ ti olokayamāno maggaŋ disvā nikkhamitvā vegena khemaṭṭhānaŋ gantvā ṭhito. Tattha gharasāmikassa bhuñjitvā sayanaŋ āruyha niddokkamanaŋ viya bālaputhujjanassa khandhapañcake ‘ahaŋ mamā’ ti gahaņaŋ. Pabujjhitvā aggiŋ disvā bhītakālo viya sammāpaṭipadaŋ paṭipajjitvā lakkhaņaŋ disvā bhayatupaṭṭhānañāņaŋ, nikkhamanamaggaŋ olokanaŋ viya muñcitukamyatāñāņaŋ (p. 2.303) maggadassanaŋ viya anulomaŋ, nikkhamanaŋ viya gotrabhuñāņaŋ, vegena gamanaŋ viya maggañāņaŋ, khemaṭṭhāne ṭhānaŋ viya phalañāņaŋ.

793. Goti ekassa kira kassakassa rattibhāge niddaŋ okkantassa vajaŋ bhinditvā goņā palātā, so paccūsasamaye tattha gantvā olokento tesaŋ palātabhāvaŋ ñatvā anupadaŋ gantvā rañño goņe addasa. Te ‘mayhaŋ goņā’ ti sallakkhetvā āharanto pabhātakāle ‘na ime mayhaŋ goņā, rañño goņā’ ti sañjānitvā ‘yāva maŋ “coro ayan” ti gahetvā rājapurisā na anayabyasanaŋ pāpenti, tāvadeva palāyissāmī’ ti bhīto goņe pahāya vegena palāyitvā nibbhayaṭṭhāne aṭṭhāsi. Tattha ‘mayhaŋ goņā’ ti rājagoņānaŋ gahaņaŋ viya bālaputhujjanassa ‘ahaŋ mamā’ ti khandhānaŋ gahaņaŋ, pabhāte ‘rājagoņā’ ti sañjānanaŋ viya yogino tilakkhaņavasena khandhānaŋ ‘aniccā dukkhā anattā’ ti sañjānanaŋ, bhītakālo viya bhayatupaṭṭhānañāņaŋ, vissajjitvā gantukāmatā viya muñcitukamyatā, vissajjanaŋ viya gotrabhu, palāyanaŋ viya maggo, palāyitvā abhayadese ṭhānaŋ viya phalaŋ.

794. Yakkhīti eko kira puriso yakkhiniyā saddhiŋ saŋvāsaŋ kappesi, sā rattibhāge ‘sutto ayan’ ti mantvā āmakasusānaŋ gantvā manussamaŋsaŋ khādati. So ‘kuhiŋ esā gacchatī’ ti anubandhitvā manussamaŋsaŋ khādamānaŋ disvā tassā amanussibhāvaŋ ñatvā ‘yāva maŋ na khādati, tāva palāyissāmī’ ti bhīto vegena palāyitvā khemaṭṭhāne aṭṭhāsi. Tattha yakkhiniyā saddhiŋ saŋvāso viya khandhānaŋ ‘ahaŋ mamā’ ti gahaņaŋ, susāne manussamaŋsaŋ khādamānaŋ disvā ‘yakkhinī ayan’ ti jānanaŋ viya khandhānaŋ tilakkhaņaŋ disvā aniccādibhāvajānanaŋ, bhītakālo viya bhayatupaṭṭhānaŋ, palāyitukāmatā viya muñcitukamyatā, susānavijahanaŋ viya gotrabhu, vegena palāyanaŋ viya maggo, abhayadese ṭhānaŋ viya phalaŋ.

795. Dārakoti ekā kira puttagiddhinī itthī, sā uparipāsāde nisinnāva antaravīthiyaŋ dārakasaddaŋ sutvā ‘putto nu kho me kenaci viheṭhiyatī’ ti vegasā gantvā ‘attano putto’ ti saññāya paraputtaŋ aggahesi. Sā ‘paraputto ayan’ ti sañjānitvā ottappamānā ito cito (p. 2.304) ca oloketvā ‘mā heva maŋ koci “dārakacorī ayan” ti vadeyyā’ ti dārakaŋ tattheva oropetvā puna vegasā pāsādaŋ āruyha nisīdi. Tattha attano puttasaññāya paraputtassa gahaņaŋ viya ‘ahaŋ mamā’ ti pañcakkhandhagahaņaŋ, ‘paraputto ayan’ ti sañjānanaŋ viya tilakkhaņavasena ‘nāhaŋ, na mamā’ ti sañjānanaŋ, ottappanaŋ viya bhayatupaṭṭhānaŋ, ito cito ca olokanaŋ viya muñcitukamyatāñāņaŋ, tattheva dārakassa oropanaŋ viya anulomaŋ, oropetvā antaravīthiyaŋ ṭhitakālo viya gotrabhu, pāsādārūhanaŋ viya maggo, āruyha nisīdanaŋ viya phalaŋ.

796. Khuddaŋ pipāsaŋ sītuņhaŋ, andhakāraŋ visena cāti imā pana cha upamā vuṭṭhānagāminiyā vipassanāya ṭhitassa lokuttaradhammābhimukhaninnapoņapabbhārabhāvadassanatthaŋ vuttā. Yathā hi khuddāya abhibhūto sujighacchito puriso sādurasaŋ bhojanaŋ pattheti, evamevāyaŋ saŋsāravaṭṭajighacchāya phuṭṭho yogāvacaro amatarasaŋ kāyagatāsatibhojanaŋ pattheti.

Yathā ca pipāsito puriso parisussamānakaņṭhamukho anekangasambhāraŋ pānakaŋ pattheti, evamevāyaŋ saŋsāravaṭṭapipāsāya phuṭṭho yogāvacaro ariyaŋ aṭṭhangikamaggapānakaŋ pattheti.

Yathā pana sītasamphuṭṭho puriso uņhaŋ pattheti, evamevāyaŋ saŋsāravaṭṭe taņhāsinehasītena phuṭṭho yogāvacaro kilesasantāpakaŋ maggatejaŋ pattheti.

Yathā ca uņhasamphuṭṭho puriso sītaŋ pattheti, evamevāyaŋ saŋsāravaṭṭe ekādasaggisantāpasantatto yogāvacaro ekādasaggivūpasamaŋ nibbānaŋ pattheti.

Yathā pana andhakārapareto puriso ālokaŋ pattheti, evamevāyaŋ avijjandhakārena onaddhapariyonaddho yogāvacaro ñāņālokaŋ maggabhāvanaŋ pattheti.

Yathā ca visasamphuṭṭho puriso visaghātanaŋ bhesajjaŋ pattheti, evamevāyaŋ kilesavisasamphuṭṭho yogāvacaro kilesavisanimmathanaŋ amatosadhaŋ nibbānaŋ pattheti. Tena vuttaŋ– ‘tassevaŋ jānato evaŋ passato (p. 2.305) tīsu bhavesu …pe… navasu sattāvāsesu cittaŋ patilīyati patikuṭati pativattati na sampasāriyati. Upekkhā vā pāṭikulyatā vā saņṭhāti. Seyyathāpi nāma padumapalāse īsakapoņe’ ti sabbaŋ pubbe vuttanayeneva veditabbaŋ.

797. Ettāvatā ca panesa patilīnacaro nāma hoti, yaŋ sandhāya vuttaŋ–


‘Patilīnacarassa bhikkhuno,


Bhajamānassa vivittamāsanaŋ.


Sāmaggiyamāhu tassa taŋ,


Yo attānaŋ bhavane na dassaye’ ti. (su. ni. 816 mahāni. 45).

Evamidaŋ sankhārupekkhāñāņaŋ yogino patilīnacarabhāvaŋ niyametvā uttari ariyamaggassāpi bojjhangamaggangajhānangapaṭipadāvimokkhavisesaŋ niyameti. Keci hi therā bojjhangamaggangajhānangānaŋ visesaŋ pādakajjhānaŋ niyametīti vadanti. Keci vipassanāya ārammaņabhūtā khandhā niyamentīti vadanti. Keci puggalajjhāsayo niyametīti vadanti. Tesampi vādesu ayaŋ pubbabhāgavuṭṭhānagāminivipassanāva niyametīti veditabbā.

798. Tatrāyaŋ anupubbikathā– vipassanāniyamena hi sukkhavipassakassa uppannamaggopi, samāpattilābhino jhānaŋ pādakaŋ akatvā uppannamaggopi, paṭhamajjhānaŋ pādakaŋ katvā pakiņņakasankhāre sammasitvā uppāditamaggopi paṭhamajjhānikāva honti. Sabbesu satta bojjhangāni aṭṭha maggangāni pañca jhānangāni honti. Tesaŋ hi pubbabhāgavipassanā somanassasahagatāpi upekkhāsahagatāpi hutvā vuṭṭhānakāle sankhārupekkhābhāvaŋ patvā somanassasahagatā hoti. Pañcakanaye dutiyatatiyacatutthajjhānāni pādakāni katvā uppāditamaggesu yathākkameneva jhānaŋ caturangikaŋ tivangikaŋ duvangikañca hoti. Sabbesu pana satta maggangāni honti. Catutthe cha bojjhangāni. Ayaŋ viseso pādakajjhānaniyamena ceva vipassanāniyamena ca hoti. Tesampi hi pubbabhāgavipassanā somanassasahagatāpi upekkhāsahagatāpi hoti. Vuṭṭhānagāminī somanassasahagatāva. Pañcamajjhānaŋ (p. 2.306) pādakaŋ katvā nibbattitamagge pana upekkhācittekaggatāvasena dve jhānangāni bojjhangamaggangāni cha satta ceva. Ayampi viseso ubhayaniyamavasena hoti. Imasmiŋ hi naye pubbabhāgavipassanā somanassasahagatā vā upekkhāsahagatā vā hoti. Vuṭṭhānagāminī upekkhāsahagatāva. Arūpajjhānāni pādakaŋ katvā uppāditamaggepi eseva nayo. Evaŋ pādakajjhānato vuṭṭhāya yekeci sankhāre sammasitvā nibbattitamaggassa āsannapadese vuṭṭhitasamāpatti attano sadisabhāvaŋ karoti bhūmivaņņo viya godhāvaņņassa.

799. Dutiyattheravāde pana yato yato samāpattito vuṭṭhāya ye ye samāpattidhamme sammasitvā maggo nibbattito hoti, taŋtaŋsamāpattisadisova hoti. Tatrāpi ca vipassanāniyamo vuttanayeneva veditabbo.

800. Tatiyattheravāde attano attano ajjhāsayānurūpena yaŋ yaŋ jhānaŋ pādakaŋ katvā ye ye jhānadhamme sammasitvā maggo nibbattito, taŋtaŋjhānasadisova hoti. Pādakajjhānaŋ pana sammasitajjhānaŋ vā vinā ajjhāsayamatteneva taŋ na ijjhati. Svāyamattho nandakovādasuttena (ma. ni. 3.398ādayo) dīpetabbo. Etthāpi ca vipassanāniyamo vuttanayeneva veditabbo. Evaŋ tāva sankhārupekkhā bojjhangamaggangajhānangāni niyametīti veditabbā.

801. Sace panāyaŋ ādito kilese vikkhambhayamānā dukkhena sappayogena sasankhārena vikkhambhetuŋ asakkhi, dukkhāpaṭipadā nāma hoti. Vipariyāyena sukhāpaṭipadā. Kilese pana vikkhambhetvā vipassanāparivāsaŋ maggapātubhāvaŋ saņikaŋ kurumānā dandhābhiññā nāma hoti. Vipariyāyena khippābhiññā. Iti ayaŋ sankhārupekkhā āgamanīyaṭṭhāne ṭhatvā attano attano maggassa nāmaŋ deti. Tena maggo cattāri nāmāni labhati.

Sā (p. 2.307) panāyaŋ paṭipadā kassaci bhikkhuno nānā hoti, kassaci catūsupi maggesu ekāva. Buddhānaŋ pana cattāropi maggā sukhāpaṭipadā khippābhiññāva ahesuŋ. Tathā dhammasenāpatissa. Mahāmoggallānattherassa pana paṭhamamaggo sukhāpaṭipado khippābhiñño ahosi. Upari tayo dukkhāpaṭipadā dandhābhiññā. Yathā ca paṭipadā, evaŋ adhipatayopi kassaci bhikkhuno catūsu maggesu nānā honti. Kassaci catūsupi ekāva. Evaŋ sankhārupekkhā paṭipadāvisesaŋ niyameti. Yathā pana vimokkhavisesaŋ niyameti, taŋ pubbe vuttameva.

802. Apica maggo nāma pañcahi kāraņehi nāmaŋ labhati sarasena vā paccanīkena vā saguņena vā ārammaņena vā āgamanena vā. Sace hi sankhārupekkhā aniccato sankhāre sammasitvā vuṭṭhāti, animittavimokkhena vimuccati. Sace dukkhato sammasitvā vuṭṭhāti, appaņihitavimokkhena vimuccati. Sace anattato sammasitvā vuṭṭhāti, suññatavimokkhena vimuccati. Idaŋ sarasato nāmaŋ nāma.

Yasmā panesa aniccānupassanāya sankhārānaŋ ghanavinibbhogaŋ katvā niccanimittadhuvanimittasassatanimittāni pajahanto āgato, tasmā animitto. Dukkhānupassanāya pana sukhasaññaŋ pahāya paņidhiŋ patthanaŋ sukkhāpetvā āgatattā appaņihito. Anattānupassanāya attasattapuggalasaññaŋ pahāya sankhārānaŋ suññato diṭṭhattā suññatoti idaŋ paccanīkato nāmaŋ nāma.

Rāgādīhi panesa suññattā suññato, rūpanimittādīnaŋ rāganimittādīnaññeva vā abhāvena animitto, rāgapaņidhi-ādīnaŋ abhāvato appaņihitoti idamassa saguņato nāmaŋ.

Svāyaŋ suññaŋ animittaŋ appaņihitañca nibbānaŋ ārammaņaŋ karotītipi suññato animitto appaņihitoti vuccati. Idamassa ārammaņato nāmaŋ.

803. Āgamanaŋ pana duvidhaŋ vipassanāgamanaŋ maggāgamanañca. Tattha magge vipassanāgamanaŋ labhati, phale maggāgamanaŋ. Anattānupassanā hi suññatā nāma, suññatavipassanāya maggo suññato, aniccānupassanā animittā nāma (p. 2.308) animittavipassanāya maggo animitto. Idaŋ pana nāmaŋ na abhidhammapariyāyena labbhati, suttantapariyāyena labbhati. Tatra hi gotrabhuñāņaŋ animittaŋ nibbānaŋ ārammaņaŋ katvā animittanāmakaŋ hutvā sayaŋ āgamanīyaṭṭhāne ṭhatvā maggassa nāmaŋ detīti vadanti. Tena maggo animittoti vutto. Maggāgamanena pana phalaŋ animittanti yujjatiyeva. Dukkhānupassanā sankhāresu paņidhiŋ sukkhāpetvā āgatattā appaņihitā nāma, appaņihitavipassanāya maggo appaņihito, appaņihitamaggassa phalaŋ appaņihitaŋ. Evaŋ vipassanā attano nāmaŋ maggassa deti, maggo phalassāti idaŋ āgamanato nāmaŋ. Evamayaŋ sankhārupekkhā vimokkhavisesaŋ niyametīti.

Sankhārupekkhāñāņaŋ niṭṭhitaŋ.

Anulomañāņakathā
804. Tassa taŋ sankhārupekkhāñāņaŋ āsevantassa bhāventassa bahulīkarontassa adhimokkhasaddhā balavatarā nibbattati, vīriyaŋ supaggahitaŋ hoti, sati sūpaṭṭhitā, cittaŋ susamāhitaŋ, tikkhatarā sankhārupekkhā uppajjati. Tassa ‘dāni maggo uppajjissatī’ ti sankhārupekkhā sankhāre aniccāti vā dukkhāti vā anattāti vā sammasitvā bhavangaŋ otarati. Bhavangānantaraŋ sankhārupekkhāya katanayeneva sankhāre aniccāti vā dukkhāti vā anattāti vā ārammaņaŋ kurumānaŋ uppajjati manodvārāvajjanaŋ. Tato bhavangaŋ āvaṭṭetvā uppannassa tassa kiriyacittassānantaraŋ avīcikaŋ cittasantatiŋ anuppabandhamānaŋ tatheva sankhāre ārammaņaŋ katvā uppajjati paṭhamaŋ javanacittaŋ, yaŋ parikammanti vuccati. Tadanantaraŋ tatheva sankhāre ārammaņaŋ katvā uppajjati dutiyaŋ javanacittaŋ, yaŋ upacāranti vuccati. Tadanantarampi tatheva sankhāre ārammaņaŋ katvā uppajjati tatiyaŋ javanacittaŋ, yaŋ anulomanti vuccati. Idaŋ nesaŋ pāṭiyekkaŋ nāmaŋ.

Avisesena pana tividhampetaŋ āsevanantipi parikammantipi upacārantipi anulomantipi vattuŋ vaṭṭati. Kissānulomaŋ? Purimabhāgapacchimabhāgānaŋ. Tañhi purimānaŋ aṭṭhannaŋ vipassanāñāņānaŋ tathakiccatāya ca anulometi, upari ca sattatiŋsāya bodhipakkhiyadhammānaŋ. Tañhi aniccalakkhaņādivasena sankhāre ārabbha (p. 2.309) pavattattā, ‘udayabbayavantānaŋyeva vata dhammānaŋ udayabbayañāņaŋ uppādavaye addasā’ ti ca, ‘bhangavantānaŋyeva vata bhangānupassanaŋ bhangaŋ addasā’ ti ca, ‘sabhayaŋyeva vata bhayatupaṭṭhānassa bhayato upaṭṭhitan’ ti ca, ‘sādīnaveyeva vata ādīnavānupassanaŋ ādīnavaŋ addasā’ ti ca, ‘nibbinditabbeyeva vata nibbidāñāņaŋ nibbinnan’ ti ca, ‘muñcitabbamhiyeva vata muñcitukamyatāñāņaŋ muñcitukāmaŋ jātan’ ti ca, ‘paṭisankhātabbaŋyeva vata paṭisankhāñāņena paṭisankhātan’ ti ca, ‘upekkhitabbaŋyeva vata sankhārupekkhāya upekkhitan’ ti ca atthato vadamānaŋ viya imesañca aṭṭhannaŋ ñāņānaŋ tathakiccatāya anulometi, upari ca sattatiŋsāya bodhipakkhiyadhammānaŋ tāya paṭipattiyā pattabbattā.

Yathā hi dhammiko rājā vinicchayaṭṭhāne nisinno vohārikamahāmattānaŋ vinicchayaŋ sutvā agatigamanaŋ pahāya majjhatto hutvā ‘evaŋ hotū’ ti anumodamāno tesañca vinicchayassa anulometi, porāņassa ca rājadhammassa, evaŋsampadamidaŋ veditabbaŋ. Rājā viya hi anulomañāņaŋ, aṭṭha vohārikamahāmattā viya aṭṭha ñāņāni, porāņo rājadhammo viya sattatiŋsa bodhipakkhiyā. Tattha yathā rājā ‘evaŋ hotū’ ti vadamāno vohārikānañca vinicchayassa, rājadhammassa ca anulometi, evamidaŋ aniccādivasena sankhāre ārabbha uppajjamānaŋ aṭṭhannañca ñāņānaŋ tathakiccatāya anulometi, upari ca sattatiŋsāya bodhipakkhiyadhammānaŋ. Teneva saccānulomikañāņanti vuccatīti.

Anulomañāņaŋ niṭṭhitaŋ.

Vuṭṭhānagāminīvipassanākathā
805. Idañca pana anulomañāņaŋ sankhārārammaņāya vuṭṭhānagāminiyā vipassanāya pariyosānaŋ hoti. Sabbena sabbaŋ pana gotrabhuñāņaŋ vuṭṭhānagāminiyā vipassanāya pariyosānaŋ. Idāni tassāyeva vuṭṭhānagāminiyā vipassanāya asammohatthaŋ ayaŋ suttasaŋsandanā veditabbā.

Seyyathidaŋ (p. 2.310)

Ayañhi vuṭṭhānagāminī vipassanā saļāyatanavibhangasutte ‘atammayataŋ, bhikkhave, nissāya atammayataŋ āgamma yāyaŋ upekkhā ekattā ekattasitā, taŋ pajahatha taŋ samatikkamathā’ ti (ma. ni. 3.310) evaŋ atammayatāti vuttā.

Alagaddasuttante ‘nibbindaŋ virajjati, virāgā vimuccatī’ ti (ma. ni. 1.245) evaŋ nibbidāti vuttā.

Susimasuttante ‘pubbe kho, susima, dhammaṭṭhitiñāņaŋ, pacchā nibbāne ñāņan’ ti (saŋ. ni. 2.70) evaŋ dhammaṭṭhitiñāņanti vuttā.

Poṭṭhapādasuttante ‘saññā kho, poṭṭhapāda, paṭhamaŋ uppajjati, pacchā ñāņan’ ti (dī. ni. 1.416) evaŋ saññagganti vuttā.

Dasuttarasuttante ‘paṭipadāñāņadassanavisuddhi pārisuddhipadhāniyangan’ ti (dī. ni. 3.359) evaŋ pārisuddhipadhāniyanganti vuttā.

Paṭisambhidāmagge ‘yā ca muñcitukamyatā yā ca paṭisankhānupassanā yā ca sankhārupekkhā, ime dhammā ekatthā byañjanameva nānan’ ti (paṭi. ma. 1.227) evaŋ tīhi nāmehi vuttā.

Paṭṭhāne ‘anulomaŋ gotrabhussa, anulomaŋ vodānassā’ ti (paṭṭhā. 1.1.417) evaŋ tīhi nāmehi vuttā.

Rathavinītasuttante ‘kiŋ panāvuso, paṭipadāñāņadassanavisuddhatthaŋ bhagavati brahmacariyaŋ vussatī’ ti (ma. ni. 1.257) evaŋ paṭipadāñāņadassanavisuddhīti vuttā.


Itinekehi (p. 2.311) nāmehi, kittitā yā mahesinā;


Vuṭṭhānagāminī santā, parisuddhā vipassanā.


Vuṭṭhātukāmo saŋsāra-dukkhapankā mahabbhayā.


Kareyya satataŋ tattha, yogaŋ paņđitajātikoti.

Iti sādhujanapāmojjatthāya kate visuddhimagge

Paññābhāvanādhikāre

Paṭipadāñāņadassanavisuddhiniddeso nāma

Ekavīsatimo paricchedo.

22. Ñāņadassanavisuddhiniddeso
Paṭhamamaggañāņakathā
806. Ito (p. 2.312) paraŋ gotrabhuñāņaŋ hoti, taŋ maggassa āvajjanaṭṭhāniyattā neva paṭipadāñāņadassanavisuddhiŋ na ñāņadassanavisuddhiŋ bhajati, antarā abbohārikameva hoti. Vipassanāsote patitattā pana vipassanāti sankhaŋ gacchati. Sotāpattimaggo sakadāgāmimaggo anāgāmimaggo arahattamaggoti imesu pana catūsu maggesu ñāņaŋ ñāņadassanavisuddhi nāma.

Tattha paṭhamamaggañāņaŋ tāva sampādetukāmena aññaŋ kiñci kātabbaŋ nāma natthi. Yañhi anena kātabbaŋ siyā, taŋ anulomāvasānaŋ vipassanaŋ uppādentena katameva. Evaŋ uppanna-anulomañāņassa panassa tehi tīhipi anulomañāņehi attano balānurūpena thūlathūle saccapaṭicchādake tamamhi antaradhāpite sabbasankhāragatesu cittaŋ na pakkhandati, na santiṭṭhati, nādhimuccati, na sajjati, na laggati, na bajjhati. Padumapalāsato udakaŋ viya patilīyati patikuṭati pativattati. Sabbaŋ nimittārammaņampi sabbaŋ pavattārammaņampi palibodhato upaṭṭhāti. Athassa sabbasmiŋ nimittapavattārammaņe palibodhato upaṭṭhite anulomañāņassa āsevanante animittaŋ appavattaŋ visankhāraŋ nirodhaŋ nibbānaŋ ārammaņaŋ kurumānaŋ puthujjanagottaŋ puthujjanasankhaŋ puthujjanabhūmiŋ atikkamamānaŋ ariyagottaŋ ariyasankhaŋ ariyabhūmiŋ okkamamānaŋ nibbānārammaņe paṭhamāvaṭṭanapaṭhamābhogapaṭhamasamannāhārabhūtaŋ maggassa anantarasamanantarāsevana-upanissayanatthivigatavasena chahi ākārehi paccayabhāvaŋ sādhayamānaŋ sikhāppattaŋ vipassanāya muddhabhūtaŋ apunarāvaṭṭakaŋ uppajjati gotrabhuñāņaŋ.

Yaŋ sandhāya vuttaŋ–

‘Kathaŋ bahiddhā vuṭṭhānavivaṭṭane paññā gotrabhuñāņaŋ? Uppādaŋ abhibhuyyatīti gotrabhu. Pavattaŋ …pe… upāyāsaŋ abhibhuyyatīti gotrabhu. Bahiddhā sankhāranimittaŋ abhibhuyyatīti gotrabhu. Anuppādaŋ pakkhandatīti gotrabhu. Appavattaŋ …pe… anupāyāsaŋ nirodhaŋ nibbānaŋ pakkhandatīti (p. 2.313) gotrabhu. Uppādaŋ abhibhuyyitvā anuppādaŋ pakkhandatīti gotrabhū’ ti (paṭi. ma. 1.59) sabbaŋ vitthāretabbaŋ.

807. Tatrāyaŋ ekāvajjanena ekavīthiyaŋ pavattamānānampi anulomagotrabhūnaŋ nānārammaņe pavattanākāradīpikā upamā– yathā hi mahāmātikaŋ langhitvā paratīre patiṭṭhātukāmo puriso vegena dhāvitvā mātikāya orimatīre rukkhasākhāya bandhitvā olambitaŋ rajjuŋ vā yaṭṭhiŋ vā gahetvā ullanghitvā paratīraninnapoņapabbhārakāyo hutvā paratīrassa uparibhāgaŋ patto taŋ muñcitvā vedhamāno paratīre patitvā saņikaŋ patiṭṭhāti, evamevāyaŋ yogāvacaropi bhavayonigatiṭṭhitinivāsānaŋ paratīrabhūte nibbāne patiṭṭhātukāmo udayabbayānupassanādinā vegena dhāvitvā attabhāvarukkhasākhāya bandhitvā olambitaŋ rūparajjuŋ vā vedanādīsu aññataradaņđaŋ vā aniccanti vā dukkhanti vā anattāti vāti anulomāvajjanena gahetvā taŋ amuñcamānova paṭhamena anulomacittena ullanghitvā dutiyena paratīraninnapoņapabbhārakāyo viya nibbānaninnapoņapabbhāramānaso hutvā tatiyena paratīrassa uparibhāgaŋ patto viya idāni pattabbassa nibbānassa āsanno hutvā tassa cittassa nirodhena taŋ sankhārārammaņaŋ muñcitvā gotrabhucittena visankhāre paratīrabhūte nibbāne patati. Ekārammaņe pana aladdhāsevanatāya vedhamāno so puriso viya na tāva suppatiṭṭhito hoti, tato maggañāņena patiṭṭhātīti.

808. Tattha anulomaŋ saccapaṭicchādakaŋ kilesatamaŋ vinodetuŋ sakkoti, na nibbānamārammaņaŋ kātuŋ. Gotrabhu nibbānameva ārammaņaŋ kātuŋ sakkoti, na saccapaṭicchādakaŋ tamaŋ vinodetuŋ. Tatrāyaŋ upamā– eko kira cakkhumā puriso ‘nakkhattayogaŋ jānissāmī’ ti rattibhāge nikkhamitvā candaŋ passituŋ uddhaŋ ullokesi, tassa valāhakehi paṭicchannattā cando na paññāyittha. Atheko vāto uṭṭhahitvā thūlathūle valāhake viddhaŋseti. Aparo majjhime, aparo sukhumeti. Tato so puriso vigatavalāhake nabhe candaŋ disvā nakkhattayogaŋ aññāsi.

Tattha (p. 2.314) tayo valāhakā viya saccapaṭicchādakathūlamajjhimasukhumaŋ kilesandhakāraŋ, tayo vātā viya tīņi anulomacittāni, cakkhumā puriso viya gotrabhuñāņaŋ, cando viya nibbānaŋ, ekekassa vātassa yathākkamena valāhakaviddhaŋsanaŋ viya ekekassa anulomacittassa saccapaṭicchādakatamavinodanaŋ, vigatavalāhake nabhe tassa purisassa visuddhacandadassanaŋ viya vigate saccapaṭicchādake tame gotrabhuñāņassa visuddhanibbānadassanaŋ.

Yatheva hi tayo vātā candapaṭicchādake valāhakeyeva viddhaŋsetuŋ sakkonti, na candaŋ daṭṭhuŋ, evaŋ anulomāni saccapaṭicchādakaŋ tamaññeva vinodetuŋ sakkonti, na nibbānaŋ daṭṭhuŋ. Yathā so puriso candameva daṭṭhuŋ sakkoti, na valāhake viddhaŋsetuŋ, evaŋ gotrabhuñāņaŋ nibbānameva daṭṭhuŋ sakkoti, na kilesatamaŋ vinodetuŋ. Teneva cetaŋ maggassa āvajjananti vuccati. Tañhi anāvajjanampi samānaŋ āvajjanaṭṭhāne ṭhatvā ‘evaŋ nibbattāhī’ ti maggassa saññaŋ datvā viya nirujjhati. Maggopi tena dinnasaññaŋ amuñcitvāva avīcisantativasena taŋ ñāņaŋ anuppabandhamāno anibbiddhapubbaŋ apadālitapubbaŋ lobhakkhandhaŋ dosakkhandhaŋ mohakkhandhaŋ nibbijjhamānova padālayamānova nibbattati.

809. Tatrāyaŋ upamā– eko kira issāso aṭṭha-usabhamatte padese phalakasataŋ ṭhapāpetvā vatthena mukhaŋ veṭhetvā saraŋ sannahitvā cakkayante aṭṭhāsi. Añño puriso cakkayantaŋ āvijjhitvā yadā issāsassa phalakaŋ abhimukhaŋ hoti, tadā tattha daņđakena saññaŋ deti. Issāso daņđakasaññaŋ amuñcitvāva saraŋ khipitvā phalakasataŋ nibbijjhati. Tattha daņđakasaññaŋ viya gotrabhuñāņaŋ, issāso viya maggañāņaŋ. Issāsassa daņđakasaññaŋ amuñcitvāva phalakasatanibbijjhanaŋ viya maggañāņassa gotrabhuñāņena dinnasaññaŋ amuñcitvāva nibbānaŋ ārammaņaŋ katvā anibbiddhapubbānaŋ apadālitapubbānaŋ lobhadosamohakkhandhānaŋ nibbijjhanapadālanaŋ.

810. Na kevalañcesa maggo lobhakkhandhādīnaŋ nibbijjhanameva karoti, apica kho anamataggasaŋsāravaṭṭadukkhasamuddaŋ soseti, sabba-apāyadvārāni pidahati, sattannaŋ ariyadhanānaŋ sammukhībhāvaŋ karoti, aṭṭhangikaŋ micchāmaggaŋ pajahati, sabbaverabhayāni vūpasameti, sammāsambuddhassa orasaputtabhāvaŋ upaneti (p. 2.315) aññesañca anekasatānaŋ ānisaŋsānaŋ paṭilābhāya saŋvattatīti evaŋ anekānisaŋsadāyakena sotāpattimaggena sampayuttaŋ ñāņaŋ sotāpattimagge ñāņanti.

Paṭhamamaggañāņaŋ niṭṭhitaŋ.

Sotāpannapuggalakathā
811. Imassa pana ñāņassa anantaraŋ tasseva vipākabhūtāni dve tīņi vā phalacittāni uppajjanti. Anantaravipākattāyeva hi lokuttarakusalānaŋ ‘samādhimānantarikaññamāhū’ ti (khu. pā. 6.5) ca ‘dandhaŋ ānantarikaŋ pāpuņāti āsavānaŋ khayāyā’ ti (a. ni. 4.162) ca ādi vuttaŋ. Keci pana ekaŋ dve tīņi cattāri vā phalacittānīti vadanti, taŋ na gahetabbaŋ.

Anulomassa hi āsevanante gotrabhuñāņaŋ uppajjati. Tasmā sabbantimena paricchedena dvīhi anulomacittehi bhavitabbaŋ. Na hi ekaŋ āsevanapaccayaŋ labhati, sattacittaparamā ca ekāvajjanavīthi. Tasmā yassa dve anulomāni, tassa tatiyaŋ gotrabhu catutthaŋ maggacittaŋ tīņi phalacittāni honti. Yassa tīņi anulomāni, tassa catutthaŋ gotrabhu pañcamaŋ maggacittaŋ dve phalacittāni honti. Tena vuttaŋ ‘dve tīņi vā phalacittāni uppajjantī’ ti.

Keci pana yassa cattāri anulomāni, tassa pañcamaŋ gotrabhu chaṭṭhaŋ maggacittaŋ ekaŋ phalacittanti vadanti, taŋ pana yasmā catutthaŋ pañcamaŋ vā appeti, na tato paraŋ āsannabhavangattāti paṭikkhittaŋ. Tasmā na sārato paccetabbaŋ.

812. Ettāvatā ca panesa sotāpanno nāma dutiyo ariyapuggalo hoti. Bhusaŋ pamattopi hutvā sattakkhattuŋ devesu ca manussesu ca sandhāvitvā saŋsaritvā dukkhassantassa karaņasamattho hoti. Phalapariyosāne panassa cittaŋ bhavangaŋ otarati, tato bhavangaŋ upacchinditvā maggapaccavekkhaņatthāya uppajjati manodvārāvajjanaŋ, tasmiŋ niruddhe paṭipāṭiyā satta maggapaccavekkhaņajavanānīti. Puna bhavangaŋ otaritvā teneva nayena (p. 2.316) phalādīnaŋ paccavekkhaņatthāya āvajjanādīni uppajjanti. Yesaŋ uppattiyā esa maggaŋ paccavekkhati, phalaŋ paccavekkhati, pahīnakilese paccavekkhati, avasiṭṭhakilese paccavekkhati, nibbānaŋ paccavekkhati.

So hi ‘iminā vatāhaŋ maggena āgato’ ti maggaŋ paccavekkhati, tato ‘ayaŋ me ānisaŋso laddho’ ti phalaŋ paccavekkhati. Tato ‘ime nāma me kilesā pahīnā’ ti pahīnakilese paccavekkhati. Tato ‘ime nāma me kilesā avasiṭṭhā’ ti uparimaggattayavajjhe kilese paccavekkhati. Avasāne ca ‘ayaŋ me dhammo ārammaņato paṭividdho’ ti amataŋ nibbānaŋ paccavekkhati. Iti sotāpannassa ariyasāvakassa pañca paccavekkhaņāni honti. Yathā ca sotāpannassa, evaŋ sakadāgāmi-anāgāmīnampi. Arahato pana avasiṭṭhakilesapaccavekkhaņaŋ nāma natthīti. Evaŋ sabbānipi ekūnavīsati paccavekkhaņāni nāma.

Ukkaṭṭhaparicchedoyeva ceso. Pahīnāvasiṭṭhakilesapaccavekkhaņañhi sekkhānampi hoti vā na vā. Tassa hi paccavekkhaņassa abhāveneva mahānāmo bhagavantaŋ pucchi ‘kosu nāma me dhammo ajjhattaŋ appahīno, yena me ekadā lobhadhammāpi cittaŋ pariyādāya tiṭṭhantī’ ti (ma. ni. 1.175) sabbaŋ vitthārato veditabbaŋ.

Dutiyamaggañāņakathā
813. Evaŋ paccavekkhitvā pana so sotāpanno ariyasāvako tasmiññeva vā āsane nisinno, aparena vā samayena kāmarāgabyāpādānaŋ tanubhāvāya dutiyāya bhūmiyā pattiyā yogaŋ karoti. So indriyabalabojjhangāni samodhānetvā tadeva rūpavedanāsaññāsankhāraviññāņabhedaŋ sankhāragataŋ aniccaŋ dukkhamanattāti ñāņena parimaddati, parivatteti, vipassanāvīthiŋ ogāhati. Tassevaŋ paṭipannassa vuttanayeneva sankhārupekkhāvasāne ekāvajjanena anulomagotrabhuñāņesu uppannesu gotrabhu-anantaraŋ sakadāgāmimaggo uppajjati. Tena sampayuttaŋ ñāņaŋ sakadāgāmimagge ñāņanti.

Dutiyañāņaŋ niṭṭhitaŋ.

Tatiyamaggañāņakathā
814. Imassāpi (p. 2.317) ñāņassa anantaraŋ vuttanayeneva phalacittāni veditabbāni. Ettāvatā cesa sakadāgāmī nāma catuttho ariyapuggalo hoti sakiŋdeva imaŋ lokaŋ āgantvā dukkhassantakaraņasamattho. Tato paraŋ paccavekkhaņaŋ vuttanayameva.

Evaŋ paccavekkhitvā ca so sakadāgāmī ariyasāvako tasmiññeva vā āsane nisinno aparena vā samayena kāmarāgabyāpādānaŋ anavasesappahānāya tatiyāya bhūmiyā pattiyā yogaŋ karoti, so indriyabalabojjhangāni samodhānetvā tadeva sankhāragataŋ aniccaŋ dukkhamanattāti ñāņena parimaddati, parivatteti, vipassanāvīthiŋ ogāhati. Tassevaŋ paṭipannassa vuttanayeneva sankhārupekkhāvasāne ekāvajjanena anulomagotrabhuñāņesu uppannesu gotrabhu-anantaraŋ anāgāmimaggo uppajjati, tena sampayuttaŋ ñāņaŋ anāgāmimagge ñāņanti.

Tatiyañāņaŋ niṭṭhitaŋ.

Catutthamaggañāņakathā
815. Imassapi ñāņassa anantaraŋ vuttanayeneva phalacittāni veditabbāni. Ettāvatā cesa anāgāmī nāma chaṭṭho ariyapuggalo hoti opapātiko tatthaparinibbāyī anāvattidhammo paṭisandhivasena imaŋ lokaŋ puna anāgantā. Tato paraŋ paccavekkhaņaŋ vuttanayameva.

Evaŋ paccavekkhitvā ca so anāgāmī ariyasāvako tasmiññeva vā āsane nisinno, aparena vā samayena rūpārūparāgamāna-uddhacca-avijjānaŋ anavasesappahānāya catutthāya bhūmiyā pattiyā yogaŋ karoti, so indriyabalabojjhangāni samodhānetvā tadeva sankhāragataŋ aniccaŋ dukkhamanattāti ñāņena parimaddati, parivatteti, vipassanāvīthiŋ ogāhati. Tassevaŋ paṭipannassa vuttanayeneva sankhārupekkhāvasāne ekāvajjanena anulomagotrabhuñāņesu (p. 2.318) uppannesu gotrabhu-anantaraŋ arahattamaggo uppajjati, tena sampayuttaŋ ñāņaŋ arahattamagge ñāņanti.

Catutthañāņaŋ niṭṭhitaŋ.

Arahantapuggalakathā
816. Imassapi ñāņassa anantaraŋ vuttanayeneva phalacittāni veditabbāni. Ettāvatā cesa arahā nāma aṭṭhamo ariyapuggalo hoti mahākhīņāsavo antimadehadhārī ohitabhāro anuppattasadattho parikkhīņabhavasaŋyojano sammādaññā vimutto sadevakassa lokassa aggadakkhiņeyyoti.

Iti yaŋ taŋ vuttaŋ ‘sotāpattimaggo sakadāgāmimaggo anāgāmimaggo arahattamaggoti imesu pana catūsu maggesu ñāņaŋ ñāņadassanavisuddhi nāmā’ ti, taŋ imāni iminā anukkamena pattabbāni cattāri ñāņāni sandhāya vuttaŋ.

Bodhipakkhiyakathā
817. Idāni imissāyeva catuñāņāya ñāņadassanavisuddhiyā ānubhāvavijānanatthaŋ–


Paripuņņabodhipakkhiya, bhāvo vuṭṭhānabalasamāyogo;


Ye yena pahātabbā, dhammā tesaŋ pahānañca.


Kiccāni pariññādīni, yāni vuttāni abhisamayakāle;


Tāni ca yathāsabhāvena, jānitabbāni sabbānīti.

818. Tattha paripuņņabodhipakkhiya, bhāvoti bodhipakkhiyānaŋ paripuņņabhāvo. Cattāro satipaṭṭhānā, cattāro sammappadhānā, cattāro iddhipādā, pañcindriyāni, pañca balāni, satta bojjhangā, ariyo aṭṭhangiko maggoti hi ime sattatiŋsa dhammā bujjhanaṭṭhena bodhoti laddhanāmassa ariyamaggassa pakkhe bhavattā bodhipakkhiyā nāma. Pakkhe bhavattāti upakārabhāve ṭhitattā.

819. Tesu (p. 2.319) tesu ārammaņesu okkhanditvā pakkhanditvā upaṭṭhānato paṭṭhānaŋ. Satiyeva paṭṭhānaŋ satipaṭṭhānaŋ. Kāyavedanācittadhammesu panassā asubha-dukkha-anicca-anattākāragahaņavasena subha-sukha-nicca-atta-saññāpahānakiccasādhanavasena ca pavattito catudhā bhedo hoti. Tasmā cattāro satipaṭṭhānāti vuccanti.

820. Padahanti etenāti padhānaŋ. Sobhanaŋ padhānaŋ sammappadhānaŋ. Sammā vā padahanti etenāti sammappadhānaŋ. Sobhanaŋ vā taŋ kilesavirūpattavirahato padhānañca hitasukhanipphādakattena seṭṭhabhāvāvahanato padhānabhāvakāraņato cāti sammappadhānaŋ. Vīriyassetaŋ adhivacanaŋ. Tayidaŋ uppannānuppannānaŋ akusalānaŋ pahānānuppattikiccaŋ anuppannuppannānañca kusalānaŋ uppattiṭṭhitikiccaŋ sādhayatīti catubbidhaŋ hoti, tasmā cattāro sammappadhānāti vuccanti.

821. Pubbe vuttena ijjhanaṭṭhena iddhi. Tassā sampayuttāya pubbangamaṭṭhena phalabhūtāya pubbabhāgakāraņaṭṭhena ca iddhiyā pādoti iddhipādo. So chandādivasena catubbidho hoti, tasmā cattāro iddhipādāti vuccanti. Yathāha– ‘cattāro iddhipādā chandiddhipādo cittiddhipādo vīriyiddhipādo vīmaŋsiddhipādo’ ti (vibha. 457). Ime lokuttarāva. Lokiyā pana ‘chandañce bhikkhu adhipatiŋ karitvā labhati samādhiŋ, labhati cittassa ekaggataŋ. Ayaŋ vuccati chandasamādhī’ ti-ādivacanato (vibha. 432) chandādi-adhipativasena paṭiladdhadhammāpi honti.

822. Assaddhiyakosajjapamādavikkhepasammohānaŋ abhibhavanato abhibhavanasankhātena adhipatiyaṭṭhena indriyaŋ. Assaddhiyādīhi ca anabhibhavanīyato akampiyaṭṭhena balaŋ. Tadubhayampi saddhādivasena pañcavidhaŋ hoti, tasmā pañcindriyāni pañca balānīti vuccanti.

823. Bujjhanakasattassa pana angabhāvena sati-ādayo satta bojjhangā. Niyyānikaṭṭhena ca sammādiṭṭhi-ādayo aṭṭha maggangā honti. Tena vuttaŋ ‘satta bojjhangā ariyo aṭṭhangiko maggo’ ti.

824. Iti (p. 2.320) ime sattatiŋsa bodhipakkhiyadhammā pubbabhāge lokiyavipassanāya vattamānāya cuddasavidhena kāyaŋ pariggaņhato ca kāyānupassanāsatipaṭṭhānaŋ, navavidhena vedanaŋ pariggaņhato ca vedanānupassanāsatipaṭṭhānaŋ, soļasavidhena cittaŋ pariggaņhato ca cittānupassanāsatipaṭṭhānaŋ, pañcavidhena dhamme pariggaņhato ca dhammānupassanāsatipaṭṭhānaŋ. Imasmiŋ attabhāve anuppannapubbaŋ parassa uppannaŋ akusalaŋ disvā ‘yathā paṭipannassetaŋ uppannaŋ, na tathā paṭipajjissāmi evaŋ me etaŋ nuppajjissatī’ ti, tassa anuppādāya vāyamanakāle paṭhamaŋ sammappadhānaŋ. Attano samudācārappattaŋ akusalaŋ disvā tassa pahānāya vāyamanakāle dutiyaŋ. Imasmiŋ attabhāve anuppannapubbaŋ jhānaŋ vā vipassanaŋ vā uppādetuŋ vāyamantassa tatiyaŋ. Uppannaŋ yathā na parihāyati, evaŋ punappunaŋ uppādentassa catutthaŋ sammappadhānaŋ. Chandaŋ dhuraŋ katvā kusaluppādanakāle chandiddhipādo. Micchāvācāya viramaņakāle sammāvācāti evaŋ nānācittesu labbhanti. Imesaŋ pana catunnaŋ ñāņānaŋ uppattikāle ekacitte labbhanti. Phalakkhaņe ṭhapetvā cattāro sammappadhāne avasesā tettiŋsa labbhanti.

825. Evaŋ ekacitte labbhamānesu cetesu ekāva nibbānārammaņā sati kāyādīsu subhasaññādippahānakiccasādhanavasena cattāro satipaṭṭhānāti vuccati. Ekameva ca vīriyaŋ anuppannānaŋ anuppādādikiccasādhanavasena cattāro sammappadhānāti vuccati. Sesesu pana hāpanavađđhanaŋ natthi.

826. Apica tesu–


Nava ekavidhā eko, dvedhātha catu pañcadhā;


Aṭṭhadhā navadhā ceva, iti chaddhā bhavanti te.

Nava ekavidhāti chando, cittaŋ, pīti, passaddhi, upekkhā, sankappo, vācā, kammanto, ājīvoti ime nava chandiddhipādādivasena ekavidhāva honti, na aññaŋ koṭṭhāsaŋ bhajanti. Eko dvedhāti saddhā indriya, balavasena dvedhā ṭhitā. Atha catu pañcadhāti athañño eko catudhā, añño pañcadhā ṭhitoti attho. Tattha samādhi eko indriya, bala, bojjhanga, maggangavasena catudhā ṭhito. Paññā tesañca catunnaŋ iddhipādakoṭṭhāsassa ca (p. 2.321) vasena pañcadhā. Aṭṭhadhā navadhā cevāti aparo eko aṭṭhadhā, eko navadhā ṭhitoti attho. Catusatipaṭṭhāna, indriya, bala, bojjhanga, maggangavasena sati aṭṭhadhā ṭhitā. Catusammappadhāna, iddhipāda, indriya, bala, bojjhanga, maggangavasena vīriyaŋ navadhāti. Evaŋ–


Cuddaseva asambhinnā, hontete bodhipakkhiyā;


Koṭṭhāsato sattavidhā, sattatiŋsappabhedato.


Sakiccanipphādanato, sarūpena ca vuttito;


Sabbeva ariyamaggassa, sambhave sambhavanti teti.

Evaŋ tāvettha paripuņņabodhipakkhiyabhāvo jānitabbo.

Vuṭṭhānabalasamāyogakathā
827. Vuṭṭhānabalasamāyogoti vuṭṭhānañceva balasamāyogo ca. Lokiyavipassanā hi nimittārammaņattā ceva pavattikāraņassa ca samudayassa asamucchindanato neva nimittā na pavattā vuṭṭhāti. Gotrabhuñāņaŋ samudayassa asamucchindanato pavattā na vuṭṭhāti. Nibbānārammaņato pana nimittā vuṭṭhātīti ekato vuṭṭhānaŋ hoti. Tenāha ‘bahiddhāvuṭṭhānavivaṭṭane paññā gotrabhuñāņan’ ti (paṭi. ma. mātikā 1.10). Tathā ‘uppādā vivaṭṭitvā anuppādaŋ pakkhandatīti gotrabhu, pavattā vivaṭṭitvā’ ti (paṭi. ma. 1.59) sabbaŋ veditabbaŋ. Imāni pana cattāripi ñāņāni animittārammaņattā nimittato vuṭṭhahanti, samudayassa samucchindanato pavattā vuṭṭhahantīti dubhato vuṭṭhānāni honti.

Tena vuttaŋ–

‘Kathaŋ dubhato vuṭṭhānavivaṭṭane paññā magge ñāņaŋ?

‘Sotāpattimaggakkhaņe dassanaṭṭhena sammādiṭṭhi micchādiṭṭhiyā vuṭṭhāti, tadanuvattakakilesehi ca khandhehi ca vuṭṭhāti, bahiddhā ca sabbanimittehi vuṭṭhāti. Tena vuccati dubhato vuṭṭhānavivaṭṭane paññā magge ñāņaŋ. Abhiniropanaṭṭhena sammāsankappo micchāsankappā …pe… pariggahaṭṭhena sammāvācā micchāvācāya. Samuṭṭhānaṭṭhena sammākammanto. Vodānaṭṭhena sammā-ājīvo. Paggahaṭṭhena sammāvāyāmo (p. 2.322) Upaṭṭhānaṭṭhena sammāsati. Avikkhepaṭṭhena sammāsamādhi micchāsamādhito vuṭṭhāti, tadanuvattakakilesehi ca khandhehi ca vuṭṭhāti, bahiddhā ca sabbanimittehi vuṭṭhāti. Tena vuccati “dubhato vuṭṭhānavivaṭṭane paññā magge ñāņan” ti.

‘Sakadāgāmimaggakkhaņe dassanaṭṭhena sammādiṭṭhi …pe… avikkhepaṭṭhena sammāsamādhi oļārikā kāmarāgasaŋyojanā paṭighasaŋyojanā oļārikā kāmarāgānusayā paṭighānusayā vuṭṭhāti …pe….

‘Anāgāmimaggakkhaņe dassanaṭṭhena sammādiṭṭhi …pe… avikkhepaṭṭhena sammāsamādhi anusahagatā kāmarāgasaŋyojanā paṭighasaŋyojanā anusahagatā kāmarāgānusayā paṭighānusayā vuṭṭhāti …pe….

‘Arahattamaggakkhaņe dassanaṭṭhena sammādiṭṭhi …pe… avikkhepaṭṭhena sammāsamādhi rūparāgā arūparāgā mānā uddhaccā avijjāya mānānusayā bhavarāgānusayā avijjānusayā vuṭṭhāti, tadanuvattakakilesehi ca khandhehi ca vuṭṭhāti, bahiddhā ca sabbanimittehi vuṭṭhāti. Tena vuccati “dubhato vuṭṭhānavivaṭṭane paññā magge ñāņan”‘ ti (paṭi. ma. 1.61).

828. Lokiyānañca aṭṭhannaŋ samāpattīnaŋ bhāvanākāle samathabalaŋ adhikaŋ hoti. Aniccānupassanādīnaŋ bhāvanākāle vipassanābalaŋ. Ariyamaggakkhaņe pana yuganaddhā te dhammā pavattanti aññamaññaŋ anativattanaṭṭhena. Tasmā imesu catūsupi ñāņesu ubhayabalasamāyogo hoti. Yathāha–

‘Uddhaccasahagatakilesehi ca khandhehi ca vuṭṭhahato cittassa ekaggatā avikkhepo samādhi nirodhagocaro, avijjāsahagatakilesehi ca khandhehi ca vuṭṭhahato anupassanaṭṭhena vipassanā nirodhagocarā. Iti vuṭṭhānaṭṭhena samathavipassanā ekarasā (p. 2.323) honti, yuganaddhā honti, aññamaññaŋ nātivattantīti. Tena vuccati vuṭṭhānaṭṭhena samathavipassanaŋ yuganaddhaŋ bhāvetī’ ti (paṭi. ma. 2.5).

Evamettha vuṭṭhānabalasamāyogo veditabbo.

Pahātabbadhammapahānakathā
829. Ye yena pahātabbā dhammā, tesaŋ pahānañcāti imesu pana catūsu ñāņesu ye dhammā yena ñāņena pahātabbā, tesaŋ pahānañca jānitabbaŋ. Etāni hi yathāyogaŋ saŋyojanakilesamicchattalokadhammamacchariyavipallāsagantha-agati-āsava-oghayoganīvaraņaparāmāsa-upādāna-anusayamala-akusalakammapathacittuppādasankhātānaŋ dhammānaŋ pahānakarāni.

Tattha saŋyojanānīti khandhehi khandhānaŋ phalena kammassa dukkhena vā sattānaŋ saŋyojakattā rūparāgādayo dasa dhammā vuccanti. Yāvañhi te, tāva etesaŋ anuparamoti. Tatrāpi rūparāgo arūparāgo māno uddhaccaŋ avijjāti ime pañca uddhaŋnibbattanakakhandhādisaŋyojakattā uddhaŋbhāgiyasaŋyojanāni nāma. Sakkāyadiṭṭhi vicikicchā sīlabbataparāmāso kāmarāgo paṭighoti ime pañca adhonibbattanakakhandhādisaŋyojakattā adhobhāgiyasaŋyojanāni nāma.

Kilesāti sayaŋ sankiliṭṭhattā sampayuttadhammānañca sankilesikattā lobho doso moho māno diṭṭhi vicikicchā thinaŋ uddhaccaŋ ahirikaŋ anottappanti ime dasa dhammā.

Micchattāti micchāpavattanato micchādiṭṭhi micchāsankappo micchāvācā micchākammanto micchā-ājīvo micchāvāyāmo micchāsati micchāsamādhīti ime aṭṭha dhammā. Micchāvimuttimicchāñāņehi vā saddhiŋ dasa.

Lokadhammāti lokappavattiyā sati anuparamadhammakattā lābho alābho yaso ayaso sukhaŋ dukkhaŋ nindā pasaŋsāti ime aṭṭha. Idha pana kāraņopacārena lābhādivatthukassa anunayassa alābhādivatthukassa paṭighassa cetaŋ lokadhammaggahaņena gahaņaŋ katanti veditabbaŋ.

Macchariyānīti (p. 2.324) āvāsamacchariyaŋ kulamacchariyaŋ lābhamacchariyaŋ dhammamacchariyaŋ vaņņamacchariyanti imāsu āvāsādīsu aññesaŋ sādhāraņabhāvaŋ asahanākārena pavattāni pañca macchariyāni.

Vipallāsāti aniccadukkha-anatta-asubhesuyeva vatthūsu ‘niccaŋ sukhaŋ attā subhan’ ti evaŋ pavatto saññāvipallāso cittavipallāso diṭṭhivipallāsoti ime tayo.

Ganthāti nāmakāyassa ceva rūpakāyassa ca ganthanato abhijjhādayo cattāro. Tathā hi te abhijjhā kāyagantho, byāpādo kāyagantho, sīlabbataparāmāso kāyagantho, idaŋsaccābhiniveso kāyagantho icceva vuttā.

Agatīti chandadosamohabhayehi akattabbakaraņassa, kattabbākaraņassa ca adhivacanaŋ. Tañhi ariyehi agantabbattā agatīti vuccati.

Āsavāti ārammaņavasena āgotrabhuto, ābhavaggato ca savanā, asaŋvutehi vā dvārehi ghaṭachiddehi udakaŋ viya savanato niccapaggharaņaṭṭhena saŋsāradukkhassa vā savanato kāmarāgabhavarāgamicchādiṭṭhi-avijjānametaŋ adhivacanaŋ.

Bhavasāgare ākađđhanaṭṭhena duruttaraņaṭṭhena ca oghātipi, ārammaņaviyogassa ceva dukkhaviyogassa ca appadānato yogātipi tesaññeva adhivacanaŋ.

Nīvaraņānīti cittassa āvaraņanīvaraņapaṭicchādanaṭṭhena kāmacchandādayo pañca.

Parāmāsoti tassa tassa dhammassa sabhāvaŋ atikkamma parato abhūtaŋ sabhāvaŋ āmasanākārena pavattanato micchādiṭṭhiyā etaŋ adhivacanaŋ.

Upādānānīti sabbākārena paṭiccasamuppādaniddese vuttāni kāmupādānādīni cattāri.

Anusayāti thāmagataṭṭhena kāmarāgānusayo, paṭigha, māna, diṭṭhi, vicikicchā, bhavarāga, avijjānusayoti evaŋ vuttā kāmarāgādayo satta (p. 2.325) Te hi thāmagatattā punappunaŋ kāmarāgādīnaŋ uppattihetubhāvena anusentiyevāti anusayā.

Malāti telañjanakalalaŋ viya sayañca asuddhattā, aññesañca asuddhabhāvakaraņato lobhadosamohā tayo.

Akusalakammapathāti akusalakammabhāvena ceva duggatīnañca pathabhāvena pāņātipāto adinnādānaŋ kāmesumicchācāro musāvādo pisuņavācā pharusavācā samphappalāpo abhijjhā byāpādo micchādiṭṭhīti ime dasa.

Akusalacittuppādāti lobhamūlā aṭṭha dosamūlā dve mohamūlā dveti ime dvādasa.

830. Iti etesaŋ saŋyojanādīnaŋ dhammānaŋ etāni yathāyogaŋ pahānakarāni. Kathaŋ? Saŋyojanesu tāva sakkāyadiṭṭhi vicikicchā sīlabbataparāmāso apāyagamanīyā ca kāmarāgapaṭighāti ete pañca dhammā paṭhamañāņavajjhā, sesā kāmarāgapaṭighā oļārikā dutiyañāņavajjhā, sukhumā tatiyañāņavajjhā, rūparāgādayo pañcapi catutthañāņavajjhā eva. Paratopi ca yattha yattha evasaddena niyamaŋ na karissāma. Tattha tattha yaŋ yaŋ ‘upariñāņavajjho’ ti vakkhāma, so so purimañāņehi hatāpāyagamanīyādibhāvova hutvā upariñāņavajjho hotīti veditabbo.

Kilesesu diṭṭhivicikicchā paṭhamañāņavajjhā, doso tatiyañāņavajjho, lobhamohamānathina-uddhacca-ahirika-anottappāni catutthañāņavajjhāni.

Micchattesu micchādiṭṭhi musāvādo micchākammanto micchā-ājīvoti ime paṭhamañāņavajjhā, micchāsankappo pisuņavācā pharusavācāti ime tatiyañāņavajjhā, cetanāyeva cettha vācāti veditabbā. Samphappalāpamicchāvāyāmasatisamādhivimuttiñāņāni catutthañāņavajjhāni.

Lokadhammesu paṭigho tatiyañāņavajjho, anunayo catutthañāņavajjho, yase ca pasaŋsāya ca anunayo catutthañāņavajjhoti eke. Macchariyāni paṭhamañāņavajjhāneva.

Vipallāsesu (p. 2.326) anicce niccaŋ, anattani attāti ca saññācittadiṭṭhivipallāsā, dukkhe sukhaŋ, asubhe subhanti diṭṭhivipallāso cāti ime paṭhamañāņavajjhā, asubhe subhanti saññācittavipallāsā tatiyañāņavajjhā, dukkhe sukhanti saññācittavipallāsā catutthañāņavajjhā.

Ganthesu sīlabbataparāmasa-idaŋsaccābhinivesakāyaganthā paṭhamañāņavajjhā, byāpādakāyagantho tatiyañāņavajjho, itaro catutthañāņavajjho.

Agati paṭhamañāņavajjhāva.

Āsavesu diṭṭhāsavo paṭhamañāņavajjho, kāmāsavo tatiyañāņavajjho, itare dve catutthañāņavajjhā. Oghayogesupi eseva nayo.

Nīvaraņesu vicikicchānīvaraņaŋ paṭhamañāņavajjhaŋ, kāmacchando byāpādo kukkuccanti tīņi tatiyañāņavajjhāni, thinamiddha-uddhaccāni catutthañāņavajjhāni.

Parāmāso paṭhamañāņavajjhova.

Upādānesu sabbesampi lokiyadhammānaŋ vatthukāmavasena kāmāti āgatattā rūpārūparāgopi kāmupādāne patati, tasmā taŋ catutthañāņavajjhaŋ, sesāni paṭhamañāņavajjhāni.

Anusayesu diṭṭhivicikicchānusayā paṭhamañāņavajjhāva, kāmarāgapaṭighānusayā tatiyañāņavajjhā, mānabhavarāgāvijjānusayā catutthañāņavajjhā.

Malesu dosamalaŋ tatiyañāņavajjhaŋ, itarāni catutthañāņavajjhāni.

Akusalakammapathesu pāņātipāto adinnādānaŋ micchācāro musāvādo micchādiṭṭhīti ime paṭhamañāņavajjhā pisuņavācā pharusavācā byāpādoti tayo tatiyañāņavajjhā, samphappalāpābhijjhā catutthañāņavajjhā.

Akusalacittuppādesu cattāro diṭṭhigatasampayuttā vicikicchāsampayutto cāti pañca paṭhamañāņavajjhāva, dve paṭighasampayuttā tatiyañāņavajjhā, sesā catutthañāņavajjhāti.

Yañca yena vajjhaŋ, taŋ tena pahātabbaŋ nāma. Tena vuttaŋ ‘iti etesaŋ saŋyojanādīnaŋ dhammānaŋ etāni yathāyogaŋ pahānakarānī’ ti.

831. Kiŋ (p. 2.327) panetāni ete dhamme atītānāgate pajahanti udāhu paccuppanneti. Kiŋ panettha yadi tāva atītānāgate, aphalo vāyāmo āpajjati. Kasmā? Pahātabbānaŋ natthitāya. Atha paccuppanne, tathāpi aphalo, vāyāmena saddhiŋ pahātabbānaŋ atthitāya, sankilesikā ca maggabhāvanā āpajjati, vippayuttatā vā kilesānaŋ, na ca paccuppannakileso cittavippayutto nāma atthīti. Nāyaŋ āveņikā codanā. Pāļiyaŋyeva hi ‘svāyaŋ kilese pajahati, atīte kilese pajahati, anāgate kilese pajahati, paccuppanne kilese pajahatī’ ti vatvā, puna ‘hañci atīte kilese pajahati, tenahi khīņaŋ khepeti, niruddhaŋ nirodheti, vigataŋ vigameti, atthangataŋ atthangameti. Atītaŋ yaŋ natthi, taŋ pajahatī’ ti (paṭi. ma. 3.21) ca vatvā, ‘na atīte kilese pajahatī’ ti paṭikkhittaŋ.

Tathā ‘hañci anāgate kilese pajahati, tenahi ajātaŋ pajahati, anibbattaŋ pajahati, anuppannaŋ pajahati, apātubhūtaŋ pajahati. Anāgataŋ yaŋ natthi, taŋ pajahatī’ ti ca vatvā, ‘na anāgate kilese pajahatī’ ti paṭikkhittaŋ.

Tathā ‘hañci paccuppanne kilese pajahati, tenahi ratto rāgaŋ pajahati. Duṭṭho dosaŋ, mūļho mohaŋ, vinibaddho mānaŋ, parāmaṭṭho diṭṭhiŋ, vikkhepagato uddhaccaŋ, aniṭṭhangato vicikicchaŋ, thāmagato anusayaŋ pajahati. Kaņhasukkā dhammā yuganaddhāva vattanti. Sankilesikā maggabhāvanā hotī’ ti ca vatvā, ‘na atīte kilese pajahati, na anāgate, na paccuppanne kilese pajahatī’ ti sabbaŋ paṭikkhipitvā, ‘tenahi natthi maggabhāvanā, natthi phalasacchikiriyā natthi kilesappahānaŋ, natthi dhammābhisamayo’ ti pañhāpariyosāne ‘na hi natthi maggabhāvanā …pe… natthi dhammābhisamayo’ ti paṭijānitvā ‘yathā kathaŋ viyā’ ti vutte idaŋ vuttaŋ–

‘Seyyathāpi taruņo rukkho ajātaphalo, tamenaŋ puriso mūle chindeyya, ye tassa rukkhassa ajātaphalā, te ajātāyeva na jāyanti, anibbattāyeva na nibbattanti, anuppannāyeva na uppajjanti, apātubhūtāyeva na pātubhavanti, evameva (p. 2.328) uppādo hetu uppādo paccayo kilesānaŋ nibbattiyāti uppāde ādīnavaŋ disvā anuppāde cittaŋ pakkhandati, anuppāde cittassa pakkhandattā ye āyūhanapaccayā kilesā nibbatteyyuŋ, te ajātāyeva na jāyanti …pe… apātubhūtāyeva na pātubhavanti, evaŋ hetunirodhā dukkhanirodho. Pavattaŋ hetu …pe… nimittaŋ hetu …pe… āyūhanā hetu …pe… anāyūhane cittassa pakkhandattā ye āyūhanapaccayā kilesā nibbatteyyuŋ, te ajātāyeva …pe… apātubhūtāyeva na pātubhavanti, evaŋ hetunirodhā dukkhanirodho. Evaŋ atthi maggabhāvanā, atthi phalasacchikiriyā, atthi kilesappahānaŋ, atthi dhammābhisamayo’ ti (paṭi. ma. 3.21).

832. Etena kiŋ dīpitaŋ hoti? Bhūmiladdhānaŋ kilesānaŋ pahānaŋ dīpitaŋ hoti. Bhūmiladdhā pana kiŋ atītānāgatā udāhu paccuppannāti. Bhūmiladdhuppannā eva nāma te.

833. Uppannaŋ hi vattamānabhūtāpagatokāsakatabhūmiladdhavasena anekappabhedaŋ. Tattha sabbampi uppādajarābhangasamangisankhātaŋ vattamānuppannaŋ nāma. Ārammaņarasaŋ anubhavitvā niruddhaŋ anubhūtāpagatasankhātaŋ kusalākusalaŋ uppādādittayaŋ anuppatvā niruddhaŋ bhūtāpagatasankhātaŋ sesasankhatañca bhūtāpagatuppannaŋ nāma. ‘Yānissa tāni pubbekatāni kammānī’ ti (ma. ni. 3.248) evamādinā nayena vuttaŋ kammaŋ atītampi samānaŋ aññaŋ vipākaŋ paṭibāhitvā attano vipākassokāsaŋ katvā ṭhitattā tathā katokāsañca vipākaŋ anuppannampi samānaŋ evaŋ kate okāse ekantena uppajjanato okāsakatuppannaŋ nāma. Tāsu tāsu bhūmīsu asamūhataŋ akusalaŋ bhūmiladdhuppannaŋ nāma.

834. Ettha ca bhūmiyā bhūmiladdhassa ca nānattaŋ veditabbaŋ. Bhūmīti hi vipassanāya ārammaņabhūtā tebhūmakā pañcakkhandhā. Bhūmiladdhaŋ nāma tesu khandhesu uppattirahaŋ kilesajātaŋ. Tenahi sā bhūmi laddhā nāma hotīti tasmā bhūmiladdhanti vuccati, sā ca kho na ārammaņavasena. Ārammaņavasena (p. 2.329) hi sabbepi atītānāgate pariññātepi ca khīņāsavānaŋ khandhe ārabbha kilesā uppajjanti mahākaccāna-uppalavaņņādīnaŋ khandhe ārabbha soreyyaseṭṭhi nandamāņavakādīnaŋ viya. Yadi ca taŋ bhūmiladdhaŋ nāma siyā, tassa appaheyyato na koci bhavamūlaŋ pajaheyya. Vatthuvasena pana bhūmiladdhaŋ veditabbaŋ. Yattha yattha hi vipassanāya apariññātā khandhā uppajjanti, tattha tattha uppādato pabhuti tesu vaṭṭamūlaŋ kilesajātaŋ anuseti. Taŋ appahīnaṭṭhena bhūmiladdhanti veditabbaŋ.

835. Tattha ca yassa yesu khandhesu appahīnaṭṭhena anusayitā kilesā, tassa te eva khandhā tesaŋ kilesānaŋ vatthu, na aññesaŋ santakā khandhā. Atītakkhandhesu ca appahīnānusayitānaŋ kilesānaŋ atītakkhandhāva vatthu, na itare. Esa nayo anāgatādīsu. Tathā kāmāvacarakkhandhesu appahīnānusayitānaŋ kilesānaŋ kāmāvacarakkhandhāva vatthu, na itare. Esa nayo rūpārūpāvacaresu. Sotāpannādīsu pana yassa yassa ariyapuggalassa khandhesu taŋ taŋ vaṭṭamūlaŋ kilesajātaŋ tena tena maggena pahīnaŋ, tassa tassa te te khandhā pahīnānaŋ tesaŋ tesaŋ vaṭṭamūlakilesānaŋ avatthuto bhūmīti sankhaŋ na labhanti. Puthujjanassa sabbasova vaṭṭamūlakilesānaŋ appahīnattā yankiñci kariyamānaŋ kammaŋ kusalaŋ akusalaŋ vā hoti. Iccassa kammakilesapaccayā vaṭṭaŋ vaṭṭati. Tassetaŋ vaṭṭamūlaŋ rūpakkhandheyeva, na vedanākkhandhādīsu. Viññāņakkhandheyeva vā, na rūpakkhandhādīsūti na vattabbaŋ. Kasmā? Avisesena pañcasupi khandhesu anusayitattā.

836. Kathaŋ? Pathavīrasādi viya rukkhe. Yathā hi mahārukkhe pathavītalaŋ adhiṭṭhāya pathavīrasañca āporasañca nissāya tappaccayā mūlakhandhasākhapasākhapallavapalāsapupphaphalehi vađđhitvā nabhaŋ pūretvā yāva kappāvasānā bījaparamparāya rukkhapaveņiŋ santānayamāne ṭhite taŋ pathavīrasādi mūleyeva, na khandhādīsu …pe… phaleyeva vā, na mūlādīsūti na vattabbaŋ. Kasmā? Avisesena sabbesu mūlādīsu anugatattāti.

Yathā pana tasseva rukkhassa pupphaphalādīsu nibbinno koci puriso catūsu disāsu maņđūkakaņṭakaŋ nāma visakaņṭakaŋ ākoṭeyya, atha so (p. 2.330) rukkho tena visasamphassena phuṭṭho pathavīrasa-āporasānaŋ pariyādiņņattā appasavanadhammataŋ āgamma puna santānaŋ nibbattetuŋ na sakkuņeyya, evameva khandhapavattiyaŋ nibbinno kulaputto tassa purisassa catūsu disāsu rukkhe visayojanaŋ viya attano santāne catumaggabhāvanaŋ ārabhati. Athassa so khandhasantāno tena catumaggavisasamphassena sabbaso vaṭṭamūlakakilesānaŋ pariyādiņņattā kiriyabhāvamatta-upagatakāyakammādisabbakammappabhedo hutvā āyatiŋ punabbhavānabhinibbattanadhammataŋ āgamma bhavantarasantānaŋ nibbattetuŋ na sakkoti. Kevalaŋ carimaviññāņanirodhena nirindhano viya jātavedo anupādāno parinibbāyati, evaŋ bhūmiyā bhūmiladdhassa ca nānattaŋ veditabbaŋ.

837. Apica aparampi samudācāra-ārammaņādhiggahita-avikkhambhita-asamūhatavasena catubbidhaŋ uppannaŋ. Tattha vattamānuppannameva samudācāruppannaŋ. Cakkhādīnaŋ pana āpāthagate ārammaņe pubbabhāge anuppajjamānampi kilesajātaŋ ārammaņassa adhiggahitattā eva aparabhāge ekantena uppattito ārammaņādhiggahituppannanti vuccati, kalyāņigāme piņđāya carato mahātissattherassa visabhāgarūpadassanena uppannakilesajātaŋ viya. Samathavipassanānaŋ aññataravasena avikkhambhitaŋ kilesajātaŋ cittasantatimanārūļhampi uppattinivārakassa hetuno abhāvā avikkhambhituppannaŋ nāma. Samathavipassanāvasena pana vikkhambhitampi ariyamaggena asamūhatattā uppattidhammataŋ anatītatāya asamūhatuppannanti vuccati, ākāsena gacchantassa aṭṭhasamāpattilābhino therassa kusumitarukkhe upavane pupphāni uccinantassa madhurena sarena gāyato mātugāmassa gītasavanena uppannakilesajātaŋ viya. Tividhampi cetaŋ ārammaņādhiggahitāvikkhambhita-asamūhatuppannaŋ bhūmiladdheneva sangahaŋ gacchatīti veditabbaŋ. 838. Iccetasmiŋ vuttappabhede uppanne yadetaŋ vattamānabhūtāpagatokāsakatasamudācārasankhātaŋ catubbidhaŋ uppannaŋ, taŋ amaggavajjhattā kenacipi ñāņena pahātabbaŋ na hoti. Yaŋ panetaŋ bhūmiladdhārammaņādhiggahita-avikkhambhita-asamūhatasankhātaŋ uppannaŋ, tassa taŋ uppannabhāvaŋ vināsayamānaŋ yasmā taŋ taŋ lokiyalokuttarañāņaŋ uppajjati, tasmā taŋ sabbampi pahātabbaŋ hotīti. Evamettha ye yena pahātabbā dhammā, tesaŋ pahānañca jānitabbaŋ.

Pariññādikiccakathā
839. 
Kiccāni (p. 2.331) pariññādīni, yāni vuttāni abhisamayakāle;


Tāni ca yathāsabhāvena, jānitabbāni sabbānīti.

Saccābhisamayakālaŋ hi etesu catūsu ñāņesu ekekassa ekakkhaņe pariññā pahānaŋ sacchikiriyā bhāvanāti etāni pariññādīni cattāri kiccāni vuttāni, tāni yathāsabhāvena jānitabbāni. Vuttaŋ hetaŋ porāņehi–

‘Yathā padīpo apubbaŋ acarimaŋ ekakkhaņe cattāri kiccāni karoti, vaṭṭiŋ jhāpeti, andhakāraŋ vidhamati, ālokaŋ parividaŋseti, sinehaŋ pariyādiyati, evameva maggañāņaŋ apubbaŋ acarimaŋ ekakkhaņe cattāri saccāni abhisameti, dukkhaŋ pariññābhisamayena abhisameti, samudayaŋ pahānābhisamayena abhisameti, maggaŋ bhāvanābhisamayena abhisameti, nirodhaŋ sacchikiriyābhisamayena abhisameti. Kiŋ vuttaŋ hoti? Nirodhaŋ ārammaņaŋ karitvā cattāripi saccāni pāpuņāti passati paṭivijjhatī’ ti.

Vuttampi cetaŋ ‘yo, bhikkhave, dukkhaŋ passati, dukkhasamudayampi so passati, dukkhanirodhampi passati, dukkhanirodhagāminiŋ paṭipadampi passatī’ ti (saŋ. ni. 5.1100) sabbaŋ veditabbaŋ.

Aparampi vuttaŋ ‘maggasamangissa ñāņaŋ, dukkhepetaŋ ñāņaŋ, dukkhasamudayepetaŋ ñāņaŋ, dukkhanirodhepetaŋ ñāņaŋ, dukkhanirodhagāminiyā paṭipadāyapetaŋ ñāņan’ ti (vibha. 794 paṭi. ma. 1.109).

Tattha yathā padīpo vaṭṭiŋ jhāpeti, evaŋ maggañāņaŋ dukkhaŋ parijānāti. Yathā andhakāraŋ vidhamati, evaŋ samudayaŋ pajahati. Yathā ālokaŋ parividaŋseti, evaŋ sahajātādipaccayatāya sammāsankappādidhammasankhātaŋ maggaŋ bhāveti. Yathā sinehaŋ pariyādiyati, evaŋ kilesapariyādānaŋ nirodhaŋ sacchikarotīti evaŋ upamāsaŋsandanaŋ veditabbaŋ.

840. Aparo nayo– yathā sūriyo udayanto apubbaŋ acarimaŋ saha pātubhāvā cattāri kiccāni karoti, rūpagatāni obhāseti, andhakāraŋ (p. 2.332) vidhamati, ālokaŋ dasseti, sītaŋ paṭippassambheti, evameva maggañāņaŋ …pe… nirodhaŋ sacchikiriyābhisamayena abhisameti. Idhāpi yathā sūriyo rūpagatāni obhāseti, evaŋ maggañāņaŋ dukkhaŋ parijānāti. Yathā andhakāraŋ vidhamati, evaŋ samudayaŋ pajahati. Yathā ālokaŋ dasseti, evaŋ sahajātādipaccayatāya maggaŋ bhāveti. Yathā sītaŋ paṭippassambheti, evaŋ kilesapaṭippassaddhiŋ nirodhaŋ sacchikarotīti evaŋ upamāsaŋsandanaŋ veditabbaŋ.

841. Aparo nayo– yathā nāvā apubbaŋ acarimaŋ ekakkhaņe cattāri kiccāni karoti, orimatīraŋ pajahati, sotaŋ chindati, bhaņđaŋ vahati, pārimatīraŋ appeti, evameva maggañāņaŋ …pe… nirodhaŋ sacchikiriyābhisamayena abhisameti. Etthāpi yathā nāvā orimatīraŋ pajahati, evaŋ maggañāņaŋ dukkhaŋ parijānāti. Yathā sotaŋ chindati, evaŋ samudayaŋ pajahati. Yathā bhaņđaŋ vahati, evaŋ sahajātādipaccayatāya maggaŋ bhāveti. Yathā pārimatīraŋ appeti, evaŋ pārimatīrabhūtaŋ nirodhaŋ sacchikarotīti evaŋ upamāsaŋsandanaŋ veditabbaŋ.

842. Evaŋ saccābhisamayakālasmiŋ ekakkhaņe catunnaŋ kiccānaŋ vasena pavattañāņassa panassa soļasahākārehi tathaṭṭhena cattāri kiccāni ekapaṭivedhāni honti. Yathāha–

‘Kathaŋ tathaṭṭhena cattāri kiccāni ekapaṭivedhāni? Soļasahi ākārehi tathaṭṭhena cattāri kiccāni ekapaṭivedhāni. Dukkhassa pīļanaṭṭho, sankhataṭṭho, santāpaṭṭho, vipariņāmaṭṭho, tathaṭṭho. Samudayassa āyūhanaṭṭho, nidānaṭṭho, saŋyogaṭṭho, palibodhaṭṭho, tathaṭṭho. Nirodhassa nissaraņaṭṭho, vivekaṭṭho, asankhataṭṭho, amataṭṭho, tathaṭṭho. Maggassa niyyānaṭṭho, hetuṭṭho, dassanaṭṭho, adhipateyyaṭṭho, tathaṭṭho. Imehi soļasahi ākārehi tathaṭṭhena cattāri saccāni ekasangahitāni. Yaŋ ekasangahitaŋ, taŋ ekattaŋ. Yaŋ ekattaŋ, taŋ ekena ñāņena paṭivijjhatīti cattāri saccāni ekapaṭivedhānī’ ti (paṭi. ma. 2.11).

843. Tattha (p. 2.333) siyā yadā dukkhādīnaŋ aññepi rogagaņđādayo atthā atthi, atha kasmā cattāroyeva vuttāti. Ettha vadāma, aññasaccadassanavasena āvibhāvato. ‘Tattha katamaŋ dukkhe ñāņaŋ? Dukkhaŋ ārabbha yā uppajjati paññā pajānanā’ ti-ādinā (vibha. 794 paṭi. ma. 1.109) hi nayena ekekasaccārammaņavasenāpi saccañāņaŋ vuttaŋ. ‘Yo, bhikkhave, dukkhaŋ passati, samudayampi so passatī’ ti-ādinā (saŋ. ni. 5.1100) nayena ekaŋ saccaŋ ārammaņaŋ katvā sesesupi kiccanipphattivasenāpi vuttaŋ.

Tattha yadā ekekaŋ saccaŋ ārammaņaŋ karoti, tadā samudayadassanena tāva sabhāvato pīļanalakkhaņassāpi dukkhassa, yasmā taŋ āyūhanalakkhaņena samudayena āyūhitaŋ sankhataŋ rāsikataŋ, tasmāssa so sankhataṭṭho āvibhavati. Yasmā pana maggo kilesasantāpaharo susītalo, tasmāssa maggassa dassanena santāpaṭṭho āvibhavati āyasmato nandassa accharādassanena sundariyā anabhirūpabhāvo viya. Avipariņāmadhammassa pana nirodhassa dassanenassa vipariņāmaṭṭho āvibhavatīti vattabbamevettha natthi.

Tathā sabhāvato āyūhanalakkhaņassāpi samudayassa, dukkhadassanena nidānaṭṭho āvibhavati asappāyabhojanato uppannabyādhidassanena bhojanassa byādhinidānabhāvo viya. Visaŋyogabhūtassa nirodhassa dassanena saŋyogaṭṭho. Niyyānabhūtassa ca maggassa dassanena palibodhaṭṭhoti.

Tathā nissaraņalakkhaņassāpi nirodhassa, avivekabhūtassa samudayassa dassanena vivekaṭṭho āvibhavati. Maggadassanena asankhataṭṭho, iminā hi anamataggasaŋsāre maggo nadiṭṭhapubbo, sopi ca sappaccayattā sankhatoyevāti appaccayadhammassa asankhatabhāvo ativiya pākaṭo hoti. Dukkhadassanena panassa amataṭṭho āvibhavati, dukkhaŋ hi visaŋ, amataŋ nibbānanti.

Tathā niyyānalakkhaņassāpi maggassa, samudayadassanena ‘nāyaŋ hetu nibbānassa pattiyā, ayaŋ hetū’ ti hetuṭṭho āvibhavati. Nirodhadassanena dassanaṭṭho, paramasukhumāni rūpāni passato ‘vippasannaŋ vata me (p. 2.334) cakkhūn’ ti cakkhussa vippasannabhāvo viya. Dukkhadassanena adhipateyyaṭṭho, anekarogāturakapaņajanadassanena issarajanassa uļārabhāvo viyāti evamettha salakkhaņavasena ekekassa, aññasaccadassanavasena ca itaresaŋ tiņņaŋ tiņņaŋ āvibhāvato ekekassa cattāro cattāro atthā vuttā. Maggakkhaņe pana sabbe cete atthā ekeneva dukkhādīsu catukiccena ñāņena paṭivedhaŋ gacchantīti. Ye pana nānābhisamayaŋ icchanti, tesaŋ uttaraŋ abhidhamme kathāvatthusmiŋ vuttameva.

Pariññādippabhedakathā
844. Idāni yāni tāni pariññādīni cattāri kiccāni vuttāni, tesu–


Tividhā hoti pariññā, tathā pahānampi sacchikiriyāpi;


Dve bhāvanā abhimatā, vinicchayo tattha ñātabbo.

845. Tividhā hoti pariññāti ñātapariññā tīraņapariññā pahānapariññāti evaŋ pariññā tividhā hoti. Tattha ‘abhiññāpaññā ñātaṭṭhena ñāņan’ ti (paṭi. ma. mātikā 1.20) evaŋ uddisitvā ‘ye ye dhammā abhiññātā honti, te te dhammā ñātā hontī’ ti (paṭi. ma. 1.75) evaŋ sankhepato, ‘sabbaŋ, bhikkhave, abhiññeyyaŋ. Kiñca, bhikkhave, sabbaŋ abhiññeyyaŋ? Cakkhuŋ, bhikkhave, abhiññeyyan’ ti-ādinā (paṭi. ma. 1.2) nayena vitthārato vuttā ñātapariññā nāma. Tassā sappaccayanāmarūpābhijānanā āveņikā bhūmi.

846. ‘Pariññāpaññā tīraņaṭṭhena ñāņan’ ti (paṭi. ma. mātikā 1.21) evaŋ uddisitvā pana ‘ye ye dhammā pariññātā honti, te te dhammā tīritā hontī’ ti (paṭi. ma. 1.75) evaŋ sankhepato, ‘sabbaŋ, bhikkhave, pariññeyyaŋ. Kiñca, bhikkhave, sabbaŋ pariññeyyaŋ? Cakkhuŋ, bhikkhave, pariññeyyan’ ti-ādinā (paṭi. ma. 1.21) nayena vitthārato vuttā tīraņapariññā nāma. Tassā kalāpasammasanato paṭṭhāya aniccaŋ dukkhamanattāti tīraņavasena pavattamānāya yāva anulomā āveņikā bhūmi.

847. ‘Pahānapaññā pariccāgaṭṭhena ñāņan’ ti (paṭi. ma. mātikā 1.22) evaŋ pana uddisitvā ‘ye ye dhammā pahīnā honti, te te dhammā pariccattā hontī’ ti (paṭi. ma. 1.75) evaŋ vitthārato (p. 2.335) vuttā ‘aniccānupassanāya niccasaññaŋ pajahatī’ ti-ādinayappavattā pahānapariññā. Tassā bhangānupassanato paṭṭhāya yāva maggañāņā bhūmi, ayaŋ idha adhippetā.

Yasmā vā ñātatīraņapariññāyopi tadatthāyeva, yasmā ca ye dhamme pajahati, te niyamato ñātā ceva tīritā ca honti, tasmā pariññāttayampi iminā pariyāyena maggañāņassa kiccanti veditabbaŋ.

848. Tathā pahānampīti pahānampi hi vikkhambhanappahānaŋ tadangappahānaŋ samucchedappahānanti pariññā viya tividhameva hoti. Tattha yaŋ sasevāle udake pakkhittena ghaṭena sevālassa viya tena tena lokiyasamādhinā nīvaraņādīnaŋ paccanīkadhammānaŋ vikkhambhanaŋ, idaŋ vikkhambhanappahānaŋ nāma. Pāļiyaŋ pana ‘vikkhambhanappahānañca nīvaraņānaŋ paṭhamaŋ jhānaŋ bhāvayato’ ti (paṭi. ma. 1.24) nīvaraņānaññeva vikkhambhanaŋ vuttaŋ, taŋ pākaṭattā vuttanti veditabbaŋ. Nīvaraņāni hi jhānassa pubbabhāgepi pacchābhāgepi na sahasā cittaŋ ajjhottharanti, vitakkādayo appitakkhaņeyeva. Tasmā nīvaraņānaŋ vikkhambhanaŋ pākaṭaŋ.

849. Yaŋ pana rattibhāge samujjalitena padīpena andhakārassa viya tena tena vipassanāya avayavabhūtena ñāņangena paṭipakkhavaseneva tassa tassa pahātabbadhammassa pahānaŋ, idaŋ tadangappahānaŋ nāma. Seyyathidaŋ– nāmarūpaparicchedena tāva sakkāyadiṭṭhiyā. Paccayapariggahena ahetuvisamahetudiṭṭhiyā ceva kankhāmalassa ca. Kalāpasammasanena ‘ahaŋ mamā’ ti samūhagāhassa. Maggāmaggavavatthānena amagge maggasaññāya. Udayadassanena ucchedadiṭṭhiyā. Vayadassanena sassatadiṭṭhiyā. Bhayatupaṭṭhānena sabhaye abhayasaññāya. Ādīnavadassanena assādasaññāya. Nibbidānupassanena abhiratisaññāya. Muñcitukamyatāya amuñcitukāmabhāvassa. Paṭisankhānena appaṭisankhānassa. Upekkhāya anupekkhanassa. Anulomena saccapaṭilomagāhassa pahānaŋ.

Yaŋ vā pana aṭṭhārasasu mahāvipassanāsu aniccānupassanāya niccasaññāya. Dukkhānupassanāya sukhasaññāya. Anattānupassanāya attasaññāya. Nibbidānupassanāya nandiyā. Virāgānupassanāya rāgassa. Nirodhānupassanāya (p. 2.336) samudayassa. Paṭinissaggānupassanāya ādānassa. Khayānupassanāya ghanasaññāya. Vayānupassanāya āyūhanassa. Vipariņāmānupassanāya dhuvasaññāya. Animittānupassanāya nimittassa. Appaņihitānupassanāya paņidhiyā. Suññatānupassanāya abhinivesassa. Adhipaññādhammavipassanāya sārādānābhinivesassa. Yathābhūtañāņadassanena sammohābhinivesassa. Ādīnavānupassanāya ālayābhinivesassa. Paṭisankhānupassanāya appaṭisankhāya. Vivaṭṭānupassanāya saŋyogābhinivesassa pahānaŋ. Idampi tadangappahānameva.

850. Tattha yathā aniccānupassanādīhi sattahi niccasaññādīnaŋ pahānaŋ hoti, taŋ bhangānupassane vuttameva.

Khayānupassanāti pana ghanavinibbhogaŋ katvā aniccaŋ khayaṭṭhenāti evaŋ khayaŋ passato ñāņaŋ. Tena ghanasaññāya pahānaŋ hoti.

Vayānupassanāti–


Ārammaņānvayena, ubho ekavavatthānā;


Nirodhe adhimuttatā, vayalakkhaņavipassanāti.–

Evaŋ vuttā paccakkhato ceva anvayato ca sankhārānaŋ bhangaŋ disvā tasmiññeva bhangasankhāte nirodhe adhimuttatā, tāya āyūhanassa pahānaŋ hoti. Yesaŋ hi atthāya āyūheyya, ‘te evaŋ vayadhammā’ ti vipassato āyūhane cittaŋ na namati.

Vipariņāmānupassanāti rūpasattakādivasena taŋ taŋ paricchedaŋ atikkamma aññathāpavattidassanaŋ. Uppannassa vā jarāya ceva maraņena ca dvīhākārehi vipariņāmadassanaŋ, tāya dhuvasaññāya pahānaŋ hoti.

Animittānupassanāti aniccānupassanāva, tāya niccanimittassa pahānaŋ hoti.

Appaņihitānupassanāti dukkhānupassanāva, tāya sukhapaņidhisukhapatthanāpahānaŋ hoti.

Suññatānupassanāti anattānupassanāva, tāya ‘atthi attā’ ti abhinivesassa pahānaŋ hoti.

Adhipaññādhammavipassanāti (p. 2.337)


‘Ārammaņañca paṭisankhā, bhangañca anupassati;


Suññato ca upaṭṭhānaŋ, adhipaññā vipassanā’ ti.–

Evaŋ vuttā rūpādi-ārammaņaŋ jānitvā tassa ca ārammaņassa tadārammaņassa ca cittassa bhangaŋ disvā ‘sankhārāva bhijjanti, sankhārānaŋ maraņaŋ, na añño koci atthī’ ti bhangavasena suññataŋ gahetvā pavattā vipassanā. Sā adhipaññā ca dhammesu ca vipassanāti katvā adhipaññādhammavipassanāti vuccati, tāya niccasārābhāvassa ca attasārābhāvassa ca suṭṭhu diṭṭhattā sārādānābhinivesassa pahānaŋ hoti.

Yathābhūtañāņadassananti sappaccayanāmarūpapariggaho, tena ‘ahosiŋ nu kho ahaŋ atītamaddhānan’ ti-ādivasena ceva, ‘issarato loko sambhotī’ ti-ādivasena ca pavattassa sammohābhinivesassa pahānaŋ hoti.

Ādīnavānupassanāti bhayatupaṭṭhānavasena uppannaŋ sabbabhavādīsu ādīnavadassanañāņaŋ, tena ‘kiñci allīyitabbaŋ na dissatī’ ti ālayābhinivesassa pahānaŋ hoti.

Paṭisankhānupassanāti muñcanassa upāyakaraņaŋ paṭisankhāñāņaŋ, tena appaṭisankhāya pahānaŋ hoti.

Vivaṭṭānupassanāti sankhārupekkhā ceva anulomañca. Tadā hissa cittaŋ īsakapoņe padumapalāse udakabindu viya sabbasmā sankhāragatā patilīyati, patikuṭati, pativattatīti vuttaŋ. Tasmā tāya saŋyogābhinivesassa pahānaŋ hoti, kāmasaŋyogādikassa kilesābhinivesassa kilesappavattiyā pahānaŋ hotīti attho. Evaŋ vitthārato tadangappahānaŋ veditabbaŋ. Pāļiyaŋ pana ‘tadangappahānañca diṭṭhigatānaŋ nibbedhabhāgiyaŋ samādhiŋ bhāvayato’ ti (paṭi. ma. 1.24) sankhepeneva vuttaŋ.

851. Yaŋ pana asanivicakkābhihatassa rukkhassa viya ariyamaggañāņena saŋyojanādīnaŋ dhammānaŋ yathā na puna pavatti, evaŋ pahānaŋ, idaŋ samucchedappahānaŋ nāma. Yaŋ sandhāya vuttaŋ ‘samucchedappahānañca lokuttaraŋ khayagāmimaggaŋ bhāvayato’ ti (paṭi. ma. 1.24) (p. 2.338) Iti imesu tīsu pahānesu samucchedappahānameva idha adhippetaŋ. Yasmā pana tassa yogino pubbabhāge vikkhambhanatadangappahānānipi tadatthāneva, tasmā pahānattayampi iminā pariyāyena maggañāņassa kiccanti veditabbaŋ. Paṭirājānaŋ vadhitvā rajjaŋ pattena hi yampi tato pubbe kataŋ, sabbaŋ ‘idañcidañca raññā katan’ tiyeva vuccati.

852. Sacchikiriyāpīti lokiyasacchikiriyā lokuttarasacchikiriyāti dvedhā bhinnāpi lokuttarāya dassanabhāvanāvasena bhedato tividhā hoti. Tattha ‘paṭhamassa jhānassa lābhīmhi, vasīmhi, paṭhamajjhānaŋ sacchikataŋ mayā’ ti-ādinā (pārā. 203-204) nayena āgatā paṭhamajjhānādīnaŋ phassanā lokiyasacchikiriyā nāma. Phassanāti adhigantvā ‘idaŋ mayā adhigatan’ ti paccakkhato ñāņaphassena phusanā. Imameva hi atthaŋ sandhāya ‘sacchikiriyā paññā phassanaṭṭhe ñāņan’ ti (paṭi. ma. mātikā 1.24) uddisitvā ‘ye ye dhammā sacchikatā honti, te te dhammā phassitā hontī’ ti (paṭi. ma. 1.75) sacchikiriyaniddeso vutto.

Apica attano santāne anuppādetvāpi ye dhammā kevalaŋ aparappaccayena ñāņena ñātā, te sacchikatā honti. Teneva hi ‘sabbaŋ, bhikkhave, sacchikātabbaŋ. Kiñca, bhikkhave, sabbaŋ sacchikātabbaŋ? Cakkhu, bhikkhave, sacchikātabban’ ti-ādi (paṭi. ma. 1.29) vuttaŋ.

Aparampi vuttaŋ ‘rūpaŋ passanto sacchikaroti. Vedanaŋ …pe… viññāņaŋ passanto sacchikaroti. Cakkhuŋ …pe… jarāmaraņaŋ …pe… amatogadhaŋ nibbānaŋ passanto sacchikarotīti. Ye ye dhammā sacchikatā honti, te te dhammā phassitā hontī’ ti (paṭi. ma. 1.29).

Paṭhamamaggakkhaņe pana nibbānadassanaŋ dassanasacchikiriyā. Sesamaggakkhaņesu bhāvanāsacchikiriyāti. Sā duvidhāpi idha adhippetā. Tasmā dassanabhāvanāvasena nibbānassa sacchikiriyā imassa ñāņassa kiccanti veditabbaŋ.

853. Dve (p. 2.339) bhāvanā abhimatāti bhāvanā pana lokiyabhāvanā lokuttarabhāvanāti dveyeva abhimatā. Tattha lokiyānaŋ sīlasamādhipaññānaŋ uppādanaŋ, tāhi ca santānavāsanaŋ lokiyabhāvanā. Lokuttarānaŋ uppādanaŋ, tāhi ca santānavāsanaŋ lokuttarabhāvanā. Tāsu idha lokuttarā adhippetā. Lokuttarāni hi sīlādīni catubbidhampetaŋ ñāņaŋ uppādeti. Tesaŋ sahajātapaccayāditāya tehi ca santānaŋ vāsetīti lokuttarabhāvanāvassa kiccanti.

Evaŋ–


Kiccāni pariññādīni, yāni vuttāni abhisamayakāle;


Tāni ca yathāsabhāvena, jānitabbāni sabbānīti.

Ettāvatā ca–


‘Sīle patiṭṭhāya naro sapañño, cittaŋ paññañca bhāvayan’ ti.–

Evaŋ sarūpeneva ābhatāya paññābhāvanāya vidhānadassanatthaŋ yaŋ vuttaŋ ‘mūlabhūtā dve visuddhiyo sampādetvā sarīrabhūtā pañca visuddhiyo sampādentena bhāvetabbā’ ti, taŋ vitthāritaŋ hoti. Kathaŋ bhāvetabbāti ayañca pañho vissajjitoti.

Iti sādhujanapāmojjatthāya kate visuddhimagge

Paññābhāvanādhikāre

Ñāņadassanavisuddhiniddeso nāma

Bāvīsatimo paricchedo.

23. Paññābhāvanānisaŋsaniddeso
Ānisaŋsapakāsanā

854. Yaŋ (p. 2.340) pana vuttaŋ ‘paññābhāvanāya ko ānisaŋso’ ti, tattha vadāma. Ayañhi paññābhāvanā nāma anekasatānisaŋsā. Tassā dīghenāpi addhunā na sukaraŋ vitthārato ānisaŋsaŋ pakāsetuŋ. Sankhepato panassā nānākilesaviddhaŋsanaŋ, ariyaphalarasānubhavanaŋ, nirodhasamāpattisamāpajjanasamatthatā, āhuneyyabhāvādisiddhīti ayamānisaŋso veditabbo.

Nānākilesaviddhaŋsanakathā
855. Tattha yaŋ nāmarūpaparicchedato paṭṭhāya sakkāyadiṭṭhādīnaŋ vasena nānākilesaviddhaŋsanaŋ vuttaŋ, ayaŋ lokikāya paññābhāvanāya ānisaŋso. Yaŋ ariyamaggakkhaņe saŋyojanādīnaŋ vasena nānākilesaviddhaŋsanaŋ vuttaŋ, ayaŋ lokuttarāya paññābhāvanāya ānisaŋsoti veditabbo.


Bhīmavegānupatitā, asanīva siluccaye;


Vāyuvegasamuṭṭhito, araññamiva pāvako.


Andhakāraŋ viya ravi, satejujjalamaņđalo;


Dīgharattānupatitaŋ, sabbānatthavidhāyakaŋ.


Kilesajālaŋ paññā hi, viddhaŋsayati bhāvitā;


Sandiṭṭhikamato jaññā, ānisaŋsamimaŋ idha.

Phalasamāpattikathā
856. Ariyaphalarasānubhavananti na kevalañca kilesaviddhaŋsanaññeva, ariyaphalarasānubhavanampi paññābhāvanāya ānisaŋso. Ariyaphalanti hi sotāpattiphalādi sāmaññaphalaŋ vuccati. Tassa dvīhākārehi rasānubhavanaŋ hoti. Maggavīthiyañca phalasamāpattivasena ca pavattiyaŋ. Tatrāssa maggavīthiyaŋ pavatti dassitāyeva.

857. Apica (p. 2.341) ye ‘saŋyojanappahānamattameva phalaŋ nāma, na koci añño dhammo atthī’ ti vadanti, tesaŋ anunayatthaŋ idaŋ suttampi dassetabbaŋ– ‘kathaŋ payogapaṭippassaddhipaññā phale ñāņaŋ? Sotāpattimaggakkhaņe dassanaṭṭhena sammādiṭṭhi micchādiṭṭhiyā vuṭṭhāti, tadanuvattakakilesehi ca khandhehi ca vuṭṭhāti, bahiddhā ca sabbanimittehi vuṭṭhāti. Tampayogapaṭippassaddhattā uppajjati sammādiṭṭhi, maggassetaŋ phalan’ ti (paṭi. ma. 1.63) vitthāretabbaŋ.

‘Cattāro maggā apariyāpannā, cattāri ca sāmaññaphalāni, ime dhammā appamāņārammaņā’ (dha. sa. 1422). ‘Mahaggato dhammo appamāņassa dhammassa anantarapaccayena paccayo’ ti (paṭṭhā. 2.12.62) evamādīnipi cettha sādhakāni.

858. Phalasamāpattiyaŋ pavattidassanatthaŋ panassa idaŋ pañhākammaŋ– kā phalasamāpatti, ke taŋ samāpajjanti, ke na samāpajjanti, kasmā samāpajjanti, kathañcassā samāpajjanaŋ hoti, kathaŋ ṭhānaŋ, kathaŋ vuṭṭhānaŋ, kiŋ phalassa anantaraŋ, kassa ca phalaŋ anantaranti?

859. Tattha kā phalasamāpattīti yā ariyaphalassa nirodhe appanā.

860. Ke taŋ samāpajjanti, ke na samāpajjantīti sabbepi puthujjanā na samāpajjanti. Kasmā? Anadhigatattā. Ariyā pana sabbepi samāpajjanti. Kasmā? Adhigatattā. Uparimā pana heṭṭhimaŋ na samāpajjanti, puggalantarabhāvupagamanena paṭippassaddhattā. Heṭṭhimā ca uparimaŋ, anadhigatattā. Attano attanoyeva pana phalaŋ samāpajjantīti idamettha sanniṭṭhānaŋ.

Keci pana ‘sotāpannasakadāgāminopi na samāpajjanti. Uparimā dveyeva samāpajjantī’ ti vadanti. Idañca tesaŋ kāraņaŋ, ete hi samādhismiŋ paripūrakārinoti. Taŋ puthujjanassāpi attanā paṭiladdhalokiyasamādhisamāpajjanato akāraņameva. Kiñcettha kāraņākāraņacintāya. Nanu pāļiyaŋyeva vuttaŋ– ‘katame dasa gotrabhudhammā vipassanāvasena uppajjanti? Sotāpattimaggapaṭilābhatthāya uppādaŋ pavattaŋ …pe… upāyāsaŋ bahiddhā sankhāranimittaŋ abhibhuyyatīti gotrabhu. Sotāpattiphalasamāpattatthāya sakadāgāmimaggaŋ (p. 2.342) …pe… arahattaphalasamāpattatthāya… suññatavihārasamāpattatthāya… animittavihārasamāpattatthāya uppādaŋ …pe… bahiddhā sankhāranimittaŋ abhibhuyyatīti gotrabhū’ ti (paṭi. ma. 1.60). Tasmā sabbepi ariyā attano attano phalaŋ samāpajjantīti niṭṭhamettha gantabbaŋ.

861. Kasmā samāpajjantīti diṭṭhadhammasukhavihāratthaŋ. Yathā hi rājā rajjasukhaŋ, devatā dibbasukhaŋ anubhavanti, evaŋ ariyā ‘ariyaŋ lokuttarasukhaŋ anubhavissāmā’ ti addhānapparicchedaŋ katvā icchiticchitakkhaņe phalasamāpattiŋ samāpajjanti.

862. Kathañcassā samāpajjanaŋ hoti, kathaŋ ṭhānaŋ, kathaŋ vuṭṭhānanti dvīhi tāva ākārehi assā samāpajjanaŋ hoti– nibbānato aññassa ārammaņassa amanasikārā nibbānassa ca manasikārā. Yathāha– ‘dve kho, āvuso, paccayā animittāya cetovimuttiyā samāpattiyā sabbanimittānañca amanasikāro, animittāya ca dhātuyā manasikāro’ ti (ma. ni. 1.458).

863. Ayampanettha samāpajjanakkamo. Phalasamāpattatthikena hi ariyasāvakena rahogatena paṭisallīnena udayabbayādivasena sankhārā vipassitabbā. Tassa pavattānupubbavipassanassa sankhārārammaņagotrabhuñāņānantarā phalasamāpattivasena nirodhe cittaŋ appeti. Phalasamāpattininnatāya cettha sekkhassāpi phalameva uppajjati, na maggo.

Ye pana vadanti ‘sotāpanno “phalasamāpattiŋ samāpajjissāmī” ti vipassanaŋ paṭṭhapetvā sakadāgāmī hoti. Sakadāgāmī ca anāgāmī’ ti, te vattabbā ‘evaŋ sati anāgāmī arahā bhavissati, arahā paccekabuddho, paccekabuddho ca buddho. Tasmā na kiñci etaŋ, pāļivaseneva ca paṭikkhittan’ tipi na gahetabbaŋ. Idameva pana gahetabbaŋ– sekkhassāpi phalameva uppajjati, na maggo. Phalañcassa sace anena paṭhamajjhāniko maggo adhigato hoti. Paṭhamajjhānikameva uppajjati. Sace dutiyādīsu aññatarajjhāniko, dutiyādīsu aññatarajjhānikamevāti. Evaŋ tāvassā samāpajjanaŋ hoti.

864. ‘Tayo (p. 2.343) kho, āvuso, paccayā animittāya cetovimuttiyā ṭhitiyā sabbanimittānañca amanasikāro, animittāya ca dhātuyā manasikāro, pubbe ca abhisankhāro’ ti (ma. ni. 1.458) vacanato panassā tīhākārehi ṭhānaŋ hoti. Tattha pubbe ca abhisankhāroti samāpattito pubbe kālaparicchedo. ‘Asukasmiŋ nāma kāle vuṭṭhahissāmī’ ti paricchinnattā hissā yāva so kālo nāgacchati, tāva ṭhānaŋ hoti. Evamassā ṭhānaŋ hotīti.

865. ‘Dve kho, āvuso, paccayā animittāya cetovimuttiyā vuṭṭhānāya sabbanimittānañca manasikāro, animittāya ca dhātuyā amanasikāro’ ti (ma. ni. 1.458) vacanato panassā dvīhākārehi vuṭṭhānaŋ hoti. Tattha sabbanimittānanti rūpanimittavedanāsaññāsankhāraviññāņanimittānaŋ. Kāmañca na sabbānevetāni ekato manasikaroti sabbasangāhikavasena panetaŋ vuttaŋ. Tasmā yaŋ bhavangassa ārammaņaŋ hoti, taŋ manasikaroto phalasamāpattivuṭṭhānaŋ hotīti evamassā vuṭṭhānaŋ veditabbaŋ.

866. Kiŋ phalassa anantaraŋ, kassa ca phalaŋ anantaranti phalassa tāva phalameva vā anantaraŋ hoti, bhavangaŋ vā. Phalaŋ pana atthi maggānantaraŋ, atthi phalānantaraŋ, atthi gotrabhu-anantaraŋ, atthi nevasaññānāsaññāyatanānantaraŋ. Tattha maggavīthiyaŋ maggānantaraŋ, purimassa purimassa pacchimaŋ pacchimaŋ phalānantaraŋ. Phalasamāpattīsu purimaŋ purimaŋ gotrabhu-anantaraŋ. Gotrabhūti cettha anulomaŋ veditabbaŋ. Vuttañhetaŋ paṭṭhāne– ‘arahato anulomaŋ phalasamāpattiyā anantarapaccayena paccayo. Sekkhānaŋ anulomaŋ phalasamāpattiyā anantarapaccayena paccayo’ ti (paṭṭhā. 1.1.417). Yena phalena nirodhā vuṭṭhānaŋ hoti, taŋ nevasaññānāsaññāyatanānantaranti. Tattha ṭhapetvā maggavīthiyaŋ uppannaŋ phalaŋ avasesaŋ sabbaŋ phalasamāpattivasena pavattaŋ nāma. Evametaŋ maggavīthiyaŋ phalasamāpattiyaŋ vā uppajjanavasena,


Paṭippassaddhadarathaŋ amatārammaņaŋ subhaŋ;


Vantalokāmisaŋ santaŋ, sāmaññaphalamuttamaŋ.


Ojavantena sucinā, sukhena abhisanditaŋ;


Yena sātātisātena, amatena madhuŋ viya.


Taŋ (p. 2.344) sukhaŋ tassa ariyassa, rasabhūtamanuttaraŋ;


Phalassa paññaŋ bhāvetvā, yasmā vindati paņđito.


Tasmā ariyaphalassetaŋ, rasānubhavanaŋ idha;


Vipassanābhāvanāya, ānisaŋsoti vuccati.

Nirodhasamāpattikathā
867. Nirodhasamāpattisamāpajjanasamatthatāti na kevalañca ariyaphalarasānubhavanaŋyeva, ayaŋ pana nirodhasamāpattiyā samāpajjanasamatthatāpi imissā paññābhāvanāya ānisaŋsoti veditabbo.

Tatridaŋ nirodhasamāpattiyā vibhāvanatthaŋ pañhākammaŋ– kā nirodhasamāpatti, ke taŋ samāpajjanti, ke na samāpajjanti, kattha samāpajjanti, kasmā samāpajjanti, kathañcassā samāpajjanaŋ hoti, kathaŋ ṭhānaŋ, kathaŋ vuṭṭhānaŋ, vuṭṭhitassa kiŋninnaŋ cittaŋ hoti, matassa ca samāpannassa ca ko viseso, nirodhasamāpatti kiŋ sankhatā asankhatā lokiyā lokuttarā nipphannā anipphannāti?

868. Tattha kā nirodhasamāpattīti yā anupubbanirodhavasena cittacetasikānaŋ dhammānaŋ appavatti. Ke taŋ samāpajjanti, ke na samāpajjantīti sabbepi puthujjanā, sotāpannā, sakadāgāmino, sukkhavipassakā ca anāgāmino, arahanto na samāpajjanti. Aṭṭhasamāpattilābhino pana anāgāmino, khīņāsavā ca samāpajjanti. ‘Dvīhi balehi samannāgatattā tayo ca sankhārānaŋ paṭippassaddhiyā, soļasahi ñāņacariyāhi, navahi samādhicariyāhi vasībhāvatā paññā nirodhasamāpattiyā ñāņan’ ti (paṭi. ma. mātikā 1.34) hi vuttaŋ. Ayañca sampadā ṭhapetvā aṭṭhasamāpattilābhino anāgāmikhīņāsave aññesaŋ natthi. Tasmā teyeva samāpajjanti, na aññe.

869. Katamāni panettha dve balāni …pe… katamā vasībhāvatāti? Na ettha kiñci amhehi vattabbaŋ atthi. Sabbamidaŋ etassa uddesassa niddese vuttameva. Yathāha–

‘Dvīhi (p. 2.345) balehīti dve balāni samathabalaŋ vipassanābalaŋ. Katamaŋ samathabalaŋ? Nekkhammavasena cittassa ekaggatā avikkhepo samathabalaŋ. Abyāpādavasena… ālokasaññāvasena… avikkhepavasena …pe… paṭinissaggānupassi-assāsavasena… paṭinissaggānupassipassāsavasena cittassa ekaggatā avikkhepo samathabalanti. Kenaṭṭhena samathabalaŋ? Paṭhamajjhānena nīvaraņe na kampatīti samathabalaŋ. Dutiyajjhānena vitakkavicāre …pe… nevasaññānāsaññāyatanasamāpattiyā ākiñcaññāyatanasaññāya na kampatīti samathabalaŋ. Uddhacce ca uddhaccasahagatakilese ca khandhe ca na kampati na calati na vedhatīti samathabalaŋ. Idaŋ samathabalaŋ.

‘Katamaŋ vipassanābalaŋ? Aniccānupassanā vipassanābalaŋ. Dukkhānupassanā… anattānupassanā… nibbidānupassanā… virāgānupassanā… nirodhānupassanā… paṭinissaggānupassanā vipassanābalaŋ. Rūpe aniccānupassanā …pe… rūpe paṭinissaggānupassanā vipassanābalaŋ. Vedanāya… saññāya… sankhāresu… viññāņe… cakkhusmiŋ …pe… jarāmaraņe aniccānupassanā. Jarāmaraņe paṭinissaggānupassanā vipassanābalanti. Kenaṭṭhena vipassanābalaŋ? Aniccānupassanāya niccasaññāya na kampatīti vipassanābalaŋ. Dukkhānupassanāya sukhasaññāya na kampatīti… anattānupassanāya attasaññāya na kampatīti… nibbidānupassanāya nandiyā na kampatīti… virāgānupassanāya rāge na kampatīti… nirodhānupassanāya samudaye na kampatīti… paṭinissaggānupassanāya ādāne na kampatīti vipassanābalaŋ. Avijjāya ca avijjāsahagatakilese ca khandhe ca na kampati na calati na vedhatīti vipassanābalaŋ. Idaŋ vipassanābalaŋ.

‘Tayo ca sankhārānaŋ paṭippassaddhiyāti katamesaŋ tiņņannaŋ sankhārānaŋ paṭippassaddhiyā? Dutiyajjhānaŋ samāpannassa vitakkavicārā vacīsankhārā paṭippassaddhā honti. Catutthaŋ jhānaŋ samāpannassa assāsapassāsā kāyasankhārā paṭippassaddhā honti. Saññāvedayitanirodhaŋ samāpannassa saññā ca vedanā ca cittasankhārā paṭippassaddhā honti. Imesaŋ tiņņannaŋ sankhārānaŋ paṭippassaddhiyā.

‘Soļasahi (p. 2.346) ñāņacariyāhīti katamāhi soļasahi ñāņacariyāhi? Aniccānupassanā ñāņacariyā. Dukkhā… anattā… nibbidā… virāgā… nirodhā… paṭinissaggā… vivaṭṭānupassanā ñāņacariyā. Sotāpattimaggo ñāņacariyā. Sotāpattiphalasamāpatti ñāņacariyā. Sakadāgāmimaggo …pe… arahattaphalasamāpatti ñāņacariyā. Imāhi soļasahi ñāņacariyāhi.

‘Navahi samādhicariyāhīti katamāhi navahi samādhicariyāhi? Paṭhamajjhānaŋ samādhicariyā. Dutiyajjhānaŋ …pe… nevasaññānāsaññāyatanasamāpatti samādhicariyā. Paṭhamajjhānapaṭilābhatthāya vitakko ca vicāro ca pīti ca sukhañca cittekaggatā ca …pe… nevasaññānāsaññāyatanasamāpattiŋ paṭilābhatthāya vitakko ca vicāro ca pīti ca sukhañca cittekaggatā ca. Imāhi navahi samādhicariyāhi.

‘Vasīti pañca vasiyo– āvajjanavasī, samāpajjanavasī, adhiṭṭhānavasī, vuṭṭhānavasī, paccavekkhaņavasī. Paṭhamajjhānaŋ yatthicchakaŋ yadicchakaŋ yāvaticchakaŋ āvajjati, āvajjanāya dandhāyitattaŋ natthīti āvajjanavasī. Paṭhamajjhānaŋ yatthicchakaŋ yadicchakaŋ yāvaticchakaŋ samāpajjati, samāpajjanāya dandhāyitattaŋ natthīti samāpajjanavasī …pe… adhiṭṭhāti adhiṭṭhāne …pe… vuṭṭhāti vuṭṭhāne …pe… paccavekkhati paccavekkhaņāya dandhāyitattaŋ natthīti paccavekkhaņavasī. Dutiyaŋ …pe… nevasaññānāsaññāyatanasamāpattiŋ yatthicchakaŋ yadicchakaŋ yāvaticchakaŋ āvajjati …pe… paccavekkhati. Paccavekkhaņāya dandhāyitattaŋ natthīti paccavekkhaņavasī. Imā pañca vasiyo’ ti (paṭi. ma. 1.83).

870. Ettha ca ‘soļasahi ñāņacariyāhī’ ti ukkaṭṭhaniddeso esa. Anāgāmino pana cuddasahi ñāņacariyāhi hoti. Yadi evaŋ sakadāgāmino dvādasahi sotāpannassa ca dasahi kiŋ na hotīti? Na hoti, samādhipāribandhikassa pañca kāmaguņikarāgassa appahīnattā. Tesaŋ hi so appahīno. Tasmā samathabalaŋ na paripuņņaŋ hoti, tasmiŋ aparipūre dvīhi balehi samāpajjitabbaŋ nirodhasamāpattiŋ balavekallena samāpajjituŋ na sakkonti. Anāgāmissa pana so pahīno, tasmā esa paripuņņabalo (p. 2.347) hoti. Paripuņņabalattā sakkoti. Tenāha bhagavā– ‘nirodhā vuṭṭhahantassa nevasaññānāsaññāyatanakusalaŋ phalasamāpattiyā anantarapaccayena paccayo’ ti (paṭṭhā. 1.1.417). Idañhi paṭṭhāne mahāpakaraņe anāgāminova nirodhā vuṭṭhānaŋ sandhāya vuttanti.

871. Kattha samāpajjantīti pañcavokārabhave. Kasmā? Anupubbasamāpattisabbhāvato. Catuvokārabhave pana paṭhamajjhānādīnaŋ uppatti natthi. Tasmā na sakkā tattha samāpajjitunti. Keci pana ‘vatthussa abhāvā’ ti vadanti.

872. Kasmā samāpajjantīti sankhārānaŋ pavattibhede ukkaņṭhitvā diṭṭheva dhamme acittakā hutvā ‘nirodhaŋ nibbānaŋ patvā sukhaŋ viharissāmā’ ti samāpajjanti.

873. Kathañcassā samāpajjanaŋ hotīti samathavipassanāvasena ussakkitvā katapubbakiccassa nevasaññānāsaññāyatanaŋ nirodhayato, evamassa samāpajjanaŋ hoti. Yo hi samathavaseneva ussakkati, so nevasaññānāsaññāyatanasamāpattiŋ patvā tiṭṭhati. Yo pana vipassanāvaseneva ussakkati, so phalasamāpattiŋ patvā tiṭṭhati. Yo pana ubhayavaseneva ussakkitvā pubbakiccaŋ katvā nevasaññānāsaññāyatanaŋ nirodheti, so taŋ samāpajjatīti ayamettha sankhepo.

874. Ayaŋ pana vitthāro– idha bhikkhu nirodhaŋ samāpajjitukāmo katabhattakicco sudhotahatthapādo vivitte okāse supaññattamhi āsane nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaṭṭhapetvā, so paṭhamaŋ jhānaŋ samāpajjitvā vuṭṭhāya tattha sankhāre aniccato dukkhato anattato vipassati.

Vipassanā panesā tividhā hoti– sankhāraparigaņhanakavipassanā, phalasamāpattivipassanā, nirodhasamāpattivipassanāti. Tattha sankhāraparigaņhanakavipassanā mandā vā hotu tikkhā vā, maggassa padaṭṭhānaŋ hotiyeva. Phalasamāpattivipassanā (p. 2.348) tikkhāva vaṭṭati maggabhāvanāsadisā. Nirodhasamāpattivipassanā pana nātimandanātitikkhā vaṭṭati. Tasmā esa nātimandāya nātitikkhāya vipassanāya te sankhāre vipassati.

Tato dutiyaŋ jhānaŋ samāpajjitvā vuṭṭhāya tattha sankhāre tatheva vipassati. Tato tatiyaŋ jhānaŋ …pe… tato viññāņañcāyatanaŋ samāpajjitvā vuṭṭhāya tattha sankhāre tatheva vipassati. Tathā ākiñcaññāyatanaŋ samāpajjitvā vuṭṭhāya catubbidhaŋ pubbakiccaŋ karoti– nānābaddha-avikopanaŋ, sanghapaṭimānanaŋ, satthupakkosanaŋ, addhānaparicchedanti.

875. Tattha nānābaddha-avikopananti yaŋ iminā bhikkhunā saddhiŋ ekābaddhaŋ na hoti, nānābaddhaŋ hutvā ṭhitaŋ pattacīvaraŋ vā mañcapīṭhaŋ vā nivāsagehaŋ vā aññaŋ vā pana kiñci parikkhārajātaŋ, taŋ yathā na vikuppati, aggi-udakavātacora-undūrādīnaŋ vasena na vinassati, evaŋ adhiṭṭhātabbaŋ.

Tatridaŋ adhiṭṭhānavidhānaŋ ‘idañca idañca imasmiŋ sattāhabbhantare mā agginā jhāyatu, mā udakena vuyhatu, mā vātena viddhaŋsatu, mā corehi hariyatu, mā undūrādīhi khajjatū’ ti. Evaŋ adhiṭṭhite taŋ sattāhaŋ tassa na koci parissayo hoti.

Anadhiṭṭhahato pana aggi-ādīhi vinassati mahānāgattherassa viya. Thero kira mātu-upāsikāya gāmaŋ piņđāya pāvisi. Upāsikā yāguŋ datvā āsanasālāya nisīdāpesi. Thero nirodhaŋ samāpajjitvā nisīdi. Tasmiŋ nisinne āsanasālāya agginā gahitāya sesabhikkhū attano attano nisinnāsanaŋ gahetvā palāyiŋsu. Gāmavāsikā sannipatitvā theraŋ disvā ‘alasasamaņo’ ti āhaŋsu. Aggi tiņaveņukaṭṭhāni jhāpetvā theraŋ parikkhipitvā aṭṭhāsi. Manussā ghaṭehi udakaŋ āharitvā nibbāpetvā chārikaŋ apanetvā paribhaņđaŋ katvā pupphāni vikiritvā namassamānā aṭṭhaŋsu. Thero paricchinnakālavasena vuṭṭhāya te disvā ‘pākaṭomhi jāto’ ti vehāsaŋ uppatitvā piyangudīpaŋ agamāsi. Idaŋ nānābaddha-avikopanaŋ nāma.

Yaŋ ekābaddhaŋ hoti nivāsanapāvuraņaŋ vā nisinnāsanaŋ vā, tattha visuŋ adhiṭṭhānakiccaŋ natthi. Samāpattivaseneva naŋ rakkhati āyasmato sañjīvassa viya (p. 2.349) Vuttampi cetaŋ ‘āyasmato sañjīvassa samādhivipphārā iddhi, āyasmato sāriputtassa samādhivipphārā iddhī’ ti.

876. Sanghapaṭimānananti sanghassa paṭimānanaŋ udikkhanaŋ. Yāva eso bhikkhu āgacchati, tāva sanghakammassa akaraņanti attho. Ettha ca na paṭimānanaŋ etassa pubbakiccaŋ, paṭimānanāvajjanaŋ pana pubbakiccaŋ. Tasmā evaŋ āvajjitabbaŋ ‘sace mayi sattāhaŋ nirodhaŋ samāpajjitvā nisinne sangho uttikammādīsu kiñcideva kammaŋ kattukāmo hoti, yāva maŋ koci bhikkhu āgantvā na pakkosati, tāvadeva vuṭṭhahissāmī’ ti. Evaŋ katvā samāpanno hi tasmiŋ samaye vuṭṭhātiyeva.

Yo pana evaŋ na karoti, sangho ca sannipatitvā taŋ apassanto ‘asuko bhikkhu kuhin’ ti ‘nirodhasamāpanno’ ti vutte sangho kañci bhikkhuŋ peseti ‘gaccha naŋ sanghassa vacanena pakkosāhī’ ti. Athassa tena bhikkhunā savanūpacāre ṭhatvā ‘sangho taŋ āvuso paṭimānetī’ ti vuttamatteva vuṭṭhānaŋ hoti. Evaŋ garukā hi sanghassa āņā nāma. Tasmā taŋ āvajjitvā yathā sayameva vuṭṭhāti, evaŋ samāpajjitabbaŋ.

877. Satthupakkosananti idhāpi satthupakkosanāvajjanameva imassa kiccaŋ. Tasmā tampi evaŋ āvajjitabbaŋ ‘sace mayi sattāhaŋ nirodhaŋ samāpajjitvā nisinne satthā otiņņavatthusmiŋ sikkhāpadaŋ vā paññapeti, tathārūpāya vā atthuppattiyā dhammaŋ deseti, yāva maŋ koci āgantvā na pakkosati, tāvadeva vuṭṭhahissāmī’ ti. Evaŋ katvā nisinno hi tasmiŋ samaye vuṭṭhātiyeva.

Yo pana evaŋ na karoti, satthā ca sanghe sannipatite taŋ apassanto ‘asuko bhikkhu kuhin’ ti ‘nirodhasamāpanno’ ti vutte kañci bhikkhuŋ peseti ‘gaccha naŋ mama vacanena pakkosā’ ti. Athassa tena bhikkhunā savanūpacāre ṭhatvā ‘satthā āyasmantaŋ āmantetī’ ti vuttamatteva vuṭṭhānaŋ hoti. Evaŋ garukaŋ hi satthupakkosanaŋ, tasmā taŋ āvajjitvā yathā sayameva vuṭṭhāti, evaŋ samāpajjitabbaŋ.

878. Addhānaparicchedoti jīvitaddhānassa paricchedo. Iminā bhikkhunā addhānaparicchede sukusalena bhavitabbaŋ. Attano ‘āyusankhārā sattāhaŋ (p. 2.350) pavattissanti na pavattissantī’ ti āvajjitvāva samāpajjitabbaŋ. Sace hi sattāhabbhantare nirujjhanake āyusankhāre anāvajjitvāva samāpajjati, nāssa nirodhasamāpatti maraņaŋ paṭibāhituŋ sakkoti. Antonirodhe maraņassa natthitāya antarāva samāpattito vuṭṭhāti. Tasmā etaŋ āvajjitvāva samāpajjitabbaŋ. Avasesaŋ hi anāvajjitumpi vaṭṭati. Idaŋ pana āvajjitabbamevāti vuttaŋ.

879. So evaŋ ākiñcaññāyatanaŋ samāpajjitvā vuṭṭhāya imaŋ pubbakiccaŋ katvā nevasaññānāsaññāyatanaŋ samāpajjati. Athekaŋ vā dve vā cittavāre atikkamitvā acittako hoti, nirodhaŋ phusati. Kasmā panassa dvinnaŋ cittānaŋ uparicittāni na pavattantīti? Nirodhassa payogattā. Idañhi imassa bhikkhuno dve samathavipassanādhamme yuganaddhe katvā aṭṭha samāpatti-ārohanaŋ anupubbanirodhassa payogo, na nevasaññānāsaññāyatanasamāpattiyāti nirodhassa payogattā dvinnaŋ cittānaŋ upari na pavattanti.

Yo pana bhikkhu ākiñcaññāyatanato vuṭṭhāya idaŋ pubbakiccaŋ akatvā nevasaññānāsaññāyatanaŋ samāpajjati, so parato acittako bhavituŋ na sakkoti, paṭinivattitvā puna ākiñcaññāyataneyeva patiṭṭhāti. Maggaŋ agatapubbapurisūpamā cettha vattabbā–

Eko kira puriso ekaŋ maggaŋ agatapubbo antarā udakakandaraŋ vā gambhīraŋ udakacikkhallaŋ atikkamitvā ṭhapitaŋ caņđātapasantattapāsāņaŋ vā āgamma taŋ nivāsanapāvuraņaŋ asaņṭhapetvāva kandaraŋ orūļho parikkhāratemanabhayena punadeva tīre patiṭṭhāti. Pāsāņaŋ akkamitvāpi santattapādo punadeva orabhāge patiṭṭhāti. Tattha yathā so puriso asaņṭhapitanivāsanapāvuraņattā kandaraŋ otiņņamattova, tattapāsāņaŋ akkantamatto eva ca paṭinivattitvā oratova patiṭṭhāti, evaŋ yogāvacaropi pubbakiccassa akatattā nevasaññānāsaññāyatanaŋ samāpannamattova paṭinivattitvā ākiñcaññāyatane patiṭṭhāti.

Yathā pana pubbepi taŋ maggaŋ gatapubbapuriso taŋ ṭhānaŋ āgamma ekaŋ sāṭakaŋ daļhaŋ nivāsetvā aparaŋ hatthena gahetvā kandaraŋ uttaritvā tattapāsāņaŋ (p. 2.351) vā akkantamattakameva karitvā parato gacchati, evamevaŋ katapubbakicco bhikkhu nevasaññānāsaññāyatanaŋ samāpajjitvāva parato acittako hutvā nirodhaŋ phusitvā viharati.

880. Kathaŋ ṭhānanti evaŋ samāpannāya panassā kālaparicchedavasena ceva antarā-āyukkhayasanghapaṭimānanasatthupakkosanābhāvena ca ṭhānaŋ hoti.

881. Kathaŋ vuṭṭhānanti anāgāmissa anāgāmiphaluppattiyā, arahato arahattaphaluppattiyāti evaŋ dvedhā vuṭṭhānaŋ hoti.

882. Vuṭṭhitassa kiŋninnaŋ cittaŋ hotīti nibbānaninnaŋ. Vuttaŋ hetaŋ ‘saññāvedayitanirodhasamāpattiyā vuṭṭhitassa kho, āvuso visākha, bhikkhuno vivekaninnaŋ cittaŋ hoti vivekapoņaŋ vivekapabbhāran’ ti (ma. ni. 1.464).

883. Matassa ca samāpannassa ca ko visesoti ayampi attho sutte vuttoyeva. Yathāha– ‘yvāyaŋ, āvuso, mato kālankato, tassa kāyasankhārā niruddhā paṭippassaddhā, vacīsankhārā… cittasankhārā niruddhā paṭippassaddhā, āyu parikkhīņo, usmā vūpasantā, indriyāni paribhinnāni. Yo cāyaŋ bhikkhu saññāvedayitanirodhaŋ samāpanno, tassapi kāyasankhārā niruddhā paṭippassaddhā, vacīsankhārā… cittasankhārā niruddhā paṭippassaddhā, āyu aparikkhīņo, usmā avūpasantā, indriyāni aparibhinnānī’ ti (ma. ni. 1.457).

884. Nirodhasamāpatti sankhatāti-ādipucchāyaŋ pana sankhatātipi asankhatātipi lokiyātipi lokuttarātipi na vattabbā. Kasmā? Sabhāvato natthitāya. Yasmā panassā samāpajjantassa vasena samāpannā nāma hoti, tasmā nipphannāti vattuŋ vaṭṭati, no anipphannā.


Iti santaŋ samāpattiŋ, imaŋ ariyanisevitaŋ;


Diṭṭheva dhamme nibbānamitisankhaŋ upāgataŋ.


Bhāvetvā ariyaŋ paññaŋ, samāpajjanti paņđitā.


Yasmā tasmā imissāpi, samāpattisamatthatā;


Ariyamaggesu paññāya, ānisaŋsoti vuccatīti.

Āhuneyyabhāvādisiddhikathā
885. Āhuneyyabhāvādisiddhīti (p. 2.352) na kevalañca nirodhasamāpattiyā samāpajjanasamatthatāva, ayaŋ pana āhuneyyabhāvādisiddhipi imissā lokuttarapaññābhāvanāya ānisaŋsoti veditabbo. Avisesena hi catubbidhāyapi etissā bhāvitattā bhāvitapañño puggalo sadevakassa lokassa āhuneyyo hoti pāhuneyyo dakkhiņeyyo añjalīkaraņīyo anuttaraŋ puññakkhettaŋ lokassa.

886. Visesato panettha paṭhamamaggapaññaŋ tāva bhāvetvā mandāya vipassanāya āgato mudindriyopi sattakkhattuparamo nāma hoti, sattasugatibhave saŋsaritvā dukkhassantaŋ karoti. Majjhimāya vipassanāya āgato majjhimindriyo kolankolo nāma hoti, dve vā tīņi vā kulāni sandhāvitvā saŋsaritvā dukkhassantaŋ karoti. Tikkhāya vipassanāya āgato tikkhindriyo ekabījī nāma hoti, ekaññeva mānusakaŋ bhavaŋ nibbattetvā dukkhassantaŋ karoti.

887. Dutiyamaggapaññaŋ bhāvetvā sakadāgāmī nāma hoti, sakideva imaŋ lokaŋ āgantvā dukkhassantaŋ karoti.

888. Tatiyamaggapaññaŋ bhāvetvā anāgāmī nāma hoti. So indriyavemattatāvasena antarāparinibbāyī, upahaccaparinibbāyī, asankhāraparinibbāyī, sasankhāraparinibbāyī, uddhaŋsoto akaniṭṭhagāmīti pañcadhā. Idha vihāyaniṭṭho hoti. Tattha antarāparinibbāyīti yattha katthaci suddhāvāsabhave upapajjitvā āyuvemajjhaŋ appatvāva parinibbāyati. Upahaccaparinibbāyīti āyuvemajjhaŋ atikkamitvā parinibbāyati. Asankhāraparinibbāyīti asankhārena appayogena uparimaggaŋ nibbatteti. Sasankhāraparinibbāyīti sasankhārena sappayogena uparimaggaŋ nibbatteti. Uddhaŋsoto akaniṭṭhagāmīti yatthupapanno, tato uddhaŋ yāva akaniṭṭhabhavā āruyha tattha parinibbāyati.

889. Catutthamaggapaññaŋ bhāvetvā koci saddhāvimutto hoti, koci paññāvimutto hoti, koci ubhatobhāgavimutto hoti, koci tevijjo, koci chaļabhiñño, koci paṭisambhidappabhedappatto mahākhīņāsavo. Yaŋ sandhāya vuttaŋ ‘maggakkhaņe panesa taŋ jaṭaŋ vijaṭeti nāma (p. 2.353) Phalakkhaņe vijaṭitajaṭo sadevakassa lokassa aggadakkhiņeyyo hotī’ ti.


Evaŋ anekānisaŋsā, ariyapaññāya bhāvanā;


Yasmā tasmā kareyyātha, ratiŋ tattha vicakkhaņo.

890. Ettāvatā ca–


Sīle patiṭṭhāya naro sapañño, cittaŋ paññañca bhāvayaŋ;


Ātāpī nipako bhikkhu, so imaŋ vijaṭaye jaṭanti.–

Imissā gāthāya sīlasamādhipaññāmukhena desite visuddhimagge sānisaŋsā paññābhāvanā paridīpitā hotīti.

Iti sādhujanapāmojjatthāya kate visuddhimagge

Paññābhāvanādhikāre

Paññābhāvanānisaŋsaniddeso nāma

Tevīsatimo paricchedo.

Nigamanakathā
891. Ettāvatā (p. 2.354) ca–


‘Sīle patiṭṭhāya naro sapañño, cittaŋ paññañca bhāvayaŋ;


Ātāpī nipako bhikkhu, so imaŋ vijaṭaye jaṭan’ ti.–

Imaŋ gāthaŋ nikkhipitvā yadavocumha–


‘Imissā dāni gāthāya, kathitāya mahesinā;


Vaņņayanto yathābhūtaŋ, atthaŋ sīlādibhedanaŋ.


‘Sudullabhaŋ labhitvāna, pabbajjaŋ jinasāsane;


Sīlādisangahaŋ khemaŋ, ujuŋ maggaŋ visuddhiyā.


‘Yathābhūtaŋ ajānantā, suddhikāmāpi ye idha;


Visuddhiŋ nādhigacchanti, vāyamantāpi yogino.


‘Tesaŋ pāmojjakaraņaŋ, suvisuddhavinicchayaŋ;


Mahāvihāravāsīnaŋ, desanānayanissitaŋ.


‘Visuddhimaggaŋ bhāsissaŋ, taŋ me sakkacca bhāsato;


Visuddhikāmā sabbepi, nisāmayatha sādhavo’ ti.

Svāyaŋ bhāsito hoti.

892. Tattha ca–


Tesaŋ sīlādibhedānaŋ, atthānaŋ yo vinicchayo;


Pañcannampi nikāyānaŋ, vutto aṭṭhakathānaye.


Samāharitvā taŋ sabbaŋ, yebhuyyena sanicchayo;


Sabbasankaradosehi, mutto yasmā pakāsito.


Tasmā visuddhikāmehi, suddhapaññehi yogihi;


Visuddhimagge etasmiŋ, karaņīyova ādaroti.

893. 
Vibhajjavādiseṭṭhānaŋ (p. 2.355) theriyānaŋ yasassinaŋ;


Mahāvihāravāsīnaŋ, vaŋsajassa vibhāvino.


Bhadantasanghapālassa, sucisallekhavuttino;


Vinayācārayuttassa, yuttassa paṭipattiyaŋ.


Khantisoraccamettādi-guņabhūsitacetaso.


Ajjhesanaŋ gahetvāna, karontena imaŋ mayā.


Saddhammaṭṭhitikāmena yo patto puññasañcayo;


Tassa tejena sabbepi, sukhamedhantu pāņino.

894. 
Visuddhimaggo eso ca, antarāyaŋ vinā idha;


Niṭṭhito aṭṭhapaññāsa-bhāņavārāya pāļiyā.


Yathā tatheva lokassa, sabbe kalyāņanissitā;


Anantarāyā ijjhantu, sīghaŋ sīghaŋ manorathāti.

895. Parama visuddha saddhā buddhi vīriya paṭimaņđitena sīlācārajjava maddavādiguņasamudayasamuditena sakasamaya samayantaragahanajjhogāhaņasamatthena paññāveyyattiyasamannāgatena tipiṭakapariyattibhede sāṭṭhakathe satthusāsane appaṭihatañāņappabhāvena mahāveyyākaraņena karaņasampattijanitasukhaviniggatamadhurodāravacanalāvaņņayuttena yuttamuttavādinā vādīvarena mahākavinā chaļabhiññāpaṭisambhidādi bhedaguņapaṭimaņđite uttarimanussadhamme appaṭihatabuddhīnaŋ theravaŋsappadīpānaŋ therānaŋ mahāvihāravāsīnaŋ vaŋsālankārabhūtena vipulavisuddhabuddhinā buddhaghosoti garūhi gahitanāmadheyyena therena mudantakhedakavattabbena kato visuddhimaggo nāma.

896. 
Tāva tiṭṭhatu lokasmiŋ, lokanittharaņesinaŋ;


Dassento kulaputtānaŋ, nayaŋ sīlādisuddhiyā.


Yāva (p. 2.356) buddhoti nāmampi, suddhacittassa tādino;


Lokamhi lokajeṭṭhassa, pavattati mahesinoti.

Iti sādhujanapāmojjatthāya katā visuddhimaggakathā,

Pāļigaņanāya pana sā aṭṭhapaññāsabhāņavārā hotīti.

Visuddhimaggapakaraņaŋ niṭṭhitaŋ.

